
ГОМУМИ ПСИХОЛОГИЯ НИГЕЗЛӘРЕ

Бүлек I. ПСИХОЛОГИЯ ФӘНЕНӘ КЕРЕШ
Тема I.
ПСИХОЛОГИЯ ПРЕДМЕТЫ. ПСИХОЛОГИЯ ТАРИХЫ

Психология нәрсә өйрәнә.
Фәнни психология тарихының башлангычы.
Фәнни психологиянең барлыкка килүе.
Көнбатыш психологиясенең төп юнәлешләре.
Рус психологиясе үсеше.
Психология өлкәләре.
Теоретик һәм гамәли психология.
1.1. Психология нәрсә өйрәнә
«Психология» төшенчәсе ике грек сүзе: «psuche» – күңел һәм «logos» – сүз, фән дигән берәмлекләрдән гыйбарәт. Ул ике мәгънәдә – фән буларак психология һәм кешенең эчке дөньясы, характер үзенчәлекләренең җыелмасы буларак психология мәгънәләрендә килә. Нәкъ менә икенче мәгънәдә без теге яки бу кеше, кешеләр төркеме, хәтта хайваннар, бигрәк тә безнең йорт мәчеләре һәм этләр психологиясе турында әйтәбез. 

Берничә буын кешеләр тәҗрибәсен, безнең үз тәҗрибәбезне гомумиләштерә һәм ныгыта торган мондый аңлау тормыш, «көнкүреш» психологиясе нигезенә яткан. Ул безнең тирәдәге кешеләр, үзебез турындагы, гамәлләрнең сәбәпләре, үз-үзебезне тотышыбыз, уңышлар һәм уңышсызлыклар хакындагы күзаллауларыбызның нигезендә ята. Һәрбер кеше, шул исәптән психологияне махсус өйрәнмәгәне дә үзенең гамәлләренә, сүзләренә, башка кешеләрнең тәртибенә һәрдаим аңлатма биреп бара. Бу аңлатмалар тәртипнең сәбәпләре (мотивлары), фикер, хис-кичереш, тойгы, эмоцияләр турындагы күзаллауларга нигезләнә. Моннан башка кешеләрнең нормаль яшәве мөмкин дә түгел.

Психология турында яшәеш күзаллаулары тормыш зирәклегендә, гадәти тотрыклы карашларда, ышануларда чагылыш таба. Алар күптөрле халык мәкаль-әйтемнәрендә дә бирелә: «Кеше холкын күзәт, үзеңнекен төзәт», «Баланы беләсең килсә, уенына кара», «Үз намусың үз кулыңда», «Акылың булса, ачу саклама». Бу мәкальләрдә кеше психологиясен тирәнтен белү күренеп тора. Психологияне бик яхшы белүчеләр булып, әлбәттә, үз әсәрләрендә кешенең күңел төпкелләрен ачып бирә алган сәнгать әһелләре – язучылар, шагыйрьләр, актерлар санала. Тормыш психологиясе дә, сәнгать әсәрләре дә фәнни психологияне күп нәрсәдә узып китәләр, күп нәрсәдә ярдәм итәләр һәм кайсыдыр яктан аннан  артта да калалар.

Һәр фәннең предметын әйләнә-тирә дөньяга, кешегә мөнәсәбәтен белдерүче сораулар тәшкил итә. Фәнни психология тормыш психологиясе белән охшаш, шул ук вакытта алар арасында җитди аермалыклар да бар. Алар үз алдына бер үк сораулар куюлары белән үзара охшаш: кешенең теге яки бу гамәле нәрсә белән билгеләнә? Без ничек фикерлибез? Ни өчен кайвакыт, нәрсәне дә булса дикъкать белән караганда, мөһимрәк әйберне күрмибез? Ни өчен бер укучы мәсьәләне яхшы чишә, ә икенчесе рәсемне яхшырак ясый? Ни өчен кемнеңдер дуслары күп була, башка бер кешенең, ул бер ягы белән ким булмаса да, дуслары юк? Мондый сорауларга тормыш психологиясе һәм фәнни психология кайвакыт бертөрле, кайвакыт төрле җавап бирә. Мәсәлән, ни өчен бер укучы мәсьәләне яхшырак чишә, ә икенчесе оста итеп рәсем ясый дигән сорауга фәнни психология дә, тормыш психологиясе дә бертөрле җавап бирә: әлеге балаларның сәләтләре төрле. Ләкин бу вакытта тормыш психологиясе кеше теге яки бу сәләткә ия булып туа, барысы да «табигатькә» бәйле дигән фикергә нигезләнә: «Шундый булып туган». Фәнни психология исә, кешеләрнең сәләтләрендәге аермалыклар турында сүз алып барып, табигый, тумыштан бирелгән хасиятләрнең ролен кире какмый. Ләкин, фәнни күзлектән караганда, рәсем ясау, җырлау, математика, спорт һ.б. өлкәләрдә уңышларга ирешүдә төп рольне эшчәнлек уйный. Нәкъ менә эшчәнлекнең үзендә кешенең сәләтләре үсеш ала. Моның турында тулырак итеп сез «Сәләтләр» дигән теманы өйрәнгәндә белерсез. Хәзер исә безгә «көнкүреш», тормыш аңлатмасының турыдан-туры кабул ителә торган әйбергә нигезләнүен ассызыкларга кирәк: әтисе һәм әнисе оста итеп рәсем ясыйлар, димәк, бала да рәсемне яхшы ясый. Ләкин мондый якын килүдә күп әйбер исәпкә алынмый. Аерым алганда, ата-ана рәсем ясарга яраткан йортта бала бу төр сәнгатькә бик иртә тартыла, башкаларның рәсемнәрен күрү өчен, аларны чагыштыру һ.б. өчен  аның мөмкинлекләре күбрәк була. Җентекле тикшеренүләргә нигезләнгән фәнни нәтиҗәләр тышкы, турыдан-туры кабул ителә торган күренешләр нигезендә ята торган әйберләрне күрсәтәләр, аларның тирәндә яткан сәбәпләрен ачыклыйлар.

Фәнни психологиянең көнкүреш психологиясеннән аермасы ничек һәм нәрсә нигезендә нәтиҗәләр һәм йомгак ясауларына бәйле. Көнкүреш психологиясендә алар күзәтүләргә, стереотип (шаблон, трафарет) карашларга, ышануларга корыла. Шул сәбәпле, алар еш кына өзек, очраклы, хәрәкәтсез булалар, күп очракта бер-берсенә каршы да киләләр. Фәнни  психология логик яктан системалашкан һәм махсус фәнни теорияләрдә аңлатылган, махсус тикшеренүләр нәтиҗәсендә табылган һәм берничә тапкыр тикшерү үткән җитди фактларга нигезләнә. 

Көнкүреш психологиясе хөкемнәреннән файдаланып, без, гадәттә, каршылыкларга җиңел ризалашабыз, ә еш кына аларны күрмибез дә. Фактлар арасында яисә теге яки бу факт һәм теория арасында барлыкка килгән каршылык галимгә алдагы тикшеренү өчен мөһим мәсьәлә булып тора. Теория фаразларны алга куярга, катлаулырак, турыдан-туры күзәтүдән яшерелгән фактлар турында гипотезалар чыгарырга һәм шуның аша кеше һәм хайваннар психикасын тирәнрәк танып белергә мөмкинлек бирә. 

Психика – баш миенең әйләнә-тирә чынбарлык турында мәгълүмат алу, объектив дөнья сурәтен төзү һәм шуның нигезендә үз тәртибен һәм эшчәнлеген көйләү сәләте. Психика эшчәнлеге кешеләрнең, хайваннарның актив эшчәнлеге барышында гына тормышка ашырыла. Актив эшчәнлек – психика үсешенең, ягъни аны камилләштерүнең, катлауландыруның, тирәнәйтүнең мөһим шарты.

Чынбарлыкның актив чагылышы – дифференциаль, югары оештырылган баш миенең төрле бүлекләре арасында күпбаскычлы бәйләнешләргә ия булган мөһим билгесе. Ул хайваннарга да, кешегә дә хас. Баш мие катлаулырак, формалашканрак булган саен, психиканың мөмкинлекләре дә күбрәк, үсеше дә югарырак була.

Иң югары, тулы дәрәҗәдәге үсешкә кеше психикасы ирешә.

Кеше психикасы кешенең нәрсә тоюын, кабул итүен, уйлавын, истә тотуын, кичерүен, аның барлык гадәтләрен, индивидуальлеген, моны ничек, нинди чаралар, психологлар әйтүенчә, нинди механизмнар ярдәмендә эшләвен үз эченә ала.

Психика әйләнә-тирә дөнья үзенчәлекләрен тулы рәвештә төгәл чагылдыру гына түгел, ә бәлки киләчәктә нәрсә булачагын күрү, җавабын табу мөмкинлеген бирә. Психик эшчәнлекнең мондый алдынгы (опережающая) функциясе, әлбәттә, иң беренче чиратта, кеше өчен хас. Шул сәбәпле без билгеле бер вакыттан соң нәрсә булачагын күзаллый, планнар кора, максатлар куя, хыяллана алабыз. Ул безгә, мәсәлән, теге яки бу мөһим вакыйгага алдан әзерләнергә мөмкинлек бирә. Мәсәлән, сезнең дәрес хәзерлисегез яки имтиханга әзерләнәсегез килмәсә, киләчәктәге эмоциональ халәтегезне күз алдына китерү файдалы булачак. Әгәр сезне җавап бирергә чакырганда, бер сүз дә әйтә алмасагыз, үзегезне ничек хис итәрсез. Имтихан нәтиҗәләрен сорасалар, нинди хисләр кичерерсез. Мондый эмоциональ алдан күрүчәнлек, гадәттә, ялкаулыкны җиңеп шөгыльләнә башларга этәргеч бирә.

Психика индивидуаль характерда була. Психик үзенчәлекләр индивидуальлекне тудыра, һәм барлык тәэсирләр индивидуаль үзенчәлекләр аша аңда чагыла. Сезнең бер үк төрле вакыйгага бер кешенең борчылганын, ә икенче берәүнең аңа битараф калуын күзәткәнегез бардыр, мөгаен. Хуҗасына һөҗүм итсәләр, бер этнең аны яклый башлавын, ә икенчесенең аның артына качуын да күргәнегез бардыр.

Кеше һәм хайваннар психикасы үсеше асылын һәм закончалыкларын өйрәнү фәнни психологиянең предметын тәшкил итә.

Бу уку курсында без кеше психологиясе турында сүз алып барырбыз. Хайваннар психикасын өйрәнү белән психологиянең махсус өлкәсе – зоопсихология шөгыльләнә.

Психология барлык психик күренешләрне – психик процессларны, психик халәтләрне һәм психик сыйфатларны өйрәнә.

Психик процесслар – кешенең рухи дөньясының төп өч ягын – танып белү, хис һәм ихтыярны тасвирлыйлар. Шуңа бәйле рәвештә психик процессларда танып белү процесслары, хисләр һәм ихтыяр аерылып чыга. Танып белү процессларына тою, зиһенгә алу, хәтер, фикерләү керә. Шулар ярдәмендә без дөньяны һәм үзебезне танып беләбез. Танып белү процесслары арасында аерым урынны барлык процессларда да урын алган һәм игътибарны билгеле бер ноктага юнәлдерергә, тупларга мөмкинлек бирә торган дикъкать алып тора. 

Хисләр, эмоцияләр кешенең әйләнә-тирә күренешләргә мөнәсәбәтен, үз эчке кичерешләрен чагылдыра, аларның кешегә аның тормышына ни дәрәҗәдә мөһим икәнлеген билгелиләр, ягъни теге яки бу вакыйганың шәхси әһәмиятен тәгаенли.

Ихтыяр, ихтыярилык тәртипне аңлап көйләүне, аңлы рәвештә куелган максат, уйланган ният буенча эш итү мөмкинлеген тәэмин итәләр.

«Психик процесслар» төшенчәсендә психик эшчәнлекнең динамикалыгы, сыгылмалылыгы, үзгәрүчәнлеге, психик эшчәнлекнең өзлексезлеге ассызыклана. 

Психик халәтләр – чагыштырмача тотрыклы психик күренешләр. Психик халәтләргә күңел күтәренкелеге, ару (талчыгу), моңсулану, шатлык, борчылу, апатия һ.б. карый. Психиканың башка күренешләре кебек үк, психик халәтләр кешегә тышкы һәм эчке дөньяның билгеле бер вакыйга-үзгәрешләре тәэсир итүен чагылдырса да, кеше, гадәттә, бу халәтнең үзен генә төшенә, ә аны тудырган сәбәпне я бөтенләй күзалламый, я төгәл күз алдына китерми.

Психик сыйфатлар – кешене яки кешеләр төркемен башкалардан аерып торучы тотрыклы һәм әһәмиятле үзенчәлекләр. Психик сыйфатларга кеше шәхесенең үзенчәлекләре, аның тоткан юнәлеше, шәхси сыйфатлары, характер үзенчәлекләре, темперамент, сәләтләр карый.

Психик процесслар, психик халәтләр һәм психик сыйфатлар бер-берсеннән аерым яшәми, алар үзара бәйләнештә тора һәм бер-берсенә күчә ала. Мәсәлән, танып белү процессының чагылышы буларак кызыксынучанлык кызыксыну халәтенә күчә һәм шәхескә хас булган белергә тырышу, белергә омтылу сыйфатында ныгытыла ала. 

Кеше психик эшчәнлегенең барлык яклары берлеге аның активлыгы өчен нигез булып тора. Активлык – тере организмнарның гомуми сыйфаты, алар яшәешенең төп шарты. Яшәргә – димәк, актив булырга, эшләргә, хәрәкәт итәргә  дигән сүз. Нәкъ менә активлык тереклек иясенә тирәлек белән яшәеше өчен мөһим булган бәйләнешләрне сакларга мөмкинлек бирә, үсеш һәм үзүсеш нигезе булып хезмәт итә.

Активлык кешенең тәртибен – аның әйләнә-тирә дөнья белән тышкы (даирә) һәм эчке (ихтыяҗлар, мотивлар) шартларга бәйле булган бәйләнешен тәэмин итә. Тәртип кеше тарафыннан төрлечә аңлана, аңлы рәвештә куелган максатлар белән билгеләнә яки турыдан-туры теләк, хис буенча тормышка ашырыла, ягъни импульсив була ала.

Кеше активлыгының мөһим формасы булып эшчәнлек тора. Эшчәнлек – тышкы дөньяны һәм кешенең үзен танып белү һәм үзгәртүгә юнәлдерелгән, аңлы рәвештә көйләнә торган активлык ул. Кеше эшчәнлегенең төп төрләре – уен, уку, хезмәт, иҗат. Нәкъ менә эшчәнлектә шәхеснең төп сыйфатлары формалаша, аның сәләтләре үстерелә. Кеше психикасын өйрәнгәндә, психология кеше эшчәнлегенең төрле өлкәләренә, кешенең үзен ничек күрсәтүенә, формалашуына һәм үсеш алуына аерым игътибар бирә.

Шулай итеп, психология – психиканы өйрәнә торган фән. Кеше психикасы аның үз-үзен тотышында һәм эшчәнлегендә чагылыш таба торган активлыгын үз эчке көйләве аша тәэмин итә.

1.2. Фәнни психология тарихының башлангычы
Фәнни психология турында сүз барганда, аның бик кыска тарихын һәм дәвамлы, озын, бай үткәнен билгелиләр. Фәнни психологиянең рәсми тарихын XIX гасырның 70 нче елларыннан башлап карау кабул ителгән. Ләкин кеше табигате, аны башка тереклек ияләреннән нәрсә аерып торуы турында сораулар кешелек тарихының иң башында ук кызыксыну уяткан.  Башта кеше тәнендә күргән-ишеткәннәрне аңларга, уйларга һәм тоярга, куелган максатка ирешергә, үзенә хуҗа булырга мөмкинлек бирә торган нәрсәдер барлыгы турында күзаллау туган. Шул рәвешле, еш кына канатлы җан иясе рәвешендә тасвирланган күңел турында күзаллау барлыкка килгән. Күңел тәнгә бәйле түгел, үз тормышы белән, мәсәлән, кеше йоклаганда яши ала. Кеше вафат була, сулыш алудан туктый, күңелне дә шул сулыш белән бәйләгәннәр, күңел кешене соңгы сулышыннан соң калдырып китә дип санаганнар. Бу күзаллау төрле халык мифларында һәм борынгы фәлсәфәчеләр карашларында чагылыш тапкан.

Борынгы грек фәлсәфәчеләре күңелне ялкынга яки һава хәрәкәтенә охшаган ниндидер бер әйбер итеп күз алдына китергәннәр. Аерым кешенең күңеле дөнья күңеле – Космосның бик зәгыйфь бер эзе (слабый отпечаток)   генә. Күңел – Гераклит (якынча безнең эрага кадәр 544-483 еллар), Демокрит (якынча безнең эрага кадәр 460-371 еллар), Платон (безнең эрага кадәр 428-348 еллар), Аристотель (безнең эрага кадәр 384-322 еллар) һ.б. шундый грек фәлсәфәчеләренең идеяләре нигезе.

Психология күңел турындагы фән буларак барлыкка килә, һәм алга таба күп гасырлар дәвамында психологик белем фәлсәфи фикер кысаларында туплана. Кешенең асылы турында уйланган фәлсәфәчеләрне борчыган иң төп сорау – күңел һәм тән бәйләнеше мәсьәләсе. Күп еллар дәвамында күңел һәм тән табигате бөтенләй аерыла, ә аларның үзара мөнәсәбәтләре курчак йөртүче (күңел) һәм курчак (тән) арасында бәйләнешләргә туры килә дигән караш өстенлек иткән. Икенче төрле әйткәндә, күңел тәнгә тәэсир итә алган, ләкин киресенчә түгел.

Француз фәлсәфәчесе Р.Декарт (1596-1650) шулай ук күңел һәм тәннең табигатьләре төрле һәм алар төрле кануннар буенча эш итәләр дип санаган. Декарт фикере буенча, тән материаль һәм ул механика законнары буенча эш итә. Күңел исә материаль түгел, һәм аның төп сыйфаты – уйларга, хәтердә калдырырга һәм тоярга сәләтле булуында. Ләкин күңел тәнгә генә түгел, тән дә күңелгә тәэсир итә ала. 

XVII-XVIII гасырларда төгәл фәннәрнең көчле үсеше нәтиҗәсендә фәндә «күңел» төшенчәсен «аң» төшенчәсе алыштыра. Психология аң турындагы фәнгә әйләнә. Аң кешенең фикерләрен, аның хисләрен, ихтыяҗларын, теләкләрен, ягъни кеше, үзе турында уйлап, карашын үзенә юнәлтеп, нәрсә таба – шуларны үз эченә сыйдыра бара.

Шуның белән бәйле рәвештә, кешенең аңы ничек һәм нәрсә тәэсирендә формалаша дигән бик мөһим сорау туа. Тышкы дөньядагы бар нәрсә сизү органнарына тәэсир итә, шуның нәтиҗәсендә тойгы барлыкка килә дип фаразлана. Тоюлар үзара ассоциацияләр чылбыры буенча кушылырга мөмкин. Бу юнәлеш ассоцианизм исемен ала.

Кеше үсеше дә шул рәвешле аңланган. «Аңда тоюларда булмаган бер әйбер дә юк» дип санаган танылган инглиз фәлсәфәсәче Дж. Локк (1632-1704) яңа туган бала аңына tabula rasa – тормыш үз язуларын калдыра торган чиста такта дип караган. Дж. Локкның бу идеясе кешене үстерү һәм тәрбияләүдә даирәнең тәэсире, тышкы тәэсирләрнең төп роле турында күзаллауларга нигезләнгән төрле психологик һәм педагогик теорияләрдә шактый күп чагылыш тапкан. Шуңа күрә Дж. Локк тәрбиягә, шул исәптән яхшы гамәлләргә – уңай, тискәреләргә начар мөнәсәбәт формалаштыруга зур әһәмият биргән. 
1.3. Фәнни психологиянең барлыкка килүе

Меңнәрчә еллар дәвамында фәлсәфи фикер, психологик мәсьәләләр куеп, аларны хәл итеп, кешенең асылы, аның фикерләве, хисләре турындагы сорауларга җавап биреп барган. Ләкин бу җаваплар теоретик характерда булган. XIX йөздә төрле өлкәләрдәге фикер үсеше эксперименталь тәҗрибә юлы белән алынган белемнең кыйммәтен аңлауга китерә. Мәсәлән, физика, химия үсеш алган. Эксперименталь фән буларак психологиянең барлыкка килүенә физиологиянең үсеше зур йогынты ясаган. 

Фәнни психологиянең тарихын 1879 елдан – Лейпцигта немец физиологы В. Вундт (1832-1920) тарафыннан дөньяда беренче булган эксперименталь психология лабораториясе ачылган вакыттан башлап исәпләү кабул ителгән. Психология эксперименталь фәнгә әйләнә.

В. Вундт, Э. Титченер (1867-1927) һ.б., аңны өйрәнү өчен, бу катлаулы күренешне аерым элементларга – тоюлар, образлар һәм хисләргә аерырга һәм алар арасында структур мөнәсәбәтләрне ачыкларга кирәк дип санаганнар. Алар тарафыннан эшләнгән теория структурализм дигән исем ала. 

Функционализм дигән икенче юнәлеш вәкилләрен иң элек психиканың ничек эшләве турындагы сорау кызыксындырган. Бу юнәлешнең иң күренекле вәкилләре булып Ф. Гальтон (1822-1911), У.Джеймс (1842-1911), Д.Дьюи (1859-1952) тора. Функционалистлар Ч.Дарвинның эволюцион теориясенә нигезләнгәннәр һәм аңның роле кешенең әйләнә-тирә дөньяга яраклашуында дип санаганнар. Шуңа күрә психологлар өчен иң мөһиме – аңның функциясен, ягъни аның кешегә әйләнә-тирә дөньяда ярдәм итүен, тормыш мәсьәләләрен хәл итүдә ни рәвешле булышуын аңлау.  

Функционализм тарафдарлары психологиянең гамәли кулланылышына, шул исәптән уку-укыту практикасында да кулланылуына игътибар биргәннәр. Алар педагоглар өчен махсус китаплар яза башлыйлар. 

Мәсәлән, У. Джеймсны гадәтләр бик кызыксындырган, ул аларның үсеш өчен зур әһәмияткә ия булуын күрсәтә. Үзенең укытучылар өчен язылган китабында, ул безнең бар тормышыбыз гамәли, эмоциональ, акыл кебек конкрет гадәтләрдән төзелгән дип ассызыклый. Шуңа күрә укытучының төп көче баланың алдагы тормышында иң зур файда китерүче гадәтләрне булдыру өстендә эшләүгә юнәлгән булырга тиеш. Кеше гамәлләр өчен тәрбияләнә, әлеге эш-гамәлләрне тәшкил иткән материал булып гадәтләр хезмәт итә
.

У. Джеймс эмоцияләр психологиясенә зур өлеш кертә, шулай ук үзаң һәм үзбәяне беренчеләрдән булып тикшерә, аерым алганда, кешенең омтылышларына  ирешергә ярдәм иткән уңышка бәйле үзхөрмәт формуласын да ул тәкъдим итә.
                                   Уңыш

Үзхөрмәт =

                                  Омтылыш

Функционализмның башка тарафдарлары Укытучылар, тәрбиячеләр өчен китаплар да яза. Мәсәлән, Америка психологы Д. Дьюи (1859-1952) үзенең китабын фикерләү үсеше мәсьәләләренә багышлый. Кереш сүздә мәктәпләрнең һәрберсе бик күп материаллар һәм принципларны үз эченә алган төрле предметлардан гыйбарәт булуын билгели. Укытучыларның бурычы укучыларның барысы белән түгел, ә бәлки һәр укучының индивидуальлеге нигезендә эш итәргә кирәклеген аңлагач катлаулана.

Структурализм да, функционализм да төшенү өчен кулай булган күренешләрне өйрәнү белән шөгыльләнә.
Шул ук вакытта XIX гасыр ахырында – XX гасыр башында физиологик психологияне эшләү, психологик күренешләрне физиологик ысуллар ярдәмендә өйрәнү омтылышлары ясала. Ләкин төгәл бер мәгънәдәге объектив күрсәткечләрне субъектив, психологик яктан төгәл булмаган, үзгәрүчән, каршылыклы күрсәткечләр белән тәңгәлләштерү авыр булганга, әлеге омтылыш уңышсызлыкка очрый. Бу исә күп кенә галимнәрне психологик күренешләрне фәнни яктан өйрәнү мөмкинлегенә шикләнергә мәҗбүр итә.

Нәтиҗәдә психология ике юнәлешкә аерыла. Берсе төгәл фәнни ысуллар ярдәмендә тою һәм зиһенгә алу (восприятие) кебек чагыштырмача гади психологик процессларны өйрәнергә омтылыш ясап карый. Икенче юнәлеш мондый ысуллар белән өйрәнеп булмый торган хәтер, фикерләү кебек югары психик процессларны карый. Әлеге максатларга ирешү өчен интроспекция дигән (латин теленнән introspectare – эчкә карау) үзенчәлекле ысул, ягъни кешенең үзенең психикасы ничек эшләвен күзәтү һәм моның субъектив тасвирламасын бирү уйлап табыла. 

Мондый хәл, фән буларак, психологиянең кризисына китерә.  XX йөз башында психология фәнендә кискен борылыш ясаган ике юнәлеш барлыкка килә. Бу юнәлешләрнең берсе – бихевиоризм – тышкы тәртипне өйрәнә, икенчесе – психоанализ – аңсызлык процессларына туктала.

1.4. Көнбатыш психологиясенең төп юнәлешләре

Бихевиоризм. Бу юнәлешнең исемен behavior – тәртип дигән инглиз сүзеннән Э.Л. Торндайк (1874-1949), Дж. Уотсон (1878-1958)  һ.б. Америка психологлары эшләгән. Бихевиоризмның үсешенә рус галимнәре И.П. Павлов һәм В.М. Бехтеревның рефлекслар табигате турындагы теориясе зур тәэсир ясый.

Бихевиорист галимнәр кешенең аңы, аның фикерләре, хисләре, тойгылары, артык субъектив һәм тикшерелүгә бирелмәгәнгә, объектив чаралар белән теркәлә алмый дип саныйлар. Кеше тәртибендә төгәл күзәтергә һәм терки барырга мөмкин булган әйберләрне генә өйрәнергә мөмкин. Психология алар тарафыннан тәртип турындагы фән буларак аңлана башлый.

Тәртипнең төп схемасы бихевиористлар тарафыннан «S – R: стимул реакция» символларында тасвирланган. Стимул дип организмга һәртөрле тәэсир итүне, ә реакция дип теләсә кайсы җавап гамәлне аңларга мөмкин. Тәртип ешрак әйләнә-тирә дөнья яки ситуация белән билгеләнә торган стимулларның катлаулы җыелмасы буларак аңлана. Реакция гади (мәсәлән, кулны ут ялкыныннан тартып алу) һәм катлаулы була ала. Катлаулы реакцияләргә кеше эшчәнлегенең теге яки бу эш-гамәлне (мәсәлән, ашау, текст язу, уен) үз эченә алган барлык формалары карый. Кеше сөйләмен, тышкы (кычкырып) яки эчке (үз эченнән) булсын, алар шулай ук реакциягә керткәннәр.

Мондый юнәлеш хайваннар һәм кеше психологиясе арасында җитди аермага урын калдырмый. Юкка гына бу юнәлештә эшләүче психологларның хезмәтләрендә, бүгенге көнгә кадәр, хайваннар турында алган мәгълүматлар турыдан-туры кешегә күчерелми.

Алга таба бихевиоризм идеяләрен алга сөргән тикшеренүчеләр «S – R: стимул реакция» формуласы кешенең генә түгел, хәтта хайваннарның да тәртибен һәм эшчәнлеген тулысынча тасвирлый алмавын танырга мәҗбүр булалар. Аларга йогынты ясаучы бик күп факторлар бар. Бүгенге бихевиорист-психологлар фикере буенча, стимул белән реакция арасында арадаш механизм, ягъни фикерләү, хәтер, хыял итү кебек танып белү процесслары бар. Бу идеяләр Э. Толмен (1886-1959), К. Халл (1884-1953), Б. Скиниер (1904-1990) һ.б. кебек күренекле вәкилләре булган необихевиоризм нигезенә яткан.

Бихевиоризм һәм необихевиоризм психологиясенең бөтен тарихы буена өйрәтү белән бәйле сораулар, ягъни бу индивидуаль тәҗрибәне үзләштерү процессы ничек һәм иң яхшы нәтиҗәләргә ирешү шартлары нинди кебек сораулар тора. Бихевиоризмның заманча агымнарының берсе социаль  өйрәтү дип атала. Аңа нигез салучы А. Бандура (1925) кешедә өйрәнү ике юл ярдәмендә: 1) туры юл; турыдан-туры теркәү аша; 2) турыдан-туры булмаганны теркәү, кеше башкаларның үз-үзен тотышын һәм шул үз-үзен тотышның нәрсәгә китерүен күзәткәндә бара дип саный.
Бихевиоризм һәм социаль өйрәтү мәктәбе психологиягә бик күп төгәл, тикшерелә торган фактлар, үткен эксперименталь алымнар бирә. Бу юнәлешләр ярдәмендә психология өйрәнелә торган күренешләрне билгеләү һәм үлчәүнең төгәл ысулларын файдаланучы объектив фән булуга ирешә.

Бихевиоризмны тәнкыйть итү аның тарафдарларының кеше психикасына механик рәвештә каравы, кешенең ихтыяри эмоцияләре, ихтыяҗлары, активлыгы кебек психик күренешләргә әһәмият бирмәве белән бәйле. 

Психоанализ. Бу юнәлешне З. Фрейд (1856-1939) исемле Австрия психиатры һәм психологы нигезли.

З. Фрейд табиб була, һәм психоанализ иң элек неврозларны дәвалау ысулы буларак барлыкка килә. З. Фрейд олы яшьтәге кешеләрнең невротик авырулары балачакта алган психологик травмаларга һәм башка җенестәге өлкән туганнары (әтисе, абыйсы) ягыннан реаль яки уйлап чыгарылган җенси (сексуаль) бәйләнүләр белән бәйле булуына игътибар итә. Мондый травмаларны кешеләр бик авыр кичерә, балачакта моны аңлау тагын да авыррак була. Шуңа күрә травманы барлыкка китергән хатирәләр кеше аңыннан алып ташлана, бу исә кеше тарафыннан аңсыз рәвештә эшләнә. Шулай да алар юкка чыкмый, аңсыз рәвештә булса да яшәүләрен дәвам итә. Алай гына да түгел, алар кеше тәртибенә тәэсир итүче, аны мотивлаштыручы бик актив көч булып китә. Мондый аңсыз хисләрнең һәм мотивларның булуы, З. Фрейд фикеренчә, олы яшьтә невротик симптомлы авырулар китереп чыгара. З. Фрейд һәм аның коллегалары (хезмәттәшләре) пациент әлеге травманы ясаган вакыйганы яңадан кичереп, бу хатирәне яңартканнан соң, авыру симптомнарының юкка чыгуына игътибар итәләр. Өлкән яшьтәге кешенең кичерешләрен аңлау өчен аның балачак тәҗрибәсенә мөрәҗәгать итү З. Фрейдның мөһим ачышы була.

Мондый авыруларны дәвалау өчен З. Фрейд һәм аның хезмәттәшләре төрле ысуллардан, мәсәлән, гипноздан файдаланалар. Шулай да иң нәтиҗәлесе З. Фрейд тарафыннан уйлап табылган ирекле ассоциацияләр ысулы булып чыга. Бу ысулны кулланганда, пациент кушеткада ята, табиб исә аны уена нәрсә килә шуны, аның ничек яңгыравына, нәрсә аңлатуына аерым игътибар бирмичә сөйләүгә этәрә. Невротик симптомнарның сәбәбе аңсызлык даирәсендә яшеренгән булганга, пациент үзе нәрсәнең тышка чыгарылганын сизмәгәнгә, табиб аның сүзләрендә бу яшерен симптомнарны танырга һәм чыгарылган хисләрне яңадан кичерергә ярдәм итәргә тиеш була. Бу вакытта кысрыклап чыгарылган материал бик авыр аңлана. Бу пациент тарафыннан киске каршылыкка очрарга мөмкин. 
Нәкъ менә бу ысул психоанализ исемен ала. Алга таба аңа төшләрне аңлату кушыла. З. Фрейд фикере буенча, төшнең эчтәлеге кешенең аңланмаган проблемаларын ачарга, ә киләчәктә «көнкүреш тормыш психопатологиясе» дип аталган һәртөрле хаталар, ялгыш әйтүләр, үзең белән нәрсә эшләргә яки нәрсә алырга тиешлеген оныту кебек проблемаларны ачыкларга мөмкинлек бирә. Болар барысы да, З. Фрейд фикеренчә, очраклылык түгел, ә аңсызлыкның чагылышы. Аңсызлык тәэсире кеше иҗатында да чагылыш таба. Мәсәлән, психоанализ, кешенең психикасы нормаль халәттә ничек эшләвен аңлау максаты белән, медицинадан күчерелә.

Нәтиҗәдә психоанализ психологик теориягә, ә шуннан соң фәлсәфәнең бер юнәлешенә дә әйләнә. Кеше тәртибе аңлы рәвештә генә түгел, ә бәлки изү, кысрыклап чыгару, аңга билгеле бер кичерешләрне кертмәү нәтиҗәсендә барлыкка килгән аңсыз рәвештәге мотивлар, теләкләр, хисләр белән билгеләнә дигән күзаллау кеше психикасы турындагы уйлануларда чын мәгънәсендә кискен борылыш ясый һәм бүгенге көндә иң киң таралган күзаллау булып санала.

Бу борылышның әһәмиятен характерлап, З. Фрейд биографиясен өйрәнүчеләрнең берсе түбәндәге аңлатманы китерә: «Коперник кешелекне дөньяның үзәгеннән аның кырыена күчерә, Дарвин хайваннар белән туганлыкны танырга мәҗбүр итә, Фрейд исә акылның үз өендә хуҗа булмавын исбатлый»
. Мондый бәя белән психоанализның фән үсешендә генә түгел, ә ХХ гасыр иҗтимагый аңы, мәдәнияте алгарышындагы ролен тикшергән күп кенә башка авторлар да килешә.
Нинди хисләр, теләкләр, мотивлар кысрыклап чыгарыла соң? Ни өчен мондый кысрыклап чыгару барлыкка килә? З. Фрейд алар кеше һәм аның тирә-яктагылары өчен кыйммәтле булган культура нормаларына, күзаллауларга туры килмәгәнгә шулай була дигән нәтиҗәгә килә. З. Фрейд карашынча, бу, иң элек, җенси характердагы хисләргә һәм мотивларга карый. Фрейд буенча, нәкъ менә сексуаль эчтәлек символларда, ялгыш сүзләрдә һәм мәзәкләрдә яшерелгән (З. Фрейдның «ялгыш сүз» (оговорка) дигән танылган гыйбарәсе дә шушыннан).

З. Фрейд кеше организмының яшәешенә юнәлеш бирә торган ике төп мотивлаштыручы көч бар дип саный. Бу – яшәү инстинктлары һәм үлем инстинктлары. Беренчесенә сексуальлек (яки киңрәк – эрос) карый. Икенчесенә тышка (агрессия, нәфрәт) һәм үз эченә (мазохизм, үз-үзенә кул салу) юнәлдерелгән деструктив, җимергеч көчләр керә. Бу ике тенденция психик энергия белән идарә итә, һәр инстинктның үз энергия чыганагы бар. Яшәү инстинктлары белән бәйле психик энергия либидо (латин теленнән: libido – теләк, омтылыш) дигән исем ала. Үлем инстинктлары белән бәйле психик энергиянең исеме юк. Яшәү инстинкты белән үлем инстинкты һәрвакытта да каршылыкта, көрәштә тора.

Яшәү инстинктының сексуаль теләкләр белән бәйләнеше турында күзаллау З. Фрейдны кешенең сексуальлеге җенси өлгергәнлек җиткәч кенә күренмәвен, ә бәлки аның белән бергә тууын һәм менә нәкъ аның кеше үсешендә этәргеч көч булып торуын аңлауга китерә. 

Шул ук вакытта З. Фрейд сексуальлекне җенси акт белән генә чикләми. Ул аны киңрәк – тәннең төрле әгъзаларыннан ләззәт алу дип аңлый. Кеше үзенең инстинктив теләкләрен канәгатьләндерү омтылышы  белән туа.  Ул З. Фрейдның ләззәтләнү принцибы дип атаган принцибы белән эш итә. Ләкин алга таба әлеге принцип җәмгыять таләпләренә яраклашуны, психик тормышның аңлы якларын үз эченә алган чынбарлык таләпләре белән каршылыкка керә. Бала кечкенәдән үзенең турыдан-туры теләкләрен тыярга һәм үзен таләпләргә туры китереп тотарга өйрәнә. Үсеш барышында ул акрынлап ләззәтләнү принцибыннан чынбарлык принцибына күчә. Шул рәвешле, чынбарлык принцибына туры килмәгән һәм тирәлектә гаепләнә торган, ягъни сексуаль булган теләкләр, импульслар кысрыклап чыгарыла.

 З. Фрейд карашы буенча, психика өч өлештән тора: ид, эго һәм супер-эго, яки Ул, Мин // чиктән тыш Мин (сверх-Я). «Ид», яки «Ул» (Оно) – психик тормышның аңлашылмый торган иң гади (примитив) өлеше.  Нәкъ менә монда һәм сексуаль, һәм агрессив инстинктлар урын ала. З. Фрейд аны зур көчләр кайнап торган казан белән чагыштыра: «Ид кыйммәтләрне, яхшылык һәм яманлыкны, әхлак нормалар танымый»
.  Шуңа күрә «Ул» (Оно) бары тик ләззәтләнү принцибына нигезләнеп һәм чынбарлык белән исәпләшмичә эш итә. 

Идтан аермалы буларак, эго, яки «Мин», ид һәм тышкы дөнья арасында үзенчәлекле арадашчы буларак хезмәт итеп, чынбарлык принцибын күздә тота. Эго идтан килә торган импульсларны тоткарлый, аларны канәгатьләндерүнең турыдан-туры булмаган урау юлларын таба. Эго («Мин») ид («Ул») белән бик тыгыз бәйләнгән, ул аннан энергия ала һәм идтан килүче омтылышларны канәгатьләндерүгә хезмәт итә. З. Фрейд язганча, «Мин» «Ул»га карата үзеннән көчле атны җиңәргә тиеш булган җайдакка охшаган; аерма бары тик шунда: җайдак моны үз көчләре белән башкарырга тырыша, «Мин» исә чит көчләр ярдәмендә эшли; җайдак аты, белән хушлашырга теләмәсә, ат теләгән урынга барырга мәҗбүр була; шул рәвешле «Мин»не «Ул»ның ихтыяры булган кебек эшкә җигә». Шул ук вакытта, ат җайдакны җиргә төшереп таптамасын өчен, ул аның хәрәкәт итүен контрольдә тотарга һәм юнәлеш бирергә тиеш була. Шуңа күрә эго идтан килә торган импульсларга юнәлеш бирергә һәм контрольдә тотарга тиеш.

Супер-эго, яки чиктән тыш Мин баланың – ата-аналары сеңдергән тәртип нормалары һәм кыйммәтләрен үзләштерүе барышында эгодан үсеш ала. Супер-эгоның төп өч вазифасы – әхлакый аң, идеаллар формалашу һәм үзкүзәтү. Супер-эго формалашып беткәннән соң, аңарчы ата-аналар тарафыннан башкарыла торган бала тәртибенә контроль ясау функциясен соңыннан бала үзе мөстәкыйль рәвештә башкара башлый. Супер-эгоның беренче билгеләре бала гомеренең икенче елында ук күренә. Ләкин супер-эгоның  тулысынча барлыкка килүен З. Фрейд Эдип комплексын җиңеп чыгу белән бәйли. Эдип – борынгы грек мифологиясе каһарманы. Ул, әтисен үтереп (әтисе икәнен белмичә), үз әнисенә (аның кем икәнен белмичә) өйләнә. З. Фрейд өчтән биш яшькә кадәр һәрбер ир бала шундый хисләр кичерә: ул әнисен ярата һәм әтисен нәфрәт һәм курку хисен тудырган көндәше буларак кабул итә, дип саный. Аның җәзасыннан куркып, малай үзен әтисенә тиңли, идентификацияли башлый һәм аның тәртип нормаларын үзләштерә. Кыз балаларда шулай ук әнисенә карата дошманлык, әтисенә карата мәхәббәт хисләре туарга мөмкин, ләкин аларда бу артык сизелерлек булмый. Соңрак К. Юнг исемле психоаналитик кыз бала кичерешләре комплексын Электра комплексы дип атый. Электра – борынгы грек мифлологиясе героинясы, ул, әнисе тарафыннан үтерелгән әтисе өчен үч алу максаты белән, ир туганы Орестны әнисен үтерергә мәҗбүр итә.

Ид – тулысынча аңсызлык даирәсенә һәм супер-эго өлешчә аңлылык өлкәсенә, өлешчә аңсызлык  даирәсенә карый. Эго идтан килә торган омтылышлар арасындагы көрәш өчен үзенә күрә мәйдан, супер-эгодан камиллек таләпләренә һәм чынбарлыкка туры килү зарурлыгы булып китә. Ситуация артык киеренке була башлагач, эчке конфликт травматик характер ала.

З. Фрейд идеяләрен тәнкыйтьләү, беренче чиратта, психика үсешендә сексуальлек ролен яңадан бәяләү һәм иртә балалык кичерешләренә әһәмият бирү белән бәйле. Моны инде аның эшен дәвам итүчеләр дә күрсәткән була.

Мәсәлән, К.Г. Юнг (1875-1961) либидоның асылын аңлауда З. Фрейд белән килешми.  Ул, З. Фрейд санаганча, либидо сексуаль энергияне генә түгел, ә бәлки сексуаль импульсларның бер өлешен тәшкил иткән яшәү энергиясен дә характерлый дип әйтә. З. Фрейдтан аермалы буларак, К. Юнг аңсызлыкның асылын икенче төрле итеп аңлаган. Ул З. Фрейд тасвирлаган «шәхси аңсызлыктан» тыш «күмәк аңсызлык» булуын да күрсәтә. Күмәк аңсызлык – кешелек тәҗрибәсен үз эченә алган психиканың бер өлеше. Ул барлык кешеләр өчен уртак булып тора һәм нәсел буенча күчә. Күмәк аңсызлык архетип дип аталган үзенчәлекле берәмлекләр рәвешендә яши. Архетиплар төрле халыкларда гомуми темаларга иҗат ителгән күзәтелгән мифларда һәм әкиятләрдә чагылыш таба.

К.Г. Юнгның иң әһәмиятле ачышларыннан берсе булып кешеләрнең психологик типларын – тышка юнәлдерелгән экстравертлар һәм үз эченә юнәлдерелгән интровертларны аерып чыгару тора. Бу типология бүген соционика дип аталган аерым бер фән кысаларында эшләнә.

З. Фрейдның икенче дәвамчысы А. Адлер (1870-1937) үсешне хәрәкәткә китерүче көч итеп өстенлеккә омтылыш һәм үзеңне кимчелекле итеп тою хисен саный. Ул – бала дөньяга ярдәмгә мохтаҗ булып, билгеле бер ышанычсызлык һәм җитешсезлек хисе белән туа дип саный һәм моны аның көчсезлеге һәм тирәлеккә бәйлелеге белән аңлата. Әлеге хис өстен итеп тоюга, ягъни үз-үзеңне раслауга омтылыш уята.

Психоанализның мөһим бер тармагы булып неофрейдизм тора. Неофрейдистлар үсеш процессында сексуаль факторларның төп ролен инкарь итәләр. Алар социаль факторларга – баланың, бигрәк тә гомеренең беренче елларында, өлкәннәр белән аралашу үзенчәлекләренә [К. Хорни, (1885-1953), Г.С. Салливен (1892-1949)], социаль даирә, аның кыйммәтләре характеристикасына  [Э. Фромм (1900-1980)] игътибар бирәләр.

Үсеш проблемалары белән шөгыльләнгән психоаналитиклар арасында аерым урынны Э. Эриксон (1902-1994) исемле Америка психологы алып тора. Ул кеше шәхесенең туганнан алып үлеменә кадәр оригиналь концепциясен эшли. Э. Эриксон фикеренчә, бу процессның нигезендә тәңгәллек алу, ягъни кешенең үзен җитеш, вакыт эчендә үзеңә тәңгәл, төрле ситуациядә үз «Мине» белән идарә итә белүче, алдына тормыш куйган бурычларны хәл итүгә сәләтле шәхес итеп күзаллаулары ята.

Психоанализ бик нык үскән һәм бүген дә үсеш ала. Ул бүгенге психологларның күптөрле юнәлешләренә генә тәэсир итеп калмый, аның фәлсәфә, мәдәният, сәнгать, хәзерге вакытның иҗтимагый аңына да йогынтысы зур була.

Гештальтпсихология. Гештальтпсихология ХХ гасырның башында Германиядә барлыкка килә. Аны нигезләүчеләр М. Вертгеймер (1880-1943), К. Коффка (1886-1967), В. Келер (1887-1967) була. Бу юнәлешнең исеме «гештальт» сүзеннән барлыкка килгән (нем. Gestalt – форма, образ, структура). Әлеге юнәлеш вәкилләре фикере буенча, психика тулы, бөтен (целостный) структуралар (гештальтлар) күзлегеннән чыгып өйрәнелергә тиеш.

Алар өчен иң мөһиме булып гештальтның төп сыйфатларын аның аерым билгеләрен кушу юлы белән генә аңлап булмый дигән күзаллау тора. Бөтен аерым өлешләрнең суммасына принципиаль рәвештә тәңгәл килми, моннан тыш, бөтен – аның өлешләренең суммасыннан аермалы буларак, бөтенләй башка нәрсә. Нәкъ менә бөтеннең сыйфатлары аның аерым өлешләренең сыйфатларын билгели. Мәсәлән, төрле музыка тавышларының эзлеклелеге генә музыкаль көй була алмый.

Шәхес психологиясенә карата гештальтпсихология идеяләре немец, ә аннан соң Америка психологы К. Левин (1890-1947) тарафыннан эшләнә.

Ж. Пиаженың генетик психологиясе.  Швейцария психологы Ж. Пиаже (1896-1960) интеллектның үсеш теориясен эшли. Аны баланың әйләнә-тирә дөньяны танып белү һәм аңлау процессы, бу процесста аның фикерләве ни рәвешле формалашуы кызыксындыра.

Ж. Пиаже үсешне баланың әйләнә-тирә дөньяга яраклашу (адаптациясе) барышында карый. Ул бу яраклашуның үзәк моменты булып аң үсеше тора дип, чөнки бары тик аң үсеше генә дөнья турында күзаллау һәм аны аңлауны булдыра. Адаптация – баланың әйләнә-тирә мохит белән үзара бәйләнешенең актив процессы. Бала, үскәндә, даими рәвештә яңа ситуацияләр, бурычлар, мәсьәләләр (проблемалар) белән очрашып тора. Аларның хәл ителеше балада булган билгеле бер балансны боза, шуңа күрә, сабыр холыклылык хисен яңадан кайтару максаты белән, ул бу мәсьәләгә карата яңа җаваплар эзли башлый.

Баланың фикер үсеше берничә стадия уза, аларның һәркайсы бер-берсеннән нык аерылып тора. Ул нерв системасының өлгерүе, төрле кешеләр белән аралашу тәҗрибәсе формалашуы, әйләнә-тирә дөньяның предметлары, объектларына ия булу белән тәэмин ителә. Ж. Пиаже теориясе психологиянең, аеруча балалар психологиясенең алдагы үсешенә зур йогынты ясый.

Когнитив психология. Бу юнәлешнең исеме cognitio – белем, танып белү мәгънәсендәге латин сүзенә барып тоташа. Аның барлыкка килүе һәм үсеше компьютер техникасының барлыкка килүе һәм идарә итү процессларының гомуми закончалыклары, шулай ук информацияне җиткерү турындагы фән буларак кибернетиканың үсешенә бәйле. Когнитив психология кешенең үз-үзен тотышының танып белү схемаларына (когнитив карталар) бәйлелеген карый. Бу танып белү схемалары аңа әйләнә-тирә дөньяны кабул итәргә һәм биредә үз-үзеңне дөрес тоту ысулларын сайларга мөмкинлек бирәләр. Бу юнәлеш бүгенге көндә зур үсеш ала, һәм аның билгеле бер танылган лидеры юк. Когнитив психологияне, иң беренче чиратта, кешенең катлаулы, күптөрле эчке дөньясын артык гадиләштереп, аны чагыштырмача гадиләштерелгән схемалар һәм модельләр буларак карап, кешенең баш миен машина белән тәңгәлләштерүдә тәнкыйтьлиләр.

Гуманистик психология. Гуманистик психология Америка психологиясендә ХХ гасырның 60 нчы елларында барлыкка килә. Бу юнәлеш кеше үсешенә яңача карауны төп идея буларак игълан итә. Ул кеше табигатен оптимистик юнәлештә аңлауга нигезләнгән: һәр кешенең иҗади мөмкинлекләренә, иҗади көчләренә, үзенең язмышын аңлы рәвештә сайлап ала һәм төзи алуына ышану. Бу юнәлешнең исеме дә латин теленнән humanus – кешелекле  сүзенә бәйле. Әлеге юнәлешнең иң күренекле вәкилләре булып К. Роджерс (1902-1987) һәм А. Маслоу (1908-1970) тора.

1.5. Рус психологиясе үсеше 

Рус психологиясе дөнья психологиясе кебек үк төп ике юнәлеш – дини-фәлсәфи һәм фәнни-табигый юнәлешләрдә үсә. Беренче юнәлеш танылган рус фәлсәфәчесе В. Соловьев (1853-1900) идеяләренә барып тоташа. Бу юнәлеш вәкилләре Н.Я. Грот (1852-1899), Г.И. Челпанов (1862-1936), Л.М. Лопатин (1855-1920), Н.О. Лосский (1870-1965) һ.б. психологиянең төп предметы булып кешенең күңеле, аның эшчәнлеге тора дип саныйлар, ә төп ысул буларак интроспекцияне аерып чыгаралар.
Икенче юнәлеш кеше психикасы объектив-эксперименталь тикшерү идеяләре белән бәйле. Аның вәкилләре – күренекле рус физиологлары И.М. Сеченов (1829-1905), В.М. Бехтерев (1857-1927), И.П. Павлов (1849-1936), А.А. Ухтомский (1875-1942). Аларның идеяләре В.М. Бехтерев нигезләгән рефлексология дигән фәнни юнәлеш нигезенә ята. Бу юнәлештә эшчәнлеккә этәргеч бирә торган тышкы ярсыткычлар белән мөнәсәбәттә баш мие кабыгы катнашында үтә торган рефлекслар психологиянең өйрәнү предметы буларак карала. Психик эшчәнлек нерв процесслары узу белән бәйләнештә өйрәнелә, ә психик күренешләрне аңлату өчен югары нерв эшчәнлеге физиологиясенең теорияләре кулланыла.
Моның белән бергә башка юнәлешләр дә үсеш ала. Аларның тарафдарлары кеше үсешенең тулаем картинасын аңларга мөмкинлек биргән психик күренешләрне өйрәнүнең башка ысулларын табарга омтылышлар ясыйлар. А.Ф. Лазурский 1911 елда (1874-1917) табигый эксперимент схемасын тәкъдим итә («Психология методлары» темасын кара). Бу идеяләр балаларның психик үсешен өйрәнү вакытында әйдәп баручы ысул буларак күзәтү ысулын үстерүгә багышланган М.Я. Басов (1892-1931) хезмәтләрендә дәвам ителә.

Октябрь революциясеннән соң рус психологиясе үз үсешен бик нәтиҗәле дәвам итә. Бик күп мәктәп һәм юнәлешләр барлыкка килә. Ләкин акрынлап, аеруча 30-50 нче елларда, рус психологиясе, фән һәм мәдәниятнең башка өлкәләре кебек үк, көннән-көн ныграк идеологик басым астында кала, фән белән идарә итүнең административ ысуллары күпләп кертелә башлый. 

Идеалистик психологиянең, ягъни күңел турындагы фән буларак психологиянең барлык юнәлешләре тыела. Аларны нигезләүчеләр институт һәм университетлардан куыла. Совет психологиясенең бердәм фәлсәфи-методологик нигезе буларак марксизм алга чыгарыла. Физиологик аңлатмаларның әһәмияте артык көчәйтелә. Алай гына да түгел, алар теләсә кайсы психологик күренешләрне тикшерүдә үзәк звено буларак карала башлый.

Психология фәненә  ВКП(б) ҮКның «Наркомпрос системасында педологик бозылганлыклар турында»гы Карары (1936) һәм Берләшкән фәнни сессия һәм СССР Медицина фәннәре академиясе карары И.П. Павлов тәгълиматын психологиянең үсеше өчен дә мөмкин булган бердәнбер дөрес тәгълимат дип игълан итеп зур зыян сала (1950).

Ләкин психология, идеологик диктатка да карамастан, үсешен дәвам итә. Ул, инде алда әйтелгәнчә, бердәм методологик базага – кешенең иҗтимагый-тарихи һәм социаль барлыгы һәм яшәешенең нигезе булган эшчәнлек турындагы марксистик-ленинчыл тәгълиматка нигезләнә. Ләкин шушы гомуми нигездә төрле мәктәп һәм юнәлешләр үсеш алган, психологиянең дөнья психологиясенә зур өлеш керткән төрле өлкәләре формалашкан.

Тарихи-мәдәни концепция. Бу концепциягә Л.С. Выготский (1896-1934) нигез сала. Әлеге концепция буенча кеше психикасы тарихи-мәдәни характерга ия.  Кешелек яшәү дәверендә кешенең дөнья, тирә-ягындагы башка кешеләр, үзе белән мөнәсәбәтләр булдыруда катнашкан билгеле бер чараларны эшли. Бу чаралар кеше культурасын тәшкил иткән төрле предметлар белән эшләү ысулларында да (мәсәлән, кашык тоту), кеше эшчәнлегенең катлаулырак ысулларыннан башлап фәннең иң югары үрнәкләре, сәнгать әсәрләрендә дә гәүдәләндерелгән. Шуңа күрә психологиянең югары формалары – турыдан-туры булдырылмаган формалар.

Л.С. Выготский фикере буенча, бала бары тик өлкән кеше белән хезмәттәшлек иткәндә генә кеше буларак формалаша. Баланың психик үсеше – иң беренче чиратта, аның культура үсеше, мәдәни яктан предметлар белән бирелгән гамәл чараларын үзләштерү, үз психик эшчәнлегең белән идарә итү ул. Моның нәтиҗәсендә кешенең югары психик функцияләре үсә һәм шәхес формалаша.

Логик хәтер, төшенчәле фикерләү, ихтыярлы дикъкать кебек югары психик функцияләр, Л.С. Выготский терминологиясе буенча, гади, элементар, «натураль» формалардан аерылып тора. Югары психик функцияләр иң элек тышкы предметлы эшчәнлектә барлыкка килә, кешеләрнең үзара аралашуында билгеләр, ягъни мәдәният тарафыннан тудырылган чаралар һәм ысуллар аркылы эшләнә. Билгенең универсаль формасы булып сүз тора. Шуннан соң гына ул, психик үсешнең эчтәлеге булып, эчке, психик планга күчә. Бу югары психик функциянең үсү канунын Л.С. Выготский түбәндәгечә тәгъбир итә: «Һәр югары психик функция кешенең үз-үзен тотышы үсешендә ике тапкыр чагылыш таба: башта коллектив тәртип функциясе, хезмәттәшлек һәм үзара мөнәсәбәтләр формасы буларак, социаль яраклашу чарасы буларак, ягъни интерпсихологик категория буларак, ә аннан соң, икенче тапкыр, баланың үз-үзен индивидуаль тотышы ысулы, шәхси яраклашу чарасы, тәртипнең эчке процессы буларак, ягъни интрапсихологик категория буларак чагылыш таба»
.

Мондый якын килү күп очракта субъектив психологик күренешләрнең объектив өйрәнүгә «бирешмәве» проблемасын хәл итә. Ул рус психологиясенең күп юнәлешләренә үз өлешен кертә.

Әлеге теория үсеше юнәлешләренең иң мөһиме булып А.Н. Леонтьев (1903-1979) тарафыннан эшләнгән эшчәнлек теориясе ята. А.Н. Леонтьев эшчәнлекне кешенең дөньяга мөнәсәбәтен күрсәтүче һәм аның ихтыяҗларын канәгатьләндерүче – әйләнә-тирә чынбарлык белән актив бәйләнеш буларак карый. Кешенең психик үсеше аның эшчәнлеге үсеше процессын тәшкил итә.

А.Н. Леонтьев үсешнең төрле этапларында үзәк, төп рольне үтәгән һәм бу этапта бала шәхесенең, аңының формалашуына зур йогынты ясаган әйдәп баручы эшчәнлек теориясен эшли. Мондый эшчәнлектә мәктәпкәчә яшьтәге балалар өчен – уен, ә түбән сыйныф укучылары өчен уку үзәктә тора.

Бу юнәлештә П.Я. Гальперин (1902-1988), А.Р. Лурия (1902-1977), Д.Б. Эльконин (1904-1984), А.В. Запорожец (1905-1981), Л.И. Божович (1908-1981), В.В. Давыдов (1930-1998) һ.б. рус психологлары эшли.

Аң һәм эшчәнлек бердәмлеге. Алда әйтелгәнчә, фән буларак нигезләнүеннән башлап, психологияне борчыган иң төп сорауларның берсе булып аң күренешләренең объектив рәвештә өйрәнелмәве мәсьәләсе тора. Рус фәлсәфәчесе һәм психолог С.Л. Рубинштейн (1899-1960) әлеге мәсьәләне хәл итүгә түбәндәгечә якын килә: ул аң һәм эшчәнлек бердәмлеге принцибын психологиянең төп аңлатма принцибы буларак тәгъбир итә. С.Л. Рубинштейн өчен эшчәнлек – иң элек, әйләнә-тирә дөньяны үзгәртүгә корылган күренеш. Кеше хезмәттә «кешеләштерелгән» даирәне, мәдәниятне, үз психикасын барлыкка китерә, әйләнә-тирә дөньяны да, үзен дә үзгәртә. Шуңа күрә, аңны өйрәнү өчен, фәкать күзәтүгә бирелә торган теге яки бу якларны гына тасвирларга түгел, ә бәлки объектларда конкрет эшчәнлек барышында үзгәрешләрнең ничек барлыкка килүен анализларга кирәк. Бу психологик тикшеренү ысулын С.Л. Рубинштейн тәэсир итү һәм өйрәнү ысулы дип атый.

С.Л. Рубинштейн психик күренешләрне тирәлекнең тәэсиреме яки эчке факторлар билгелиме, дигән сорауга үз җавабын бирә. Ул шул чакта психологияне генә түгел, табигать фәннәрен дә  (Т.Д. Лысенко теориясен искә төшерик) колачлап алган идеологик караш – тирәлекнең ролен абсолютлаштыруга каршы чыга. Моңа каршы ул тышкы сәбәпләрнең объектка, шул исәптән эчке шартлар аша кеше психикасына тәэсир итү принцибын тәкъдим итә.
Индивидуаль аермалар принцибы. Бу юнәлеш рус психологиясендә Б.М. Теплов (1896-1965), В.Д. Небылицын (1930-1972), В.С. Мерлин (1892-1982) исемнәре белән бәйле. Әлеге юнәлештә эчтәлекле психологик хезмәт булып И.П.Павловның югары нерв эшчәнлеге типлары турындагы теориясе тора. Аның нигезендә индивидуаль-психологик аермалар психологиясе, яки дифференциаль психология эшләнә. Бу теория нигезендә темперамент типлары теориясе, сәләтләр теориясе яңадан эшләнә. Сәләтләр нигезендә тумыштан бирелгән хасиятләр ятуы күрсәтелә, ләкин сәләтләрнең реаль үсеш алуы бары тик бу сәләтләрне гамәлгә кую һәм формалаштыру мөмкинлеген барлыкка китерә торган эшчәнлектә генә тормышка ашырыла.

Мөнәсәбәтләр психологиясе. Бу теорияне рус психологы, психоневролог һәм психотерапевт В.Н. Мясищев (1892-1973) нигезли. Ул һәр кеше, туган мизгеленнән алып, иҗтимагый мөнәсәбәтләр системасына кертелә дип саный. Бу мөнәсәбәтләр аның әйләнә-тирә дөньяга, башка кешеләргә һәм үзенә субъектив мөнәсәбәтләр формалаштыра. Шул рәвешле формалаша торган мөнәсәбәтләрнең эчке системасы кеше шәхесенең үзәген тәшкил итә, һәм кеше шәхесенең үзенчәлекләрен холык, сәләтләр яки темперамент түгел, ә  нәкъ менә ул билгели. Ул кешенең чын мөнәсәбәтләре билгеле бер вакытка кадәр чагылыш тапмаска да мөмкин дип саный, алар потенциаль рәвештә яши һәм кеше үзе өчен мөһим булган ситуациядә генә ачыла.

Шул ук вакытта В.Н. Мясищев шәхесне катып калган, бөтенләе белән формалашкан психик берәмлек итеп карамый. Ул аның динамикалылыгын тышкы, беренче чиратта, социаль йогынтылар нәтиҗәсендә үзгәрүчәнлеген ассызыклый.

Комплекслы дисциплина буларак кеше турында белем (человекознание). Бу юнәлеш Б.Г.Ананьев (1907-1972) тикшеренүләрендә эшләнә. Ул кешене бөтен тулылыгында өйрәнү аерым бер комплекслы дисциплина – кеше турындагы фәннәр комплексын берләштерүче кешелек турында белем кысаларында кешелек тарихы һәм Галәм үсеше белән берлектә караганда гына тормышка ашырыла ала, дигән күзаллаудан чыгып эш итә.

1.6. Психология өлкәләре
Хәзерге фәннәрнең күбесенең структурасын (төзелешен) агач рәвешендә күзаллап була. Агачның кәүсәсен әлеге фәннең төп төшенчәләрен ачыклаучы һәм фән тарафыннан аерылган закончалыклар билгеләүче белемнәр, күп ботакларын исә аерым сорауларга, эшчәнлекнең аерым өлкәләренә карый торган бүлекләре һ.б. тәшкил итә.

Хәзерге психологиянең агачы күптармаклы. Аның кәүсәсе булып гомуми психология тора. Психологиянең бу бүлеге гомуми психологик закончалыкларны, психологиянең төп төшенчәләрен өйрәнә һәм тасвирлый, аның методик аппаратын нигезли һәм билгели. Гомуми психология – аның барлык башка өлкәләренең нигезе. Бүген бу өлкәләр бик күп. Без аларның барысын санамабыз. Кайберләрен генә күрсәтербез.

Дифференциаль психология кешеләр арасында индивидуаль-психологик аермалыкларны өйрәнә. Аерым индивидлар арасындагы аермалар да, билгеле бер төркемнәр (мәсәлән, ир-атлар һәм хатын-кызлар, төрле профессия вәкилләре, төрле социаль, милли, этник төркемнәр) арасындагы аермалар да тикшерелә. Әлеге аермалыкларның алшартлары һәм сәбәпләре ачыклана. Иң еш очрый торган билгеләр нигезендә билгеле бер типологияләр төзелә. Бу өлкәдә алынган белемнәр практиканың күп кенә өлкәләре, шул исәптән мәктәп өчен дә әһәмиятле. 

Медицина психологиясе авыруның барлыкка килүе һәм ничек үтүе белән бәйле психологик закончалыкларны өйрәнә, авыруларның – кеше психикасына, психологик факторларның кешенең физик, соматик хәленә тәэсирен өйрәнә. Мәсәлән, күп кенә авыруларның (инфаркт, ашказаны җәрәхәте, астманың) психологик сәбәпләргә бәйле булуы билгеле.

Нейропсихология кеше миенең төзелеше, эшчәнлегендәге үзгәрешләрнең, яшь буенча җитлекмәүнең кешенең психик эшчәнлегенә һәм үз-үзен тотышына тәэсирен тикшерә. Нейропсихология балалар белән эшләгәндә бик зур әһәмияткә ия, чөнки укуда һәм үз-үзен тотышында күп кенә авырлыкларны ачыкларга һәм сәбәпләрен юк итәргә мөмкинлек бирә.

Социаль психология  билгеле бер социаль төркемнәргә (дуслык, уку, һөнәр, милләт, раса һ.б. буенча) караган кешеләрнең психологик үзенчәлекләре, тәртибе һәм эшчәнлеген өйрәнү белән шөгыльләнә. Балалар төркемнәре аерым өйрәнелә.

Әлеге төркемнәрне, аларның эшчәнлеген һәм үсешен, шулай ук аралашу төрләрен, кешеләр арасындагы шәхесара мөнәсәбәтләр дип аталган үзара мөнәсәбәтләрне өйрәнү эшләре алып барыла. Социаль психологлар теге яки бу предприятиедәге, оешмадагы психологик климатны, бу климатның хезмәткәрләр, җитәкче һәм хезмәткәрләр арасындагы мөнәсәбәтләргә бәйлелеген, кешеләрнең психологик халәтенә тәэсирен, эшчәнлекләренең уңышлылыгын өйрәнәләр. Мәсәлән, социаль психологлар мәктәп директоры һәм укытучылар арасындагы мөнәсәбәтләрнең, бу турыда беркем белмәгән очракта да, балалар арасындагы мөнәсәбәтләргә тәэсир итүен күрсәтәләр һәм мәктәпнең психологик климатын билгелиләр.

Бу өлкә кысаларында гаилә төзү, тормыш иптәше сайлау үзенчәлекләрен яктырта торган гаилә психологиясе актив үсеш ала. Ир белән хатын, ата-ана һәм бала, гаиләдә буыннар арасындагы мөнәсәбәтләр, каршылыкларның сәбәпләре һ.б. тикшерелә.

Психодиагностика – кешенең психологик үзенчәлекләрен ачыклау һәм үлчәү ысулларын, чараларын эшли торган, әлеге чараларны гамәлдә куллану мөмкинлекләрен өйрәнә торган өлкә. Психодиагностика кешедә билгеле бер индивидуаль-психологик характеристикаларны ачыкларга һәм үлчәргә мөмкинлек бирә: фикерләү сәләтенең үсеш дәрәҗәсе, сәләтләре, шәхес билгеләре, кызыксынулары. Психодиагностика ярдәмендә турыдан-туры күзәтүләрдән яшеренгән тәртип, гамәлләрне, эшчәнлектә, шул исәптән уку, аралашу эшчәнлегендә дә уңыш яки уңышсызлыкны ачыклап була.

Мәктәптә эшләү өчен, яшь чорлары һәм педагогик психология өлкәсеннән белемнәр аерым әһәмияткә ия.

Яшь чорлары психологиясе, яки үсеш психологиясе онтогенез дәвамында кеше психикасын һәм аның үзенчәлекләре үсешен өйрәнә. Онтогенез – аерым бер организмның туган көненнән алып үлеменә кадәр индивидуаль үсеш процессы. Әлеге термин психологиядә генә түгел, физиология, медицина, биологиядә дә кулланыла. Яшь чорлары психологиясе үз эченә балалар психологиясен, өлкән кешенең индивидуаль үсеш психологиясен һәм картлык психологиясен ала. Ул психологик үсеш закончалыкларын, һәр яшьнең психологик үзенчәлекләрен өйрәнү белән шөгыльләнә, төрле яшь этапларында (чорларында) төрле психологик структураларның ни рәвешле формалашуын, эшләүләрен һәм таркалуын, һәр этапта төрле психологик берәмлекләрнең үзара бәйләнешен, бер яшь чорыннан икенчесенә күчү ничек баруын ачыклый.

Педагогик психология уку-укыту һәм тәрбия психологиясен үз эченә ала. Ул укыту һәм тәрбия барышының шәхес сыйфатлары формалашуына, кешенең танып-белү мөмкинлекләренә, аның сәләтләре һәм кызыксынуларының үсешенә тәэсирен өйрәнә, укыту һәм тәрбиянең психологик закончалыкларын, анда индивидуаль-психологик үзенчәлекләрне ачыклый. Педагогик психология шулай ук педагог һәм укучылар арасындагы үзара мөнәсәбәтләрнең үзенчәлекләрен, шулай ук укытучы психологиясен дә өйрәнә.

Психология өлкәләре арасында аерым урынны парапсихология алып тора. Ул билгеле булган фәнни белемнәр ярдәмендә аңлатып булмаган психик күренешләрне өйрәнә. Шуңа күрә психологиянең бу өлкәсе исемендә  «ягында, янәшәсендә» мәгънәләрендә аңлашылган «пара» дигән грек сүзе бар. Бу – иң беренче чиратта, органнарның мөмкинлекләреннән узып китә торган экстрасенсор кабул итү, шулай ук физик процессларга, шул исәптән кешенең авыруларына, аларның кәефенә, якыннары белән үзара мөнәсәбәтләренә турыдан-туры психик тәэсир итү методлары. Әлеге күренешләрне өйрәнү һәм аңлату – психология фәненең иң кызыклы мәсьәләләренең берсе.

1.7. Теоретик һәм гамәли психология

Башка фәннәр кебек үк психология дә ике зур бүлеккә аерыла. Бер психологлар – теоретик тикшеренүләр белән, икенчеләре әлеге тикшеренүләрнең нәтиҗәләрен гамәлдә куллану белән шөгыльләнәләр. Шуңа бәйле рәвештә теоретик һәм гамәли психология аерылып чыга. Беренчесенең бурычы булып закончалыкларны, психологик механизмнарны ачыклау, теорияне эшләү тора. Гамәли психологиянең бурычы – үзләштергән белемнәрне тормышның төрле өлкәләрендә куллану.

Психология өлкәсендәге белемнәр һәр кешегә кагыла. Алар профессиональ эшчәнлектә дә, шәхси тормышта да, башка кешеләр белән мөнәсәбәттә дә кулланыла ала. Ләкин бу процесста  психологик белемгә генә ия булмыйча, аларны гамәлдә дә куллана белгән белгеч-психологның катнашуы таләп ителә.

Практик психологлар балалар бакчаларында, мәктәпләрдә, заводларда, хастаханәләрдә, махсус консультацияләрдә, армиядә, идарә системаларында, гаиләгә ярдәм итү хезмәтләрендә һ.б., ягъни кеше эшчәнлегенең барлык өлкәләрендә диярлек эшлиләр. Аларның эше практикада очрый торган төрле сорауларга җавап бирү белән бәйле.

Балалар бакчаларында, мәктәпләрдә, колледжларда, профессиональ-техник көллиятләрдә, балалар йортларында эшли торган психолог мәгариф өлкәсендә эшләүче психолог, яки балалар практик психологы дип атала. Ул бик күп проблемаларны хәл итү белән шөгыльләнә. Психолог балаларның сәләтен ачыкларга һәм үстерергә булыша, төп психик процессларны – дикъкать, хәтер, фикерләү һ.б. торгызырга ярдәм итә. Ул укучының ни өчен үз мөмкинлекләреннән түбәнрәк укыганын билгели ала, балаларның теге яки бу уку материалын үзләштерә алмавы, үзен тәртипсез тотуы, сыйныфташлары белән дус булмавы сәбәпләрен ачыклап кына калмый, аңлатып та бирә. Психолог бала үсешендә төрле тайпылышларның барлыкка килүен кисәтү мөмкинлегенә дә ия. Бу эш психологик профилактика дип атала.  Ул шулай ук булган тайпылышларны җиңү юнәлешендә дә эш алып бара. Мондый эш психологик коррекция (дөресләү) дип атала. Ләкин психолог моның барысын да педагог белән якын хезмәттәшлектә генә эшли ала. Нәкъ менә аларның бердәм хезмәттәшлеге балаларга – мәктәптә укуның кызыклы һәм мавыктыргыч, өлкәннәргә исә хезмәтнең кызыклы булуын тәэмин итә ала.
Мәгариф системасында эшләүче практик психолог көнкүрештә була торган бик күп сорауларны хәл итә. Ләкин аның эшчәнлегенең, гомумән, мәгариф системасындагы психологик хезмәтнең төп максаты булып балаларның һәм яшүсмерләрнең психик һәм психологик сәламәтлеге тора.

Психик сәламәтлек – кешенең рухи иминлегендә, кәеф күтәренкелегендә, үзен яхшы хис итүендә, аның активлыгында чагылыш таба торган тулы психологик эшчәнлеге торышы. Психик сәламәтлекнең нигезен онтогенезның барлык этапларындагы тулы психик үсеше тәшкил итә. Мәгариф системасындагы психологик хезмәтнең төп максатларыннан берсе – мондый үсешне тәэмин итә торган психологик-педагогик шартларны булдыру. Психик сәламәтлек сәламәтлекнең тагын да югарырак дәрәҗәсе  булган психологик сәламәтлек өчен нигез булып тора. 

Психологик сәламәтлек шәхси үсешнең югары дәрәҗәсе, үзен һәм башкаларны аңлавы, яшәү максаты һәм мәгънәсе турында күзаллаулары булу, үзидарә сәләте (шәхескә бәйле үзрегуляция), башка кешеләргә һәм үзеңә карата дөрес мөнәсәбәт, үз язмышы һәм үзүсеше өчен җаваплылыкны аңлау белән характерлана. Әлбәттә, үсешнең һәр этабында, психик сәламәтлек кебек үк, психологик сәламәтлектә яшь үзенчәлегенә  бәйле.

Һәр практик психолог, практиканың теге яки бу өлкәсендә нәтиҗәле эшләр өчен, аны бик яхшы белергә тиеш.

Медицина буенча психолог медицина нигезләрен белергә, сәнгать психологиясе өлкәсендә эшләгән психолог сәнгатьне аңларга, эстетиканы яхшы белергә тиеш. Спорт буенча психолог булып спорт эшчәнлегенең төрле өлкәләрен белгән кеше генә эшли ала.

Мәгариф системасында эшләүче яки балалар практик психологының педагогика, дидактика, методикадан мәгълүматлы булуы мәҗбүри. Шул очракта гына ул уңышлы эшли, балалар үсешендә ярдәм итә, балаларга һәм педагогларга булыша алачак.

Ләкин бу эш чыннан да нәтиҗәле булсын өчен, педагогның үзенең дә психологияне яхшы белүе сорала. Шуның белән бергә һәрберсенең белемнәрен хөрмәт итәргә, профессиональ хәбәрдарлыгын, профессиональ күнекмәләрен, ягъни профессиональ компетентлыгын тануы да мөһим. Бу исә нәтиҗәле хезмәттәшлекне профессиональ тәэмин итәчәк, һәрберсенә яхшырак эшләргә, күбрәк файда китерергә һәм эштән канәгатьләнү хисе алырга мөмкинлек бирәчәк.

Сораулар һәм биремнәр

1. Көнкүреш һәм фәнни психологияләрнең аермалары нәрсәдә?

2. Үзегезне яки якын тирәдәгеләрне күзәтүләргә нигезләнеп, төрле психик күренешләргә мисаллар китерегез.

3. Тикшеренүче психолог эше белән гамәли психолог эше нәрсә белән аерыла?

4. Психологиянең кайсы өлкәләре мәгариф системасы өчен аеруча әһәмиятле?

5. Психик сәламәтлек белән психологик сәламәтлек үзара нинди нисбәттә тора?

6. Психологиянең нәрсә белән шөгыльләнергә тиешлеге турында күзаллау бу фәннең үсеш тарихында ничек үзгәрә?

7. Психология турында ни өчен бик борынгы һәм яшь фән диләр? Фәннилеккә ирешкәнче булган психология һәм фәнни психология арасында нинди аермалар бар?

8. Кеше табигате турында күзаллау һәм психологиянең предметын аңлау арасында бәйләнеш бармы?

9. Сезнең фикерегезчә, психологиядә күптөрле мәктәпләрнең һәм юнәлешләрнең булуы нәрсәгә бәйле?

10.  Сезнеңчә, психологиянең кайсы юнәлешләре укытучы өчен аеруча файдалы? Ни өчен? 

Тема 2

ПСИХОЛОГИЯ МЕТОДЛАРЫ

Күзәтү.
Эксперимент.
Психологик тикшеренүләрнең стратегияләре.
Психодиагностик ысуллар.
Эшчәнлек продуктларын анализлау ысулы.
Анкета үткәрү.
Әңгәмә яки интервью.
Консультацион, үстерелешле һәм психокоррекцияле эш ысуллары.
Психологиянең фән дә, практика да булуын сез инде беләсез. Башта фәнни тикшеренүләрдә эшләнгән психология ысуллары алга таба практик психологка күчә һәм диагностика, үсеш һәм коррекция, психопрофилактика һ.б. максатларга хезмәт итә. Шуңа күрә, психологик ысуллар тикшеренү, психодиагностик, үстерелешле, психокоррекция, психопрофилактик төрләргә бүленә алса да, еш кына аларның рольләре төрле була. Мәсәлән, әңгәмә диагностик та, үстерелешле дә, психопрофилактик ысул да була ала. Диагностик ысул тикшеренүләрдә дә, гамәли эштә дә кулланырга мөмкин.

Һәр фәндәге кебек үк, психологиядә дә мәгълүмат җыюның төп ысуллары булып күзәтү һәм эксперимент санала.

2.1. Күзәтү

Күзәтү – бер яктан караганда иң гади, ләкин чынлыкта җитди профессиональ хәзерлек һәм белем таләп итә торган ысул. Бу методның асылы кешенең үз-үзен тотышы үзенчәлекләрен күзәтеп һәм теркәп (гади рәвештә язып яки теләсә кайсы техник чаралар ярдәмендә), аларда теге яки бу психологик характеристиканың реаль тәртиптә чагылышын күрү. Күзәтүнең икенче бурычы булып кешенең үз-үзен тотышы һәм эшчәнлеге үзенчәлекләрен, фәндә тиешле аңлатма тапмаган психик чагылышларны билгеләү тора.

Фәнни күзәтүнең үзенчәлеге булып гади, көндәлек күзәтүдән аермалы буларак, алдан уйланылган, максатчан (алдан куелган максат белән туры китереп тормышка ашырыла), сайлап ала торган (барысы да түгел, ә бәлки тәртипнең һәм эшчәнлекнең аерым бер үзенчәлекләре күзәтелә), план буенча бара торган (билгеле планга туры китереп уздыру) булуы һәм системалылык тора. Күзәтүгә алынган кеше турында мөмкин кадәр тулы мәгълүмат булу әһәмиятле.

Күзәтүнең төп катлаулыгы – кешенең үз-үзен тотышында мөһим, төп әйберне билгеләүдә һәм чынлыкта күзәтелә торган фактны үз аңлатуың белән алыштырмауда. Әлеге методны куллануның катлаулылыгы кешенең кабул итүенә аңланмый торган йогынтыларын контрольдә тота алмаган установкаларга, карашлар, омтылышларга тәэсир итүе белән бәйле. Мәсәлән, тикшеренүче ир-атлар хатын-кызларның үз-үзен тотышы турында фикер йөрткәндә яки киресенчә булганда, күзәтүченең объектив булмаганлыгы турында мәгълүматлар бар.

  Шактый зур проблемалар күзәтүнең тулылыгы белән дә бәйле. Мәсәлән, экспериментларның берсендә ике күзәтүче күзәтү астында булганнарның үз-үзен тотышы турында мәгълүматларны кубиклар белән гамәлләр башкару барышында җыялар. Күзәтүчеләргә кубиклар белән мөмкин булган гамәлләр исемлеге (кубикларны алыштырырга, кубикны ыргытырга, берсен икенчесе өстенә куярга, сорау бирергә һ.б.) бирелә, алар аны билгеләп барырга тиеш була. Нәтиҗәдә, күзәтүчеләрнең беркетмәләре бер-берсеннән шактый нык аерылып торуы ачыклана. Аларның берсе сыналучыларның үз мөнәсәбәтен сүз белән белдерүләренә игътибар итми диярлек, бары хәрәкәт реакцияләрен генә билгеләп барган. Шулай итеп, әлеге күзәтүче күзәтүләрнең тулылыгын тәэмин итә алмаган.

Шулай да, булган авырлыкларга карамастан, күзәтү – психологик тикшеренүнең нәтиҗәле ысулы. Аның иң мөһим уңай ягы булып психик күренешне реаль тормыштагы тәртиптә күрергә мөмкинлек бирүе тора. Шуңа күрә күзәтүнең сыйфатын, нәтиҗәләренең ышанычлылыгы (ягъни чынбарлыкка туры килгәнлеге) дәрәҗәсен күтәрүгә юнәлдерелгән бик күп махсус алымнар эшләнә. 
Фәнни күзәтү көндәлек язмалары рәвешендә дә башкарыла ала. Ч.Дарвиннан башлап күп кенә биолог галимнәр, психологлар, үзләренең балалары һәм оныкларының үсешен күзәтеп, көндәлекләр алып бара торган булалар. Бу көндәлек язмалары психик үсешнең бик күп закончалыкларын ачу өчен нигез булып хезмәт итәләр.

2.2. Эксперимент

Психологның тикшеренү эшендә төп ысул булып эксперимент тора. Танылган рус психологы С.Л. Рубинштейн (1889-1960) экспериментның фәнни фактлар ачудагы әһәмиятен билгеләүче түбәндәге сыйфатларын  аерып чыгара: «1) Экспериментта тикшеренүче, объектив күзәтү вакытындагы кебек, очраклы күренешләрне күзәтү мөмкинлеге чыкканны көтмичә, үзе өйрәнә торган күренешне үзе барлыкка китерә. 2) Өйрәнелә торган күренешне барлыкка китерү мөмкинлегенә ия булгач, эксперимент үткәрүче очраклы рәвештә алынган гади күзәтүдәге кебек түгел, ә бәлки вариацияләр ясый, күренеш үтә торган шартларны үзгәртә ала. 3) Аерым шартларны аерып, калганнарын шул килеш саклаган хәлдә, берсен үзгәртеп, эксперимент үткәрүче аерым шартларның мәгънәләрен ачыклый һәм аның тарафыннан өйрәнелә торган процессны билгели торган закончалыклы бәйләнешләр урнаштыра. Шул рәвешле, эксперимент – закончалыкларны ачыклауда куәтле методик чара. 4) Күренешләр арасында закончалыклы бәйләнешләрне ачыклап, эксперимент үткәрүче шартларның булу яки булмавына гына карамыйча, аларның сан ягыннан нисбәтен дә төрлеләндерә ала. Нәтиҗәдә, эксперимент математик аңлатмаларга урын биргән сан закончалыкларын урнаштыра»
.

Экспериментның төп өч төре аерып күрсәтелә: лаборатор, табигый һәм формалаштыручы (формирующий).

Лаборатор эксперимент тәҗрибәне төгәл үткәрү, сыналучыга бөтен тәэсирләр контрольдә тоту, аның җавапларын һәм гамәлләрен теркәү өчен махсус яраклаштырылган бинада үткәрелә. Психологик лаборатория махсус җиһазлана. Ул катлаулы (компьютерга тоташтырылган махсус җайланмалар, аппаратура белән җиһазланган) һәм бик гади дә булырга мөмкин. Кайвакыт тәҗрибәне үткәрү өчен кәгазь, карандаш, секундомер да җитә. Шунысы мөһим: җиһазлар экспериментның төп сыйфатларын тормышка ашыруны тәэмин итәргә тиеш. 

Бер кешенең фикер сөрешенә башкалар фикеренең тәэсир итүен өйрәнү буенча классик экспериментка мисал китерик. Әлеге эксперимент Америка психологы М. Шериф тарафыннан үткәрелгән. Тәҗрибә яктыртып, җемелдәп тора торган бер ноктасы гына булган караңгы лабораториядә үткәрелгән. Сыналучыларга әлеге ноктаның кайсы юнәлештә хәрәкәт итүен һәм аның нинди ераклыкта булуын билгеләргә тәкъдим ителә. Чынлыкта, нокта бер урында гына тора, караңгыда исә ул хәрәкәт иткән кебек тоела, һәм аны һәрвакыт төрле урында күрә торган булалар. Сыналучылар биремне берәм-берәм үтәгәндә, аларның җаваплары төрле, ләкин төркемгә берләшкәч, охшаш була. Әлеге эксперимент, беренчедән, кешенең әйләнә-тирә дөнья күренешләрен ни рәвешле аңлавын, һәм икенчедән, шушы аңлауга объектны (хәрәкәтсез җемелдәп торган ут ноктасының дөм караңгыда хәрәкәт иткән кебек күренүе) кабул итү үзенчәлекләре һәм башкаларның фикере ничек тәэсир итүен күрсәтә.

Рус психологы А.Ф.Лазурский (1874-1917) тәкъдим иткән  табигый эксперимент тикшеренүләрне экспериментатор күзәтүе астында, ләкин табигый шартларда үткәрүне күздә тота. Мәсәлән, имтиханнар алдыннан куркуны киметү факторларын ачыклау өчен, Америка психологы И.Сарасон имтиханнар алдыннан берничә серия тәҗрибәләр үткәрә. Сыналучыларны өч төркемгә бүләләр, аларның һәрберсендә имтиханнардан курка торган студентлар һәм аларга тыныч караучылар була. Беренче төркемдә эксперимент үткәрүче үзе дә имтиханнардан куркуын белдерә, җавап биргәндә аңа комачау иткән хис-кичерешләрен тасвирлый. Икенче төркемдә, алда әйтелгәннәргә өстәп, ул үзенең куркуын җиңә алуын да күрсәтә, моның конкрет ысул һәм алымнарын тәкъдим итә. Ниһаять, өченче төркемдә имтиханнардан беркайчан да курыкмавы турында әйтә. Критерий булып сыналучыларның имтиханда уңышлылыгы тора. Имтиханнардан курка торган студентлар, эксперимент үткәрүченең үзе дә имтиханнардан куркуын белдергән очракта, биремнәрне начар итеп эшлиләр. Куркуны җиңүдә булыша торган ысулларны тәкъдим иткәндә генә, алар югары нәтиҗәләргә ирешә ала. Бу очракта алар хәтта имтиханнар турында борчылмаган студентларны да уздыралар.

Табигый эксперимент социаль, педагогик психологиядә, идарә итү психологиясендә киң кулланыла.

Лаборатор һәм табигый экспериментлар билгеләүче (констатацияләүче) һәм формалаштыручы эксперимент була ала.

Билгеләүче эксперимент кеше үсеше барышында барлыкка килгән фактлар, закончалыкларны ачыклый. Алда китерелгән мисаллар билгеләүче экспериментка карый.

Формалаштыручы эксперимент актив формалашу юлы белән билгеле бер сыйфат, сәләт, билгеләрнең закончалыкларын, шартларын, психологик үсеш механизмнарын ачыклый. Мәсәлән, танылган рус психологы П.Я. Гальперин, дикъкатьне өйрәнгәндә, аны психик контроль эшчәнлеге буларак аңларга, кешедә үзен, үзенең гамәлләрен контрольдә тота белү аша гына формалаштырырга мөмкин дигән гипотеза чыгара. Шул рәвешле формалаштырылган  күнекмәнең дикъкать билгеләренә туры килү мөмкинлеге гипотеза дөреслегенең критерие булып тора.

Әлеге гипотезаны тикшерү өчен, П.Я. Гальперин һәм аның хезмәткәрләре махсус эксперимент үткәрәләр. «Эксперимент өчен үзләренең игътибарсызлыгы белән аерылып торган икенче-өченче сыйныф укучылары алына. Без башта алардан игътибарсызлыкларының сәбәбен  ачыкларга тырыштык, һәм бу сәбәпнең әлеге балаларның текст, сүз, арифметик гыйбарәнең гомуми мәгънәсенә ориентлашуына бәйле булуын күреп алдык, ягъни балалар бу мәгънәне отып алалар һәм, шуның белән канәгать булып, «аерым очракларга игътибар итмиләр» (мәсәлән, без тексттагы корректор хаталарын күрмәгән кебек). 
Бу алдагы мәсьәләне билгели: әлеге глобаль кабул итүне жиңеп чыгарга, текстны контрольдә тотуны формалаштырырга, бөтеннең мәгънәсе фонында элементларны исәпкә алып укырга өйрәтергә. Балаларга аерым сүзне укырга (аның мәгънәсен аңлау өчен), аннан соң аны иҗекләргә бүләргә һәм, һәр иҗекне укып, төп сүзгә туры килүен аерым тикшерергә тәкъдим итәләр.

Төрле сүзләр сайлап алына (авыр сүзләр дә, җиңелләре дә, авырлыклары буенча уртача сүзләр дә). Башта иҗекләр вертикаль сызык белән билгеләнә, аннан соң бу сызыклар куелмый, ләкин сүзләр аерымачык тавыш белән бүленеп әйтеләләр һәм эзлекле рәвештә тикшереләләр. Иҗекләрне тавыш белән бүлү кыскара бара һәм тиздән аерым иҗекләрдәге басымга кайтып кала. Моннан соң сүз әйтелә, иҗекләп эчтән генә тикшерелә («беренчесе – дөрес, икенчесе – юк, монда төшеп калган... урынын алыштырган...»). Соңгы этапта гына баланың сүзне тулаем эчтән генә әйтүенә һәм аңа гомуми бәя бирүенә күчә идек (дөрес – дөрес түгел, дөрес булмаса, сәбәбен аңлата). Шуннан соң бөтен фразаны аңа бәя биреп укуга күчү артык авырлык тудырмый торган була. ... «Язу буенча контроль» белән беррәттән «мәгънәне контрольгә алу»ны (аерым сүзләрнең җөмләнең гомуми мәгънәсенә туры килүе), соңга таба рәсемнәр, бизәкләр, хәрефләр һәм саннар җыелмасын эшкәртү алып барыла. Контрольнең бу төрләре формалашу тизрәк һәм кыскартылган юл белән үтә.

Шулай итеп, без тотрыклы һәм ачык күренеп торган игътибарсызлык белән аерылып торган балаларда тотрыклы һәм киң гомумиләштерелгән игътибарга ирешәбез»
.

2.3. Психологик тикшеренүләрнең стратегияләре

Психологик тикшеренүләр барышында бер үк кешеләр бары тик бер тапкыр гына өйрәнү объекты була ала. Мондый ысул кисем (срезлар) ысулы дип атала. Ләкин тикшеренүчеләр, кешеләрнең олыгаюы белән, теге яки бу сәләтләренең, теге яки бу сыйфатларының үсешен аңлау максатын куйганда, алар бер үк кешеләрне берничә ел дәвамында өйрәнәләр. Мондый ысул лонгитюд тикшеренү (инглиз сүзе longitude – озынлык) яки лонгитюд дип атала. Лонгитюд тикшеренү ике, өч, биш ел дәвамында үткәрелә ала. Психология тарихында иң озакка сузылган лонгитюд өйрәнү – 1000 нән артык сәләтле баланың үсешен күзәткән Калифорния лонгитюды – кырык елдан артык дәвам итә. Стратегияләрнең икесе дә бер тикшеренү кысаларында кулланыла ала.

2.4. Психодиагностик ысуллар

Психодиагностик ысуллар кешенең индивидуаль психологик үзенчәлекләрен ачыклыйлар һәм үлчиләр, кешеләр арасындагы аермаларны билгеләргә ярдәм итәләр.

Психодиагностикада кулланыла торган ысулларның үзенчәлекләре (фәнни һәм гамәли максатларда) булып аларның алынган мәгълүматларның теге яки бу билгенең критерие булуы яки чагылышы сыйфатында чыга торган билгеле бер күрсәткечләр белән бәйләргә мөмкинлек бирүе тора. Мәсәлән, мондый күрсәткечләр ярдәмендә укучының акыл, интеллектуаль үсеше яшь үзенчәлекләренә туры килүен яки бу нормадан күпкә югары яисә, киресенчә, баланың акыл үсеше ягыннан нык артта калуын ачыклап була.

Психодиагностикада психологик тестлар (ингл. / fert – сынау) киң кулланыла. Тестлар – стандартлаштырылган ысуллар, ягъни аларда тәкъдим ителә торган биремнәр, бәя, үткәрү шартлары катгый таләпләргә, кагыйдәләргә буйсынган һәм бердәйләштерелгән. Аларның нәтиҗәләре тестны кем үткәрүенә һәм нәтиҗәләрне кем эшкәртүенә берничек тә бәйле булырга тиеш түгел. Тестка әйләнгәнче, методика озак вакытлы һәм күпьяклы тикшерү үтәргә тиеш. Нәкъ менә шуңа да теге яки бу тест буенча алынган нәтиҗәләр ышанычлы була һәм кешенең билгеле бер интеллектуаль һәм шәхескә бәйле үзенчәлекләргә ия булуы турында нәтиҗә ясарга, ягъни теге яки бу психологик диагнозны тәгъбир итәргә мөмкинлек бирә.

Акыл үсеше тестларында, ягъни интеллектуаль тестларда сыналучыга берничә бирем тәкъдим ителә. Бу биремнәр сүз яки сан формасында һәм практик биремнәр рәвешендә була, ягъни кубикларны билгеле бер үрнәк буенча төзергә, катлаулы бизәк яки фигурада тәкъдим ителгән элементлар җыелмасыннан берсен сайлап алырга, аерым элементлардан фигура төзергә һ.б. биремнәр бирелә ала. Дөрес эшләнгән һәр бирем өчен сыналучы билгеле бер балл ала. Сыналучының җыйган баллар суммасы белән әлеге тест таләп иткән яшь үзенчәлекләре нормалары чагыштырыла. Бу очракта, шул ук яшьтәге башка балалар белән чагыштырганда, сыналучының интеллектуаль үсеш дәрәҗәсе нинди булуы билгеләнә. Башка интеллектуаль тестларда сыналучының нәтиҗәләре аның билгеле бер белем-күнекмәләр, биремнәр, конкрет мәсьәләләрне хәл итүне башкару өчен кирәк булган акыл эшчәнлеге операцияләре күзлегеннән чыгып анализлана. Мондый тестлар критерий-ориентлашкан тестлар дип атала.

Бүген мәктәпләрдә белем-күнекмәләрне, ягъни махсус оештырылган укыту нәтиҗәләрен тикшерү тестлары киң таралган. Алар уңыш (достижение) тестлары дип атала. Интеллектуаль тестлар, уңыш тестларыннан аермалы буларак, индивидның уку эшчәнлеге белән турыдан-туры бәйле булмаган гомуми акыл сәләтләрен генә ачыклый. Шул рәвешле, тестларның һәр икесендә дә иң мөһиме – сыналучы җавабының дөреслеге.

Иҗади мөмкинлекләрне, иҗади сәләтләрне ачыклауга корылган тестларда эш башкачарак тора. Бу очракларда җавапларның оригинальлеге, мәсьәләләрне чишүнең яңа, традицион булмаган ысулларын таба, яңа идеяләр тудыра белүләре дә бәяләнә. 

Шәхескә кыгылышлы тестлар мотивация, ихтыяҗ, эмоцияләр, кызыксынулар, ихтыярның үзенчәлекләрен ачыкларга, үзеңә карата мөнәсәбәт характеристикаларын билгеләргә ярдәм итә. Тест биремнәре төрле формада була ала. Әгәр алар сораулар рәвешендә биреләләр икән, мондый тестлар сораулыклар дип атала. Бу тестларны эшкәрткәндә, сыналучының җаваплары тестны стандартлаштырган вакытта алынган билгеле бер категория җаваплар белән чагыштырыла. Популяр басмаларда басыла торган барыбызга да яхшы таныш булган любительский «психологик тестлар» Шундый юл белән төзелгән. Соңгыларының чын шәхси тестлардан аермасы – алына торган нәтиҗәләрнең, аларның ышанычлылыгының фәнни нигезләнүендә. Ышанычлырак булсын өчен сораулыкларның күбесенә берничә махсус контроль сорау кертелгән. Алар кешенең билгеле бер тәэсир астында үз фикерен үзгәртергә (мәсәлән, социаль яктан хуплана торган җаваплар бирергә һ.б.) омытылышы булуын ачыкларга мөмкинлек бирә.

Сораулыкларга сыналучы кайбер исемлекләр белән – шәхес сыйфатлары, социаль рольләр (мәсәлән, студент, укытучы, кыз һ.б.), кыйммәтләр белән эшли торган тестлар төркеме якын. Мондый методикага мисал итеп Америка психологы К.Изардның «Эмоцияләрнең дифференциаль шкаласы» дигән тестын китерик (беренче таблицаны кара). Әлеге тест кешенең кәефен билгеләргә, хәзерге моментта өстенлек иткән эмоцияләрен ачыкларга мөмкинлек бирә. 
Изард тесты нәтиҗәләрен эшкәртү һәм шәрехләү
1. Һәр 10 юлдан һәрберсе буенча баллар суммасы исәпләнелә һәм туры «Баллар суммасы» графасына язылып куела. Шәрехләү вакытында һәр юлда эмоцияләрнең нинди төшенчәләрне аңлатуы исәпкә алына: 1 – кызыксыну, 2 – шатлык, 3 – гаҗәпләнү, 4 – кайгы, 5 – ачу, 6 –  күңел кайту, җирәнү, 7 – нәфрәт, 8 – курку, 9 – оялу, 10 – гаеп хисе. Юлларның һәрберсе буенча баллар суммасы чагыштырыла. Зур сумма әлеге моментта өстенлек иткән эмоцияләрне күрсәтә.

2. Кеше кәефенең гомуми коэффициенты исәпләнелә. Моның өчен а) 1, 2, 3, 9 һәм 10 юлларга бирелгән баллар  кушыла; б) 4,5,6,7,8 юлларга бирелгән баллар кушыла; в) беренче сумма икенчесенә бүленә. Коэффициент 1 дән күбрәк булса, кәефне – яхшы, 1 дән түбән булса, начар дип карарга мөмкин.

Шәхескә кагылышлы тестларның тагын бер категориясе теге яки бу күренешләрне, вакыйгаларны кабул итүдә, аңлатуда кешенең шәхси үзенчәлекләре чагылыш таба, дигән күзаллауга нигезләнә. Мондый типтагы методикаларда сыналучыга төрле этәргеч бирә тоган материал – рәсемнәр (сюжетлы һәм аныксыз), тәмамланмаган җөмләләр яки хикәя һ.б. тәкъдим ителә. Аңа рәсемдә нәрсә сурәтләнгәнне сөйләргә, ачык булмаган язу карасы табы сурәтендә ул ни күрүен әйтергә, җөмләне яки хикәяне тәмамларга һ.б. кушыла. Мондый аныксыз материалны шәрехләп, сыналучы үзенең хис-кичерешләрен, мотивларын, конфликтлар, шул исәптән ул үзендә төшенеп җитмәгән яки хәтта кире кагылган күренешләрне дә проекцияли. Шуңа күрә мондый методикаларны проектив методикалар дип атыйлар (латин сүзе «projection» – алга ыргыту, этәрү). Проектив методикаларга сыналучы тарафыннан өстенлек бирелгән һәм кире кагылган төсләрне һәм аларның төсмерләрен сайлауга нигезләнгән ысуллар карый.

Проектив тестлар арасында аерым бер урынны рәсемле тестлар алып тора. Психологиядә рәсем бала психикасын танып белүдә патшалар юлы дип исемләнүе белән билгеле. Балаларның рәсемнәренә анализ ясау балалар психологиясендә мөһим роль уйный. Рәсемнәргә анализ олы кеше психикасын өйрәнгәндә дә билгеле бер әһәмияткә ия. Шул ук вакытта эшчәнлек продуктларын анализлау ысулына караган һәм рәсемне проектив диагностик ысул (алга таба кара) буларак куллануны күздә тоткан – баланың яки өлкән кешенең ирекле рәсемен бер-берсеннән аерып карау мөһим. Соңгы очракта сыналучылар рәсемне, билгеле бер катгый шартларда, махсус сөйләшенгән чаралар ярдәмендә ясыйлар. Мондый рәсемнәрнең билгеләнгән тематик исемлеге бар. Һәрберсе буенча рәсемнең темасы, кәгазь битенең үлчәме, кулланыла торган карандашларның тибы (гади яки төсле, йомшак яки каты), бетергечнең булуы яки булмавы һ.б. махсус билгеләнә. Бәяләү критерийлары үз эченә формаль (мәсәлән, кәгазь битендә рәсемнең урнашуы, аның зурлыгы, сызыкларның үзенчәлекләре, карандашка басу көче һ.б.) һәм рәсемнең эчтәлек ягыннан үзенчәлекләрен ала. Рәсемле тестлар шәхескә диагностика үткәргәндә дә, фикерләү сәләтенә диагностика үткәргәндә дә кулланыла.

Тестлар һәр сыналучы белән индивидуаль рәвештә яки төркемләп үткәрелә, бланкларда (карандаш һәм кәгазь тестлары) яки компьютер мониторында тәкъдим ителә ала. Тестлар үткәргәндә, барлык шартларның алдан сөйләшенгән, билгеле булуы һәм барлык кагыйдәләрнең катгый үтәлүе мөһим. Тест үткәрү кагыйдәләреннән азга гына читкә тайпылу да алар нигезендә ясалган нәтиҗәләрнең ышанычлылыгына шик уятачак. 

Психологик ысулларның барысы да ул кадәр формаль түгел. Киресенчә, аларның күбесе тикшеренүченең үзе яки гамәли психолог тарафыннан оештырыла һәм, ситуациягә бәйле рәвештә, эш барышында үзгәрә ала. Мондый ысулларга алда каралган күзәтү һәм шулай ук эшчәнлек продуктларын анализлау, анкета үткәрү, әңгәмә һ.б. карый. Мондый аз санлы формаль ысулларны куллану, аеруча нәтиҗәләрен аңлату – бик тә катлаулы эш, һәм ул югары һөнәри осталык таләп итә.

2.5. Эшчәнлек продуктларын анализлау ысулы

Эшчәнлек продуктларын – язылган текстларны (мәсәлән, мәктәп иншалары), рәсемнәр, башка әйберләрне анализлау фән өчен дә, практика өчен дә зур әһәмияткә ия. Мәсәлән, укучының өлгереше түбән булу сәбәпле, ата-ана яки укытучы мөрәҗәгать иткән мәктәп психологы, сыйныф яки өй эшләрен үтәвен, тактадан ничек күчерүен һәм иншаны ничек язуын анализлап, укучының дәфтәрләреннән файдалы мәгълүмат ала. Ул чыгарган нәтиҗәләр башка ысуллар ярдәмендә үткәрелә торган диагностик тикшеренүгә файдалы өстәмә була ала. Гомумән алганда, эшчәнлек продуктларын анализлау ысулы еш кына башка ысуллар – күзәтү, әңгәмә, эксперимент, тест белән  берлектә кулланыла.

2.6. Анкета үткәрү

Формасы буенча анкеталар шәхси сораулыкларга охшаган, ләкин соңгыларыннан аермалы буларак, стандартлаштырылган критерийлары һәм, димәк, шәрехләүнең стандарт саналган схемалары да  юк.  Анкеталар, кагыйдә буларак, кеше тормышы тарихы, аның кызыксынулары, теләкләре, теге яки бу мәсьәлә буенча фикерләренә кагылышлы гомуми информацияне алу өчен кирәк. Алар нигезендә кешенең индивидуаль-психологик үзенчәлекләре турында нәтиҗә ясарга, психологик диагноз куярга ярамый.

2.7. Әңгәмә яки интервью

Әлеге ысул психолог эшчәнлеге чаралары арасында аерым урын алып тора. Тикшеренү һәм психодиагностик практикада әңгәмә төп һәм өстәмә ысул буларак кулланыла.

Тикшеренүнең яки психодиагностиканың төп ысулы буларак, әңгәмә стандартлаштырылган, ягъни алдан тәгъбир ителгән, билгеле бер тәртиптә бирелә торган сораулардан торырга һәм ирекле булырга мөмкин. Икенче очракта эксперимент үткәрүчедә интервьюның гомуми планы гына була һәм ул сорауларны төзи, әңгәмәгә бәйле рәвештә, аларның тәртибен үзе билгели. Арадаш формаларның булуы да ихтимал.

Әңгәмәдән ышанычлы мәгълүматлар алу өчен, төрле типтагы сораулар кулланыла. Туры, «ачык» сораулардан (мәсәлән: «Син китаплар укырга яратасыңмы?») тыш, турыдан-туры аңа карамый торган («Син буш вакытыңда, гадәттә, нәрсә эшлисең?») һәм проектив («Алдагы ике сәгатьтә сиңа нәрсә телисең, шуны эшли аласың, дисәләр, син нәрсә белән шөгыльләнер идең?») сораулар кулланыла. 

Бер очракта әңгәмәнең эчтәлеге психолог тарафынан билгеләнә. Ул әңгәмәне оештыру һәм үткәрүдә актив катнаша, бирелгән сорауларга һәр кешенең тулы һәм төгәл җавап бирүенә ирешергә тырыша. Мондый әңгәмә идарә ителә торган дип атала. Ул никадәр стандартлашканрак булса, идарә итүгә шулкадәр җиңелрәк бирелә.

Башка очракларда, киресенчә, психологның бурычы – әңгәмәдә катнашучы кешенең инициативаны үз кулларына алуы өчен шартлар тудыру. Бу идарә итүгә аз бирелә торган әңгәмә була. Инициативаны үз кулына ала белү – әһәмиятле диагностик күрсәткеч. Монда да шулай ук төрле арадаш вариантлар була ала.

Әңгәмәне үткәрүче психолог, махсус чаралар ярдәмендә, әңгәмәдәшенә үзен иркенрәк тотарга, үз карашын ачык белдерергә мөмкинлек бирә торган аерым шартлар тудыра. Монда иң мөһиме – әңгәмәдәшне тыңлый белү. Бу максатка ирешүдә психологка үзе махсус өйрәнгән актив тыңлау техникалары ярдәм итә. Шул ук вакытта, бу техникадан бигрәк, психологның әңгәмәдәшенә төгәл сораулар бирә белүе, аңа дәшми тору, ләкин шул ук вакытта җавапсыз калырга мөмкинлек бирмәү, әңгәмәдәшенең нәрсә әйтүе, гомумән, әңгәмәнең эчтәлеге белән чынлап кызыксынуы да мөһим.  

Мисал итеп танылган рус психологы Л.С.Славинаның (1906-1984) 3 нче сыйныфта укучы кыз белән үткәргән эксперименталь әңгәмәләреннән өзекләр китереп үтик. Бу вакытта укучыларның үзбәясе чагылышы үзенчәлекләре өйрәнелә.

«Эксп. Сиңа сыйныфтагы кызлар ошыймы?

Галя. Юк, бик үк түгел. 

Эксп. Ни өчен?

Галя. Чөнки алар начар кызлар.

Эксп. Алар ни өчен начар?

Галя. Миңа алар начар булып тоелалар.
Эксп. Ә син?

Галя. Мин яхшы. Миңа алар барысы да начар, ә мин үзем яхшыдыр кебек. Мин үземне алардан яхшырак дип уйлыйм. Бар кешегә дә ул башкалардан яхшырактыр кебек.

Эксп. Юк, бөтенесенә дә түгел, балаларның күпчелек өлеше үзләрен иң яхшысы дип санамый.
Галя. Ә мин үзем, дип уйлыйм.

Эксп. Нәрсә үзең?

Галя. Мин барысыннан да яхшырак. 

Эксп. Барысыннан да яхшырак дигәнең нәрсә аңлата?

Галя. Барысыннан да яхшырак, яхшырак.

Эксп. Барысыннан да акыллыракмы?

Галя. Әйе, барысыннан акыллырак та, матуррак та.

Эксп. Киң күңеллерәк тәме?

Галя. Барысыннан да киң күңеллерәк.

Эксп. Ә сезнең сыйныфыгызда иң киң күңелле кыз Таня түгелмени?

Галя. Ул киң күңелле, мин дә киң күңелле.

Эксп. Ә кем яхшырак – синме, Танямы?

Галя. Күңелемнән, мин дип уйлыйм.

Эксп. Ә кызлар синең акыллы, киң күңелле, яхшы икәнлегеңне таныйлармы?

Галя. Юк.

Эксп. Алар моны күрәләрме соң?

Галя. Әлбәттә, күрәләр.

Эксп. Ә ни өчен танымыйлар соң?

Галя. Белмим»
.

 Әңгәмә – психологта күп кенә махсус күнекмәләр һәм тәҗрибә таләп итә торган бик катлаулы эш формасы. Аерым бер авырлыклар әңгәмәнең нәтиҗәләрен шәрехләү вакытында туа.

Дөньяның иң күренекле психологларының берсе, танылган Швейцария тикшеренүчесе, балалар белән психологик әңгәмәләр үткәрү остасы Ж. Пиаже әңгәмәләрне тикшеренү максатларында куллану проблемалары турында болай дип яза: «Баланы сораштырганда, бигрәк тә педагогка, артык күпсүзлелеккә бирелмәү никадәр авыр! Аңа ирексез рәвештә үзенең фикерләренә күндерүдән тыелу никадәр авыр! Ә иң кыены – алдан эшләнгән концепция нигезендәге артык системалылыктан һәм билгеле бер юнәлеш бирүче гипотезаның юклыгына китерүче фактларның тулы тәртипсезлегеннән (хаосыннан) котылып, уртак бер юлны табу! Асылда, яхшы эксперимент үткәрүче үзендә гадәттә бер-берсенә туры килми торган ике сыйфатны берләштерергә тиеш: ул ничек күзәтергә кирәклеген белергә, ягъни баланы фикерләрен әйткәндә бүлдермичә һәм кире какмыйча тыңлап, аңа бөтенләй иркен аралашырга мөмкинлек бирергә тиеш. Шул ук вакытта ул һәрдаим мөһим булган әйберне күз уңыннан ычкындырмаска; һәр минутта нинди дә булса эш гипотезасын, дөресме ул, яки ялгыш теорияме, күздә тотарга, аны тикшерергә омтылырга тиеш. Яшь тикшерүче балага аннан нәрсә көткәнен я әйтеп җибәрә, я бөтенләй бернәрсә дә әйтми, чөнки ул билгеле бер әйбер эзләми;  бу очракта аның бернәрсәгә дә ирешмәвен әйтеп торасы да юктыр.
Кыскасы, бу бер дә җиңел мәсьәлә түгел, һәм нәтиҗәдә алынган материалга иң катгый тәнкыйди анализ сорала. Психолог сорау алу ысулының төгәл билгеле булмаганлыгын үз аңлатмасының төгәллеге белән җиңеп чыгарга тиеш”
.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     

Әңгәмә, консультатив, үстерелешле һәм психокоррекцияле эш ысулы, шулай ук медицинага карамаган психотерапия ысуллары буларак, аерым бер әһәмияткә ия. Бу ысуллар гамәли психологиянең, ягъни психологның кешеләр белән турыдан-туры эше арсеналын тәшкил итәләр.

2.8. Консультацион, үстерелешле һәм психокоррекцияле эш ысуллары
Консультацион психологик ысуллар – бу иң элек әңгәмәләрнең төрле формалары, психологның консультация алучы белән сөйләшү алып бару ысуллары. Консультацияләр консультация алучының үзенең профессиональ, шәхси проблемаларына да, аның башка кешеләр бел ән үзара мөнәсәбәтеүзенчәлекләренә дә кагыла ала. Мәсәлән, ата-аналар еш кына психологка балаларының нинди булса авырлыклары булганда мөрәҗәгать итәләр.

Үстерелешле психологик методлар – психологның үсешнең билгеле бер «дөрес» моделе турында күзаллаулар белән бәйле сәләтләр, мөмкинлекләр, кызыксынуларны формалаштыруга юнәлтелгән эш алымнары. Билгеле, психологиянең төрле юнәлешләрендә «дөрес» үсеш төрлечә аңлана. Бу дәреслектә бирелгән теоретик карашлар рус психологиясенең һәр үсеш чоры кыйммәтләре, аның кешелек тарихындагы уникаль өлеше турындагы күзаллауларга нигезләнә. Бу – психологның, балаларны үстерү эшен алып барганда, һәр үсеш чорының мөмкинлекләрен мөмкин кадәр тулы рәвештә кулланып, билгеле бер чорларны «сикереп үтү», аларны тагын  да кыйммәтлерәк булып тоелган башкаларга «алыштыру» белән шөгыльләнмичә, булган бар потенциаль мөмкинлекләрне файдалануга таянуын аңлата. 

Психокоррекция ысуллары – кешенең теге яки бу психологик характеристикалары үсешендә булган җитешсезлекләрне төзәтүгә юнәлдерелгән эш ысуллары һәм чаралары.

Кешенең шәхескә бәйле үзенчәлекләрен, аның аралашу характеристикаларын үзгәртүгә юнәлдерелгән үстерү һәм психокоррекция ысуллары психотерапия, төгәлрәк әйткәндә, медицинага карамаган психотерапия ысуллары буларак билгеләнә.

Психотерапия төшенчәсе (грек сүзе psyche –  җан, therapea – дәвалау) – баштарак, авыруларны үзаңга, күзаллауга, эмоцияләргә, фикерләүгә, карашларга һ.б. тәэсир итү аша дәвалау ысулларын билгеләү өчен кулланылган. Ләкин алга таба бу төшенчә шактый киңәя һәм бүгенге көндә еш кына кешенең шәхес буларак үсешендә, аның психологик үзенчәлекләрендә билгеле бер үзгәрешләр китереп чыгара торган торган, авыру һәм сәламәт кешеләргә карата да кулланыла торган тәэсир итүнең күп кенә психологик ысулларын күрсәтү өчен кулланыла. 

Психотерапия ысуллары. Конкрет психологик ысулларның күбесе санап кителгән барлык эш юнәлешләрендә кулланыла ала. Алар арасында җитди аермалар юк. Мәсәлән, әңгәмә һәм консультация, һәм үстерелешле, һәм психотерапия эшенең нигезен тәшкил итә. Шуңа күрә кайбер иң киң таралган методларны тасвирлау белән генә чикләнербез.

Психологик ярдәм күрсәтү чарасы буларак әңгәмә кешедәге проблемаларны, конфликтларны аңлауга, аларның психологик сәбәпләрен һәм аларны чишү ысулын табуга юнәлтелгән.

Конкрет ситуацияләр ысулы – кешене аның өчен катлаулы булган ситуацияләрдән чыгу юлларын табарга, шулай ук стандарт, типик  булмаган мәсьәләләрне хәл итәргә, киеренке шартларда (мәсәлән, вакыт, информация җитмәгәндә һ.б.) дөрес карарлар кабул итә белергә өйрәтү.

Аң штурмы – иҗади мәсьәләләрне төркемләп хәл итү ысулы. Ул аерым бер кагыйдәләр буенча тормышка ашырыла. Әлеге ысул мәсьәләләрне иҗади яктан хәл итүгә комачаулаган киртәләрне бетерергә һәм шул рәвешле кешенең иҗади мөмкинлекләрен тулы күләмдә тормышка ашырырга ирешү мөмкинлеге бирә. Гадәттә, проблемаларны хәл итүнең гадәтләнгән, стереотип ысуллары, үзебезнең һәм башкалар фикеренә артык тәнкыйть күзлегеннән карау, уңышсызлыкка очраудан, көлкегә калудан курку һ.б. төп киртә булып тора. Бу киртәләрне бетерү өчен, берничә этапта аң штурмы үткәрелә. Башта барлык катнашучылар, проблеманы хәл итү өчен, үз идеяләрен ирекле рәвештә бәян итәләр. Аларның бурычы – чынмы алар, ялганмы, булган фактларга туры киләме, юкмы икәнлеге турында уйланып тормыйча, мөмкин кадәр күбрәк идеяләр әйтү. Әлеге идеяләрне тәнкыйтьләү тыела. Шуннан соң идеяләр кушыла, үзгәрә һәм аларны сайлап алу һәм бәяләү процессы башкарыла. 

Формалаштыручы ысуллар. Алда күрсәтелгән формалаштыручы эксперимент психокоррекция һәм түбән сыйныф укучыларында игътибарны үстерү куллануга да мисал була ала.

Психологик уеннар һәм күнегүләр –  җитештерү (производство), идарә итү, шәхесара һ.б. билгеле бер ситуацияләр модельләштерелә торган төркемләп эшләү ысулы. Куелган максатларына карап, психологик уеннар производство процесслары тибы буенча (эшлекле уеннар) төзелә алалар, балалар уенына охшаган булырга яки нинди дә булса тормыш ситуацияләрен кабатларга мөмкиннәр. Әлеге ысулны куллану социаль тәҗрибә туплау вакытын шактый кыскарта. Уеннар төркемнәрдә һәм индивидуаль булырга мөмкин. Аларның күбесе актерларны хәзерләү практикасыннан алынган һәм театраль этюдларны хәтерләтә. Уеннан соң фикер алышу үткәрелә, төрле катнашучыларның үз-үзен тотышы һәм хис-кичерешләре анализлана. Күпчелек үстерелешле программалар төрле уеннар җыелмасыннан гыйбарәт.

Төркемләп дискуссия үткәрү, исеменнән аңлашылганча, төркемдә катнашучыларның күбесе өчен әһәмиятле булган яки кайсы да булса катнашучының үткәндәге индивидуаль тәҗрибәсеннән алынган билгеле бер мәсьәләләр турында сөйләшү. Төркемләп дискуссия үткәрү вакытында гомуми карашлар, фикерләр, абстракт фикер йөртүләр яки фикри нәтиҗәләргә түгел, ә бәлки катнашучыларның үз мөнәсәбәтен, шәхси кичерешләрен белдерүгә этәргеч бирелә. Күпчелек очракта катнашучыларның башкалар фикеренә бәя, бер-берсенә киңәш бирмәүләренә һ.б. игътибар ителә.

Алда санап үтелгән һәм шулай ук башка ысуллар, гадәттә, махсус программаларда берләшеп, психологның индивидуаль һәм төркемләп үстерелешле, психокоррекция яки психотерапия эшендә гамәлгә ашырыла. Бүгенге көндә төркемләп эш формалары киң таралган, чөнки бу очракта кешедә була торган психологик үзгәрешләр уртак кичереш тәҗрибәләре булган башка кешеләр белән аралашу процессында, үзара очрашуда, алардан ярдәм алганда, кире бәйләнеш булдырганда тормышка ашырыла. Аерым алымнар, башлыча, индивидуаль рәвештә үткәрелә торган консультацияләр барышында кулланыла ала.

Бүген төркемләп эшләүнең бик күп төрле формалары яшәп килә. Бу формалар арасында җитди аермалар күзәтелми. Барлык төркемнәрнең эшләре әйдәп баручы психолог тарафыннан алып барыла, төркемнәр билгеле бер максат белән җыелалар һәм бу максатны дәрес барышында тормышка ашыралар. Шартлы рәвештә түбәндәге формалар билгеләнә.

Үстерелешле һәм психокоррекция программалары – нинди дә булса интеллектуаль яки шәхси үзенчәлекләрне формалаштыруга юнәлдерелгән психологик шөгыльләр системасы. Мондый программалар мәгариф өлкәсендәге гамәли психологиядә киң таралыш алган. 

Тренинглар (инглиз сүзе train – өйрәтергә, тәрбияләргә, күнегүләр эшләтергә) – аралашу, үзкөйләү күнекмәләрен, һөнәри осталыкны үстерүгә юнәлтелгән төркемләп эшләү формалары. Иң киң таралганы – шәхесара бәйләнеш Тренингы – аралашу вакытында туа торган проблемаларны хәл итү, башка кешеләрнең фикерләрен, хисләрен, эш-гамәлләрен аңлый һәм фаразлый белү күнекмәләрен үстерү, үз-үзеңә ышаныч Тренингы. Әзерләү һәм белем күтәрү системаларында һөнәри яктан мөһим булган сыйфатларны үстерү белән бәйле тренинглар киң таралган. Мәсәлән, укытучыларны әзерләгәндә иң күп кулланыла торганнары – педагогик аралашу, педагогик компетентлык тренинглары.
Төркемләп үткәрелә торган психотерапия, яки төркемләп үткәрелә торган психокоррекция – шәхси үзгәрешләрне тормышка ашыру, психологик ярдәм яки дәвалау максатларында, төркемнәрдәге шәхесара тәэсир итешү закончалыкларын куллана торган психологик эш формасы. Төркемнәр эшенең эчтәлеге психологның теоретик карашлары (гештальтерапия, төркемле психоанализ, психодрамалар, транзакт анализ һ.б.) һәм шулай ук шөгыльләрнең өстенлек иткән төрләре белән билгеләнә. Төркемле психотерапиянең күп төрләре бар. Очрашу төркемнәре кешеләр арасында ихласлылыкка нигезләнгән мөнәсәбәтләрне үстерүгә ориентлаша; арттерапия төркемнәрендә катнашучылар үзләрен – рәсем ясау, әвәләү аша, хореотерапия төркемнәрендә исә бию терапиясендә белдерәләр. Тән терапиясендә төркемдәге катнашучылар үз тәннәрен сиземләргә, ихтыяҗ һәм тойгыларның тәннең төрле халәтләрендә ни рәвешле чагыла алуын аңларга өйрәнәләр һәм шулай ук уңышсызлыкны җиңү, конфликтларны хәл итү һ.б.ның оптималь юлларын үзләштерәләр. Балалар гамәли психологиясендә, шул исәптән мәгариф психологиясендә дә, уен психологиясе, әкият терапиясе һ.б. киң таралыш алган.

Суггестив психотерапия һәм психокорреция (латин сүзе suggestio – күңелгә салу) ысуллары турында аерым әйтү сорала. Аларның нигезендә сүзне тәэсир итү, үз-үзеңне инандыру өчен куллану ята. Психологиядә инандыру – шәхесара бәйләнештә кешенең психолог тарафыннан әйтелгән фикерләрне, образларны, идеяләрне пассив, тәнкыйди бәя бирмичә генә үзләштерү формасы. Йогынтылауның (инандыруның) иң киң таралган формасы – гипноз (грек сүзе hypnos – йокы, төш) – аңның ясалма рәвештә барлыкка китерелә торган вакытлы халәте. Ул гипнозчы тарафыннан игътибарның киметелүе һәм аның үз ихтыярына буйсынуы белән характерлана. Үз-үзеңне инандыру – үз-үзеңә адресланган тәэсир. Үз-үзеңне йогынтылау кешегә киеренке халәттән чыгарга, күңел тынычлыгына ирешергә, игътибарны тупларга мөмкинлек бирә торган аутоген тренировка вакытында киң кулланыла. Аутоген тренировканың иң югары формасы булып аутоген медитация санала. 

Медитация (лат. сүзе meditare – үзәккә таба хәрәкәт итүче фикер) – кешенең үз психикасы кысаларыннан чыгу, үзенә читтән карау мөмкинлеген бирә торган игътибар туплау халәте. Индия галиме Чоудхурри медитациягә түбәндәге тасвирлама бирә: «...радикаль юнәлеш бернәрсә турында да уйламаска, эшләмәскә карар кабул иткәннән соң башлана; киеренке халәттән тулысынча чыгарга, акыл һәм гәүдәгә һәрдаим алышынып тора торган фикер-тойгылар өермәсеннән азат булырга, хәтта бу өермәнең һөҗүмен күзәтергә мөмкинлек бирергә кирәк. Образлы рәвештә болай дип әйтеп була – үз фикерләрегезнең, тойгыларыгызның һәм теләкләрегезнең кошлар төркеме кебек очышын күзәтегез. Алар иркен очсыннар, сез бары тик күзәтегез генә. Кошларга үзегезне күкләргә алып китәргә бирмәгез»
. Медитация күп кенә диннәрдә, мәсәлән, буддизмда кулланыла. Психология һәм психотерапиядә ул кешегә нерв-психик киеренкелектән котылырга, үз проблемаларыннан ераклашырга, аларга читтән карарга мөмкинлек бирә торган ысул буларак кулланыла.

Суггестив терапиянең барлык ысулларын тормышка ашыру махсус әзерлек таләп итә. Мәсәлән, гипнозны, психотерапия максатында, махсус медицина белеме булган белгечләр генә үткәрә ала. Аутоген тренировка һәм медитация техникасын тәҗрибәле белгеч җитәкчелегендә генә үзләштерергә мөмкин.

Әлбәттә, педагогика фәне, практикасының методик арсеналы санап кителгән ысуллар белән генә чикләнми, ул күпкә баерак. Без иң киң таралганнарына һәм фәнни әдәбиятта еш очрый торганнарына гына тукталдык.

Сораулар һәм биремнәр

1. Үстерелешле һәм психокоррекция эшенең төп ысуллары ниндиләр? Бу ысулларның кайсысы сездә иң зур кызыксыну уятты? Ни өчен?

2. Ни өчен педагог һәм психологның бергәләп эшләве кирәк? Бу эш нәрсәгә юнәлгән булырга тиеш? Аның уңышлылыгының нигезе нәрсәдә?

3. Фәнни күзәтүнең көнкүреш күзәтүдән аермасы нәрсәдә?

4. Психологик тикшеренүләрдә экспериментның нинди төрләре кулланыла? Алар арасында уртаклык һәм һәр төрнең үзенчәлеге нәрсәдә?

5. Психологик тестлар психодиагностиканың башка ысулларыннан нәрсә белән аерылып тора?

6. Психологик әңгәмәнең педагогик әңгәмәдән аермасын нәрсәдә күрәсез?

Тема 3

ПСИХИКА ҺӘМ БАШ МИЕ

Нерв системасының төзелеше һәм функцияләре.

Психик эшчәнлекнең физиологик механизмнары.

Биологик һәм социаль факторларның психик үсештәге үзара бәйләнеше.

Психиканың  югары үсештәге баш миенең әйләнә-тирә чынбарлыкны актив чагылдыру һәм эшчәнлекне көйли белү сыйфаты икәнлегеген сез инде беләсез.

Психиканың барлыкка килүе һәм үсүе нерв системасы һәм, аеруча, баш мие үсеше белән тәэмин ителә. Нерв системасы үсеше, үз чиратында, кеше һәм хайваннарның яшәү шартлары катлаулануы һәм үзгәрүе белән билгеләнә. Кеше һәм хайваннарның нерв системасын, баш миен, аларның үзенчәлекләрен сез инде мәктәптә җентекләп өйрәндегез. Хәзер нерв системасы, баш миенең төзелеше һәм эшчәнлеген кеше психологиясе күзлегеннән чыгып карыйк.

3.1. Нерв системасының төзелеше һәм функцияләре

Нерв системасы үзәк һәм периферик нерв системаларын үз эченә ала. Үзәк нерв системасын баш мие һәм умыртка баганасындагы арка мие тәшкил итә. Ул психик эшчәнлекнең иң мөһим әгъзасы булып санала. Периферик нерв системасы гәүдәнең төрле нокталарына – сиземләү органнарына, мускул һәм сеңерләргә команда бирә торган нервлар үткәргечләр җыелмасын үз эченә ала. Нерв системасының төп элементы – нерв күзәнәге (нейрон) (рәс. 1). Ул дендритлардан (һәр нейронда берничә була) тармакланган кыска үсенте буенча тапшырыла торган ярсыткычларны кабул итә, аларны эшкәртә һәм соңыннан аксона дип аталган бер озын үсенте буенча башка үсентеләргә яки эш әгъзаларына җибәрә. Кешенең нерв системасын үзара бәйләнештә булган ун миллиардлап нейрон тәшкил итә. Нерв системасы компьютерның иң камил электрон миеннән бик күп тапкырга уңышлырак һәм көчлерәк эшли. Алман шагыйре Г.Гейне: «Табигать, бөек рәссам кебек, аз чаралар ярдәмендә бөек нәтиҗәләргә ирешә ала», – дип юкка гына язмаган.

Нерв системасы бик күп функцияләр башкара. Ул организмның бербөтен булып эш итүенә мөмкинлек биреп, эчке тирәлеген саклап торуга, барлык әгъзалар һәм системаларның үзара бәйләнешенә ярдәм итә. Аның мөһим функциясе булып тереклек иясенең психик һәм үз-үзен тоту тәртибен тәэмин итү тора.

                                                     Дендритлар

                                                     Күзәнәк тәнчеге
                                                       Аксон

Төш

Миэлин тышча

Хәрәкәт нервларының очлыклары
Мускул җепселләре

Рәс. 1. Нерв күзәнәге (нейрон) – 

нерв системасының төп элементы

Нерв системасы әйләнә-тирәнең катлаулануына бәйле рәвештә үсә. Тере организмны чолгап алган тирәлек катлауланган саен, нерв системасы да үсә, камилләшә, катлаулана бара (рәс.2).

Рәс. 2. Нерв системасы төзелешенең гомуми схемасы

а) умарта кортының; б) кешенең:

1 – баш мие, 2 – арка мие, 3 – нервлар

Сиземләүнең төрле махсуслаштырылган төрләре һәм шуңа бәйле рәвештә үз-үзен тотышының тагын да катлаулы формалары формалаша. Нерв системасы элементлары күбрәк башта туплана. Алар артканнан-арта баралар, тыгызланалар, алар арасында катлаулы бәйләнешләр барлыкка килә. Шул рәвешле, бары кешедә генә иң югары үсешкә ирешкән баш мие формалаша.
Психика – югары үсеш алган баш мие сыйфаты. Баш мие ныграк үсеш алган саен, аның структурасы дифференциаияләнгән саен эшчәнлек һәм тәртип тә шулкадәр катлаулырак һәм төрлерәк була (рәс. 3а, 36). Бу яктан баш миенең зур ярымшарлары кабыгы үсеше аерым бер әһәмияткә ия.

                                                                                   Зур ми

                                                                                   Ара ми

Гипоталамус

Гипофиз

                                                                                     Кече ми

                                                                                     Баш мие кәүсәсе

                                                                                     Озынча ми

Рәс. 3б. Кеше мие

Кеше миенең үсеше, зур ярымшарлар кабыгының формалашуы кешенең тарихи үсеше процессында барган. Бу вакытта ачык итеп сөйләү һәм кул үсешенә ярдәм иткән  кораллар эшләү аерым әһәмияткә ия.

Шуңа күрә кешенең зур ярымшарлар кабыгында сөйләм һәм кул чугы  белән бәйле күзәнәкләр аерым урын алып тора. 

Табан

балтыр

тез

гәүдә

терсәк

чук

чәнти бармак

атсыз 

урта

күрсәткеч

зур

күз

йөз

иреннәр

яңак сөяге

тел

бугаз

Рәс. 4. Баш мие кабыгының хәрәкәт өчен җаваплы өлешендә гәүдәнең төрле өлешләренең «проекциясе» (Пенфилд буенча)

Баш миенең психик эшчәнлекнең катлаулы формаларын ни рәвешле тәэмин итүен өйрәнүдә нейропсихология шактый зур роль уйный. Аны уйлап табучыларның берсе – рус психологы А.Р.Лурия (1902-1977) – психик эшчәнлекне тәэмин итү өчен, кеше миенең төп өч блогының (аппаратының) үзара бәйләнеше кирәклеген билгеләгән.

1. Энергетик блок баш миенең зур ярымшарлар кабыгының нормаль эше өчен кирәкле булган тонусны саклый. Әлеге блокның эшчәнлеген тәэмин итә торган ми структуралары баш миенең кабык асты бүлекләрендә һәм кәүсәсендә урнашкан. 

2. Мәгълүматны кабул итү, эшкәртү һәм саклау блогы. Әлеге блокның эшчәнлеген тәэмин итә торган ми структуралары баш миенең ике ярымшар кабыгының арткы бүлекләрендә урнашкан. Ул үз эченә өч өлкәне ала. Аларның һәркайсы билгеле бер төр мәгълүматны кабул итү һәм эшкәртү: баш арты өлеше – күрү, чигә өлеше – ишетү һәм баш түбәсе өлеше гомуми сиземләүне контрольдә тота.

Әлеге блок бер-берсе өстенә урнашкан өч кабык зонадан тора. Беренчел зоналар нерв импульслар кабул итә, икенчеләре – алынган мәгълүматны эшкәртәләр, һәм, ниһаять, өченчеләре – психик эшчәнлекнең катлаулы формаларын ми кабыгының төрле өлкәләре катнашуында тәэмин итәләр. Өченчел зонада абстракт фикерләү таләп ителгән логик, грамматик һәм башка катлаулы операцияләр башкарыла. Алар мәгълүматны саклау, кеше хәтере өчен җаваплы.

3. Эшчәнлекне программалаштыру, көйләү һәм контроль блогы. Әлеге блок зур ярымшарларның алгы бүлекләрендә урнашкан. Аның иң мөһим өлеше булып маңгай өлеше тора. Баш миенең бу бүлеге үз-үзеңне тоту һәм эшчәнлекнең иң катлаулы формаларын планлаштыру, контрольлек итү һәм көйләү өчен җавап бирә. 

Әлеге блокларның теләсә кайсы, шулай ук баш миенең аерым өлешләренең, зоналарының җәрәхәтләнүе яки җитлекмәве бик күп тискәре нәтиҗәләргә китерә. А.Р.Лурия һәм аның хезмәткәрләре баш миенең төрле өлешләренең локаль (ягъни җирле, чикләнгән) бозылышлары булган авыруларның акыл эшчәнлеге белән бәйле төрле операцияләрне, мәсәлән мәсьәләне ничек чишүләрен өйрәнәләр. Шулай итеп, мәсәлән, баш мие кабыгының чигә өлеше бүлекләренең бозылышы авыруның мәсьәләнең катлаулы шартларын истә калдыра алмавына китерә. Шуңа күрә аларда шартларның бер өлеше юкка чыга.

Тагын да җитдирәк бозылышлар маңгай өлеше җәрәхәтләнүе вакытында барлыкка килә. Бу турыда А.Р. Лурия һәм Л.С.Цветкова менә ничек язалар: «Баш миенең маңгай өлешендә җитди җәрәхәтләр булган авырулар мәсьәләнең шартларын үзләштерүдә һәм саклауда авырлыклар кичерми; аларның хәтеренә, гадәттә, моннан зыян килми, логик-грамматик мөнәсәбәтләрнең мәгънәсен кабул итә белү һәм санның зурлыклары белән эшли белү саклана. Ләкин чишү юлларының төгәл планын төзү, өстәмә ассоциацияне тоткарлау һәм мәсьәлә шартларына туры килердәй мөмкин булган бар операцияләрдән дөрес карар кабул итә алмаганга, авыр мәсьәләләрне чишү бу очракта алар өчен бөтенләй мөмкин түгел. 

Әлеге авырулар, мәсьәләнең шартларын кабатлап, аның ахыргы соравын гадәтләнгән,  кайвакыт инде мәсьәләнең шартына кертелгән сорау белән җиңел генә алыштырырга мөмкиннәр. Бу вакытта алар «Ике киштәдә 18 китап бар, ләкин тигез түгел, аның берсендә икенчесенә караганда китаплар ике тапкырга күбрәк; һәр киштәдә ничә китап бар?» дигән мәсьәләнең шартын: «Ике киштәдә 18 китап бар һ.б.; ике киштәдә барлыгы ничә китап бар?» дип әйтәләр. Мәсьәләнең шартын дөрес итеп кабатлаган очракта да, алар аны алга таба чишүнең барышына юнәлеш бирә торган төп фактор итеп билгели алмыйлар. Гадәттә, алар мәсьәләнең шартын үзләштерү, мәсьәләне чишү планын эшләү өстендә систематик рәвештә эш алып баруга керешмиләр, моның урынына шартның җиңел генә бер фрагментын аерып алып, контрольсез барлыкка килә торган һәм мәсьәләнең шартларына туры килмәгән операцияләргә килеп чыгалар. Нәкъ менә шуңа күрә алда бирелгән мәсьәләнең чишелеше еш кына түбәндәге форманы ала: «Һм, аңлашылды ... ике киштәдә 18 китап, аның берсендә ике тапкырга күбрәк... димәк, 36... ә барлыгы 36 + 18 = 54» һ.б. Ләкин бу авыруларның мәсьәләне чишү барышының шартларга туры килмәвенә, алынган җавапның мәгънәсезлегенә бер дә исе китми. Алынган нәтиҗә баштагы шарт белән туры килми, хәтта моның мәгънәсезлеген аңлатканнан соң да, авыру яңадан шундый фрагментлы, контрольсез барлыкка килә торган гамәлләргә әйләнеп кайта»
.

Искәртәбез: ике очракта да сүз баш миенең җитди зарарлануы булган авырулар турында бара. Ләкин бу очракларда да акыл эшчәнлеге кимчелекләрен махсус төзәтергә мөмкинлек бирә торган өйрәтү ярдәмендә җиңеп чыгарга мөмкин. Менә, мәсәлән, маңгай өлеше зарарланган авыруларга түбәндәге программаны тәкъдим итәләр:

1. Мәсьәләне укып чыгыгыз.

2. Мәсьәләне мәгънәви өлешләргә таркатыгыз һәм өлешләрне бер-берсеннән сызык белән бүлегез.

3. Бу өлешләрне берсе артыннан берсен язып алыгыз.

4. Мәсьәләдә нәрсә соралган, шуның астына сызыгыз һәм кабатлагыз.

5. Мәсьәләне чишегез.

6. Мәсьәләнең соравына сез хәзер үк җавап бирә аласызмы?

Җавап бирә алмасагыз, димәк...

7. Мәсьәләнең шартын дикъкать белән укыгыз һәм билгесез булган әйберне табыгыз.

8. Бу билгесез булган әйберне ничек табып була? Мәсьәләнең беренче соравын языгыз һәм тиешле гамәлне башкарыгыз.

9. Аны мәсьәләнең шарты белән чагыштырыгыз. 

10. Әйтегез әле, мәсьәләнең соравына җавап бирә алдыгызмы? Җавап бирә алмаган очракта...

11. Мәсьәләнең икенче соравын языгыз һәм тиешле гамәлне башкарыгыз.

12. Аны мәсьәләнең шарты белән чагыштырыгыз.

13. Әйтегез әле, мәсьәләнең соравына җавап бирә алдыгызмы? Җавап бирә алмаган очракта...

14. Мәсьәләнең өченче соравын языгыз һәм тиешле гамәлне башкарыгыз.

15. Аны мәсьәләнең шарты белән чагыштырыгыз.

16. Әйтегез әле, мәсьәләнең соравына җавап бирә алдыгызмы? Җавап бирә алган очракта...

Гомуми нәтиҗә ясагыз: мәсьәләнең җавабы нинди?

Баш миенең аерым өлкәләре, зоналары зарарланган яки җитлекмәгән балаларны укытуда, аларның уку материалын үзләштерүе, уку кагыйдәләрен үтәвендә кайбер авырлыклар килеп чыгарга мөмкин. Әлбәттә, балаларда күп очракта бу баш миенең зарарлануы белән генә түгел, ә бәлки аның үсеш үзенчәлекләре, җитлегүе белән бәйле була. Бер яктан, балага куела торган таләпләрнең аның миенең үсеш үзенчәлекләре белән билгеләнә торган мөмкинлекләренә туры килү дәрәҗәсе, икенче яктан, аның нормаль эшләвенең тәэмин ителеше зур әһәмияткә ия.

Баш мие төзелешен анализлаган вакытта каралырга тиешле соңгы мәсьәлә баш мие кабыгының зур ярымшарлары функцияләренә кагыла. Психологиядә бу проблема баш миенең функциональ ассиметрия мәсьәләсе буларак билгеләнә.

Баш мие ярымшарлары төрле функция башкаралар. Аларның берсе –әйдәп баручы функцияне, икенчесе буйсынучы функциясен башкара. Кешенең кайсы кулы – уң яки сул кулының яхшырак эшләве ярымшарларның кайсысы ныграк үсеш алуга бәйле. Кемнәр уң кулы белән яхшырак эшли – «уңагай», кем сул кулга өстенлек бирә – «сулагай» була. Уңагайларның сулагайлардан күбрәк булуы билгеле.

Баш миенең сул ярымшары сөйләмне, логик фикерләүне һ.б. тәэмин итүдә төп рольне уйный. Аны «рациональ», ягъни акыллы, максатчан (целесообразный) дип атыйлар. Тапшырыла торган мәгълүматны ул эзлекле рәвештә һәм акрынлап өлешләргә бүлгәндәй, аннан соң берләштергәндәй эшкәртә.

Баш миенең уң ярымшары – «образлы», эмоциональ. Ул чыганаклардан килә торган күп төрле мәгълүматны бергә, бербөтен буларак кабул итә. Шуңа күрә ул иҗади эшчәнлектә, сәнгать кенә гына түгел, ә фәнни иҗатта да әйдәүче рольне уйный.

Баш миенең функциональ ассиметриясе мәсьәләсе бүгенге көндә бик интенсив рәвештә эшләнә. Баш миенең һәр ярымшарында үтә торган психик процессларны өйрәнү һәм тасвирлау һәм аларның дөньяны танып белүдә, аңлауда кайбер типик ысуллар белән бәйләнешләр урнаштыру мәсьәләсен куйган бер тикшеренүнең нәтиҗәләрен китерик
.

	Сул ярымшар
	Уң ярымшар

	Вербаль

	Вербаль булмаган, күрү-пространство

	Эзлекле, вакытлыча
	Бер тапкыр үтә торган, пространстволы

	Дискрет
	Берөзлексез

	Рациональ
	Интуитив

	Көнбатыш техницизм
	Көнчыгыш мистицизм


Күп кенә галимнәр һәр ярымшарның психик эшчәнлеккә керткән өлеше кеше гомеренең төрле чорларында төрле була дип саныйлар. Мәсәлән, уң ярымшар сул ярымшарга караганда тизрәк өлгерә һәм шуңа күрә ул өлкәнрәк чорлар белән чагыштырганда мәктәпкәчә яшьтә психик эшчәнлеккә зуррак өлеш кертә. Моннан шул аңлашыла: мәктәпкәчә яшьтәге балаларның дөньяны танып-белү һәм кабул итүенең образлы характерда һәм образлы булуы, алар зур фантазиягә ия.

Бу мәгълүматлар башлангыч мәктәп өчен телдән һәм логик фикерләүгә түгел (бүген менә нәкъ шулай эшләнә дә), ә бәлки образлы, хисле, бербөтен, ягъни дөньяны танып белүнең «уң ярымшарлы» фикерләү үсешенә ориентлашкан яңа программалар төзү өчен нигез булып тора.

Ләкин бу мәсьәләдә күп әйбер ачыкланып бетмәгән килеш кала бирә. Төрле ярымшарларда булган аерым зоналарның үсешендә үзара катлаулы бәйләнешләр булу турында күп мәгълүматлар бар. Моннан тыш, ярымшарлар функцияләрен тасвирлаган вакытта, «уңагайлар» миенең эшчәнлеге генә истә тотыла. Ләкин бу вакытта «сулагайлар» белән ситуация башкача. Мәсәлән, аларда сөйләм процесслары ярымшарларның икесендә дә бара.

Әлеге сорау фәнни генә түгел, гамәли кызыкысыну да уята. Озак вакытлар «сулагайлык»ка начар гадәт яки авыру кебек карау яшәп килде. Сул кулы белән язарга яки нәрсәдер эшләргә тырышкан балалардан көлгәннәр, җәза биргәннәр, кулны эшли алмаслык итеп гәүдәгә бәйләп куя торган булганнар. Мондый «тәрбиянең», мондый «яңадан өйрәтүнең» ахыры психик өзлегү, невроз белән тәмамлануы гаҗәп түгел. Кешелеккә, «сулагайлыкның» кешенең темпераменты кебек үк сыйфаты булуын аңлау өчен, берничә йөз ел кирәк була. Күп кенә даһи шәхесләрнең «сулагай» булуы ачыклана. Мәсәлән, танылган рәссам һәм галим Леонардо да Винчи, данлыклы математик, «Алиса – могҗизалар илендә» әсәренең авторы Льюис Кэролл. Н.С.Лесков әсәренең герое – борчаны дагалаган оста Сулагайны искә төшерик. Бу, әлбәттә, «сулагайлар» «уңагайлардан» акыллырак, сәләтлерәк дигән сүз түгел. Ләкин бу – «сулагайлының» кешегә үсәргә, югары нәтиҗәләргә ирешергә комачау итмәгәнлеген раслый.

Бүгенге көндә психологлар да, физиологлар да, табиблар да бертавыштан сулагай балаларны яңадан уң кул белән эшләргә өйрәтергә кирәкми дип әйтәләр. Аларның күбесе ике кул белән дә яхшы эшләргә өйрәнәчәкләр. Ләкин мәктәптә мондый балалар педагогның аерым күзәтүе астында булырга тиеш, чөнки мәктәптә уку күнекмәләре генә түгел, мәктәпнең бинасы да, архитектурасы да, парталарның, тактаның торышы да «уңагайлар»га исәпләнгән. Боларга вакытында игътибар бирелсә, проблемалар тумаячак. Билгеле бер авырлыклар барлыкка килгәндә, укытучы мәктәп, психологына мөрәҗәгать итәргә тиеш.
3.2. Психик эшчәнлекнең физиологик механизмнары

Психик эшчәнлекнең күп кенә физиологик механизмнары хайваннар һәм кешеләр өчен бердәм булып тора. Ләкин кешедә алар сыйфат ягыннан башка характерда булалар. Бу аның биологик табигатенең иҗтимагый-мәдәни факторлар тәэсирендә җитди үзгәрешләр кичерүе аркасында барлыкка килә. Ул үзенең тәртибе һәм эшчәнлеге белән аңлы рәвештә идарә итә, аларны планлаштыра һәм аларның нәтиҗәләрен бәяли башлый. Кешенең аңы үсеш ала, һәм ул шәхес буларак формалаша. Алга таба бу аермалыкларга махсус игътибар биреләчәк.

Нерв эшчәнлегенең төп формасы – рефлекслар. Рефлекс – организмның тышкы һәм эчке даирәдәге ярсыткычларга җавап реакциясе. Мондый реакция үзәк нерв системасы катнашу белән тормышка ашырыла.

Нерв системасының рефлектор характеры түбәндәгеләрне тәэмин итә:

1. Тышкы даирәдән һәм организмның эчке әгъзалары һәм системаларыннан килә торган тәэсирләрне кабул итү.

2. Аларны нерв импульсларына (электрик) үзгәртү һәм баш миенә командалар бирү.

3. Кабул ителгән информацияне эшкәртү һәм аларны кешенең тиешле әгъзалары һәм системаларына тапшыру.

4.  Гамәлләрнең нәтиҗәләре турында мәгълүматны кабул итү һәм эшкәртү.

5. Шушы кире бәйләнеш исәпкә алып кабатланган реакцияләрне төзәтү.

Баш мие рефлексларын өйрәнүгә зур өлешне рус физиологлары Р.М. Сеченов (1829–1905) һәм И.П. Павлов (1849–1936) кертә. Нәкъ менә И.П.Павлов рефлекслар ике зур категориягә бүленә дигән фикер әйтә. Аның беренчесенә имү, йоту, «бу нәрсә?» дигән (яңа ярсыткычка карашны юнәлтү), куркыныч туганда артка чигенү кебек тумыштан килгән рефлекслар карый. Мондый рефлекслар шартсыз, ягъни өстәмә шартлардан башка, тумыштан барлыкка килә торган дип ала. Мондый рефлекслар бер үк төрдәге тереклек ияләрендә бер типта барлыкка килә. Алар аерым бер зат, аерым бер индивидка түгел, ә бәлки тулаем бер төргә карый.

Икенче категориягә хайваннарның, кешенең индивидуаль яшәеше, социаль һәм табигый мохит белән үзара бәйләнеше барышында барлыкка килә торган рефлекслар карый. Мондый рефлекслар тереклек иясенә әһәмиятле булмаган (нейтраль ярсыткыч) һәм аның өчен мөһим (мәсәлән, ашамлык яки куркыныч) нинди дә булса ярсыткычларның кушылуы вакытында барлыкка килә. Мондый мәҗбүри шартның булуы әлеге рефлексларны шартлы дип атарга мөмкинлек бирә. Алар индивидуаль – индивидка, затка карый.

И.П. Павлов һәм аның хезмәткәрләре этләр, маймыллар белән бик күп кызыклы тәҗрибәләр үткәрә. Аның иң танылу алган экспериментларында этләр, ризыкка селәгәен бүлеп чыгару рәвешендә җавап кайтарган төсле, нейтраль ярсыткычка да (кыңгырау, ут кабынуы һ.б.) шулай җавап кайтарырга өйрәнәләр.

Бу ни өчен шулай була? Һәр ярсыткыч баш миенең кабыгында ярсыну чыганагы тудыра (уята). Ике чыганак арасында билгеле бер вакыт эчендә ике ярсыткычның туры килүе ешрак кабатлану белән көчәя барган бәйләнеш күзәтелә. Вакытлы (шартлы) нерв бәйләнешләренең барлыкка килүе – баш миенең зур ярымшарлары кабыгы эшчәнлегенең иң мөһим принцибы.

Ярсыну һәм туктату – нерв системасының төп процесслары. Зур ярымшарларның кабыгында теләсә кайсы моментта ярсынуның һәм туктатуның катлаулы мозаикасын күзәтергә мөмкин. Баш мие кабыгының бер өлешендә ярсыну барлыкка килсә, икенчеләрендә – күрше яки аның белән бәйле өлешләрдә – туктату барлыкка килә. Мәсәлән, билгеле булганча, елый торган балага берәр матур уенчык күрсәтеп, игътибарын читкә җәлеп итәргә мөмкин. Иң көчле ярсыну барлыкка килгән чыганак елауга сәбәп булган ярсынуны туктатачак. Нәтиҗәдә, бала елауның сәбәбе турында оныта һәм яңа уенчыкка игътибарын юнәлтә.

Ләкин туктату да аңа капма-каршы булган ярсыту процессын барлыкка китерә ала. Ата-аналар искәргәнчә, еш кына балалар кичкә таба «кызып уйный башлыйлар»: сикерә, кычкыра, көләләр. Аларны тынычландыру да бик авыр була. Бу хәл балаларның бик нык арулары белән аңлатыла, һәм көчләп туктату процессы капма-каршы, чамадан тыш зур ярсыну процессын барлыкка китерә. Укучыларның контроль эшләрдән соң яки көн азагында күзәтелгән тәртипсезлеге дә шуның белән аңлатыла. Аны күпсанлы тәэсирләр, уңай эмоцияләр – мәсәлән, театрга, музейга бару, мәктәптә үтә торган бәйрәмнәр дә барлыкка китерә ала. Кечкенә балалар еш кына үзләренең арыганлыгын сизмиләр, туктарга кирәклеген (туктату процессы эшли башлаганын) аңламыйлар, шуңа күрә өлкәннәргә аларның вакытында ял итүенә аеруча игътибар итәргә кирәк. 
Кызыклы мисалны Америка психологы Э. Ле-Шан китерә: «Кэтига җиде яшь иде, без бер-беребезне үртәшә идек. Ул миңа: «Мин синең борыныңа чиертсәм, син нәрсә эшләр идең?» – дип әйтә. Миңа гадәттән тыш җәза уйлап табарга туры килде: «Мин синең иртәнге ашыңны төреп, Айга җибәрер идем». Кэти торган саен тәртипсезләнеп кыза башлый. Мин киеренкелекнең арта барганын сизеп, уенны ничек тизрәк тәмамларга икәнен уйлап торганда, Кэти әйтеп куя: «Мин синең колагыңа шартлардай итеп каты кычкырсам, син нишләр идең?» «Мин уйлап тормыйча, болай дидем: «Мин сине бүлмәңә берәр сәгатькә ял итәргә җибәрсәм дип уйлап торам әле». Кэтинең йөзе караңгылана: «Хәзер син кагыйдәләр буенча уйнамыйсың, – диде ул, – чөнки бу яхшы җәза». «Син хаклы, – дидем мин. – Бу көлке тудыра торган җәза түгел, чөнки бу синең өчен кирәкле әйбер»
.

Тышкы һәм эчке ярсыткычлардан килә торган сигналларны кабул итү, кушу, эшкәртү баш миенең сигнал эшчәнлеге нигезен тәшкил итә. Сигналлар сизү әгъзалары тарафыннан «тотыла ала» (төсне, исне, авырту хисен, тигезлекне югалту һ.б.), шулай ук тел аша, сүзләр аша бирелергә мөмкин. И.П. Павлов бу системаларны беренчел һәм икенчел сигнал системалары дип атаган.

Икенчел сигнал системасы кеше өчен зур әһәмияткә ия. Сүз конкрет предметка караганда күбрәк яралый һәм илһамландыра, шатландыра һәм моңсуландыра ала. Мәсәлән, хатын-кызларның «колаклары белән яратуы» билгеле. Алар өчен үзләрен яратулары турында еш кабатлап тору мөһим. Тагын бер мисал. Балалардагы мәктәп неврозлары еш кына укытучының тупас, саксыз әйтелгән сүзләре нәтиҗәсендә барлыкка килә.

Беренчел һәм икенчел сигнал системасы үзара тыгыз бәйләнештә тора. Аларның үсеше кеше өчен зур әһәмияткә ия. Мәсәлән, беренчел сигнал системасы өстенлек иткәндә, шәхеснең художестволы тибы формалаша, ә икенчел сигнал системасы өстенлек итсә – фикерле шәхес тибы. Бу турыда тулырак мәгълүматны кешенең сәләтләрен өйрәнгәндә алырсыз.

Кешенең тәртибендә һәм эшчәнлегендә, хайваннардагы кебек үк, күп әйбер шартлы рефлекслардан чыгып аңлатыла. Ләкин барысы да түгел. Зур рольне тәртипнең аңлы эчке программасы булуы, көтелгән нәтиҗә турында күзаллау уйный. Бу проблеманы ихтыярлы (контрольдә булган, аңлы) хәрәкәтләр мисалында өйрәнеп, рус физиологы Н.А. Бернштейн (1896-1966) мондый программаның ихтыяҗлы киләчәк моделен тәшкил итүен, ә гамәлнең рефлектор боҗра рәвешендә үтүен күрсәтә. Искә төшерик: бу тикшеренүләргә кадәр барлык шартсыз һәм шартлы рефлекслар рефлектор дуга принцибы буенча, ягъни ярсыткычны кабул итә торган рецептордан башкаручы әгъзага таба тормышка ашырыла дип исәпләнгән.
Н.А. Бернштейн, кеше теге яки бу эш-гамәлне үтәгән вакытта, инде булган программа буенча башкарылган гамәлнең баш миенә тапшырыла торган мәгълүмат белән чагыштырылуын, кушылуын дәлилли.

Н.А. Бернштейн, кеше тормышының асылын пассив яраклашу түгел, ә бәлки эчке программаларны тормышка ашыру тәшкил итүен, үзенең теориясен активлык физиологиясе дип атый.

Рус физиологы П.К. Анохин (1898-1974) шулай ук теләсә кайсы психик эшчәнлекнең нигезе буган рефлектор дуга турында классик күзаллауларны яңадан карарга кирәклеге турында әйтә. Ул функциональ системалар теориясен эшли. Бу теория буенча, психик эшчәнлекнең физиологик нигезен аерым рефлекслар түгел, ә бәлки аларны максатчан эш-гамәлне, тәртипне башкаруны тәэмин итә торган катлаулы системага кертү тәшкил итә. Бу система аларны башкару мөмкин булганга кадәр яши. Ул билгеле бер мәсьәләне, билгеле бер функцияне башкару өчен барлыкка килә. Шуңа күрә мондый система функциональ дип атала.

Индивидның тулаем тәртибе аерым сигнал белән түгел, билгеле бер вакыт аралыгында аңа килә торган мәгълүматның синтезы, берләшмәсе (бердәмлеге) белән билгеләнә. Функциональ системалар формалаша. Бу вакытта тәртипнең яки эшчәнлекнең максаты билгеләнә, аның көтелгән нәтиҗәсе фаразлана. Шуңа бәйле рәвештә тәртип организмның җавап реакциясе белән тәмамланмый. Ул гамәлнең уңышын яки уңышсызлыгын хәбәр иткән кире бәйләнеш механизмын башлап җибәрә. П.К. Анохин бу механизмны эш-гамәл нәтиҗәсенең акцепторы дип атый. Нәкъ менә шушы механизм тәртип һәм эшчәнлекне, турыдан-туры кабул ителә торган тәэсир итүләр (воздействие) нигезендә генә түгел, киләчәк (кешедә кайвакыт шактый ераклашкан) эш-гамәлнең максаты, аның көтелгән һәм көтелмәгән нәтиҗәсе турында күзаллауларда тормышка ашыруга мөмкинлек бирә.

П.К. Анохин хайваннарның да, кешеләрнең дә тәртибенең катлаулы яки катлаулы булмаган формалары, тормышка ашыру һәм үзкөйләү механизмының нәрсәдә икәнен күрсәтә. Чыннан да, баш мие күбрәк үсеш алган саен, кешенең психика дәрәҗәсе югарырак булган саен, бу механизм шулкадәр катлаулырак һәм камилрәк була. 
Һәр тәртип ихтыяҗлар белән билгеләнә. Ихтыяҗ үзәк нерв системасында ярсыну чыганагын барлыкка китерә. Әлеге ярсыну чыганагы нәкъ менә шушы ихтыяҗны канәгатьләндерү өчен хезмәт иткән эшчәнлекне билгели. Ярсынуның көчле чыганагы үзенә башкаларын буйсындыра, аларны берләштерә. Аларга ихтыяҗ зуррак булган саен, бу чыганак шулкадәр көчлерәк, бердәмлек шулкадәр ныграк була. Ул тәртиптә шулкадәр хакимлек, өстенлек итә. Бу күренешне ачкан һәм тасвирлаган рус физиологы А.А. Ухтомский (1875-1942) аны доминанта дип атый.
Мәсәлән, Сез өйгә кайттыгыз, ди. Сезгә кемгәдер кичекмәстән шылтыратырга кирәк, ди, һәм шуның өстенә Сез бик ачыккансыз, ди. Сез бик ачыккан булсагыз, иң беренче чиратта, суыткычны ачып, анда ашарлык әйбер тапмасагыз, аны шкафта, мичтә һ.б. эзли башлаячаксыз. Бу очракта ашауга ихтыяҗ өстенлек итәчәк. Әгәр телефоннан шылтырату сезнең өчен мөһим икән, сез, ашау турында онытып, шунда ук шылтырата башлаячаксыз. Телефонда җавап булмаса, сез, бар эшне онытып, номерны яңадан җыя башлаячаксыз.
Ярсынуның доминантлы чыганагы конкурент булып саналган барлык ярсыну чыганакларын туктатырга сәләтле була. Шуңа күрә, без нәрсә белән дә булса мавыкканбыз икән, әйләнә-тирәбездә булганнарны ишетмибез дә, күрмибез дә.

А.А.Ухтомский шәхеснең рухи һәм әхлакый үсешенә зур игътибар биргән. Ул кешегә генә хас үзенчәлекле доминанта булып, «башка кешегә доминанта»ның торуын санаган. Бу доминанта ул кешенең «дөньяда һәм кешеләрдә үз эшчәнлеге белән алдан билгеләнгәнне, ягъни үз-үзен күрүе» белән бәйле була доминантасына каршы куя ала. Ул, моңа капма-каршы буларак, «доминантаны һәм тәртипне «Коперник буенча», авырлык үзәген үзеннән тыш, башкага күчереп үстерергә һәм тәрбияләргә» кирәк... Күңелнең бар көчләре һәм бар киеренкелек, максатлар, чикләрне узып, ачык диңгезгә – «син»гә чыгарга ирешүгә юнәлгән булырга тиеш. Моның мөмкин булуын үзен чыннан да ярата торган һәр кеше белә»
, дип саный.

3.3. Психик үсештә биологик һәм социаль факторларның үзара бәйләнеше

Теория һәм практика өчен психика үсешенең шартлары һәм аны хәрәкәткә китерүче көчләр нинди дигән сорау бик мөһим булып тора. Баш миенең  анатомия-физиологик үсеше белән психик эшчәнлекнең нисбәте нинди? Кешенең психик холкына нәрсә зур өлеш кертә – нәселдәнлекме (тормыш психологиясен искә төшерик: «алма алмагачтан...») яки аның тормышының, тәрбиясенең үзенчәлекләреме, үз тәҗрибәсеме? Бу сораулар күп еллар дәвамында тикшеренүчеләрнең игътибарын җәлеп иткәннәр.

Баш миенең үсеше (өлгерүе) бик акрынлык белән бара. Зур ярымшарлар кабыгы акрын формалашуы аркасында, бала хайваннарга караганда, тормышка чагыштырмача аз әзерлекле булып дөньяга килә. Ләкин шул ук вакытта ул, хайваннарныкы белән чагыштырганда, яңа күнекмәләр, яңа белемнәрне күбрәк үзләштерү мөмкинлеге белән туа. Бу, ахыр ноктада, аңа тулы канлы кеше булып формалашырга мөмкинлек бирә дә инде. Яңа туган баланың баш мие – үлчәме, төзелеше, аннан башка әгъзаларга алып баручы нерв юллары үзенчәлекләре буенча - олы кешенең баш миеннән шактый аерыла. Аның үсеше балачагы буе дәвам итә (ул бары тик 18-20 яшьләргә өлгереп җитә) аның кайбер башка структуралары соңрак та формалаша да. 
Фәнни мәгълүматлар буенча, баш миенең теге яки бу бу структуралары өлгерүе һәм билгеле бер эшчәнлекне башкаруга сәләтле булу, теге яки бу проблемаларны хәл итә белүе арасында җитди бәйләнеш бар. Мәсәлән, 6-7 яшьтә  – мәктәптә укый башлаган чорда – күрү, ишетү, хәрәкәт үсеше һ.б. белән бәйле берничә баш мие структурасы өлгерә.

С. 69. Таблица 2. 

Зур ярымшарларның маңгай өлеше соңрак һәм акрынрак формалаша. Аларның үсеше 19-20 яшькә кадәр дәвам итә. Иң әһәмиятле чорларның берсе – 7 яшь. Маңгай өлешенең үсеше баланың ихтыярлы (аңлы, контрольдә тотыла торган, билгеле бер план буенча башкарыла торган) тәртибе һәм эшчәнлеккә сәләтле булу белән бәйле. Аларның өлгерүенә, мәсәлән, баланың аңа кызыклы булмаган материалга игътибарын юнәлтә алу сәләте, дәрестә игътибар белән тыңлавы, үзенең эшен дөрес оештыру һ.б. сәләтләр бәйле. 

Башлангыч мәктәптә бала үзләштерергә тиешле белем һәм күнекмәләр баш миенең аерым структураларының өлгергәнлегенә шактый җитди таләпләр куя. Мисал итеп Н.К. Корсакова, Ю.В. Микадзе, Е.Ю. Балашова
 кебек нейропсихологларның китабыннан алынган язу процессын анализлау таблицасының фрагменттәкъдим итәбез (табл. 2).

Төрле балаларда баш миенең аерым өлешләре төрле тизлек белән формалаша: кемдәдер бу процесс – тизрәк, кемдәдер акрынрак бара.  Шул ук вакытта өлгерү тизлеге баланың ниндидер үзенчәлекле сәләтләрен күрсәтми, аның киләчәктә нинди уңышларга ирешүен алдан күрсәтә алмый. Ләкин өлгерүләре акрын барган балалар, мәктәпкә кергәндә, объектив рәвештә «акрын өлгерә торган» яшьтәшләренә караганда өстенрәк хәлдә торалар: алар олыларның таләпләрен яхшырак үзләштерәләр, игътибарлырак һәм тәртиплерәк булалар. Димәк, аларны олылар күбрәк мактый. Бу аеруча 6 яшьлек балаларда ачык күренә, чөнки бу чорда үсешнең тигезсезлеге чагылыш таба. Шуңа күрә баланың тәртипсезлеге, оешмаганлыгы һәрвакытта да аның «бозылганлыгы» яки «ачулы ихтыяры» белән билгеләнми. Еш кына моның өчен баш миенең тиешле структуралары әзер булмый. Алар әле үсмәгән, өлгермәгән була. Бала олыларның таләпләренә һәм сорауларына җавап бирә алмый, чөнки анда моның өчен тиешле механизмнар юк.

Шул ук вакытта, бала алдына куела торган бурычлар, аңа куела торган таләпләр баланың якын үсеш зонасында торсын өчен, аның функциональ мөмкинлекләреннән бераз алдан баруы мөһим. Якын үсеш зонасы турында күзаллау (аңлау) күренекле рус психологы Л.С.Выготский (1896-1934) тарафыннан эшләнә. Л.С. Выготский (өлкән кеше белән хезмәттәшлекнең) бала үсешенең төп үзенчәлеге булуын ассызыклый. Ул баланың теләсә кайсы эшчәнлегендә биремнәрне үтәүнең ике дәрәҗәсен аерып чыгару мөмкинлеген күрсәтә. Беренче дәрәҗә – баланың мөстәкыйль эшли алуы. Бу дәрәҗә актуаль дәрәҗә дип атала. Икенчесе – өлкән кеше белән хезмәттәшлектә эшли алуы. Баланың икенче очракта күбрәк, яхшырак эшли алуы аңлашыла. Икенче дәрәҗә якын үсеш зонасын тәшкил итә дә инде. Әлеге зонада, Л.С.Выготский фикеренчә, өлгерә торган, актив рәвештә үсеш алган процесслар тора. Бу очракта өлкән кеше эшчәнлекнең бала өчен төрле сәбәпләр аркасында әле бик катлаулы булган өлешен ала, һәм аңа өйрәтеп, аны балага күрсәтә.

Шуның белән бергә баш миенең инде өлгергән структураларына эшләү, «шөгыльләнү» кирәк. Шулай булмаса, аңа кирәкле булган баш мие аппараты күпмегә өлгергәнлегенә карамастан, тиешле тәртип формалашмый. Мәсәлән, тәртипләре даими һәм катгый рәвештә өлкәннәр тарафыннан контрольдә тотылган балаларда үзенең гамәлләренең нәтиҗәләрен мөстәкыйль планлаштыру, тормышка ашыру һәм бәяләү күнекмәсе формалашмый.

Күп кенә мәктәп проблемалары тууында баш миенең, аның аерым структураларының үсеш үзенчәлекләренең роле зур булуын исәпкә алып, түбәндәгеләрне истә тотарга кирәк.

1. Кечкенә укучының укуында һәм тәртибендә барлык авырлыклар да аның баш миенең үсеш үзенчәлекләре белән аңлатылмый. Моны бары тик психолог кына махсус психодиагностик ысуллар ярдәмендә хәл итә ала. 

2. Авырлыкларның баш миенең кирәкле структуралары өлгермәгәнлегенә бәйле булуы ачыкланса, баланың үсеше яшь нормасыннан күпмегә калышуын һәм өлгерүнең индивидуаль темпы белән бәйле булуын анализларга кирәк.

3. Баш миенең аерым структураларының өлгерүендә шактый калышу яки тайпылышлар ачыкланса, махсус өйрәтү үткәрелергә тиеш. Моның өчен психолог махсус программа эшли. Тәҗрибә күрсәткәнчә, мондый программаларны кертү ачыкланган бозылышларны чагыштырмача тизрәк һәм эффектив рәвештә җиңеп чыгу мөмкинлеге бирә. Мондый программаларны, гадәттә, психолог эшли һәм үткәрә, ләкин билгеле бер стадиядә ул бу эшкә укытучыны да җәлеп итә ала.

Үсешкә нерв системасы һәм баш миенең теге яки бу сәләтләр һәм темперамент характеристикаларының табигый нигезен тәшкил иткән индивидуаль үзенчәлекләре дә нык тәэсир итә. Моның турында курсның шушы темага туры килгән бүлекләрен өйрәнү вакытында тәфсиллебрәк белерсез.

Кешенең психик үзенчәлекләре, психик табигате нәселдәнлек, генотип (ягъни ул ия булган нәселдәнлек йөртүче геннар җыелмасы) белән ни дәрәҗәдә билгеләнүе турындагы мәсьәлә бүгенге көндә психогенетикада интенсив рәвештә эшләнә. Бу өлкәдә тупланган мәгълүматлар генотипның кеше индивидуальлеге үсешенә зур өлеш кертүен күрсәтә. Аның белән бәйләнеш интеллектның кайбер характеристикаларын һәм берничә шәхескә кагылышлы үзенчәлекләрен (мәсәлән, «яңа тәҗрибәгә ачык булу») ачып бирә. Ләкин бу генетик характеристикалар даирә шартларына буйсындырылган була. Нәкъ менә даирә шартлары ахыр чиктә кешедә булган потенциалның тормышка ашырылганлыгын билгели. Нәселдәнлек факторының чагыштырма авырлыгы үзгәрә ала. Нәселдәнлек үзенчәлекләрен ачыклау дәрәҗәсе тормыш шартларына, тәрбиянең үзенчәлекләренә, укыту тибына, баланың яшенә бәйле. 

Инде китерелгән мисаллардан ук биологик һәм социаль факторларның катлаулы бәйләнештә торуы күренә. Алар баланың психик үсешендә тормыш шартлар, шулай ук укыту, тәрбия, өлкән кешенең эшчәнлегенең хәлиткеч ролен күрсәтәләр.

Кеше һәм биологик (табигый), һәм социаль даирәдә яши. Аның эшчәнлегенә табигать, экология факторлары да нык тәэсир итә. Мәсәлән, Россиядә, АКШта һәм тагын берничә илдә һавада кургашын тозларының булуы балаларның психик үсешенә ничек тәэсир итүе буенча тикшеренүләр үткәрелә. Укучыларның интеллект дәрәҗәсе, аларның эмоциональ халәте һ.б. өйрәнелә. Мондый калдыкларны эшләп чыгарган заводлар тирәсендә яшәүче балаларның хәтере дә начар, игътибарлары бозылган, интеллектлары түбән, курку хисе көчле булуы ачыклана. Шулай итеп, табигый мохит, экология кешенең психик эшчәнлегенә дә нык тәэсир итә.

Социаль мохит тә кеше үсеше өчен хәлиткеч рольне уйный. Шул ук вакытта бу – бала өчен аның тормышының аерым шартлары гына түгел. Ул үз эченә бала үз итәргә – «үзләштерергә» тиеш булган рухи, матди кыйммәтләрне, белем-күнекмәләрне әзер килеш ала. Бу белем-күнекмәләр һәм кыйммәтләр хезмәт коралларында, көнкүреш әйберләрендә гәүдәләнә. Чынаяктан эчү, кашык тоту да табигатьләре белән социаль гамәлләр булып тора. Аларны балалар бердәм эшчәнлектә, өлкәннәр белән аралашуда гына үзләштерә ала.

Тормышның социаль шартларыннан һәм тәрбиядән тыш, баш миенең өлгерүе генә психикада кешелеклелек үзенчәлек-сыйфатларын формалаштыруны берничек тә тәэмин итә алмый. Моңа хайваннарның кеше балаларын тәрбияләү хакындагы фаҗигале фактлар мисал булып тора. Р.Киплинг китабыннан Маугли – кызганычка каршы, әкияти образ гына. Хайваннар арасында берничә ел дәвамында яшәгән, аннан соң кешеләр арасына әйләнеп кайткан реаль балалар (фәндә берничә очрак теркәлгән) кешеләргә хас булган иң гади белем-күнекмәләрне дә бик зур авырлык белән үзләштерәләр. Кешенең психик тормышының катлаулы формалары – логик фикерләү, иҗади күзаллау, ихтыярлы тәртип – аларга бирелми.

Ләкин бала үсешендә өлкәннәр белән аралашу кирәкле белем-күнекмәләрне һ.б. тапшыру белән генә, әлбәттә, чикләнми. Балачакның бөтен чоры дәвамында эмоциональ контакт, өлкән кешенең эмоциональ хуплавы да әһәмиятле роль уйный.

Эмоциональ, назлы, балага шәхси мөрәҗәгать ителгән аралашуның җитмәве шәхес формалашуда һәм үсешендә җитди бозылышларга китерә. Балалар белән шул рәвешле эш итү еш кына балалар хастаханәләрендә, балалар йортларында очрый. Мондый күренешләргә госпитализм атамасы бирелә.  Мондый шартларда тәрбияләнүче балалар психик үсештә шактый артта калалар, җитди эмоциональ авырлыклар кичерәләр.

Икенче бөтендөнья сугышы елларында фашистлар Германиясендә кеше үсешендә нәселдәнлекнең һәм тәрбиянең әһәмиятен ачык күрсәткән коточкыч тәҗрибә үткәрелә. Югары арий расасына куелган критерийлар буенча, яшь ирләр һәм хатын-кызлар сайланып алына. Алар физик һәм психик яктан шактый үсеш алган, сәламәт гаиләләрдән чыккан  була, берсендә дә нәселдән күчә торган авырулар булмый. Бу ирләр һәм хатын-кызлардан ир белән хатын булырлык кешеләр сайлап алына. Алар балалары туганчы яшерен лагерьларда яшиләр. Бала туганнан соң, аны әнисеннән аерып алып, махсус балалар йортларында тәрбиялиләр. Бу куркыныч экспериментның максаты – «өстен кешеләр» (сверхлюди), чиста раса вәкилләрен формалаштыру. Тәҗрибәнең нәтиҗәләре аяныч була. Мондый балалар йортлары эшчәнлеге турындагы хисапта билгеләнгәнчә, 20 тәрбияләнүченең барысы да үсешләрендә бик артта кала. Бары тик бер баланы нормаль дип санап була, калганнарында сөйләм үсеше артта калуы күзәтелә. Хисап авторлары билгеләгәнчә, аларның кайберләре дивана була. Булган хәлнең сәбәпләрен анализлаганда, хисап авторлары: «Алар иң мөһим булган әйбердән – мәхәббәттән, ананың чын мәхәббәтеннән мәхрүм. Балалар инкубатордагы бозаулар кебек яталар. Аларга беркем дә назлап эндәшмәгән»
, – дип язалар.

Психик үсештә аралашуның роленә багышланган күпсанлы тикшеренүләр күрсәткәнчә, үсешнең иң иртә стадияләрендә үк (сабыйлык чоры, иртә, мәктәпкәчә яшьтәге) балаларның өлкәннәр һәм яшьтәшләре белән аралашу характеры үзгәрә һәм катлаулана. Үсә барган саен, бигрәк тә яшүсмерлек һәм яшьлек чорында, яшьтәшләр белән мөнәсәбәтләр зур роль уйный башлый. Ләкин өлкәннәр белән аралашу үсешнең барлык этапларында да әһәмиятле булып кала. 

Баланың психик үсешенең, аның шәхес буларак формалашуының әһәмиятле факторы булып активлык тора. Аның тарихи тәҗрибәне үзләштерүе пассив рәвештә түгел, ә бәлки эшчәнлек дәвамында башкарыла. Үсештә эшчәнлекнең роле, аның һәр этабында эшчәнлекнең әйдәүче төре рус психологлары, аеруча А.Н. Леонтьев (1903-1979), аның укучылары һәм һәм дәвам итүчеләре тарафыннан өйрәнелә.

Кешенең активлыгы тышкы дөньяны танып белү һәм үзгәртү белән генә чикләнми. Яшь үтү белән, ул үз-үзенә, үз тәртибенә, үз эчке дөньясына тәэсир итү сәләтен арттыра – үзүсеш һәм үзтәрбия белән шөгыльләнүне көннән-көн күбрәк үзләштерә.

Сораулар һәм биремнәр

1. Л.Н.Толстойның «Сугыш һәм солых» романы герое Пьер Безухов халәте нигезендә нинди физиологик механизм ята?

Эпизодта Пьер генерал артыннан бара һәм аның турында ныклап уйлый. «Ул барлык яктан да сызгыра торган пулялар һәм аның өстеннән очкан снарядлар тавышын да ишетмәгән, елганың теге ягында булган дошманны да күрмәгән, үлгәннәрне һәм яраланганнарны да бик озак вакытлар күрмәгән, гәрчә аларның күбесе аннан ерак түгел егылсалар да» (Толстой Л.Н. Война и мир // Собр. соч.: В 20 т. – Т.6. – М., 1962. – С. 260-261).

2. Еш кына укытучылар һәм ата-аналар 1 нче сыйныфта укучы балалар тиз генә оеша алмыйлар, еш кына игътибарларын читкә юнәлтәләр, җавапның планын төзи алмыйлар, дип зарланалар. Бу баш мие өлгерүенең нинди үзенчәлекләренә бәйле? Мондый ситуацияләрдә нишләргә кирәк?

3. «Сүзләр кыйный», «сүзләр яралый» дигән сүзтезмәләрнең мәгънәләрен аңлатыгыз. Алар дөресме? Монда нинди психологик механизм эшли? 
4. Инглиз галимнәре М. Прингл һәм В. Бейслоу биргән тикшеренүләрнең нәтиҗәләрен анализлагыз. Алар туганнан алып приютта тәрбияләнгән 8, 11 һәм 14 яшьлек балаларның психологик үсеш үзенчәлекләрен өйрәнгәннәр. Тикшеренүләр нәтиҗәләре буенча, балалар ике тигез булмаган төркемгә бүленәләр. Беренче төркемгә үсешләрендә тоткарлык, эмоциональ һәм шәхси тайпылышлары булган 70 % бала. Икенче төркемгә – психик үсешләре буенча үзләренең яшьтәшләреннән аерылмаган, гаиләдә тәрбияләнгән 30% бала керә. Икенче төркем балалары, озак вакыт приютта тәрбияләнүләренә карамастан, приютта эшләүчеләрдән тыш, олылар тарафыннан кадерләнгән, яралган балалар булып чыга. Аларның туганнары һәм опекуннары була. Беренче төркемгә керүче балаларда мондый мөнәсәбәтләр күзәтелми.

5. Психологик әдәбиятта тасвирланган очракны анализлагыз. Ни өчен кызлар нормаль үсеш дәрәҗәсенә җитә алмаганнар?

1920 елда Индиядә ике кыз табыла: Камала, аңа якынча 8 яшь була, һәм 1,5 яшьлек Амала. Табылган вакытта кызлар үзләрен бүре балалары кебек тоталар. Алар дүрт аяклап бик тиз һәм оста хәрәкәт итәләр, сөт белән ит кенә ашый торган булалар. Ризыкны авызга алганчы, аны иснәп чыгалар. Яңа ит исен 70 метр ераклыктан сизәләр. Алар уттан курка, кояш яктысын яратмыйлар. Караңгылыкка өстенлек бирәләр, еш кына төнлә тышка чыгарга тырышалар. Алар беркайчан да көлмиләр. Алар чыгара торган бердәнбер тавыш көчле улау була. Кызлар балалар белән уйный белмиләр. Алар бары тик бер-берсе белән, көчекләр, чебиләр һәм яшь йорт гиенасы белән уйный торган булалар.

Кызлар ятимнәр өчен приютка эләгәләр, биредә алар белән тәҗрибәле педагоглар шөгыльләнә. Кызганычка каршы, Амала бик тиз үлә. Камала 14 яшенә 30 сүз әйтергә, аңа мөрәҗәгать ителгән гади сүзләрне аңларга өйрәнә.

Тема 4

ХАЙВАННАР ПСИХИКАСЫ

Сизгерлек.

Үз-үзен инстинктив тоту.

Күнекмәләр.
Хайваннарның үз-үзләрен интеллектуаль тотышлары.

Хайваннар һәм кешеләрнең үз-үзләрен тотышлары психиканың үсеш дәрәҗәсе белән билгеләнә. Үз-үзен тотышның барлык формалары тумыштан килгәннәргә һәм яшәү дәверендә булдырылганнарга бүленә.

 Тумыштан килгән формалар билгеле бер даирәнең биологик яктан дөрес булган реакциясен тәэмин итәләр. Үз-үзен тотышның мондый формаларына һәр тереклек иясе – хайван да, кеше дә ия.

4.1. Сизгерлек 

Хайваннар дөньясындагы психиканың беренче билгеләре түбән төзелешле хайваннарда сизгерлек формасында барлыкка килә. Сизгерлекнең физиологик нигезе булып ярсучанлык, ягъни тере организмнарның биологик яктан әһәмиятле (тормыш өчен мөһим булган) тәэсирләргә, ярсыткычларга җавап бирү сәләте тора. Сизгерлек тере организмнарның аларны чолгап алган мохитнең мондый биологик мәгънәгә турыдан-туры ия булмаган, ләкин биологик яктан мөһим булган ярсыткычлар турында сигнал бирә торган тәэсирләрен кабул итә башлагач барлыкка килә.

Яктылыкка таба хәрәкәт итүче үсемлекнең формасы үзгәрү – сизгерлекнең чагылышы түгел, чөнки  бу биологик яктан әһәмияткә ия булган (саклану өчен мөһим булган) ярсыткычка турыдан-туры реакция булып тора.   

Очкан күбәләкне эләктереп алучы гөберле баканың хәрәкәте белән эш башкачарак тора. Күбәләкнең хәрәкәте, формасы, канатларыннан чагыла торган яктылык гөберле баканың ашауга турыдан-туры биологик ихтыяҗын үзеннән-үзе канәгатьләндерә алмый. Ләкин алар аның турында хәбәр итә. Мондый сигналны кабул итү сизгерлек була да инде. Сизгерлек тере организмнарның эволюциясе барышында бик иртә барлыкка килә.

Түбән төзелешле хайваннар әйләнә-тирә дөньяның аерым сыйфатларына гына каршы җавап бирә. Психика үсешенең бу стадиясе элементар сизгерлекне характерлый. Ләкин мондый сизгерлек дифференциаль булмаган тойгыларны (тоюларны, сиземләүне) генә тәэмин итә. Әлеге стадиядә үз-үзен тотыш тулысынча диярлек инстинктлар белән билгеләнә.

4.2. Үз-үзен инстинктив тоту
Инстинктлар – биологик ихтыяҗларны канәгатьләндерүгә юнәлдерелгән тәртипнең тумыштан килә торган, нәселдәнлек белән ныгытылган актлары.  Инстинктив тәртип эволюциянең баскычының барлык баскычларында – түбән төзелешле хайваннардан, бөҗәкләрдән алып кешегә кадәр чагылыш таба. Барлык баскычларда төп инстинктлар булып үз-үзен саклау, ашау һәм җенси инстинктлар тора. Ләкин тереклек иясе әлеге баскычның югарырак урынында торган саен, үз-үзен инстинктив тоту аның көнкүреш тормышында азрак роль уйный.

Бу рәвешле үз-үзен тотуны тормышка ашыруның төп механизмы булып  шартсыз рефлекслар тора. 

Үз-үзен инстинктив тоту булу бик мөһим, чөнки ул гомернең беренче мизгеләреннән алып үзтәҗрибәне үзләштергәнчегә кадәр яшәү мөмкинлеген тәэмин итә. Ләкин үзгәреш шартларында мондый тәртип кирәкле ихтыяҗларны канәгатьләндерә алмый һәм адекват булмаганга әйләнә.

Мисал китерик. Каз бәбкәләренең иң төп инстинкты булып ияреп бару инстинкты тора. Яңа туган каз бәбкәсе күзенә чалынган иң беренче хәрәкәт итүче объект артыннан ияреп барырга әзер. Гадәти шартларда бу биологик яктан акланмый – ул ана каз артыннан бара һәм моның аша тормышта кирәк булган бар әйберне үзләштерә. Хайваннарның үз-үзен тотышын тикшерүчеләр каз бәбкәсенең күзенә чалынган беренче хәрәкәт итүче объект ролендә кеше яки тәгәри торган шар, борып хәрәкәтләндерелә торган уенчык белән тәҗрибәләр үткәрәләр. Каз бәбкәсе бу объект артыннан бара башлый. Хәтта аңа үз тормышында беренче тапкыр күргән объект артыннанмы, әллә чын ана каз артыннан барыргамы дигән сайлау мөмкинлеге бирелгәндә дә, ул беренчесен сайлый. Мондый үз-үзен тотышның биологик яктан акланмавы аңлашыла, ләкин моңа карамастан бөҗәкләр, хайваннар, кошлар моны алыштырмыйча кабатлыйлар. 

Умарта кәрәзенең, мәйданы зур булмаса да, сыйдырышлыгы зур. Безнең алдыбызда бик төгәл математик исәп үрнәге бирелгән кебек. Бал кортының инстинкты кәрәзләрне биологик яктан акланган булырлык итеп төзергә мәҗбүр итә. Инстинкт бал кортын, балны саклау өчен, кәрәзләрнең бүлекчәләрен зур тырышлык белән капларга этәрә. Ләкин кәрәзләрнең төбен тишсәк тә, бал корты шулай ук аларны каплап барачак, гәрчә монда бернинди мәгънә юк: андый кәрәзләрдән бал агып чыгачак. 

Шулай итеп, үз-үзен инстинктив тоту даими үзгәреп торучы тирәлектә түгел, ә стереотип шартларда үзен аклый. 

Шуңа күрә үз-үзен тотышның яшәү дәверендә  барлыкка киелгән формалары тереклек ияләренең яшәве өчен аерым әһәмияткә ия.

4.3. Күнекмәләр 

Үз-үзен тотышның барлыкка китерелгән формалары яшәү дәверендә тереклек иясенең үз тәҗрибәсе тәэсире астында формалаша. Барлыкка китерелгән үз-үзен тотуның әһәмиятле формаларыннан берсе булып күнекмәләр тора. 

Күнекмәләр – өйрәтү нәтиҗәсендә барлыкка килгән, күнегүләр һәм кабатлау юлы белән ныгытылган үз-үзен тоту ысуллары. Алар автомат рәвештә, аңлы көйләү һәм контрольдән башка тормышка ашырыла.

Ләкин тормыш шартлары һәм тереклек иясенең нерв системасы катлаулырак, эволюция баскычында югарырак торган саен, аңарда күнекмәләр тизрәк барлыкка килә һәм нәтиҗәлерәк, характерлары буенча да катлаулырак булалар.

Күнекмәләр ике типта була. Беренче типтагы күнекмә булганда, инстинктларда яңа, беркетелгән гамәл башыннан ук автомат рәвештә башкарыла һәм кабатлау юлы белән ныгытыла. Аны тормышка ашыруның ике юлы мәгълүм – шартлы рефлекс һәм оперант рәвештә җавап бирү (оперантное реагирование).

 Исегезгә төшерәбез: башта нейтраль булган, ләкин барлыкка килү вакыты ягыннан шартсыз ярсыткычка якын булган шартлы рефлекс –ярсыткычка җавап бирү ул. Шартлы рефлекска нигезләнгән күнекмәләрне нерв системалары чагыштырмача гади булган тереклек ияләрендә дә формалаштырып була. Мәсәлән, инде әйтелгәнчә, үз-үзен тотышларында зур рольне инстинктлар уйнаган бал кортларын билгеле бер төскә өстенлек бирергә өйрәтүгә ирешеп була. Моның өчен балны билгеле бер төстәге пыяла савытларга салалар.

Тагын да катлаулырак шартлы рефлексларны югары хайваннар булып саналган маймылларда булдырырга мөмкин. Мәсәлән, Сингапурда моның ярдәмендә маймылларны биологлар эшендә катнашырга өйрәтәләр. Маймыллар билгеле бер командалар бирү сүзләрен үзләштерәләр. Биш катлы йорт биеклегендәге агач ботакларында сикереп, кешеләрнең җирдән биргән командалары буенча, кул җитмәгән аерым яфракларны, чәчәкләрне, үсентеләрне сындырып, кешеләргә алып килеп бирә торган булалар.

Шартлы рефлекс ярдәмендә тискәре эмоцияләрне – курку, нәрсәдән дә булса качуны һ.б. булдырырга мөмкин. Мәсәлән, тәҗрибәләрнең берсендә пыяла белән бүленгән аквариум кулланыла. Аның берсендә – чуртаннар, икенчесендә ташбашлар була. Чуртаннар ташбашларны куып тотарга тырышкан саен, һәрвакыт киртәгә барып бәрелә торган булалар. Берничә уңышсыз тырышып караудан соң, чуртаннар ташбашлардан кача торганга әйләнәләр. Шуннан соң пыяла алына. Ләкин чуртаннар элеккегечә ташбашлардан качалар, алырдан ерактарак йөзәләр. 

Оперант шарт кую – беренче төр күнекмәләрне тормышка ашыруның тагын бер мөһим механизмы. Белгәнегезчә, тереклек иясенең иң мөһим характеристикаларының берсе булып аның активлыгы, мохит белән һәрдаим бәйләнештә булуы тора. Тормыш шартларына ияләшү барышында ниндидер гамәлләр – күбрәк, кайсыларыдыр азрак нәтиҗәле була. Нәтиҗәдә, тереклек ияләре өчен файдалы булып саналган һәм канәгатьләндерергә, куркынычлардан качарга булыша торган эш-гамәлләр ныгытыла. Күнекмәнең мондый төрен эшләү оперант шарт кую яки оперант өйрәтү (латин теленнән  operatio – гамәл) дип атала.

Оперант өйрәтүнең классик мисалы булып Американың танылган психологы Б. Скиннер (1904-1990) тарафыннан үткәрелгән экспериментлар тора. Күсене рычаглы махсус читлеккә урнаштыралар. Бу рычагны басып, күсе үзенә азык ала торган була. Галимне күсенең ничек кулланырга икәнлеген күрсәтмәгән килеш, рычагка мөстәкыйль рәвештә баса алырга өйрәнүе кызыксындыра. Чыннан да күсе, читлекне өйрәнү барышында, башта рычагка очраклы рәвештә генә басып, тәмле ризык ала торган була, соңыннан әлеге рычагны бик тиз максатчан кулланырга өйрәнә.

Оперант шарт кую механизмы хайваннарны өйрәтүдә зур әһәмияткә ия. Бу очракта хайванның эшләгән гамәленең «бүләкләнүе» (ныгытылуы) бик мөһим.

Хайваннарның күп кенә күнекмәләре һәм кешенең кайбер күнекмәләре беренче тип күнекмәләрне тәшкил итә.

Икенче тип күнекмә үз-үзен тоту ысулы уку иң башта аңлы рәвештә тормышка ашырыла һәм контрольдә тотыла торган гамәлләрне автоматлаштыру аша барлыкка килә. Мондый күнекмәләр кешегә генә хас. Икенче тип күнекмәләрне формалаштыру кешеләрнең күп кенә белемнәрне, шул исәптән язу күнекмәләрен мотор һәм грамматик үзләштерү юлы булып тора. 

Мондый күнекмәләрнең үзенчәлеге – автоматлаштырылган  гамәлләрне яңадан контрольдә тота ала башлау мөмкинлеген бирү. Мәсәлән, грамоталы кеше автомат рәвештә, уйланып тормыйча хаталарсыз яза. Ләкин ул, бу теге яки бу сүзне дөрес язылышын белмәсә яки хата ясаганын сизсә, кирәкле кагыйдәләрне искә төшерә, тикшерү ысулларын куллана ала һ.б. Мондый күнекмәләрне булдыру интеллектның билгеле бер үсеш дәрәҗәсе булуын таләп итә.

4.4. Хайваннарның үз-үзләрен интеллектуаль тотышы
Үз-үзен интеллектуаль тоту хайваннарның күп кенә төрләренә хас. Бу стадиянең үзенчәлеге булып хайванның мәсьәләне хәл итүнең яңа ысулын «уйлап табу» һәм, аннан да бигрәк, әлеге ысулны икенче мәсьәләгә, хәтта кайвакыт катлаулыракка күчерә алуы тора.

Күнекмә белән үз-үзен интеллектуаль тоту арасындагы аерма түбәндәге мисалда күренә. И.П. Павлов лабораториясендә тәҗрибә үткәрәләр – Рафаэль исемле кушаматлы шимпанзены утны су белән сүндерергә өйрәтәләр. Бу түбәндәгечә эшләнә. Ризык савытына банан салалар, аның алдында ут ягалар. Бананны бары тик утны сүндереп кенә алып була. Шимпанзены моңа, кисмәктән суны кружкага алып, утка сибеп өйрәтәләр.

Моны яхшы эшләргә өйрәнгәннән соң, биремне катлауландыралар. Күлгә ике сал салалар. Аның берсендә Рафаэль һәм алдында ут янып торган бананлы савыт була. Сулы кисмәк икенче салда була. Ике сал да үзара тар гына күперчек белән тоташтырылган. Салның як-ягында, әлбәттә, су була. Ләкин Рафаэль, бананны алу өчен, күпердән икенче салга күчеп, суны кисмәктән алып, әйләнеп кайтып, утны сүндерә.

Бу эксперимент бераз соңрак башка шимпанзелар белән  кабатлап үткәрелә. Аларның берсе, икенче салга күпер аша чыгып тормыйча, суны күлдән алып, утны сүндерә һәм бананны ала.

 Алман психологы В. Келер (1887-1967) югары приматлар булып саналган маймылларның, максатларына ирешү өчен алдан эшләнгән гамәл, билгеле бер хәзерлек кирәк булганда (мондый мәсьәләләр ике гамәлле арифметик мәсьәләләргә охшаш), ситуациядән ничек чыгуларын күрсәтә. Мәсәлән, маймыл читлегеннән билгеле бер ераклыкта банан урнаштыралар. Маймыл читлегенә – кыска таяк, бераз ераккарак, кул белән ала алмаслык җиргә, озын таяк куялар. Аның озынлыгы бананны алырга җитәрлек була. Тәҗрибәләр күрсәткәнчә, маймыллар мәсьәләне чишү юлларын тиз табалар: кыска таякны озын таякны алу өчен кулланалар, бананны шуның ярдәмендә алалар. Бу мөмкин булган вариантларны (эшләп карау һәм хаталар  ысулы) карап чыгу аша түгел, ә бәлки яңа мөнәсәбәтләрне «отып калу», «аңлау», яңа функцияләрне башкару өчен, предметларны яңа мөнәсәбәтләрдә күз алдына китерү мөмкинлеге ярдәмендә башкарыла. В. Келерның кайбер маймылларының бер кыска таякны икенчесенә кертергә дә башлары җитә. Бүлмә уртасында түшәмгә кызыклы әйбер элеп куелса, ә бүлмәләр буенча әрҗәләр таратып салынса, маймыл, аларның берсен икенчесенә куеп, кызыксындырган әйберне алырга булганлыгын чамалап ала. 

В. Келер бу күренешне «инсайт» – башка килү, ә икенче алман психологы К. Бюлер (1879-1963), моның уйламыйча, кинәт булганын ассызыклап , «ага-кичереш» дип атый.

Суз уңаеннан әйтергә кирәк, безнең бик тә акыллы йорт мәчеләребез һәм этләребез мондый мәсьәләләрне хәл итүгә сәләтле түгелләр. Эт – читлегеннән билгеле бер ераклыкта куелган ит кисәге алдында шактый утырачак, ләкин аның ит кисәгенә бәйләнгән бауны тешләре белән тартып алырга «башына килми».

Хайваннарның үз-үзен интеллектуаль тотышының үзенчәлекле формасы булып тикшеренү тәртибе тора. Мәсәлән, галимнәр лаборатория күселәрен азыкны алу өчен лабиринтлар үтәргә өйрәткән тикшеренүләрне күп тапкырлар  үткәрәләр. Хайван ач булганда, аның азык салынган савытка иң кыска юлны бик тиз табып йөгерүе ачыклана. Бик ач булмаса, күсе лабиринтны тикшерә башлый. Бу очракта ул бик акрын хәрәкәт итә, бар почмакларны йөреп иснәп чыга. Моннан тыш, ул бернинди дә «тәмле» әйберләре булмаган юлларны махсус рәвештә сайлый, бу вакытта бер үк урынга ике тапкыр керми, яңа юлны эзли. Үткәрелгән тәҗрибәләр, нәтиҗәдә, маймылларның уенчыкны яки лабораториядә нәрсә булганын карау мөмкинлегенә ия катлаулы гамәлләрне  башкарырга әзер булуларын күрсәтә. Беренче карашка мондый үз-үзен тоту биологик яктан дөрес түгел, турыдан-туры ихтыяҗларны канәгатьләндерү төсле тоела. Ләкин бу алай түгел. Мондый тәртип биологик яктан дөрес була, чөнки реаль тормыш шартларында хайваннар үзләренең әйләнә-тирәсен, аларга кирәк булган әйберне кайдан табарга икәнлеген белергә тиеш. Ә моның өчен әйләнә-тирә дөньяны тикшерергә кирәк. 
Хайваннарның үз-үзләрен «аңлы» тотышы, үзенең бар булган катлаулылыгы һәм күп планлы булуына карамастан, биологик яктан дөрес, алар биологик яктан әһәмиятле булган ихтыяҗлар белән билгеләнә торган мәсьәләләрне чишүгә юнәлдерелгән. Ул һәрвакытта да конкрет хисси-хәрәкәтле характерга ия була. Предметлар, күренешләр арасында мөнәсәбәтләр урнаштыру өчен (нәкъ менә бу – интеллектуаль эшчәнлекнең әһәмиятле билгесе булып тора), аларга әлеге предметларның, күренешләрнең күрсәтмә рәвештә һәм бер үк вакытта кабул ителүе кирәк. Хайваннар, хәтта югары баскычта торучы маймыллар да, абстрактлаштыруга, гомумиләштерүгә, төшенчәле фикерләүгә, турыдан-туры кабул итүдән яшерелгән сәбәп-нәтиҗә бәйләнешләрен аңлауга сәләтсез була.

Бу психика үсешенең бары тик алдагы баскычында – кешенең аңында гына мөмкин була. 

Сораулар һәм биремнәр

1. Бу өзекләр хайваннарның үз-үзен тотышының нинди формаларын тасвирлый:

Француз биологы Фабр күзәтүләре буенча, сфекс шөпшәсе, өй чикерткәсенең өч ганглиясен
 угы белән тишкәндә, аны хәрәкәтсез калдыра, шуннан соң оясына алып кереп китә. Шөпшә личинкасы шул рәвешле параличланган, әмма әле тере өй чикерткәсе белән туклана. Фабр шөпшәнең ганглийны табу төгәллеге аларның бөҗәкләр анатомиясе белән таныш булуы турында сөйли дип яза. Ләкин параличланган өй чикерткәсе мыекларын ташласаң, шөпшә көчсезләнә һәм аны оясына алып кереп китәргә тырышмый да.

Австрия этололог
 К.Лоренц кулга ияләшкән чәүкәләрнең үз-үзен тотышларын түбәндәгечә тасвирлый: «Бервакыт кичен, эңгер-меңгер вакытта, мин Дунайда коенып кайтып килә идем һәм, гадәт буенча, чәүкәләрне чакырып аларны төнгә бикләргә дип, чарлакка ашыктым. Су агып төшә торган торбага ашыгып басып, мин кинәт кенә үземнең кара плавкиемны тыгып куйган чалбар кесәсендә ниндидер юеш һәм салкын әйберне сиздем. Аны чыгаруым булды – канунны бозган кулымны усал итеп шыкырдап чукый башлаган чәүкәләрнең тыгыз болыты белән чолганып алындым. Икенче яктан караганда, кулга ияләшкән чәүкәләр, кулыгызда әле шәрә булган һәм, димәк, кара булып күренмәгән чәүкә баласы тотканда, беркайчан да мондый тавыш чыгармыйлар һәм сезгә һөҗүм дә итмиләр»
.  

Лабораториядә үскән һәм оя ясау өчен кирәкле материалларны күрми үскән яшь күсегә, бәбиләр алдыннан, әлеге материалларны бирәләр.  Күсе аларны куллана алмый һәм балаларына карата кайгыртуга сәләтсез булып чыга. 

2. Үзегездәге яки танышларыгыздагы йорт хайваннарын күзәтегез.

Аларның тәртипләренең кайсы формаларын сез инстинктив формаларга кертер идегез, ә кайсылары күнекмә стадиясендә була? Сезнең фикерегезчә, кайсыларын интеллектуаль тәртип дип характерлап була? Ни өчен?

3. Хайваннар белән үткәргән экспериментларда ачыкланган психик закончалыкларны кешегә күчерергә мөмкинме? Мөмкин булса, ни дәрәҗәдә?

4. Америка язучысы Марк Твен алдагы сүзләрдә күнекмәне барлыкка китерүнең нинди механизмын тасвирлый: «Бер тапкыр кайнар плитәгә  утырган мәче бүтән беркайчан да кайнар плитәгә утырмас... Салкын плитәгә дә».

5. Сез ничек уйлыйсыз, мәсьәләне чишүдә хайваннарның һәм балаларның нинди аермасы бар?

Дания психологы Байтендайк хайваннарның гади фикри нәтиҗәне чыгара алуын өйрәнә. Ул хайванның берничә тонык банкаларның берсе астына яшерелгән алдавычны табуы буенча тәҗрибәләр сериясен үткәрә. Беренче тәҗрибәдә алдавычны беренче савыт астына яшергән булалар, икенче тәҗрибәдә – икенчесе астына, өченчесендә – өченчесе астына һ.б., ягъни алдавыч һәр очракта да бер рәттәге киләсе банка астына яшерелә. Этләр, мәчеләр һәм маймыллар белән бик күп тәҗрибәләр үткәрелә. Нәтиҗәләр һәрвакытта да бертөрле була: беренче тәҗрибәдә хайван алдавычны эшләп карау һәм хаталар ясау юлы белән таба, ә киләселәрендә, һәр очракта да, алдавыч аңа кадәр булган банкага йөгерә. 

Рус психологы А.Р.Лурия шундый тәҗрибәләрне әле генә сөйләшергә өйрәнгән кечкенә балалар белән үткәрә. Аларга, алга таба бу биремне хатасыз эшләү өчен, ике-өч тапкыр сынау үтү җитә булып чыга.

6. Түбәндәге күренешләрне аңлатыгыз.

Кошларның күченеп китүләре (миграция) галимнәр тарафыннан күп еллар дәвамында бик җентекле итеп күзәтелүе билгеле. Беренче бөтендөнья сугышы вакытында күчмә кошларның юлларын үзгәртүләре теркәлгән, чөнки баштарак аларның юллары сугыш хәрәкәтләре барган Төньяк Франциянең тигез районнарыннан үткән була. Сугыштан соң кошлар яңадан элеккеге маршрутларына әйләнеп кайта.

Тема 5

КЕШЕ АҢЫ

Психиканың югары формасы буларак аң.
Аң төзелеше.
Аң һәм аңсызлык.
5.7. Психиканың югары формасы буларак аң

Психиканың эволюцион үсешенең югары дәрәҗәсе булып кеше психикасы торуы турында без берничә тапкыр әйткән идек инде. Әлбәттә, кеше психикасына хайваннар психикасын характерлаган күп әйбер хас. Ләкин кешенең иң төп үзенчәлеге – аңа аң хас булуы. Аң кешене хайваннан аерып тора һәм аның тәртибендә, эшчәнлегендә, тулаем аның тормышында хәлиткеч роль уйный.

Кеше аның әйләнә-тирәсендә нәрсә барганын, аның белән нәрсәләр булганын, аның нәрсә эшләгәнен, ягъни үз-үзен тотышын аңларга сәләтле. Ул, предметлар, күренешләр турында уйлап, аларны уенда үзгәртеп, күп кенә проблемаларны хәл итү юлларын эчке, интеллектуаль планда таба, абстракт, гомуми, көнкүрештән ерак торган күренешләр турында уйлана ала. Кеше аңы аңа дөньяны тирәнрәк танып белергә, турыдан-туры күзәтү аша күреп булмый торган әйберләрне аңларга мөмкинлек бирә. Күзәтелә торган фактларны гомумиләштерү нигезендә, йомгак һәм нәтиҗәләр ясарга мөмкинлек тудыра.

Аңның аерым бер формасы – үзаң – кешегә үзен, үз «Мин»ен тирәлектән аерып чыгарырга, үзе турында, үз сыйфатлары, сәләтләре турында уйларга, үзе өчен борчылырга мөмкинлек бирә. Кеше үзен тикшереп белергә, үзен үзгәртергә, үзүсеш һәм үзтәрбия белән шөгыльләнергә омтыла.

Кешене бөтен хайваннар дөньясыннан бик нык аерып торган әлеге сәләте ни өчен барлыкка килә? Психологиядә, кеше турындагы башка фәннәрдәге кебек үк, күп очракта әлеге сорауга галимнәрнең дөньяга карашларына бәйле ике җавап яшәп килә. Дини карашлы психологлар аңны, рухны (күңелне) кешегә Алла тарафыннан бирелгән бүләк дип саныйлар. Табигать белемнәрен алга куйган психологлар, аңны психиканың дәвамлы эволюциясенең нәтиҗәсе буларак карыйлар. Аң барлыкка килүдә хәлиткеч рольне кешенең социаль яшәеше, аның хезмәте, аңлаешлы сөйләме, кешелекнең тулаем иҗтимагый-тарихи эшчәнлеге уйный. Аң – югары үсеш алган, катлаулы төзелешле баш миенең сыйфаты буларак карала.

Психология фәне үсеше процессында әлеге ике караш я тыныч кына янәшә яшәгәннәр, я бер-берсенә капма-каршы куелганнар. Хәзерге чорны бу капма-каршы, хәтта поляр булган карашларның үзара керешеп китү чоры буларак карарга мөмкин. Бер яктан, «табигый» психологлар кеше аңында бар әйберне дә табигать фәннәре позициясеннән чыгып аңлатып булмавын таныйлар. Икенче яктан, «дини» психологлар аң функциясен баш мие эшчәнлеге белән тәэмин итүе белән килешәләр. 

5.2. Аң төзелеше
Индивидуаль аң структурасын өйрәнгәндә, А.Н.Леонтьев аның өч элементын – аңның хисси тукымасын, мәгънәсен һәм шәхси мәгънәсен аерып чыгара. 

Аңның хисси тукымасы, А.Н. Леонтьев сүзләре буенча, «актуаль рәвештә кабул ителә торган яки хәтердә калкып чыккан чынбарлыкның конкрет образларының хисси җыелмасын барлыкка китерә». Әлеге образлар үзләренең модальлеге, хисси тоны, ачыклык дәрәҗәсе, тотрыклык дәрәҗәсенең күбрәк яки азрак булуы һ.б. буенча аерылалар. ...Аңның хисси образларының үзенчәлекле бер вазифасы – субъектка ачыла торган дөньяның аңлы картинасына реальлек өстәвендә. Икенче төрле әйткәндә, нәкъ менә аңның хисси эчтәлеге аша, субъект өчен дөнья – аң эчендә яши торган түгел, ә бәлки аның аңыннан тыш – объектив «кыр» буларак һәм аның эшчәнлегенең объекты буларак алга чыга»
. Хисси тукыма – «чынбарлык хисен» кичерү.

Мәгънәләр – ул бер телдә сөйләшүче, бер мәдәнияткә яки якын мәдәниятләргә караган, бер тарихи юлны үткән барлык кешеләргә дә аңлаешлы булган сүзләр, схемалар, карталар, сызымнар һ.б.ның гомуми эчтәлеге дигән сүз. Мәгънәләрдә кешелекнең тәҗрибәсе гомумиләштерелә, ныгытыла һәм шуның аша алдагы буыннар өчен саклана. Мәгънәләр дөньясын аңлап, кеше әлеге тәҗрибәне танып белә, аңа якыная һәм аңа үзенең өлешен кертә ала. А.Н.Леонтьев «мәгънәләр дөньяны кеше аңында үзенчә аңлаталар... мәгънәләрдә – үзгәртелгән һәм телнең материясенә төрелгән предмет дөньясы, аның сыйфатлары, бәйләнешләре һәм мөнәсәбәтләре яшәешенең, җыелма иҗтимагый практикасы белән ачылган идеаль формасы бирелә»
. Мәгънәләрнең универсаль теле булып сәнгать теле – музыка, бию, рәсем сәнгате, театр, архитектура теле тора.

 Мәгънә индивидуаль аң даирәсендә үзенчә аңланып, аерым бер, аңа гына хас эчтәлек ала. Мәсәлән, барлык балаларның да бишле билгесе аласылары килә. «Бишле» билгесе алар өчен социаль норматив белән ныгытылган гомуми мәгънә ала. Ләкин бер укучы өчен бишле – ул белемнәренең, сәләтләренең күрсәткече булса, икенчесе өчен – башкалардан яхшырак булу символы, өченчесе өчен – әти-әнисе вәгъдә иткән бүләкне алу ысулы һ.б. Мәгънәнең һәр кеше өчен шәхсән эчтәлеге шәхескә бәйле мәгънә дип атала.
Шәхескә бәйле мәгънә, шул рәвешле, теге яки бу вакыйгаларның, күренешләрнең, чынбарлык гамәлләренең кеше мәнфәгатьләре, ихтыяҗлары, мотивларына субъектив әһәмиятен чагылдыра. Ул «кеше аңының объектив булмау сыйфатын барлыкка китерә»
.
Үз фикерләрен сүзләрдә гәүдәләндерүгә караган күп кенә мәсьәләләр нәкъ менә шәхескә мәгънә һәм объектив мәгънә арасындагы аерма белән бәйләнгән. Шагыйрь: «Һай, сүзсез булса, күңел белән әйтеп булыр иде!» – дип, юкка әйтмәгән.
Шәхескә бәйле мәгънәләрнең туры килмәве аңлауда кыенлыклар тудыра. Кешеләрнең бер үк вакыйганың, күренешнең төрле шәхескә бәйле мәгънә алуы аркасында, бер-берсен аңламау очраклары «мәгънәви киртә» исемен ала. Әлеге терминны психолог Л.С. Славина кертә. Түбән сыйныф укучыларын өйрәнеп, ул кайбер балаларның педагог йогынтысын кабул итмәвенең сәбәпләрен эзли. Укытучыга куела торган  таләп белән чагыштырганда, балага куела торганының бөтенләй башка шәхескә бәйле мәгънә алуы ачыклана. Мәсәлән, укытучы укучының нәрсәләр белгәнен аңларга тырышып, балага сорау бирә яки аны яхшы билгегә «тарта» ала, укучы исә укытучы аңа бәйләнә дип саный.  Укытучы аңа үзе дөрес дип санаган билге куя, укучы исә моны гаделсезлек, билгене түбәнәйтү дип уйлый. Әлбәттә, мәгънәви киртә укытучы белән укучы арасында гына түгел, ә бала белән ата-ана, өлкән кешеләр арасында да барлыкка килә ала. Мондый үзара аңлашмау бик еш кабатланганда, мәгънәви киртә киңәя, үзара мөнәсәбәтләрнең яңа өлкәләрен колачлый алуын, һәм шунда гына педагог йогынтысы кабул ителми башлавын белү мөһим. Моның яшәеш психологиясендә «стенага борчак сипкән кебек» дигән тупас, ләкин бик төгәл тасвирламасы билгеле. Л.С.Славина хезмәтләрендә мондый күренешне булдырмау һәм җиңүнең конкрет ысуллары тасвирлана.
Бу элементлар, бергәләшеп, кеше аңы булган катлаулы һәм гаҗәеп чынбарлыкны барлыкка китерә. 
5.3. Аң һәм аңсызлык
Аңны предметларның, күренешләрнең асылына төшенүдән аерып карарга кирәк. Беренчедән, һәр моментта төп игътибар башлыча нәрсәгә юнәлгән булса, шул аңлана. Икенчедән, аңланганнан тыш, аң үз эченә аңлана алмый торган, ләкин махсус мәсьәлә ярдәмендә аңланырга мөмкин булган күренешләрне дә ала. Мәсәлән, кеше грамоталы булса, ул уйламыйча, автомат рәвештә яза. Ләкин кыенлык туса, ул, кагыйдәләрне искә төшереп, аларны аңлана торган итә. Теләсә кайсы яңа белем-күнекмәне булдырганда, яңа эшчәнлекне үзләштергәндә, аның билгеле бер өлеше автоматлаштырыла, аңлы рәвештә контрольдә тотылмый. Ләкин ул яңадан контрольдә тотыла торган, аңлана торганга әйләнә ала. Мондый аңлауның еш кына эшчәнлекнең начарлануына китерүе кызыксыну уята. Мәсәлән, кыргаяк турындагы әкият бар. Кыргаяктан ничек йөргәне турында сорыйлар: башта кайсы аякларын күчерә, аннан соң – кайсыларын. Кыргаяк үзенең ничек йөргәнен күзәткәндә авып киткән. Мондый күренеш «кыргаяк эффекты» дигән исем ала. 
Кайвакыт без бер дә уйламыйча төрлечә эш итәбез. Ләкин бу турыда уйлансак, үз-үзебезне  шулай тотуыбызның сәбәпләрен аңлата алабыз.

Безнең аңланмый торган, ләкин теләсә кайсы вакытта аңлана алган психика күренешләре аң алды дип атала.

Шул ук вакытта күп кенә кичерешләребезне, мөнәсәбәтләребезне, хисләребезне без я аңлый алмыйбыз, я дөрес аңламыйбыз. Ләкин алар барысы да үз-үзебезне тотышыбызга, безнең эшчәнлеккә тәэсир итә, аларны дәртләндерә. Мондый күренешләрне аңсызлык дип атыйлар. Аң алды –игътибарның нәрсәгә юнәлгәнгәнлеге булса, аңсызлык исә аңлана алмаячак нәрсә була. Моның төрле сәбәпләре бар.
Аңсызлыкны ачкан Австрия психиатры һәм психолог З.Фрейд кешенең үзе турында күзаллавына, кабул ителгән социаль нормаларга, кыйммәтләргә каршы килгән кичерешләр, ниятләр аңсыз була ала, дип саный. Мондый ниятләргә төшенү травмаларга китерә ала. Шуңа күрә психика саклана, киртә төзи, психологик саклау механизмнарын кабыза. 
З.Фрейд буенча, аң һәм аңсызлык даими каршылыкта тора. Аңсызлык төшләрдә, ялгышып әйткәндә (оговорка), шаяртулар, тышкы яктан «мотивлашмаган» яки ялган рәвештә мотивлашкан гамәлләрдә һ.б. ачыклана. Аңсыз теләкләр киеренкелек, көчле эчке конфликтлар чыганагы була ала, невроз, психозлар һәм җитди соматик авырулар, мәсәлән, ашказаны җәрәхәте һәм астма тудырырга мөмкин. Әлеге симптомнардан котылу өчен, махсус психологик эш сорала.
Хәзерге психологиядә аңсызлык өлкәсе кеше аңы өчен яраксыз мотивлар белән чикләнми. Ул күпкә киңрәк.
Аңа психиканың күп кенә башка күренешләре карый. Мәсәлән, аңсыз установка, ягъни субъектның ситуациянең алдан билгеле шартларына туры китереп эш итәргә әзер булуы. Установка тәҗрибә процессында барлыкка китерелә. Аны эксперимент рәвешендә дә эшләргә мөмкин. Әлеге проблема Д.Н. Узнадзе җитәкчелегендәге Грузия психологлары тарафыннан аеруча интенсив рәвештә өйрәнелә. 
Аңсызлык даирәсенә шулай ук дәрәҗәләре сиземләү әгъзаларыбыз чикләреннән тыш торган сигналларны кабул итү карый. Мәсәлән, 36 нчы кадр исемле «намуссыз реклама» алымы билгеле. Бу очракта кинопленкага нинди дә булса продукт рекламасы куела. Әлеге кадр аң тарафыннан кабул ителми, без аны күрмибез төсле, ләкин реклама эшли. Мәсәлән, мондый алымның билгеле бер салкын эчемлекләр рекламасы өчен кулланылу очрагы тасвирлана. Фильмны караганнан соң, аны сату арта.
Хәзерге фәннең күп кенә юнәлешләрендә билгеләнгәнчә, аң һәм аңсызлык арасында җиңеп чыкмаслык каршылык, конфликт юк. Алар кеше психикасын тәшкил итә. Берничә берәмлек (мәсәлән, шәхескә бәйле мәгънәләр) тигез дәрәҗәдә аңга да, аңсызлыкка да карый. Шуңа күрә галимнәрнең күпчелеге аңсызлыкны аңның бер өлеше итеп карарга кирәк дип саный.
Сораулар һәм биремнәр
1. Танылган рус психологы С.Л.Рубинштейн сүзләрен сез ничек аңлыйсыз: «Кичерешне аңлау – һәрвакытта да аны барлыкка китерә торган сәбәпләргә, ул юнәлгән объектларга, тормышка ашырыла торган гамәлләргә объектив рәвештә юнәлгәнлеген билгеләү ул»
. 
2. Түбәндә күрсәтелгән мисалны анализлагыз һәм студентларның биремгә мөнәсәбәтләре үзгәрәме, үзгәрсә – ни өчен, шуны аңлатыгыз? 

Студентларга күңелсез булган, бертөрле бирем тәкъдим итәләр. Шуның өстенә әле ул мәгънәсез дә булып чыга. Шуңа күрә аны үтәү газапка әйләнә. Ләкин студентлар, мәктәпкә практикага баргач, шул ук биремне балаларга кызыклы һәм фәнне аңлау өчен әһәмиятле итеп бирергә тиеш булалар. Студентларның укучыларны никадәр кызыксындыра алуларына практика билгесе бәйле була.

3. Объектив мәгънә белән шәхескә бәйле мәгънә арасында аерма нәрсәдә? Мисаллар китерегез.
4. Гипноз сеансы вакытында кешегә күп әйберне төшендереп була. Ләкин барысын да түгел. Мәсәлән, чыннан да намуслы кеше хәтта гипноз хәлендә дә урларга сәләтле булмый. Ни өчен?

5. Эксперимент нәтиҗәләрен аңлатыгыз.

Сыналучылар төркеменә дача бистәсенең бер урамы гәүдәләндерелгән рәсем күрсәтәләр, аларның күрү сәләте тикшерелә дип, коймадагы элмә тактаны укырга кушалар. Чынлыкта язулар булмый –  элмә тактада сызыклар гына. Ләкин сыналучыларның 80% аны «Сак булыгыз! Усал эт» дип укый. 
6. Эксперимент нәтиҗәләрендә аңсызлык гамәле ни рәвешле беленә (күренә)?
Грузия психологы Д.Н. Узнадзе үткәргән билгеле тәҗрибәләрдә сыналучыга ике шарның авырлыгын берничә тапкыр үлчәргә тәкъдим ителә. Шул вакытта аның уң кулына һәрвакытта да авыррак шар, ә сул кулына җиңелрәген салалар. Хәлиткеч тәҗрибәдә, чагыштыру өчен, аңа бертигез авырлыктагы шар бирәләр. Ләкин барлык сыналучылар да уң кулдагы шар авыррак дип санауларын дәвам итәләр. 
II бүлек.
ТАНЫП БЕЛҮ ПРОЦЕССЛАРЫ
Табигать һәр кешене үзе туган дөньяны танып белү сәләте белән бүләкләгән:

– безне чолгап алган дөньяны – кешеләрне, табигатьне, мәдәниятны, төрле предметларны һәм күренешләрне тоемларга һәм кабул итәргә сәләтле булу;

· хәтердә тотарга, уйларга, аңларга сәләтле булу;

· сөйләргә һәм башка кешеләрнең сөйләмен аңларга һ.б. сәләтле булу;

· игътибарлы булу сәләтенә ия булу.

Әлеге барлык сәләтләр үзеннән үзе түгел, ә бәлки кешенең актив танып белү эшчәнлегендә үсеш ала һәм камилләшә.
Кешенең әйләнә-тирә дөньяны, үзен һәм башка кешеләрне танып белергә ярдәм итә торган психик процесслар танып белү процесслары дип атала. Мондый процессларга тоюлар, зиһенгә алу, игътибар, хәтер, фикерләү һәм күз алдына китерү керә. Танып белү сөйләмнән һәм игътибардан башка була алмый.

Тема 1
ТОЮЛАР (ощущения)
Нәрсә ул тоюлар.

Тоюларның төрләре.

Тоюларның төп закончалыклары.
Тоюларның бәйләнеше.
Тоюларның үсеше.
Тоюлар – бик гади, ләкин әһәмиятле психик танып белү процесслары. Алар безгә тирә-яныбызда һәм организмыбызда нәрсә барганлыгын искәртәләр. Алар безгә тирә яктагы шартларда ориентлашу һәм алар белән үз эшләрен һәм гамәлләрен туры китерү мөмкинлеген бирәләр. 
1.1. Нәрсә ул тоюлар
Тоюлар – дөнья турындагы барлык белемнәребезнең башлангыч чыганагы. Тоюлар ярдәмендә без үзебезнең тирә-яктагы предметларның һәм күренешләрнең зурлыгын, формасын, төсен, тыгызлыгын, температурасын, исен, тәмен танып беләбез, төрле тавышларны ишетәбез, хәрәкәтне һәм пространствоны һ.б. аңлыйбыз. Нәкъ менә тоюлар катлаулы психик процесслар булган зиһенгә алу, фикерләү, хыял итү өчен материал бирәләр. 
Кеше барлык тоюлардан мәхрүм булса, ул әйләнә-тирә дөньяны бернинди юллар белән дә танып белергә дә һәм тирә-якта нәрсә барганлыгын да аңлый алмас иде. Мәсәлән, тумыштан сукыр булган кешеләргә кызыл, яшел яки башка бер төсне, тумыштан чукрак кешеләргә тавыш авазын, кошлар сайравын, музыкаль көйләрне, узып китүче машиналарның һәм очып баручы самолетларның тавышын танып белү мөмкинлеге бирелмәгән.
Тою барлыкка килүнең мәҗбүри шарты булып предмет яки күренешнең сизү органнарыбызга турыдан-туры тәэсир итүе тора. Кешенең сизү органнарына тәэсир итә торган чынбарлык предметлары һәм күренешләре ярсыткычлар дип атала. Сизү органнарына тәэсир итү процессы ярсыту була.

Борынгы греклар биш сизү органын һәм аларга туры килгән тоюларны аерганнар: күрү, ишетү, тән тою, ис сизү һәм тәм тою. Хәзерге фән кешенең тою төрләре турындагы күзаллауларын шактый киңәйткән.

Сизү органы – гәүдәнең тышкы катламында яки эчке органнарда урнашкан анатомик-физиологик аппараты; тышкы һәм эчке дөньяның билгеле бер ярсыткычларның тәэсир итүен кабул итү өчен махсус эшләнгән. Шундый һәр аппарат баш миен тышкы дөнья белән бәйли, баш миенә төрле мәгълүматның килүен тәэмин итә. И.П.Павлов аларны анализаторлар дип атарга тәкъдим ясый.  
Теләсә кайсы анализатор өч бүлектән тора: сизү әгъзасы – рецептор («receptor»  – кабул итүче мәгънәсендәге латин сүзе), ул аңа тәэсир итүче ярсыткычны кабул итә; үткәрүче өлеш һәм нерв импульсларын яңадан эшләп чыгарыла торган баш мие кабыгының нерв үзәкләре.

Анализаторның барлык бүлекләре дә бербөтен буларак эшли. Анализаторның теләсә кайсы өлеше зарарланган очракта, тою барлыкка килмәячәк. Мәсәлән, күрү сиземләве күзләр яралангач та, күрү нервлары җәрәхәтләнгәч тә, баш мие кабыгының тиешле өлешләре бозылгач та эшләүдән туктый. 
Чынбарлык, безнең сизү әгъзаларына (күз, колак, тиредәге сизү очлыклары һ.б.) тәэсир итеп, тоюны барлыкка китерә. Тоюлар сизү әгъзасында теләсә кайсы ярсыткыч белән кузгатылган ярсыну үзәк юллар буенча баш миенең тиешле өлешләренә таралып һәм анда тирән җентекле анализ нәтиҗәсендә барлыкка килә.
Баш мие мәгълүматларны тышкы дөньядан да, организмның үзеннән дә кабул итеп ала. Шуңа күрә анализаторларның тышкы һәм эчке төрләре була. Тышкы анализаторларның рецепторлары тәннең өслегенә – күз, колак һ.б. чыгарылган. Эчке анализаторларның эчке әгъзаларда һәм тукымаларда урнашкан рецепторлары бар. Аерым бер урыны хәрәкәт анализаторлары алып тора.

Анализатор – әйләнә-тирә дөньяга тирән анализ ясый торган катлаулы нерв механизмы. Ул аның аерым элементларын һәм сыйфатларын аерып чыгара. Һәрбер анализатор предмет һәм күренешләрнең  билгеле бер сыйфатларын аерып чыгару өчен җайлаштырылган: күз – ут яктысы, колак – ишетү ярсыткычларына һ.б. реакция бирә. 
Һәр сизү әгъзасының төп өлеше – рецепторлар, сизү нервының очлыклары. Бу билгеле бер ярсыткычларга җавап бирә торган сизү әгъзалары – күз, колак, тел, борын, тире һәм мускулларга, тукымаларга һәм гәүдәнең эчке әгъзаларына салынган махсус рецептор нерв очлыклары. Күз, колак кебек сизү әгъзалары унар мең рецептор очлыкларын берләштерә. Ярсыткычның рецепторга тәэсир итүе сизү нервы буенча баш миенең зур ярымшарлары кабыгының билгеле бер өлешәренә тапшырыла торган нерв импульсы барлыкка килүенә китерә.   
Тою – предмет һәм күренешләрнең билгеле бер сыйфатларының сизү әгъзаларына турыдан-туры тәэсире астында чагылышы.
Бүгенге көндә организмга тышкы һәм эчке мохитнең тәэсирен чагылдыра торган ике дистәгә якын төрле анализатор системасы бар. Тоюларның төрләре төрле ярсыткычларның төрле анализаторларга тәэсире нәтиҗәсендә барлыкка килә.

Тоюларны без сизү әгъзалары ярдәмендә кабул итеп алабыз. Аларның һәркайсысы безгә үзенчәлекле, аерым бер тоюларны – күрү, ишетү, ис сизү, тәм тою һ.б. бирә.

1.2. Тоюның төрләре

Күрү тоюы – яктылык һәм төсне тою. Без күргән әйберләрнең барысының да үз төсе бар. Без күрми торган үтә күренмәле предмет кына төссез була ала. Төсләр ахроматик (ак һәм кара һәм алар арасында арадаш соры төснең төсмерләре) һәм хроматик (кызыл, сары, яшел, зәңгәр төсләрнең төрле төсмерләре) була ала.
Күрү яктылык нурлары (электромагнит дулкыннары) булып күзебезнең сиземләү өлешенә тәэсире нәтиҗәсендә барлыкка килә. Күзнең ут сизү әгъзасы булып челтәр катлау тора. Биредә ике типтагы күзәнәк – таякчыклар һәм тышкы формасына карап аталган колбачыклар. Мондый күзәнәкләр челтәр катлавында бик күп – 130 га якын таякчык һәм 7 млн. колбачык.
Көн яктылыгында колбачыклар гына актив була (таякчыклар өчен мондый яктылык артык көчле). Нәтиҗәдә без төсне күрәбез, ягъни хроматик төсләрне – спектрның барлык төсләрен тою барлыкка килә. Начар яктылыкта (эңгер-меңгердә) колбачыклар эшләвен туктаталар (алар өчен яктылык җитәрлек булмый) һәм күрү таякчыклар аппараты аша башкарыла – кеше нигездә соры төсләрне (актан карага кадәр барлык күчешләрне, ягъни ахроматик төсләрне) күрә.
Таякчыклар эше бозылу нәтиҗәсендә барлыкка килә торган авыру бар. Бу вакытта кеше эңгер-меңгердә һәм төнлә бик начар күрә яки бөтенләй күрми, көндез исә аның күрү сәләте чагыштырмача яхшы булып кала. Бу авыру «тавык күз» дип атала, чөнки тавыкларның, күгәрченнәрнең таякчыклары юк һәм караңгыда алар бернәрсә дә күрми. Ябалакларның, ярканатларның, киресенчә, челтәр катлавында таячкыклар гына бар – көндез бу хайваннар сукыр дияргә мөмкин.

Кешенең кәефенә һәм эшкә сәләтенә, уку эшчәнлегенең уңышлылыгына төс төрлечә тәэсир итә. Психологлар уку бүлмәләренең стеналарын буяу өчен иң кулай төсләр дип дәртлелек, күтәренке кәеф булдыра торган кызгылт-сары-сары, һәм тигез, тыныч кәеф тудыра торган яшел төсне саныйлар. Кызыл төс ярсыта, караңгы-зәңгәр изә, кыса, төсләрнең икесе дә күзләрне ялыктыра. 
Кайбер очракларда кешеләрдә төсне нормаль тоюның бозылуы күзәтелә. Моның сәбәпләре булып нәселдәнлек, күзләр авыруы һәм травмалары тора. Бик еш дальтониклык дип аталган (бу күренешне беренче булып тасвирлаган  Англия галиме Д.Дальтон исеме буенча) кызыл-яшел сукырлык очрый. Дальтониклар кызыл һәм яшел төсне аермый, кешеләрнең ни өчен бер төсне ике сүз белән билгеләүләрен аңламый. Күрүнең дальтониклык кебек мондый үзенчәлеген һөнәрне сайлаганда исәпкә алырга кирәк. Дальтониклар машина йөртүче, очучы, рәссам, модельер һ.б. була алмый. Хроматик төсләрне тулысынча аера алмау бик сирәк очрый.

Яктылык аз булган саен, кеше начаррак күрә. Шуңа күрә начар яктылыкта, эңгер-меңгердә укырга ярамый. Бу күзләр эшчәнлегендә артык киеренкелек тудыра, бу хәл күрү өчен зыянлы була ала, ерактан начар күрүнең, аеруча балаларда һәм мәктәп укучыларда күрә карау барлыкка килүенә китерергә мөмкин.
Ишетү сәләте белән бәйле тоюлар ишетү әгъзасы ярдәмендә барлыкка килә. Ишетү сәләте белән бәйле тоюларның өч төрен сөйләм, музыкаль һәм шаулау төрләрен аерып чыгаралар. Тоюларның бу төрләрендә тавыш анализаторы дүрт билге аерып чыгара: тавышның көче (көчле-көчсез), югарылыгы (югары-түбән), тембр (тавышның яки музыка коралының үзенчәлеге), тавышның озынлыгы (яңгырау вакыты), шулай ук бер-бер артлы кабул ителә торган тавышларның темп-ритмик үзенчәлекләре.  
Сөйләм тавышларын ишетү фонематик ишетү дип атала. Ул бала тәрбияләнә торган сөйләм даирәсенә бәйле рәвештә формалаша. Чит телне үзләштерү фонематик ишетү сәләтенең яңа системасын эшләүне күздә тота. Баланың зур үсеш алган фонематик ишетү сәләте язма сөйләмнең хатасызлыгына, аеруча башлангыч мәктәптә файдалы була. Баланың музыканы тою сәләте  сөйләмне тою сәләте кебек үк тәрбияләнә һәм формалаша. Монда баланы кешелекнең музыкаль мәдәниятына иртә якынайту зур әһәмияткә ия.
Шаулау(яңгыр тавышы, яфраклар шаулавы, җил улавы) кешедә билгеле бер эмоциональ кәеф уята ала, кайвакыт якынаючы куркыныч (еланның ысылдавы, этнең усал итеп өрүе, поездның гөрселдәве) яки шатлык (баланың аяк тавышлары, яраткан кешеңнең якынаючы адымнары, салют тавышы) турында хәбәр булып хезмәт итәләр. Мәктәп практикасында бик еш шауланың тискәре тәэсире – кешенең нерв системасын ялыктыруы белән очрашабыз. 
Вибрация тою сыгылмалы (упругий) даирәнең тирбәнүләрен чагылдыра. Мондый тоюлар кеше, мәсәлән, яңгырый торган рояльнең капкачына кул белән тигәндә була. Вибрация тоюлары кешенең тормышында зур роль уйнамый һәм зур үсеш тә алмаган. Ләкин алар ишетү сәләте булмаган аны өлешчә алыштырып, кайбер чукрак кешеләрдә үсешнең чагыштырмача югары дәрәҗәсенә ирешәләр.
Ис сизү белән бәйле тоюлар. Исләрне сизәргә сәләтлелек ис тою дип атала. Ис тою әгъзалары булып борын куышлыгы төбендәге махсус сиземләү күзәнәкләре тора. Төрле матдәләрнең аерым кисәкчекләре борынга без сулый торган һава белән эләгә. Шул рәвешле без ис сизү белән бәйле тоюларны кабул итәбез. Хәзерге кешедә ис сизү тоюлары чагыштырмача зур роль уйнамыйлар. Ләкин сукыр-чукрак кешеләр күрә торган кешеләр ис сизү тоюлары белән күрү һәм ишетү сәләте белән файдаланган кешеләр кебек кулланалар: таныш булган урыннарны ис буенча билгелиләр, таныш кешеләрне таныйлар, куркынычлык турында сигналлар кабул итәләр һ.б.
Кешенең ис тою сиземләве тәм тою белән тыгыз бәйләнгән, ул ризыкның сыйфатын белергә мөмкинлек бирә. Ис сизү тоюлары кешене һавадагы организм өчен куркынычлык турында искәртәләр (газ, көек исләре). Предметларның хуш исләре кешенең эмоциональ хәләтенә зур тәэсир итә. Парфюмерия сәнагате кешенең хуш исләрдә эстетик ихтыяҗына тулысынча бурычлы.
Ис сизү тоюлары кеше өчен белем алу очраклары белән бәйле булганда һәрвакыт әһәмиятле. Теге яки бу матдәләр исләре үзенчәлекләрен белгән очракта гына кеше аларга ориентлаша ала.
Стихотворение Пастернака

Тәм тою һәм сиземләү әгъзалары – тел, бугаз һәм аңкау өсләрендә урнашкан тәм сизү төерчекләре ярдәмендә барлыкка килә. Тәм тоюның дүрт төп төре бар: баллы, әче, әчкелтем, тозлы. Тәм төрлелеге бу тоюларның катнашу характерына бәйле: әче-тозлы, әче-баллы һ.б. Тәм тою билгеләренең аз санда булуы тәм тоюның чикләнгәнлеген аңлатмый. Тозлы, әчкелтем, баллы, әче чикләрендә һәрберсе тәм тоюларга яңа үзенчәлек биргән берничә төсмерне барлыкка китерә.
Кешенең тәм тоюы ачлык хисенә бик бәйле, ач булганда тәмсез ризык та тәмле блып тоелырга мөмкин. Тәм тоюлар аеруча ис сизүләргә бәйле. Көчле томау төшкәндә, теләсә кайсы ризык, хәтта бик яратып ашала торганы да тәме булмаган итеп тоела.

Телнең очы баллыны тоя. Телнең кырыйлары әчкелтемгә, ә аның төбе әчегә сизгер.
Тән тою –  тактиль (тиеп сизүчәнлек) һәм температура (җылыны яки салкынны тою) тою. Тиренең өслегендә төрле нерв очлыклары урнашкан, аларның һәркайсысы я тиюне, я салкынны, я җылыны сиземләүне бирә. Тиренең төрле өлешләренең сизгерлеге ярсыткычның һәрбер төренә төрлечә була. Тиеп сизерлек барыннан да элек тел очында һәм бармаклар очында тоела, арка тиеп сиземләүгә азрак сизгер була. Җылы һәм салкын тәэсир итүенә гәүдәнең кием белән капланган бил, корсак, күкрәк өлешләре аеруча сизгер. Температур тоюлар бик көчле эмоциональ тонда була. Мәсәлән, уртача температуралар уңай хис уяталар, җылы һәм салкын өчен эмоциональ төснең характеры төрлечә була: салкын – дәртлелек хисе, җылы тынычлану хисе була. Югары күрсәткечләрне җылы яки салкын булсын, тискәре эмоциональ кичерешләр кузгата.
Күрү, ишетү, вибрация, тәм, ис сизү һәм тән тоюлар тышкы дөньяның тәэсирен чагылдыра, шуңа күрә әлеге барлык тою әгъзалары тән өслегендә яки аның янында урнашкан. Әлеге тоюлардан башка без әйләнә-тирә дөнья турында бернәрсә дә белмәс идек.

Тоюларның икенче группасы безгә үз тәнебездәге үзгәрешләр, халәтләр һәм хәрәкәт турында хәбәр итә. Әлеге тоюларга хәрәкәт, органик тоюлар, тигезлекне тою, тиеп сизү, авырту керә. Бу тоюлардан башка без үзебез турында бернәрсә дә белмәс идек.
Хәрәкәт (яки кинестезик) тоюлар – гәүдә өлешләренең хәрәкәт һәм торышын тою. Хәрәкәт анализаторы эшчәнлеге ярдәмендә кеше үзенең хәрәкәтләрен координацияләү һәм контрольдә тоту мөмкинлеген ала. Хәрәкәт тоюларның рецепторлары мускулларда һәм сеңерләрдә, шулай ук кул бармакларында, телдә һәм иреннәрдә урнашкан, чөнки нәкъ менә бу әгъзалар ярдәмендә төгәл һәм нечкә эш һәм сөйләм хәрәкәтләре тормышка ашырыла. 
Кинестезик тоюлар үсеше – укытуның иң мөһим бурычларының берсе. Хезмәт, физкультура, рәсем, сызым, уку дәресләре хәрәкәт анализаторы мөмкинлекләрен һәм үсеш перспективаларын исәпкә алып планлаштырылган булырга тиеш. Хәрәкәтләрне үзләштерү өчен зур әһәмияткә аларның эстетик сәнгатьле ягы ия. Балалар хәрәкәтләрне, димәк, үз гәүдәсен биюләрдә, художестволы гимнастикада һәм спортның матурлыкны һәм хәрәкәтләр җиңеллеген үстерүче башка төрләрендә үзләштерәләр.
Хәрәкәтләрне үстермичә, һәм аларны үзләштермичә уку һәм хезмәт эшчәнлеге мөмкин түгел. Сөйләм хәрәкәтен, сүзнең дөрес мотор образын формалаштыру укучыларның культурасын үстерә, язма сөйләмнең грамоталылыгын арттыра. Чит телгә өйрәтү рус теленә хас булмаган сөйләм хәрәкәтләренең эшләвен таләп итә.

Хәрәкәт тоюларыннан башка без хәрәкәтләрне нормаль рәвештә башкара алмас идек, чөнки аларнытышкы дөньяга һәм бер-берсенә яраклаштыру хәрәкәт акты турында тәфсилләп хәбәр итүне сорый.

Органик тоюлар организмыбызның стеналарында тиешле рецепторлар булган эчке әгъзаларыбыз – үңәч, ашказаны, эчәге һ.б. эшчәнлеге турында сөйлиләр. Тук һәм сәламәт булганда без бернинди органик тоюлар сизмибез. Алар организмның эшендә ниндидер бозылышлар булганда гына туа. Мәсәлән, кеше ниндидер бозылган әйбер ашаса, аның ашказаны начар эшли башлый, ул моны шунда ук сизәчәк: эчтә авырту барлыкка киләчәк.
Ачлык, сусау, күңел болгану, авырту, җенси тоюлар, йөрәк, сулыш юлы эшчәнлеге белән бәйле тоюлар һ.б. – болар барысы да органик тоюлар. Алар булмаса, без вакытында нинди дә булса авыруны белми калыр идек һәм организмга аны җиңәргә булыша алмас идек.

«Организм өчен тышкы дөньяның анализы гына мөһим түгел, – дип әйтә И.П. Павлов, – аның өчен шулай ук өскә таба сигнал бирү һәм аның үзендә барганны анализлау кирәк».

Органик тоюлар кешенең органик ихтыяҗлары белән тыгыз бәйләнгән.

Тән тою – предметларны капшаганда тире һәм хәрәкәт тоюларның кушылмасы, ягъни аларга таба хәрәкәт итүче кулның тиюе.
Кечкенә бала дөньяны предметларны капшаудан, тән тоюдан танып белә башлый. Бу аның өчен тирә-ягындагы предметлар турында мәгълүмат алуның мөһим чыганакларының берсе.

Сукыр кешеләрдә тән тою – ориентлашу һәм танып белү өчен иң әһәмиятле чараларның берсе. Шөгыльләнү нәтиҗәсендә ул камилләшә бара. Мондый кешеләр энәгә җепне кертә ала, әвәләү, катлаулы булмаган конструкторлау, хәтта тегү, ашарга әзерләү белән белән шөгыльләнә.
Предметларны капшаганда барлыкка килә торган тире һәм хәрәкәт тоюларның кушылмасы, ягъни аларга таба хәрәкәт итүче кулның тиюе, тән тоюы дип атала. Тән тою әгъзасы булып кул санала. Мәсәлән, сукыр-чукрак Ольга Скроходова «А.М.Горький бюстына» дигән шигырендә болай дип яза: 
Мин аны беркайчан күрмәсәм дә,
Кул тоюы күрү сәләтемне алыштыра,

Бармакларым сизүе аша

Карыйм мин Горький бюстына.
Тән тою зур рольне кешенең хезмәт эшчәнлегендә аеруча төгәллекне сорый торган төрле операцияләрне башкарганда уйный.
Тигезлекне тою пространствода безне гәүдәбез алган торышны чагылдыра. Без беренче тапкыр ике көпчәкле велосипедка утырганда, тимераякка, роликларга, су чаңгыларына басканда иң авыр нәрсә булып тигезлекне тотарга тырышып егылмау тора. Тигезлекне тою эчке колакта урнашкан әгъза ярдәмендә тәэмин ителә. Ул әкәм-төкәмнең кабырчыгына охшаган һәм лабиринт дип атала.
Гәүдәнең торышы үзгәргәндә, эчке колакның вестибуляр аппарат дип аталган лабиринтында аерым бер сыекчаның (лимфа) тирбәлүе барлыкка килә. Тигезлек әгъзалары башка эчке әгъзалар белән тыгыз бәйләнештә тора. Тигезлек әгъзаларының көчле ярсуы вакытында күңел болгану, косу (диңгез яки һава авыруы) күзәтелә. Регуляр шөгыльләнү нәтиҗәсендә тигезлек әгъзаларының тотрыклыгы шактый арта.
Вестибулятор аппарат хәрәкәт һәм башның торышы турында сигналлар бирә. Лабиринтка зыян килсә, кеше тора да, утыра да, йөри дә алмый, ул һәрвакыт егылып торачак.
Авырту тою саклану мәгънәсен ала: ул кешегә аның организмында барлыкка килгән иминсезлек турында искәртә. Авыртуны тою булмаса, кеше җитди яралануларны сизмәс иде. Авыртуга тулы сизгерлекнең булмавы – бик сирәк аномалия, һәм ул кешегә җитди проблемлар алып килә.
Авырту тою төрле була ала. Беренчедән, тиренең өслегендә һәм эчке әгъзаларда һәм мускулларда урнашкан «авырту нокталары» (махсус рецепторлар) бар. Тиренең, мускулларның механик җәрәхәтләнүе, эчке әгъзалардагы авырулар авырту тоюны бирә. Икенчедән, авырту тою теләсә кайсы анализаторга бик көчле ярсыткычның тәэсирендә барлыкка килә. Күзне чагылдырырлык ут, колак тондыргыч тавыш, көчле салкын яки җылы нурланыш, бик көчле ис шул ук вакытта авырту тоюны да барлыкка китерә.
1.3. Тоюларның төп закончалыклары

Безнең сизү әгъзаларыбызга тәэсир иткән бар нәрсә дә тою барлыкка китермәскә дә мөмкин. Без тирегә куна торган тузан бөртекләренең тиюен сизмибез, ерак йолдызларның яктылыгын (утын) күрмибез, күрше бүлмәдәге сәгатьнең текелдәвен ишетмибез, эз буенча баручы эт сизгән исләрне тоймыйбыз. Ни өчен? Тою барлыкка килсен өчен, ярсыткыч билгеле бер зурлыкка ирешергә тиеш. Артык зәгыйфь ярсыткычлар тоюлар уятмый.
Сизелерлек тоюны бирә торган ярсыткычның минималь зурлыгы тоюның абсолют чиге дип атала.

Һәр төре тоюларның үз чиге бар. Бу сизү әгъзаларына иң аз тәэсир итү көче. 

Абсолют чик зурлыгы сизү әгъзаларының абсолют сизгерлеген, яки аларның минималь тәэсир итүләргә җавап бирү сәләтен характерлый. Тою чигенең зурлыгы никадәр кечкенә булса, әлеге ярсыткычларга абсолют сизгерлек шулкадәр зур була.
Төрле кешеләрдә билгеле бер анализаторларның абсолют сизгерлеге төрлечә була. Дөньяда тулысынча охшаш кешеләр юк, шуңа күрә барысындагы тою чикләре дә аерыла. Мәсәлән, бер кеше бик зәгыйфь тавышларны да (мәсәлән, колактан ерак урнашкан сәгать текелдәве) ишетә, икенчесе ишетә алмый. Соңгысында ишетү тоюы барлыкка килсен өчен, әлеге ярсыткычның көчен арттырырга (мәсәлән, текелдәгән сәгатьне якынрак урнаштырырга) кирәк. Шулай итеп, беренче кешенең абсолют ишетү сизгерлеге икенчесенекенә караганда югарырак булуын күреп, монда күзәтелә торган аермалыкны төгәл үлчәп була. Яки бер кеше бөтенләй зәгыйфь, тонык утны күрә ала, икенче бер кешенең исә аны тоюы өчен бу ут бераз яктырак булырга тиеш.
Абсолют сизгерлек чикләре кешенең аның бөтен яшәү дәверендә үзгәрмәс булып кала: балаларда сизгерлек үсә, яшь чакка югары дәрәҗәгә кадәр җитә: чикләр түбәнәя, сизүчәнлек исә оптималь дәрәҗәгә җитә. Картлыкта сизгерлек чикләре күтәрелә. Әлеге сизгерлекнең төрләренә таяну ярдәмендә тормышка ашырыла торган эшчәнлек чикләрнең үзгәрүенә нык тәэсир итә. 
Махсус мәктәпләрдә генә түгел, гади мәктәпләрдә дә ишетү һәм күрү сәләтләре түбән булган укучылар укый. Алар яхшы күрсеннәр һәм ишетсеннәр өчен, укытучының сөйләмен һәм тактадагы язуларны яхшырак аеру өчен шартлар тудыру турында кайгыртырга кирәк.

Абсолют сизгерлектән тыш анализатор башка мөһим характеристикага – ярсыткычның көчендә үзгәрешләрне аеру сәләтенә ия.

Тоюлар көчендә яки сыйфатында бик кечкенә аермага китергән ярсыткыч көченә ясалган кечкенә өстәмә аермага сизгерлекнең чиге дип атала.   
Тормышта без һәрвакыт яктылыкның үзгәрүен, тавыш көченең артуын яки кимүен сизеп торабыз, ләкин ут чыганагы көчендәге 1000 һәм 1005 Вт аерманы тоя алабызмы икән?
Аерма чиге тоюларның билгеле бер төре өчен даими чагыштырма зурлыкка ия һәм нисбәт (вакланма) буларак белдерелә. Күрү өчен аерма чиге 1/100. Залның баштагы яктыртылышы 1000 Вт булса, кеше яктыртылышта сизелерлек иң аз үзгәрешне тойсын өчен аңа өстәмә 10 Вт тан ким булмаска тиеш. Ишетү тоюы өчен аерма чиге 1/10. Димәк, 100 кешелек хорга шундый ук 7-8  җырчы өстәсәк, кеше тавышның көчәюен сизмиячәк, 10 җырчы гына хорны сизелерлек көчәйтә алачак.
Аермалы сизгерлекне үстерү тормыш өчен зур әһәмияткә ия. Ул тирәлектә дөрес ориентлашуда ярдәм итә, мохит шартларында иң аз үзгәрешләргә дә туры китереп эшләү мөмкинлеген бирә. 
Адаптация (җайлашу). Тормышта адаптация («adaptare» – ияләнү дигән латин сүзеннән) һәр кешегә дә таныш. Елгага коенырга дип суга керәбез, беренче минутта су бик салкын тоела, аннан соң салкынны сизү юкка чыга, су түзәрлек, җитәрлек дәрәҗәдә җылы булып тоела. Яки: караңгы бүлмәдән көчле яктыкка чыккач, без беренче мизгелләрдә начар күрәбез, көчле яктылык күзне чагылдыра һәм без ирексездән күзләрне кысабыз. Ләкин берничә минуттан якты утка күзләр ияләшә һәм яхшы күрә башлый. Яки: урамнан өйгә кайтып кергәч, беренче секундларда өйдәге барлык исләрне тоябыз. Берничә минут үткәннән соң без аларны сизми башлыйбыз.
Димәк, анализаторларның сизгерлеге ярсыткычлар тәэсирендә үзгәрә ала. Сизү әгъзаларының тышкы тәэсирләргә мондый җайлашуы адаптация дип атала. Сизгерлек үзгәрүнең гомуми закончалыгы: көчле ярсыткычлардан зәгыйфьләргә күчкәндә сизгерлек арта, зәгыйфьләрдән көчлеләргә күчкәндә – кими. Монда максатка биологик яктан туры килү чагылыш таба: ярсыткычлар көчле булганда, нечкә сизгерлек кирәк булмый, алар көчсез булганда, зәгыйфь ярсыткычларны тотып алу сәләте мөһим була.

Көчле адаптация күрү, ис сизү, температур, тире (тактиль) тоюларда, зәгыйфь адаптация  ишетү һәм авырту тоюларда күзәтелә. Шаулауга һәм авыртуга ияләшергә, аларга игътибар итмәскә була, ләкин аны тоюдан туктамыйсың. Ә тире киемнең басуын сизми башлый. Сизү әгъзаларыбыз авыртуга ияләшә алмый, чөнки авырту – ул борчулы сигнал. Бу сигналны безнең тәнебез нәрсә дә булса дөрес булмаса җибәрә. Авырту куркыныч турында искәртә. Без авыртуны сизүдән туктасак, үзебезгә ярдәм итәргә өлгермәс идек.
1.4. Тоюларның үзара бәйләнеше

Тоюлар, кагыйдә буларак, бер-берсенә бәйле булмыйча, изоляциядә яшәми. Бер анализаторның эшчәнлеге икенчесенең эшенә аның арттырып яки киметеп тәэсир итә ала. Мәсәлән, музыканың акрын тавышлары күрү анализаторының сизүчәнлеген көчәйтергә мөмкин, кискен яки көчле тавышлар, киресенчә, күрү сәләтен киметә (начарайта). Битне салкын су белән юу (температур тоюлар), зәгыйфь әче-баллы тәм тоюлар шулай ук безнең күрү сәләтен көчәйтергә мөмкиннәр.
Бер анализатор эшенең кимчелеге, гадәттә, көчәйтелгән эш һәм берсен югалту очрагында башка анализаторларны камилләштерү белән компенсацияләнә.  Бозылмыйча калган анализаторлар үзләренең төгәл эше белән «сафтан чыккан» анализаторларның эшчәнлеген компенсацияли. Шул рәвешле, сукыр-чукракларда күрү сәләте һәм ишетү тоюы булмаганда калган анализаторларның эшчәнлеге үсә һәм көчәя, бу хәл, үз чиратына, кешеләрне әйләнә-тирә дөньяда шактый яхшы итеп ориентлашырга өйрәтә. Мәсәлән, сукыр-чукрак О.И. Скороходова югары үсеш алган тән тою, ис сизү һәм вибрация сизгерлеге аша әйләнә-тирә дөньяны танып белүдә, акыл һәм эстетик үсештә зур уңышларга ирешә алган.
1.5. Тоюларның үсеше

Сизгерлек, ягъни тоюларга ия булу сәләте, гади чагылышта тумыштан килә һәм шартлы рефлекслы була. Әле генә дөньяга килгән бала, инде күрү, ишетү һәм кайбер башка ярсыткычларга инде җавап бирә. Кешенең ишетү сәләте музыка һәм сөйләм тәэсирендә формалаша. Кешегә хас булган тоюларның бар бөтен байлыгы үсеш һәм тәрбияләүнең нәтиҗәсе булып тора.
Еш кына аеруча катлаулы танып белү процесслары булып саналган хәтер, фикерләү, күзаллау белән чагыштырганда тоюлар үсешенә җитәрлек игътибар бирмиләр. Ләкин барлык танып белү сәләтләренең нигезендә нәкъ менә тоюларыбыз ята, еш кына тулысынча тормышка ашырылмый торган бала үсешенең зур потенциалын тәшкил итәләр.

Сизү әгъзаларыбызның төзелеше, бик катлаулы җайланма бөтен көченә эшләмәгән кебек, без тойганнан да тагын күбрәк тою мөмкинлеген бирә. Тоюларыбызны ничек тә булса үзгәртеп яки көчәйтеп буламы? Әлбәттә, була.
Тоюларның үсеше кешенең практик эшчәнлеге, беренче чиратта, хезмәт эшчәнлеге белән бәйләнештә бара һәм сизү әгъзаларының эше тормыш, хезмәт белән куела торган таләпләргә бәйле була. Чәй, шәраб, ислемай һ.б. сыйфатын билгеләүче дегустаторларда ис сизү һәм тәм тоюлары камиллекнең югары дәрәҗәсенә ирешә.
Рәсем сәнгате предметларны сурәтләгәндә пропорцияләрне һәм төс төсмерләрен тоюга аерым таләпләр куя. Рәссамнарда әлеге тою, рәсем сәнгате белән шөгыльләнмәгән кешеләр белән чагыштырганда күбрәк үсеш алган була. Музыкантларда да шулай ук. Тавышларны югарылыгы буенча билгеләү төгәллегенә, мәсәлән, кеше уйный торган музыка коралы тәэсир итә. Музыкаль әсәрләрне скрипкада башкару скрипкада уйнаучының ишетү сәләтенә аерым таләпләр куя. Шуңа күрә пианинода уйнаучыларга караганда скрипкада уйнаучыларда тавыш югарылыгын аеру гадәттә күбрәк үсеш алган була (Кауфман мәгълүматлары).
Кайбер кешеләрнең көйләрне бик яхшы аера белүе һәм аларны бик җиңел кабатлый торган булалар, башкалар исә барлык көйләрнең дә бер үк мотивта була дип тоела. Музыканы тою сәләте табигатьтән килә һәм кемдәдер ул булмаса, беркайчан да булмаячак дигән фикер яши. Мондый күзаллау хаталы. Теләсә кайсы кешедә музыка белән шөгыльләнгәнүе вакытында аны тою сәләте үсә. Музыканы көчле тою сәләтенә бигрәк тә сукыр кешеләр ия. Алар кешеләрне тавышы буенча түгел, ә адымнарның тавышы буенча да яхшы таный. Кайбер сукыр кешеләр яфракларның тавышы буенча агачларны, мәсәлән, каенны өрәңгедән аера ала. Алар күрә алсалар, тавышларда зур булмаган аермаларга игътибар итү кирәклеге тумас иде.
Безнең күрү белән бәйле тоюларыбыз шулай ук зур үсеш алмаган. Күрү анализаторының мөмкинлекләре күпкә киңрәк. Рәссамнарның башка кешеләр белән чагыштырганда бер үк төснең күбрәк төсләрен аеруы билгеле.
Тән тою һәм ис сизүләре бик яхшы булган кешеләр очрый. Тоюларның бу төрләре сукыр һәм чукрак кешеләр өчен мөһим. Алар кешеләрне һәм предметарны капшап һәм ис буенча таныйл, таныш урам буенча барганда ис буенча кайсы өй яныннан үтеп баруларын әйтә ала.

Менә, мәсәлән, Ольга Скороходова болай дип яза: «Елның кайсы фасылына карамастан: язмы ул, җәйме, көз яки кышмы, мин исләр буенча шәһәр һәм парк арасындагы зур аерманы сизәм. Язын мин юеш туфракның көчле исен, наратның чәер исен, каен, миләүшә, яшь үлән исен сизәм, сирень атканда мин аның исен ишетәм. Җәен паркка якынлашканда ук мин төрле чәчәкләр, үләннәр һәм наратлар исен сизәм. Көз башында мин паркта көчле, башкаларга охшамаган исләр, сулыккан һәм инде кипкән яфрак исен ишетәм; көз ахырында, бигрәк тә яңгырдан соң, мин юеш җирнең һәм суланган коры яфракларның исен тоям. Кышын мин паркны шәһәрдән аерам, чөнки монда һава чистарак, кешеләрдән, машиналардан килә торган ис, төрле ризык исе, шәһәрдә һәр йорттан диярлек килә торган исләр юк..."
Үз тойгыларыңны үстерү өчен, аларны күнектерергә кирәк. Без табигать биргән барлык мөмкинлекләрдән дә файдаланмыйбыз. Тоюларны күнектерергә мөмкин, һәм шунда әйләнә-тирә дөнья кешегә бар бөтен төрлелегендә һәм матурлыгында ачылачак.
Кешенең сенсор оешканлыгының үзенчәлеге булып аның кешенең яшәве вакытында барлыкка килүе тора. Психологлар тикшеренүләре сенсор үсешнең шәхеснең дәвамлы тормыш юлының нәтиҗәсе икәнлеген күрсәтәләр. Сизгерлек – кешенең потенциаль сыйфаты. Аны тормышка ашыру тормыш хәлләренә һәм кешенең аны үстерүгә салган тырышлыкларына бәйле.

Сораулар һәм биремнәр

1. Тоюларны ни өчен танып белүнең чыганагы дип әйтәләр?

2. Нәрсә ул «сизү әгъзалары»?
3. Сукыр-чукрак булган О. Скороходованың түбәндә бирелгән шигъри юлларында сүз нинди тоюлар турында бара:

Мин чыкның исен һәм салкынын ишетермен, 

Яфракның җиңелчә шаулавын бармак очы белән тотармын...

4. Үзегезне күзәтегез: сездә нинди тоюлар күбрәк үсеш алган?

Тема 2

СИЗЕМЛӘҮ (восприятие)

Нәрсә ул сиземләү.

Сиземләүнең төрләре.

Сиземләүнең төп сыйфатлары.

Сиземләүнең индивидуаль үзенчәлекләре.

Күзәтүләр һәм күзәтүчәнлек.

Кече мәктәп яше укучыларының сиземләү үзенчәлекләре.

2.1. Нәрсә ул сиземләү
Әйләнә-тирә дөнья турындагы белемнәрне кеше тоюлар аша турыдан-туры аның белән контактка кергәндә генә түгел, сиземләү аша да кабул итә. Тоюлар да, сиземләү дә – сизгерлек аша танып белүнең бердәй процесс буыннары. Алар үзара тыгыз бәйләнгән, ләкин шул ук вакытта алар арасында аермалар да бар. Тоюлар нәтиҗәсендә кеше предметның аерым билгеләре, сыйфатлары – аның төсе, температурасы, тәме, тавышы һ.б. турында белә. Ләкин чынбарлыкта без яктылык таплары яки төсне генә күреп, көчле яки әкрен тавышларны гына ишетеп, үзеннән-үзе исне сизеп кенә калмыйбыз. Без кояшның яки электролампаның яктысын күрәбез, музыка коралының көйләрен яки кешенең тавышын ишетәбез һ.б. Сиземләү берничә сыйфатка ия булган предмет яки күренешләрнең тулы образларын бирә. Тоюдан аермалы буларак сиземләү вакытында кеше предмет һәм күренешләрнең аерым сыйфатларын гына түгел, ә бәлки әйләнә-тирә дөньяның тулаем предмет һәм күренешләрен танып белә. 
Сиземләү – объектив дөньяның предмет һәм күренешләренең, тулы ситуацияләрнең аларның сыйфатлары һәм өлешләре җыелмасында сизү әгъзаларына турыдан-туры тәэсир итүендә чагылышы.
Сиземләү нигезендә тоюлар ята, ләкин сиземләү тоюларның суммасына кайтып калмый. Мәсәлән, без предметның төс, форма, күләм тоюлар суммасын, предмет өслегенең кытыршылыгын түгел, ә бәлки китапны кабул итәбез.

Тоюлардан башка сиземләү мөмкин түгел. Ләкин тоюлардан тыш, сиземләү үз эченә күзаллаулар һәм белемнәр төсендәге кешенең элеккеге тәҗрибәсен дә ала. Сиземләп, без тоюлар төркемен генә аерып чыгарып һәм аларның тулы образга берләштереп калмыйбыз, ә әлеге образга төшенәбез, аны алдагы тәҗрибәне искә төшереп аңлыйбыз. Икенче төрле әйткәндә, кешенең сиземләве хәтер һәм фикерләү эшчәнлегеннән башка мөмкин түгел. Сиземләү барышында зур әһәмияткә сөйләм, атау, ягъни предметны сүз белән билгеләү ия.
Сиземләү процессы ни рәвешле бара соң? Сиземләүнең махсус әгъзалары юк. Сиземләү өчен материалны безгә таныш булган анализаторлар бирә. Сиземләүнең физиологик нигезе булып анализаторлар системасының комплекслы эшчәнлеге тора. Чынбарлыктагы теләсә кайсы предмет яки күренеш катлаулы, комплекслы ярсыткыч буларак алгы планга чыга. Сиземләү баш мие кабыгының аналитик-синтетик эшчәнлегенең нәтиҗәсе булып тора: аерым ярсытулар, тоюлар билгеле бер тулы система барлыкка китереп үзара бәйләнгән була.
2.2. Сиземләү төрләре

Сиземләүдә нинди анализаторның өстенлек итүенә карап, күрү, тән тою, кинестезик, ис сизү һәм тәм тою белән бәйле сиземләүләрне аерып чыгаралар.
Сиземләүнең катлаулы төрләре, комбинацияләре, сиземләү төрләре кушылмасын күздә тота.
Тоюлардан аермалы буларак, сиземләү образлары, гадәттә, берничә анализатор эше нәтиҗәсендә барлыкка килә. Сиземләүнең катлаулы формаларына, мәсәлән, пространствоны кабул итү һәм вакытны кабул итү керә. Пространствоны, ягъни предметларның бездән һәм бер-берсеннән ераклыгын, аларның формасын һәм зурлыгын сиземләп, кеше күрү, шулай ук ишетү белән бәйле тоюларга, тире һәм хәрәкәт тоюларына нигезләнә.

Вакытны сиземләгәндә ишетү һәм күрүгә нигезләнгән тоюлардан тыш зур рольне хәрәкәт, эчке, органик тоюлар уйный.
Күк күкрәү тавышының көче буенча без якынлашып килүче яшеннең ераклыгын, тән тою ярдәмендә йомылган күзләр белән предметның формасын билгели алабыз. Нормаль күрү сәләтенә ия кешеләргә ишетү һәм тән тоюлар пространствоны кабул итүдә булышалар. Ләкин сукыр кешеләрдә әлеге тоюлар төп әһәмияткә ия булалар.

Вакытны сиземләү дип объектив дөньяда була торган вакыйгаларның озынлыгын һәм эзлеклелеген чагылдыру процессын аңлыйбыз. Турыдан-туры сиземләүгә бик кыска вакыт аралыклары гына бирелә. Сүз шактый дәвамлы вакыт аралыклары турында барганда, сиземләү турында түгел, ә бәлки вакытны күз алдына китерү турында әйтү дөрес булыр. Вакытны сиземләү субъективлыкның югары дәрәҗәсе белән характерлана. Вакытның озын аралыкларын сиземләү аларның нинди дә булса эшчәнлек белән билгеләнгәнме, билгеләнгән очракта бу эшчәнлекнең характеры үзенчәлегенә бәйле була. Кешенең уңай эмоциональ эш-гамәлләр һәм кичерешләр белән билгеләнгән вакыт аралыклары кыска вакыт буларак кабул ителәләр. Тулыландырылмаган яки тискәре эмоциональ моментлар белән тулыландырылган вакыт аралыклары озын булып кабул ителә. Ялыктыргыч яки кызыксыз эшчәнлек белән бәйле вакытка караганда, кызыклы эш белән тулыландырылган вакыт тизрәк үтә. Кызыклы, мавыктыргыч, укучыларның фикерләвен уятып үткәрелгән лекция яки мәктәп дәресе белән чагыштырганда кызыксыз лекция, күңелсез дәресләр күпкә озынрак тоела. Иң кыска булып безгә бик күпне эшләп өлгерергә кирәк булган вакыт тоела.
Хәзерге моментта сәгать ничә икәнен төгәл белгән һәм кирәкле вакытта уяна ала торган кешеләр бар. Мондый кешеләрдә вакыт тоемлавы шактый үскән була. Вакыт тоемлавы тумыштан килми, ул тупланган тәҗрибә нәтиҗәсендә үстерелә.

Тормыш тәҗрибәсе зуррак булган саен, вакытта да җиңел ориентлаша алабыз, вакытны кичергәндә субъектив элементлардан җиңелрәк арынабыз.

2.3. Сиземләүнең төп билгеләре

Әйләнә-тирә чынбарлыкны теге яки бу сизү әгъзасы түгел, ә үзенең кызыксынулары, карашлары, шәхесенең юнәлгәнлеге, тормыш тәҗрибәсе булган билгеле бер җенестәге һәм яшьтәге кеше кабул итә. Күз, колак, кул һәм башка сизү әгъзалары сиземләү процессын тәэмин генә итәләр. Шуңа күрә сиземләү шәхеснең психик үзенчәлекләренә бәйле.

Сиземләүнең сайлап алучанлыгы. Күпсанлы төрле тәэсир итүләр арасына без зур төгәллек белән һәм аңлау нигезендә берничәсен генә аерып алабыз. Кешенең сиземләү вакытында игътибар үзәгендә булган әйбер сиземләүнең объекты (предметы) дип атала, калганнары фон булып тора. Икенче төрле әйткәндә, кеше өчен әлеге моментта сиземләүдә нәрсәдер төп, нәрсәдер икенче дәрәҗәдәге була.
Предмет һәм фон хәрәкәттә булалар, алар урыны белән алмашына алалар – сиземләүнең объекты булган әйбер, билгеле бер вакытка фонга әйләнергә мөмкин.

Ярым борылган яшь хатын-кыз сурәтенә игътибар итегез (рәс. 5а).  Биредә зур борынлы һәм ияген яка эченә яшергән карчыкны күрә аласызмы (таный аласызмы)?

1, 2, 3 кырларны кубикка бәйләгез – алты кубик чыгачак, 3, 4, 5 кырларын алыгыз – кубиклар җидегә әйләнәчәк (рәс. 5б). Шредер баскычы ике яклы түгел, ә өч яклы сурәт булып тора. Астагы сул почмактан диагональ буенча өскә карый башласак, (рәс. 5 в) баскычны күрәбез. Өстәге уң почмактан дагональ буенча аска карасак, асылмалы кәрниз күрергә мөмкин. Диагональ буенча сулдан уңга һәм кирегә күз белән йөртсәк, гармошка булып бөгелгән соры кәгазь кисәген күреп була.
Рәсемнәр

Рәс. 5. Сиземләүдәге предмет һәм фон:

а) яшь хатын-кыз яки карчык профиле («хатын яки кайнанамы?»); 

б) кубиклар; в) Шредер баскычы

Сиземләү һәрвакыт сайлап алуга һәм апперцепцияләргә бәйле була.

Апперцепция – сиземләүнең кешенең психик тормышы, аның тәҗрибәсе һәм белемнәре, кызыксынулары, хисләре һәм сиземләү предметына билгеле бер мөнәсәбәтенең гомуми эчтәлегенә бәйлелеге. Картинаны, көйне, китапны сиземләү төрле кешеләрдә үзенчәлекләре белән аерылып торуы билгеле. Кайвакыт кеше нәрсә бар түгел, ә үзе теләгән әйберне сиземли. Сиземләүнең барлык төрләре дә конкрет, тере кеше тарафыннан тормышка ашырыла. Кеше предметларны сиземләп аларга үзенең мөнәсәбәтен белдерә.
Шулай итеп, түбән сыйныф укучылары ачык төсләргә буялган предметларны, хәрәкәтсез предметлар фонында хәрәкәтле предметларны күреп алалар. Укытучының тактада күз алдында ясаган рәсеме, тәкъдим ителгән әзер рәсемнән аералы буларак, тулырак һәм яхшырак сиземләнә. Баланың үзенең хезмәт, уку, уен эшчәнлегенә кергән һәм шуның аша аның активлыгын һәм кызыксынуын уяткан әйберләр тулырак сиземләнә. Төрле гамәли дәресләр һәм күнегүләр предметларны һәм күренешләрне тирәнрәк сиземләүгә, димәк, аларны танып белүгә китерәләр. 
Сиземләү иллюзияләре. Безнең сизү әгъзаларыбыз кайвакыт безне алдалыйлар да. Сизү әгъзаларның мондый «ялганнары» иллюзияләр дип атала. Шуңа күрә кул осталыгына гына ия булмаган, ә тамашачының күзен «алдалый» алган фокусчыны иллюзионист дип атыйлар.

Башка сизү әгъзалары белән чагыштырганда, күрү сәләте иллюзияләргә күбрәк бирелә. Бу сөйләм телендә һәм мәкальләрдә чагылыш тапкан: «үз күзләреңә ышанма», «күз алдавы». 

6 нчы рәсемдә кайбер күрү иллюзияләре күрсәтелгән. Бер үк яктылыкта булган соры турыпочмаклар кара һәм ак фонда төрле булып тоела; ак фонга караганда кара фонда – яктырак.

Рәс. 6. Бер үк вакыттагы контраст. 

Бер үк фигура ак фонда – караңгырак, 

кара фонда яктырак булып тоела.

Зур түгәрәкләр арасында кечкенә түгәрәк тагын да кечкенә түгәрәкләр арасындагы шундый түгәрәктән кечкенәрәк булып тоела (рәс. 7). Чынлыкта исә алар бертигез, ләкин төрле булып тоелалар, чөнки берсе үзенә караганда зуррак түгәрәкләр эчендә, ә икенчесе кечкенәрәк түгәрәкләр эченә кергән.
Рәс. 7. Түгәрәкләр.
Геометрия сызымында  икесе дә объектив рәвештә  бертигез булуга карамастан, зур дүртпочмакның диагонале кечкенәрәк дүртпочмакның диагоналеннән зуррак булып тоела.

Рәс. 8. 

Параллелограмм иллюзиясе

Ышанырга кыен, ләкин рәсемдә сурәтләнгән кисемтәләр бертигез озынлыкта. 

Рәс. 9. Мюллер-Лайер иллюзиясе

Кабул итү иллюзияләре барлык кешеләрдә дә була. Әлеге рәсемнәрне теләсә кайсы танышыгызга күрсәтегез, сездә булган иллюзияләр аларда да тудырачак.

Менә башка күрү иллюзияләренә мисаллар.

Ике бертөрле кубик алып, берсен ак буяуга, икенчесен кара буяуга буясак, ак кубик зуррак булып күренәчәк. Гомумән, ачык төстәге предметлар, караңгы төстәгеләргә  караганда күләмлерәк булып тоела.

Хәзер 9 нчы рәсемгә карагыз.

Ничек уйлыйсыз, кайсы сызык озынрак? Икенчесе озынрак булып тоела, ләкин линейка белән үлчәсәң, аларның бертигез булуы ачыклана. Иллюзияне, ялганны линияләр башындагы уклар тудыра. Бу уклар булмаса, без шунда ук аларның бертигез булуын күрер идек.
Рәссамнар, артистлар, тегүчеләр күрү иллюзияләре турында бик яхшы беләләр һәм аларны үз эшләрендә кулланалар. Мәсәлән, тегүче сызык төшерелгән тукымадан күлмәк тегә. Тукыманы сызыклар вертикаль итеп барган килеш куйса, бу күлмәктәге хатын-кыз буе буенча озынрак тоелачак. Сызыкларны горизонталь «сузып салсаң», күлмәк хуҗасы тәбәнәгрәк һәм юанрак булып күренәчәк. 
Иллюзияләр күрү белән бәйле сиземләүләрдә генә түгел, ә башка төрләрендә дә күзәтелә.

Безне кайвакыт башка сизү әгъзалары да алдалый. Кулыгызны бик салкын суда тотып карагыз, аннан соң аны җылы суга тыгыгыз. Сезгә кулыгызны бик кайнар суга салган булып тоелачак. 
Лимон кисәге яки тозлы сельдь балыгы ашасаң һәм артыннан бераз гына шикәр салынган чәй эчсәң, беренче йотым артык баллы булып тоелачак.

Кайвакыт иллюзияләр көчле эмоцияләр тәэсирендә барлыкка килә. Мәсәлән, курыкканда кеше бер әйберне икенче итеп аңларга мөмкин (урмандагы бүкәнне җәнлеккә яки кешегә охшатырга мөмкин). Мондый иллюзияләр очраклы һәм индивидуаль характерда була.
Сиземләүнең дөреслеге практика белән тикшерелә.

Сиземләү кешенең элеккеге тәҗрибәсе, элеккеге сиземләүләре белән тыгыз бәйләнгән. Сиземләү барышында тану бик тә мөһим, аннан башка сиземләү була алмый. Предметны сиземләп, без аның нәрсә хәтерләткәнен аңлый алабыз. Теләсә кайсы күренешне сиземләү барышында  без инде булган тәҗрибәләр күзлегеннән чыгып аңларга тырашабыз. Бу безгә яңа белемне инде булган белемнәр системасына кертү мөмкинлеген бирә.
2.4. Сиземләүнең индивидуаль үзенчәлекләре

Сиземләү үзенчәлекләре тормыш тәҗрибәсенә, шәхеснең юнәлгәнлегенә, кызыксынуларына, рухи дөньясының байлыгына һ.б. гына түгел, индивидуаль үзенчәлекләргә дә бәйле. Бу нинди үзенчәлекләр?
Кешеләр, иң беренче чиратта, мәгълүматны кабул итү характерына карап аерылалар. Галимнәр, артык детальләргә игътибар итмичә һәм аларга төшенергә яратмыйча сиземләүнең тулы (синтетик) тибын аерып чыгаралар. Бу тип өчен детальләргә түгел, ә бәлки асыл мәгънәгә, гомумиләштерүгә ориентлашу хас. Кабул итүнең детальләштерелгән (аналитик) тибы, киресенчә детальләргә, тәфсиллелеккә ориентлаша.

Продуктив (нәтиҗәле) булып ике ысулның да берләшүе аңлашыла.

Икенчедән, кабул ителә торган мәгълүматның чагылу харапктеры буенча. Монда сиземләүнең тасвирлама һәм аңлатма типлары аерылып чыга. Тасвирлама тип мәгълүматның фактик ягына юнәлгән була: кеше күргәнен һәм ишеткәнен, укыганын аларның мәгънәсенә артык әһәмият бирмичә чагылдыра. Сиземләүнең мондый тибы укучылар арасында киң таралыш алган, моннан укытучының укучыны үз сүзләре белән сөйләвен соравы килеп чыга. 
Аңлатма тип сиземләү эчендә турыдан-туры бирелгәннәр белән канәгатьләнми. Ул мәгълүматның гомуми мәгънәсен табарга тырыша. Иң яхшысы – алтын урталык. Ләкин моңа һәрвакытта да ирешеп булмый. Әлеге сиземләүн типларының гармониясе төзеклеген, килешлелеген (гармония) булдыру өчен аларның үзенчәлекләрен белергә, механизмнар турында күзаллаулы булырга, аларга диагностика ясый алырга, һәм моның нигезендә педагогик эшне алып барырга кирәк.
Өченчедән, – шәхеснең үзенчәлекләре характеры буенча. Биредә сиземләүнең объектив тибын аерып чыгаралар, бу вакытта кеше кабул итүнең төгәллегенә, объективлыгына ориентлашкан була. Аның фаразларга, юрауларга һ.б. иммунитеты формалашкан диеп була. Һәм кабул ителә торганга субъектив мөнәсәбәткә,  аны объектив булмаган бәяләүгә, алдан ук дөрес булмаган фикерләргә буйсынган сиземләү булганда субъектив тип аерылып чыга. Бу сиземләүнең иң еш очрый торган яшәеш тибы. А.П.Чеховның «Хамелеон» хикәясен искә төшерегез.
2.5. Күзәтү һәм күзәтүчәнлек
Күзәтү – фикерләү эшчәнлеге – чагыштыру, аерымлау, анализ белән тыгыз бәйләнгән сиземләү ул. Күзәтү дип танып белергә теләгән объектлар һәм күренешләрне максатчан, план буенча кабул итүне әйтәләр. Күзәтү, димәк, карау гына түгел, ә игътибар белән карау, тыңлау гына түгел, ә күңел белән тыңлау, колак салу, иснәү генә түгел, ә исне аеру. Бу халык мәкаль-әйтемнәрендә дә ачык чагылыш тапкан:

Сукыр тавыкка бар да бодай.

И глядит, да не видит.

Зряч, да не зорок.

У меня на это уши заложены.

Күзәтү һәрвакытта да билгеле бер танып белү максаты белән тормышка ашырыла. Ул күзәтү бурычларын һәм аны тормышка ашыру планын  алдан ук эшләүне ачык күзаллый алуны күздә тота. Конкрет әйберне һәм аны нинди максат белән күзәтергә кирәклеген белми торып күзәтү мөмкин түгел. Күзәтүнең максатлары һәм бурычларының ачыклыгы кабул итүнең мөһим характеристикасын – сайлап ала белүне активлаштыра.
Кеше күзгә ташланган бар әйберне дә кабул итми, ә үзе өчен иң әһәмиятле һәм кызыклы булганын аерып ала. Күзәтү барышында кабул итү, дикъкать,  фикерләү һәм сөйләм акыл эшчәнлегенең бердәм процессыда берләшә. Шуңа күрә күзәтү шәхеснең зур активлыгын күздә тота һәм чынбарлыкны тирәнрәк аңларга ярдәм итә.
Күзәтүчәнлек – шәхес сыйфаты, предметларга, күренешләргә, кешеләргә хас, ләкин аз күренә торган үзенчәлекләрен күзәтә белү. Ул кешенең профессиональ кызыксынулары үсеше белән тыгыз бәйләнгән, чөнки сайлап алган эш белән системалы рәвештә шөгыльләнү барышында камилләшә.
Күзәтә белү кеше эшчәнлегенең төрле өлкәләрендә зур роль уйный.

Күзәтүчәнлек рәссамнарда, язучыларда, шагыйрьләрдә яхшы үсеш алган була. 

... Ала миләүшә, сары мәтрүшкә,

Иван-чәй, шайтан таягы, ромашка,

Сихер белән чолгап алынып,

Карыйлар, куакларны сырып алып...

                                 Б.Пастернак. «Тынлык»
Күзәтүчәнлек педагогка кирәк. Игътибарлы даими күзәтүләрдән башка баланың психологик үзенчәлекләрен тирән аңлау һәм аны үстерүнең һәм тәрбияләүнең дөрес юлларын билгеләү мөмкин түгел.
Укытучының югары үсеш алган күзәтүчәнлеге аның педагогик тактын үстерүдә ярдәм итә. Балалар белән эшләп, күзәтүчән укытучы баларның аз сизелеп тора торган кәефләрен, аларның гадәти хәләтләреннән тайпылышларны күреп ала һәм шушы халәтләргә туры китереп алар белән үз мөнәсәбәтләрен төзи.

Шәхси профессиональ сыйфат буларак күзәтүчәнлек укытучыда эзлекле рәвештә педагогик эшчәнлек тәҗрибәсен үзләштергәндә һәм психологик белемнәргә якынаю процессында үсеш ала.
Укучыларның психик үсеше үзенчәлекләрен күзәтү буенча укытучыга ярдәмгә төрле тәкъдимнәр һәм схемалар эшләнгән. Мисал итеп шундый схемаларның берсен итеп китерик.
1. Укучыларның яшенә карап дәреснең төрле этапларында укучыларигътибарын җәлеп итү характеры. Дәрес башында игътибарны җәлеп итү тизлеге. Сорашу барышында, яңа материалны кабул итүдә, кабатлау, өй эшләрен тикшерүдә игътибар үзенчәлекләре.
2. Дәреснең төрле этапларында укучыларның укытучыга карата игътибарның юнәлгәнлеге һәм тотрыклыгы. Игътибарны читкә җибәрүнең сәбәпләре. Укучыларның бер әйбергә юнәлдерегән һәм тотрыклы игътибарына укытучының ирешү чаралары.

3. Бертөрле эшчәнлек кысаларында һәм дәреснең бер этабыннан икенчесенә күчкәндә укучыларның игътибарларын укытучыга юнәлдерү үзенчәлекләре. Игътибарны юнәлдерү тизлеге (күчү интервалының озынлыгы), юнәлдерүдәге хаталар. Дәрес барышында игътибарны җәлеп итүне оештыру ысуллары.
4. Дәрестә укучыларның һәм укытучының игътибарларын бүлү (нәрсәдә чагылыш таба һәм укытучы тарафыннан ничек оештырыла).

5. Укытучының төрле уку ситуацияләрендә укучылар игътибар күләменең яшь үзенчәлекләрен исәпкә алу (кабул итү өчен куела торган биремнең, шартларның, билгеләрнең һ.б. элементларының саны).
6. Дәреснең төрле этапларында укучылар игътибары төрләренең динамикасы  (ихтыярсыз, ихтыярлы, ихтыярлыдан соңгы).
7. Китапны укыганда, китапны яки картаны караганда, укытучының сөйләве вакытында, шулай ук формуланы, шигырьне, уйлануны искә төшергәндә һәм башка ситуацияләрдә тышкы һәм эчке юнәлгәнлегенә бәйле рәвештә игътибар чагылышының үзенчәлекләре.

8. Конкрет уку ситуациясендә укытучы таләпләре һәм бурычлары белән ярашлы рәвештә укучыларның үз игътибарларын көйләү чаралары (ысуллары, алымнары).
9. Коллектив игътибарның синхрон формасының булу яки булмавы. Игътибарның бу формасын билгеләүче сәбәпләр (мәсәлән, укучыларның акыл, эмоциональ яки эшчәнлекле туплануның югары дәрәҗәсе).
10. Игътибар синхронлыгы булмау сәбәпләре (индивидуаль һәм бирелгән темп арасында туры килмәү, бәяләү, аңлау, үзләштерү бердәмлегенең булмавы; төп һәм икенчел дәрәҗәдәгене туры китерә белмәү һ.б.).

11. Укучыларның дәрестә игътибарының материалның эчтәлегенә –аның образлылыгы, аңлаешлылыгы, эмоциональлегенә, шулай ук укытучының укучы шәхесенең бөтен танып белү даирәсен активлаштыра алуына, укытучының контроленә, укучыларның укытучыга һәм дәрескә карата мөнәсәбәтләренә, укытучының күрсәтмә материалны психологик яктан грамоталы куллана белүенә бәйле
.
Карта белән эшләгән вакытта күзәтү астында булган кешенең мөмкин кадәр тулы теркәлүе зур әһәмияткә ия. Күзәтүнең төп катлаулылыгы күргәнеңнән төп, мөһим булганны аерып алу. Бу вакытта реаль күзәтелә торган фактны үз шәрехләү белән алыштырмау мөһим.

 Шуның белән бергә, эшчәнлек төренә бәйле рәвештә үк кешеләр белән күп аралаша торган педагогта да һәр белгечнеке кебек үк күп кенә күзәтүләр плансыз, оешмаган рәвештә туплана. Төрле ситуацияләрдә баланы күзәтүләренең бу бай тәҗрибәсе «педагогик интуация» өчен нигез барлыкка китерә, нәкъ менә бу укучыга кирәк булган бердәнбер дөрес сүзләрне сайлау мөмкинлеге бирә. Ләкин бу тәҗрибә еш кына уйланмаган, эшләнмәгән булып кала. Аны башка педагогка тапшыру да, кайвакыт хәтта үз-үзеңә аңлату да авыр була. Мондый тәртипсез күзәтүләрне системалаштыру һәм аңлау өчен махсус схемалар эшләнә. Укытучыга тутырыр өчен тәкъдим ителгән схемаларның берсе булып Д. Стоттның «Күзәтүләр картасы» тора. Ул үз-үзен тотышы бозылуның төрләрен ачыклауга юнәлгән. Бу карта педагогның балаларда күзәтә алган үз-үзен тотышының төрле формаларын тасвирлауларын тәшкил итә. Педагогтан балада үз-үзен тотышында теге яки бу форманың очравы яки очрамавы бәяләргә сорыйлар. Билгеле бер өлкәдә симптомнарның туплануы баланың эмоциональ кыенлыкларын, үз-зен тотышы бозылуын аңларга һ.б. ярдәм итә.
Мисал итеп бу картаның бер өлешен китерик.

«Өлкәннәргә карата хафалану. Өлкәннәр аның белән кызыксынамы, аны яраталармы дип борчылу...

1. Үзенең вазифаларын бик теләп башкара.

2. Укытучы белән исәнләшергә зур теләк белдерә.

3. Артык күп сөйләшә (күп сөйләве белән йөдәтеп бетерә).
4. Укытучыларга бик теләп чәчәкләр һәм башка бүләкләр бирә.

5. Укытучыга бик еш үзе тапкан әйберләрне, рәсемнәрне, модельләрне алып килеп күрсәтә.

6. Укытучыга карата артык дустанә мөнәсәбәттә.
7. Укытучыга гаиләдәге шөгыльләре турында артык күп сөйли.

8. «Ялагайлана», укытучыга ярарга тырыша.

9. Һәрвакыт укытучы игътибарын үзенә юнәлтергә тырыша.
10. Һәрдаим укытучы ярдәменә һәм контроленә мохтаҗ»
.
2.6. Кече мәктәп яшендәге  укучыларның кабул итү үзенчәлекләре
Беренче сыйныф укучыларына артык мәгълүматлар кертелгән мәсьәлә чишәргә бирәләр: «Мин кибеткә сәгать иртәнге 9да кердем һәм анда сәгать 10 га кадәр булдым. Анда мин метры 1 сум 10 тиеннән 6 м ситца һәм метры 6 сумнан 3 м ефәк алдым. Түләү өчен 25 сум бирдем. Кибеттә мин күпме вакыт үткәрдем?»
Кайбер укучылар шунда ук мәсьәләдә төп булган әйберне, аның үзара бәйләнгән күләмнәр (величина) нисбәтен кабул итәләр. Бер малай мәсьәләне укып чыкканан соң болай ди: «Ә моны бик җиңел белеп була: уннан тугызны алсак (көлә) бер сәгать килеп чыга. Ни өчен калганы бирелгәнен аңламыйм». Башка балалар мәсьәләдә аерым, бер-берсе белән бәйләнмәгән мәгълүматларны гына кабул итәләр; алар барлык мәгълүматларны да, мәсьәләне чишү өчен алар кирәкме, юкмы икәненә карамастан кулланырга тырышалар. Укучыларның берсе мәсьәләне болай чишә: «Башта 6 м ситцанын күпме торганын беләбез, аннан – 3 м ефәкнең...». Кирәкле хисаплауны башкара. Артык булган мәгълүматларда ул буталып, чуалып, тиешле җаваны табарга өметләнеп мәсьәләнең элементларын куша. Бары тик укытучы ярдәме белән акрынлап мәсьәләнең мәгънәсен аңлауга ирешә.

Уку материалын зиһенгә алу – аңа ничек тә булса төшенү һәм аңа мөнәсәбәт белдерү.

Укытучы сыйныф алдында торып аңлата. Малайлар һәм кызлар аны игътибар белән тыңлыйлар һәм аны сөйләгәннәрен зиһенгә алалар. Ләкин үз-үзен тотышның әлеге бер төрле формасы, бу игътибарлы карашларда бик тә индивидуаль фикерләү эшчәнлеге яшеренә. Монда охшаш үлчәмнәр белән көч кулланып мәҗбүри үтеп керергә ярамаган өлкә башлана. Һәр бала бер үк әйберне төрлечә  кабул итә икән.
Беренче сыйныфта мондый дәрес үткәрелә: балаларга Джани Родариның «Плюс бишле» дигән әкиятен укыйлар һәм аны сөйләргә кушалар.

Әкият геройлары – билгеле бер математик гамәлләр башкаруда катнаша торган цифрлар (математик эчтәлек). Шул ук вакытта әкияттә сюжет бар, катнаша торга геройларның характеристикасы (әдәби эчтәлек). Моннан тыш, әсәр – әкият, димәк, фантазия өчен иркенлек бар. Бирем барысы өчен дә бер, барысына да аңлашыла.Балалар аны ничек башкара?
Әкият текстын кайбер кыскартулар белән китерәбез.

Плюс бишле

«Каравыл! Коткарыгыз!» – дип кычкыра-кычкыра, урам буйлап мескен Бишле бар көченә йөгерә иде. «Нишлисең? Нәрсә булды?» – «Нәрсә? Сез минем артымнан Алу йөгергәнен күрмисезмени? Ул мине куып тотса, бәхетсезлек булачак!» Һәм бәхетсезлек килеп чыкты да, әле нинди бәхетсезлек диегез!  Алу мескенкәйнең артыннан килеп чыгып тотып ала да, бар кеше дә гади минус дип белгән бик үткен шпагасы белән буй-буй кисә башлый. Мескен Бишледән төрле якка кисәкләр оча. Аның бәхетенә яннарыннан машина узып бармаса, аннан бердәнбер берле калган булыр идеме икән, анысы билгесез. Алу бер мизгелгә артына борылып караган арада, Бишле бик җитез генә юлында беренче очраган ишеккә кереп, иң караңгы почмакка качып өлгерә. Ләкин инде ул Бишле түгел иде, ул Дүртлегә әйләнгән, шуның өстенә әле борынын да җимергән.
Утыра шулай Дүртле үле түгел, тере түгел – кинәт ягымлы бер тавыш ишетә: «Мескенкәй! Кем сине шулай кыйнады? Син үзеңнең иптәш кызларың белән сугыштыңмы әллә?» Һай, кемнең шундый матур тавыш белән сөйләшкәнен Дүртле шунда ук күргән булса! Дүртле алдында Бүлү үзе үк тора иде. Мескен Дүртле ишетер-ишетелмәс: «Хәерле кич!» – дип чыелдап, чыгу юлына таба яны белән кысылып чыгарга тырышып карады. Ләкин Бүлү җитезрәк булып чыкты. Ул үзенең куркыныч кайчысын чыгарып – кырт – бичараны икегә бүлә. Дүртле юкка чыга. Аның урынына ике Икеле барлыкка килә. Бүлү берсен кесәсенә тыга, ә икенчесе югалып калмый атылып чыгып качып өлгерә. Урамны аркылыга йөгереп чыга да трамвай барган көйгә генә менеп утыра.

«Мин кайчандыр Бишле идем, – дип елый ул, – ә хәзер карагыз инде, миннән нәрсә генә калды – Икеле!» Трамвайда баручы укучылар, урыннарыннан торып, аннан качарга тырышалар, чөнки берсе дә Икеле белән эш йөртәсе килми... Кондуктор Икелегә кырын карап, ачу белән: «Йөриләр шунда! Әллә кем түгел, җәяү барса да ярый иде», – ди. «Соң мин гаепле түгел бит!», – еламый гына кычкыра элеккеге Бишле. Ул кызарып чыга һәм беренче тукталышта ук трамвайдан төшеп кала. Шунда ул кемнеңдер аягына баса. «Ай! Гафу итегез, зинһар, синьор!» дип тәтелди ул. Ләкин синьор бер дә ачуланмый. Ул хәтта елмаеп куя. Икеле аптыравыннан күзен ача. Һәм кинәт танып ала. Бәй! Соң бу бит карт, киң күңелле Тапкырлау. Дөньяда беркемнең дә Тапкырлауныкы кебек мәрхәмәтле йөрәге юк! Ә ул – шалт! – Икелене өчкә үк тапкырлап куя! Һәм бишле генә килеп чыкмый, ә плюс Бишле. Чөнки барлык укытучылар да алтылы урынына плюс бишле куялар.
Балаларның әкиятне төрлечә кабул итүе ачыклана. Беренче сыйныфта укучы һәр бала анда иң төп фикерне үз күзлегеннән чыгып аерып чыгара, мәгънәви акцентларны аңа кызыклырак, аңлаешлырак булуга, аның игътибары нәрсәгә юнәлгән булуына карап куеп чыга.
Чагыштыру өчен укучыларның ике төркеме белән башкарылган эчтәлек сөйләүләрен мисал итеп китерәбез.

Беренче төркем укучылары әкиятнең эчтәлеген кыска итеп, эмоцияләрсез, Бишле маҗараларын артык тәфсилләп тормыйча сөйлиләр. Бишлене бу очракта укучылар билгеле бер математик гамәлләр эшләнә торган сан буларак кына кабул итәләр.

Әкият эчтәлеген Саша болай дип бирә: «Бишледән берне алалар, Дүртле килеп чыга. Бүлү Дүртлене икегә бүлә, ике була. Тапкырлау икене өчкә тапкырлый, ләкин плюс бишле килеп чыга, чөнки бу әкият, алты булырга тиеш иде».

Беренче сыйныф укучыларының икенче төркеменә кергән Лена И. хикәясе: «Бишле урамда була. Ул йөгергән була. Кемдер: «Бишле! Синең белән нәрсә булды?» – дип кычкыра. Бишле аны Бүлү куып килә дип кычкыра, һәм Бүлү аны куып тотса, бәхетсезлек була, ди. Аңа ышанмыйлар. Ләкин дөрес, зур бәхетсезлек килеп чыга да. Аны Бүлү куып тота да, шул үткен очлары белән кадый башлый. Шуннан соң аннан Дүртле килеп чыга, әле борын да киселгән була. Ул парадныйга, почмаккка качкач, кемдер бик назлы итеп аңа әйтә, ә Дүртле нечкә генә тавышы белән: «Исәнмесез», – дип чыелдый. Чыгу юлына гына юнәлә, кемдер аны тотып ала һәм урталайга яра, Икеле барлыкка килә. Икеле бер минутка да туктамый, чыгып чаба һәм трамвайга сикерә. Балалар күргәч, барысы да аннан ераграк китәләр. Икеле белән бер кем дә бәйләнергә теләми. Шуннан соң кондуктор аңа ачуланып карап болай ди: «Йөриләр шунда». Икеле хәтта ояттан кызарып чыга. Беренче тукталышта ук ул чыгып йөгерә һәм шунда кемнеңдер аягына баса да кызганыч тавыш белән: «Ай! Гафу итегез, зинһар», – ди. Ләкин кеше ачуланмый да, хәтта елмаеп та куя. Шуннан соң Икеле яхшырыбрак караса, аның Тапкырлау икәнен күрә. Беркемнең дә Тапкырлауныкы кебек киң күңелле йөзе юк. Булды».
Монда эмоциональлек тә, образлылык та, Бишле маҗараларының эзлеклелеге дә бар, бер генә әйбер – математик эчтәлек юк.

Әкиятнең математик эчтәлеген бирмәгән балаларның барысыннан да, бишледән ничек итеп дүртле, дүртледән икене һ.б. чыгарып булуын сораштыралар. Бу математик гамәлләр барысына да яхшы таныш.

Дөрес, беренче сыйныф укучыларының кайберләре әкияттән бик зур тәэсирендә булалар, хәтта көтелмәгән җаваплар әйтәләр. Мәсәлән, Костя Ч. бишледән дүртле алыр өчен нәрсә эшләргә кирәк була дигән сорауга болай дип җавап бирә: «Шпага белән Бишледән бер кисәкне өзеп алырга кирәк». Баланы әкиятнең сюжеты мавыктырып ала һәм сорауга җавап биргәндә дә ул Бишле маҗараларының тәэсире астында була. Костядан: «Ә математика дәресендә син бишледән дүртлене ничек алыр идең», – дип сорагач, ул: «Мин биштән берне алыр идем», – дип җавап бирә. Әкиятнең математик ягы Костяның аңыннан читтә кала. Аның әкиятне тыңлаганда кызыксынуның әдәби-образлы башлангычы малайның фикерләү эшчәнлегенең  юнәлдерә, һәм ул бары тик Бишле маҗараларын, геройлар характеристикасын, аларның тәртибен генә кабул итә.
Беренче төркем балалары шулай ук әкият эчтәлегенең төп элементларын аерып чыгаралар. Ләкин төп әйберне алар башкада күрәләр. Алар өчен Бишле маҗаралары иң мөһиме түгел. Бу балаларның математикага карата кызыксынулары фикерләү эшчәнлекләрен Бишленең математик яктан үзгәрешләрен ачыклауга юнәлдерә. Санның математик гамәл белән очрашуы һәм билгеле бер нәтиҗә алу – менә бу кызык, бу хәтердә җиңел кала.
Әлеге төркем балаларның барысы  дахикәяләрен түбәндәге аңлатма белән тәмамлыйлар: икене өчкә тапкырласаң, алты була, һәм әкият булганга күрә генә плюс бишле була. Аларның әлеге нәтиҗәгә исе китми. Ләкин араларында мондый вак-төяккә игътибар итмәгән балалар да була; тапкырлау нәтиҗәсендә нинди сан килеп чыгуы аларга барыбер, – алар өчен Бишле маҗараларының яхшы тәмамлануы мөһимрәк. 
Моннан берничә нәтиҗә ясарга мөмкин. Беренчедән, балаларның бер үк материалны кабул итүләрендә, аңлауларында, хәтердә калдыруларында һәм искә төшерүләрендә ачык индивидуаль аермаларын күрәбез. Икенчедән, материалны хәтердә калдыру һәм искә төшерү характеры буенча укучыларның теге яки бу предметка, белем өлкәсенә кызыксынуы хакында әйтеп була. Өченчедән, материалга карата мондый сайлап алу мөнәсәбәтендә укучыларның акыл эшчәнлегенең  билгеле бер юнәлгәнлеге чагылыш таба: бер балалар әкиятнең математик эчтәлегенә, икенчеләр әдәби эчтәлегенә аерым игътибарны бирәләр; мондый юнәлгәнлекне билгеләү укучыларның танып белү эшчәнлегенең  үзенчәлекләрен ачыклауда зур әһәмияткә ия. Дүртенчедән, уку материалында укытучы төп иң кирәкле балаларның дип санаган әйберне кабул итүенә ышаныч булу өчен аларның аңнарын  материалның бу ягын кабул итүләренә юнәлтергә, төрле укучыларны сайлап алып тикшерергә кирәк.
Сораулар һәм биремнәр

1. Тою һәм сиземләү арасында нинди уртак һәм аермалы яклар бар?

2.  Сиземләүгә безнең элеккеге тәҗрибәбез ничек тәэсир итә?

3. Сиземләүнең нинди төрләрен беләсез?

4. Сиземләү иллюзияләрен гамәлдә ничек кулланып була?

5. Бер кеше тарафыннан башка кешене яки башка кешеләрне сиземләү үзенчәлекләрен ачыклагыз.

6. Ольга Скороходова язган түбәндәге юлларны укыганда сиземләүнең нинди билгеләре турында искә төшереп була:

Акылым белән күрәм, хисләр аша ишетәм,
Күңелем хыял канатларында дөнья гизәр.

Сукырларның кайсысы матурлыкны тасвирлап,

Иртәнге кояш нурларына елмаеп куяр?

Ишетмим мин, күрмим дә,

Яшәү чыганагын миңа җанлы хисләр киңлеге бирә.

Сыгылмалы, дәртле, кайнар илһам ярдәмендә

Хәятнең матур, җанлы бизәген үрәм.
Тема 3

ХӘТЕР

Нәрсә ул хәтер.

Хәтер төрләре.

Хәтер процесслары.

Хәтер сыйфатлары.
Күзаллау.
 Хәтернең индивидуаль аермалыклары

Кече мәктәп яше укучыларында хәтер үзенчәлекләре.
3.1. Нәрсә ул хәтер
Безнең тоюларыбыз һәм сиземләүләребез эзсез юкка чыкмый, барысы да теге яки бу дәрәҗәдә истә калдырыла. Тышкы һәм эчке ярсыткычлардан баш миенә бара торган ярсулар, анда озак елларга саклана ала торган «эзләр» калдыра. Бу «эзләр» (нерв күзәнәкләренең кушылмалары) ярсуны барлыкка китергән ярсыткыч булмаганда да аның барлыкка килү мөмкинлеген тудыра. Моның нигезендә кеше хәтердә калдыра һәм саклый ала, алга таба ниндидер предметларны, фикер, сөйләм, гамәлләрне тоюларын, кабул итүләрен искә төшерергә мөмкин.
Тою һәм кабул итү кебек үк хәтер дә чагылдыру процессы булып санала, шул ук вакытта безнең сизү әгъзаларына турыдан-туры тәэсир итә торган әйбер генә түгел, ә бәлки үткәндә булган әйбер дә чагылыш таба. 

Хәтер – без элек кабул иткән, кичергән яки эшләгәннәрне хәтердә калдыру, саклау һәм яңадан искә төшерү, икенче төрле әйткәндә, хәтер – ул истә калдыру, саклау һәм искә төшерү юлы белән кешенең тәҗрибәсен чагылдыру. 

Хәтер – кеше аңының гаҗәеп сыйфаты, хәтеребездә үткәннең, кайчандыр безгә көчле тәэсир ясаган образларны яңарту.
Картлык көнемдә мин яңадан яшим, 

Күз алдымда үткәнне яңартып.
Күптәнме әле ул вакыйгалар тулы, 

Диңгез-океандай чаба иде борчылып?

Хәзер исә ул сүзсез, тавыш-тынсыз,

Хәтердә бар йөзләр дә сакланмады.

Миңа кадәр бик аз сүзләр килеп җитә,

Калганнары исә кайтмас үлеп калды.

                    А.С.Пушкин. «Борис Годунов»
Психик функцияләрнең берсе дә хәтер катнашуыннан башка тормышка ашырыла алмый. Хәтер үзе дә башка психик процесслардан тыш була алмый. И.М. Сеченов хәтердән башка тоюларыбыз һәм сиземләвебез «барлыкка килгән саен эзсез юкка чыгып, кешене мәңге яңа туган бала хәлендә калдырган булырлар иде», – билгеләгән була.
Күз алдыбызга хәтерен югаткан кешене китерик. Студентны иртән уятып, аңа иртәнге ашын ашап укуына барырга тиешлеген әйтәләр. Ул институтка килмәгән булыр, килгән очракта да анда нәрсә эшләргә кирәклеген белмәс, үзенең кем икәнен, исеме ничек, кайда яшәвен һ.б. онытыр, туган телен онытыр һәм бер сүз дә әйтә алмас иде.
Теләсә кайсы образларны, фикерләрне, сүзләрне, хисләрне, хәрәкәтләрне истә калдырып, аларны һәрвакытта да бер-берсе белән билгеле бер бәйләнештә хәтердә калдырабыз. Теге яки бу бәйләнешләрне урнаштырмыйча истә калдыру да, тану да, хәтердә яңарту да мөмкин түгел. Шигырьне истә калдыру нәрсә дигән сүз? Бу сүзләр рәтен билгеле бер бәйләнештә, эзлеклелектә истә калдыру дигән сүз. Нинди дә булса чит тел сүзен, мәсәлән «la table» сүзен истә калдыру нәрсә дигән сүз? Сүз белән аны аңлаткан предмет яки рус сүзе «стол» («өстәл») арасында бәйләнеш урнаштыру дигән сүз. Хәтер эшчәнлегенең нигезендә яткан бәйләнешләр ассоциацияләр дип атала. Ассоциация – берсе икенчесен барлыкка китерә торган  аерым күзаллаулар арасындагы бәйләнеш.
Чынбарлыкта үзара бәйләнгән предметлар яки күренешләр кеше хәтерендә дә бәйләнешкә керәләр. Нәрсәне дә булса хәтердә калдыру, истә калдырыла торганны нәрсә белән дә булса да бәйләү, инде булган бәйләнешләр чылбырына истә калдырылырга тиешле әйберне кертү ассоциацияләрне тудыру дигән сүз. Ассоциацияләрнең берничә төре бар:

чиктәшлек буенча: кабул итү яки бер предмет яки күренеш турында фикерләү үз артыннан башка, урын һәм вакытта беренчеләре белән чиктәш булган предмет һәм күренешләрне искә төшерүне алып бара (мәсәлән, шул рәвешле гамәлләр эзлеклелеге истә калдырыла);

охшашлык буенча: предмет, күренеш образларын яки алар турында фикер йөртү алар белән охшаш нәрсә дә булса турында искә төшерүне барлыкка китерә. Бу ассоциацияләр поэтик метафоралар нигезенә ята, мәсәлән, дулкыннар шаулавы кешеләрнең сөйләшүенә охшатыла; 
контраст буенча: нык аерыла торган күренешләр ассоциацияләшә – тавыш һәм тынлык, яхшылык һәм начарлык, ак һәм кара һ.б.
Хәтердә калдыру һәм искә төшерү процессында төрле ассоциацияләр катнаша. Мәсәлән, без таныш булган кешенең фамилясен искә төшерәбез, а) ул яши торган йорт яныннан үтеп барганда, б) аңа охшаган берәр кешене очратканда, в) таныш кешенең фамилиясенә мәгънә буенча капма-каршы булган сүздән барлыкка килгән башка фамилияне (мәсәлән, Белов – Чернов) әйткәндә.

Хәтердә калдыру һәм искә төшерү процессында мөһим рольне мәгънә бәйләнешләре уйный: сәбәп – нәтиҗә, бөтен – аның өлеше, гомуми – хосусый.

Хәтер кешенең үткәнен аның хәзергесе белән бәйли, шәхес бердәмлеген тәэмин итә. Кешегә бик күпне елдан ел күбрәк белергә һәм күпне хәтердә тотарга кирәк. Китаплар, язмалар, магнитофоннар, китапханәләрдәге карточкалар, компьютерлар кеше өчен хәтердә тотарга ярдәм итәләр, ләкин иң төп хәтер –  аның үз хәтере.
Грек мифологиясендә Мнемозина (яки Мнемосина, «искә төшерү» мәгънәсендәге грек сүзеннән) хәтер хатын-кыз алласы (алиһәсе) бар. Әлеге алиһә исеме буенча хәтерне психологиядә еш кына мнемик эшчәнлек дип атыйлар.

Фәнни психологиядә хәтер мәсьәләсе «фән буларак психологиянең яшьтәше» булып тора (И.П. Блонский). Хәтер – бик катлаулы психик процесс, шуңа күрә аны күп тапкырлар тикшерүләргә карамастан, хәтер механизмнарының бердәм (гомуми) теориясе әле эшләнмәгән килеш кала бирә. Яңа фәнни мәгълүматлар хәтер процессларының баш мие нерв күзәнәкләрендә катлаулы электрик һәм химик үзгәрешләр белән бәйле булуын күрсәтәләр.
3.2. Хәтер төрләре

Хәтер чагылышының формалары гаять күптөрле, чөнки ул кеше үзенчәлекләре, аның тормышының төрле сфералары белән бәйле.

Хәтернең барлык төрләрен шартлы рәвештә өч төркемгә бүлеп була: 1) кеше нәрсәне истә калдыра (предметлар һәм күренешләр, фикерләр, хәрәкәтләр, хисләр). Моңа ярашлы рәвештә хәрәкәтле, эмоциональ, сүз-логик һәм образлы хәтерне аерып чыгаралар; 2)  кеше ничек истә калдыра (очраклымы яки аерым бер ният беләнме). Биредә ирекле һәм ирекле булмаган хәтерне аерып чыгаралар; 3) истә калдырылган хәтердә никадәр озак саклана. Бу кыска вакытлы, озак вакытлы һәм оператив хәтер була.

Хәрәкәтле (яки мотор) хәтер белем-күнекмәләрне, төрле хәрәкәтләрне һәм гамәлләрне истә калдырырга булыша. Хәтернең бу төре булмаса, кешегә һәр тапкыр йөрергә, язарга, төрле эшчәнлекне яңадан башкарырга өйрәтергә туры килер иде. 

Эмоциональ хәтер теге яки бу ситуациядә кичергән хисләребез, эмоцияләребезне, кичерешләреребезне истә тотарга ярдәм итә. А.С. Пушкинда бу турыда болай дип языла:

Йөрәк инде оныткан дип уйладым

Газапланып яшәү мөмкинлеген.

Мин һәрвакыт әйтә идем, булганнарның

Булмас инде башка! булмас инде!, дип, мөгаен.

Сокланулар һәм сагынулар үтеп китте, 

Шулай ук җиңел ышанып булган хыяллар да,

Чү, яңадан калтыранып куйды
Матурлыкның куәтле хакимлеге алдында. 

К.С. Станиславский эмоциональ хәтер турында болай дип яза: «Сез кичергәнегез турында бер тапкыр искә төшерү белән агарынырга, кызарынырга сәләтле икән, элек кичергән бәхетсезлек турында сез уйларга куркасыз икән – сезнең хис-кичерешләргә хәтерегез, яки эмоциональ хәтерегез бар димәк».

Эмоциональ хәтер рухи үсешенең иң мөһим шарты булып, кеше шәхесен формалаштыруда зур роль уйный.

Мәгънәви, яки сүз-логик хәтер фикерләрне, төшенчәләрне, уйлануларны, сүз ярдәмендә тәгъбир итүләрне хәтердә калдыру, саклау һәм искә төшерүдә чагылыш таба. Фикерне искә төшерү формасы кешенең сөйләм үсеше дәрәҗәсенә бәйле. Сөйләм н аз үсеш алган саен, мәгънәне үз сүзләребез белән әйтү авыррак була.

Образлы хәтер. Хәтернең әлеге төре кешегә әйләнә-тирә дөньяны кабул итәргә ярдәм итә торган сизү әгъзалары белән бәйле. Сизү әгъзаларыбыз белән ярашлы рәвештә образлы хәтернең 5 төрен аерып чыгаралар: ишетү, күрү, ис сиү, тәм тою, тактиль (тән тою). Образлы хәтернең әлеге төрләре кешедә тигезсез үсеш алган, шуларның берсе һәрвакыт өстенлек итә.
Ихтыярлы хәтер кеше максат итеп куйган һәм моның өчен ярашлы алымнарны кулланган, ихтыяр көче куеп эшләгән махсус истә калдыруны күздә тота.

Ихтыярсыз хәтер теге яки бу материалны, очракны, күренешне махсус рәвештә исә калдыру максатын куймый, алар үз-үзеннән, махсус алымнарны кулланмыйча, ихтыяр көченнән башка гына хәтердә калдырыла. Ихтыярсыз хәтер – танып белүнең иксез-чиксез чыганагы. Хәтерне үстерүдә ихтыярсыз хәтер ихтыярлы хәтердән алда килә. Кешенең бар әйберне дә рәттән түгел, ә аның шәхесе һәм эшчәнлеге белән бәйле булган әйберләрне генә ирексез истә калдыруын аңлау мөһим санала. Иң беренче чиратта, ирексез рәвештә безгә ошаган, без игътибар иткән, актив һәм мавыгып эшләгән әйбер генә истә калдырыла. Ирексез хәтер хайваннарда да бар. Ләкин «хайванның исенә төшә, әмма хайван исенә төшерми. Кешедә исә без хәтернең бу ике күренешен дә ачык күрә алабыз» (К. Ушинский). Хәтердә калдыруның һәм аны саклауның иң яхшы ысулы – белемнәрне практикада куллану. Моннан тыш, хәтер шәхес установкаларына каршы килә торган моментларны истә тотарга теләми.
Кыска вакытлы һәм озак вакытлы хәтер. Хәтернең әлеге ике төре кешенең хәтердә калдырган әйберләрне саклау озынлыгы белән аерыла. Кыска вакытлы хәтер чагыштырмача зур булмаган озынлыкка ия – берничә секунд яки минут була ала. Ул әле генә булып үткән вакыйгаларны, әле генә кабул ителгән предмет һәм күренешләрне төгәл искә төшерү өчен җитәрлек була. Бераздан тәэсирләр юкка чыга, кеше исә гадәттә кабул ителгәннәрдән нәрсәне дә булса искә төшерерә алмый булмый. Озак вакытлы хәтер материалны озак саклауны тәэмин итә. Монда озакка истә калдырырга диелггән установка, әлеге мәгълүматларны киләчәк өчен кирәклеге, кеше өчен аларның шәхси әһәмиятлелеге мөһим.
Шулай ук оператив хәтерне аерып чыгаралар, бу эшчәнлекнең аерым актын башкару өчен кирәк булган нинди дә булса мәгълүматларны, операцияне вакытлыча истә калдыру. Мәсәлән, теләсә кайсы мәсьәләне чишү барышында нәтиҗәгә ирешкәнче, алга таба онытылырга мөмкин булган мәгълүматларны һәм арадаш операцияләрне хәтердә тотып тору кирәк. Кешенең үсеше барышында хәтернең төрләре формалашуы чагыштырмача эзлеклелеге түбәндәгечә була:
   I                                                        II                                     III 

Хәрәкәтле                                         Ирекле                           Кыска вакытлы

Эмоциональ                                      Ирексез                        Оператив

Образлы                                                                                   Озын вакытлы

Мәгънәви

Хәтернең барлык төрләре кирәк һәм үзкыйммәтле, кешенең тормышы һәм үсү, олыгаю барышында алар юкка чыкмый, ә байый, үзара бәйләнештә тора.

3.3. Хәтер процесслары

Хәтернең төп процесслары – истә калдыру, искә төшерү, саклау, тану, оныту. Искә төшерү характерына карап, бөтен хәтер аппаратының эше сыйфаты турында сүз йөртәләр.
Хәтер истә калдырудан башлана. Истә калдыру  – искә төшерүнең иң төп шарты буларак алга таба материалны хәтердә саклауны тәэмин итә торган хәтер процессы. 

Истә калдыру алдан ниятләнмәгән һәм алдан ниятләнгән була ала.  Алдан ниятләнмәгән истә калдыру булганда, кеше истә калдыру максатын күздә тотмый һәм моның өчен бернинди көч тә куймый. Истә калдыру «үзеннән үзе» барлыкка килә. Мәсәлән, кешене бик тә кызыксындырган  яки анда көчле һәм тирән тойгы уяткан әйбер истә калдырыла: «Мин моны беркайчан да онытмам!» Ләкин теләсә кайсы эшчәнлек үзеннән үзе хәтердә калмый торган бик күп әйберләрне истә калдыруны таләп итә. Монда алдан ниятләү, аңлы рәвештә истә кадыру көчәя, ягъни материалны истә калдырырга дигән максат куела. 
Истә калдыру механик һәм мәгънәви була. Механик истә калдыру башлыча аерым бәйләнешләрнең, ассоциацияләрнең ныгытылуына нигезләнә. Мәгънәви истә калдыру фикерләү процесслары белән бәйле. Яңа материалны истә калдыру өчен, кеше аны аңларга, аны төшенергә, ягъни яңа материал һәм анда инде булган белемнәр арасында эчтәлекле мөнәсәбәтләр табарга тиеш.
Механик истә калдыруның төп шарты булып кабатлау торса, мәгънәви истә калдыруның исә төп шарты аңлаудан гыйбарәт.
Һәм механик, һәм мәгънәви истә калдыру кешенең психик тормышында зур әһәмияткә ия. Геометрик теореманы яки тарихи вакыйгаларны, әдәби әсәрне анализлау вакытында беренче планга мәгънәви истә калдыру чыга. Башка очракларда – йорт номерын, телефоны истә калдыруда төп рольне механик истә калдыру уйный. Күпчелек очракларда хәтер аңлауга да, кабатлауга да таянырга тиеш була. Бу аеруча уку эшчәнлегендә ачык күренә. Мәсәлән, шигырьне яки теләсә кайсы кагыйдәне ятлаганда механик кабатлау белән чикләнеп калырга ярамаган кебек аңлау белән генә чикләнергә ярамый.

Истә калдыру белемнәрне яхшы үзләштерүнең билгеле бер алымнарын кулланып махсус оештырылган эш характерына ия булса, ул ятлау дип атала.  
Ятлау а) эшчәнлек характерына, максат кую процессларына: аңлы рәвештә истә калдыру дип билгеләнгән максатка нигезләнгән ирекле хәтердә калдыру, ирексез хәтердә калдырудан нәтиҗәлерәк; б) куелыштан – озакка истә кадыру яки кыска вакытка истә калдыруга бәйле. Без еш кына нинди дә булса материалны ятлауга аны бары тик билгеле бер көндә яки ниндидер вакытка һәм алга таба аның әһәмияте калмаячагын аңлап куллануыбызны белеп алынабыз. Чыннан да, бу вакыт үткәннән соң без ятлаганнарыбызны онытабыз.

Кешедә кызыксыну уяткан, аңа шәхси планда әһәмияте булган эмоциональ төстәге материал яхшырак ятлана. Мондый ятлау мотивлашкан була.
Бу  К.Паустовскийның «Боцман Миронов даны» дигән хикәясендә бик үтемле итеп бирелгән.

«...Һәм менә боцман Миронов белән «Маяк» редакциясендә гадәти булмаган хәл була...
Хәтерләмим, кем – Наркоминделмы, әллә Внешторгмы – редакциядән чит илгә алып кителгән рус пароходлары турында барлык мәгълүматларны да хәбәр итүләрен сорый. Моның никадәр авыр икәнен аңлау өчен тулы сәүдә флотының да алып кителүен белергә кирәк. 
Һәм без эссе Одессада судно исемлекләрен карап үткәргән вакытта да, редакциядә карт капитаннарның киеренкелектән эсселәп исләренә төшереп утырганда да, яңа пароход исемнәре, әләмнәр, тонналар һәм «дедвейтлар» буталышыннан каты арыганлык киеренкелелекнең иң югары ноктасына җиткәндә – редакциядә Миронов пәйда була.
– Сез ташлагыз моны, – диде ул. Болай бернәрсә дә барып чыкмаячак. Мин сөйли торам, ә сез языгыз. Языгыз! «Иерусалим» пароходы. Француз әләме астында Марсельдән Мадагаскарга йөри, «Пакэ» исемле француз компаниясе белән йөк ташу өчен ялланган, командасы француз, капитан Борисов, боцманнар барысы да безнеке, су асты өлеше бер мең тугыз йөз унҗиденче елдан бирле чистартылмаган. Алга таба языгыз. «Муравьев-Апостол» пароходы, хәзер «Анатоль» исеменә үзгәртелгән. Инглиз әләме астында йөри, Монреальдән Ливерпуль һәм Лондонга икмәк ташый, «Рояль-Мейль-Канада» компаниясе белән йөк ташу өчен ялланган. Соңгы тапкыр мин аны узган ел көзен Ньо-Порт-Ньоседа күрдем. 
Бу өч көн дәвам итә. Өч көн буе иртәдән кичкә кадәр, ул папирослары белән төтенли-төтенли, рус сәүдә флотындагы барлык судноларның исемлеген әйтеп торды, аларның яңа исемнәрен, капитан фамилияләрен, рейсларны, котелларының хәле, команданың составы, йөкләр турында сөйләп утырды. Капитаннар бары тик башын чайкап утырдылар. Одесса борчылды. Боцман Мироновның гаҗәеп хәтере турындагы хәбәр яшен тизлеге белән таралады
Ятлау процессына актив мөнәсәбәттә булу бик мөһим. Бу исә киеренке игътибардан башка мөмкин түгел. Текстны хәтердә калдыру өчен игътибарны тулы рәвештә туплап ике тапкыр уку, аны 10 тапкыр игътибарсыз укудан файдалырак санала. Шуңа күрә бик арыган, йокы килгән вакытта, игтибарны туплап булмаганда нәрсә дә булса истә калдырырырга тырышу, вакытны әрәм итү генә була. Ятлауның иң начар һәм экономиясез ысулы – текстны күп тапкырлар механик рәвештә үзе истә калганчы уку. Нигезле һәм эконом истә калдыру булып текст белән яхшы истә калдыру өчен бик күп алымнарны куллануны күздә тоткан актив эш санала.
В.Д.Шадриков, мәсәлән, ирекле һәм оешкан ятлауга ирешү өчен түбәндәге ысулларны кулануны тәкъдим итә.

Т ө р к е м л ә ү – материалны нинди дә булса нигез (мәгънәсе, ассоциацияләр һ.б.) буенча төркемнәргә бүлү, терәк пунктларны (тезислар, исемнәр, сораулар, мисаллар һ.б., бу очракта шпаргалкаларны төзү истә калдыру өчен файдалы) аерып чыгару, терәк пунктларның план-җыелмасы; нинди дә булса предметларны, күренешләрне гомуми билгеләре нигезендә сыйныф, төркем буенча бүлү.
М а т е р и а л н ы структуралаштыру – бөтенне тәшкил иткән өлешләрнең үзара урнашуын булдыру.
С х е м а л а ш т ы р у – нәрсәне дә булса гомуми рәвештә сурәтләү яки тасвирлау.
А н а л о г и я – күренешләр, предметлар, төшенчәләр, образлар арасында охшашлыкурнаштыру.

М н е м и к  а л ы м н а р – истә калдыруның билгеле бер алымнары яки ысуллары.

Я ң а д а н  к о д л а ш т ы р у – вербальләштерү яки әйтү, информацияне образлы формада тәкъдим итү.

Истә калдырыла торган материалны ө с т ә п  т ө з ү, истә калдыруга яңаны кертү (сүзләр яки арадаш образлар, ситуатив билгеләр һ.б. Мәсәлән, М.Ю.Лермонотов 1814 елда туган, 1841 елда үлгән).
А с с о ц и  а ц и я л ә р – охшашлык, чиктәшлек яки капма-каршылылык буенча бәйләнешләр урнаштыру ул.

К а б а т л а у – материалны  искә төшерүнең аңлы рәвештә контрольдә тотыла торган һәм контрольгә алынмый торган процесслары. Текстны мөмкин кадәр иртәрәк искә төшерерүне башларга кирәк, чөнки эчке активлык игътибарны бик нык мобилизацияли һәм истә калдыруның уңышына китерә. Кабатлауларның турыдан-туры берсе артыннан берсе бармыйча, зуррак яки кечерәк вакыт аралыклары белән аерымланганда истә калдыру тизрәк тормышка ашырыла һәм ныграк була.  

Хәтердә яңарту (искә төшерү) – хәтернең бик әһәмиятле компоненты. 

Хәтердә яңарту өч дәрәҗәдә бара ала: тану, искә төшерү үзе (ирекле һәм ирексез), искә төшерү (ихтыяри көчне таләп итә торган өлешчә оныту шартларында).
Тану – искә төшерүнең иң гади формасы. Тану – нәрсәне дә булса яңадан искә төшерүдә таныш булу хисе туу. 
Сагыш белән тулы бу ярларга,

Ирексездән дәшә мине билгесез бер көч.

Монда барысы да миңа үткәнне хәтерләтә...

                                 А.С.Пушкин. «Су кызы»
Хәтердә яңарту – чагыштырмача «сукыр» процесс, ул хәтердә калган образларның теге яки бу объектларны икенчел кабул итүгә таянмыйча барлыкка килүе белән характерлана. Хәтердә яңартуга караганда тануҗиңелрәк була.
Фикерне, алдан ниятләмичә хәтердә яңарту вакытында сүзләр һ.б. үзеннән-үзе, нинди дә булса аңлы ниятебездән тыш искә төшә. Алдан ниятләнмәгән хәтердә яңартуның сәбәбе булып ассоциацияләр тора. Без: «Исемә төште», дибез. Биредә фикер ассоциация артыннан бара. Алдан ниятләнгән хәтердә яңарту вакытында без «Мин искә төшерәм» дип әйтәбез. Монда инде ассоциацияләр фикер артыннан бара.

Хәтердә яңарту вакытында кыенлыклар туса, без искә төшерү турында сүз йөртәбез.

Искә төшерү – аеруча актив хәтердә яңарту булып тора, ул көчәнеш белән бәйле һәм билгеле бер ихтыяр көчен таләп итә. Искә төшерүнең уңышы онытылган материалның хәтердә яхшы сакланып калган материал белән нинди логик бәйләнештә торуын аңлауга бәйле. Кирәк булган әйберне турыдан-туры булмыйча искә төшерергә ярдәм итә торган ассоциацияләр чылбырын барлыкка китерү мөһим санала. К.Д.Ушинский укытучыларга мондый киңәш бирә торган булган: материалны искә төшерергә тырышкан укучыга сабырсызланып алдан әйтеп тормаска, чөнки искә төшерү процессы файдалы, – баланың үзе искә төшергән әйбере киләчәктә аның хәтерендә яхшырак калдыралачак. 
Искә төшереп, кеше төрле алымнардан файдалана:

1) ассоциацияләрне ният белән куллану – ассоциацияләр буенча аңыбызда онытылганнарны (мәсәлән, ачкычны кайда куйганмын икән?, фатирдан чыкканда үтүкне сүндергәнменме икән? һ.б.)  барлыкка китерүне исәптә тотып  искә төшерергә кирәк булган әйбер белән турыдан-туры бәйле рәвештә төрле хәлләрне хәтердә яңартабыз;

2) тануга таяну – кешенең әтисенең исемен оныттык (Петр Андреевичмы, Петр Алексеевичмы, Петр Антоновичмы), очраклы рәвештә аны әтисенең исемен әйтеп, таныш булу хисен кичерү аша без шунда ук аны танырбыз дип уйлыйбыз.

Искә төшерү – ныклыкны һәм тапкырлыкны таләп итүче катлаулы һәм бик актив процесс.

Хәтерпродуктивлыгын билгели торган барлык сыйфатларыннан иң әһәмиятлесе аның әзерлелеге, ягъни истә калган мәгълүматлар запасыннан хәзерге моментта нәкъ менә шул кирәкле әйберне чыгарып ала белү. Психолог К.К.Платонов бик күп белә торган, ләкин бөтен багажлары хәтердә файдаланмыйча яткан кешеләр барлыгына игътибар итә. Нәрсәне дә булса искә төшерергә кирәк булса, кирәклесе һәрвакыт онытыла, ә кирәкмәгәне «үзеннән-үзе башка килә». Башкаларның багажы кечкенәрәк булырга мөмкин, ләкин анда барысы да кул астында, һәм һәрвакыт нәкъ менә кирәкле әйбер хәтердә яңартыла. 
К.К. Платонов хәтердә калдыру өчен файдалы киңәшләр биргән. Башта нәрсәнедер теләсә ничек ятларга, ә аннан соң хәтернең хәзерлеген үстерергә ярамый. Хәтернең хәзерлеге һәрвакытта да мәгънәви булган истә калдыру процессында, истә калдыру һәм бу мәгълүматларның кирәк булган очраклары арасында шунда ук бәйләнеш урнаштырылган вакытта формалаша. Нәрсәне дә булса истә калдырып, моны ни өчен эшләгәнебез һәм теге яки бу мәгълүматлар нинди очракларда кирәк булуын аңларга кирәк. 

Саклау һәм оныту – кабул ителгән мәгълүматны озак вакытта истә калдыруның бердәм процессының ике ягы. Саклау – ул хәтердә тоту,  оныту – ятланган әйбернең хәтердән юкка чыгуы, төшеп калуы. 
Төрле яшьтә, төрле тормыш хәлләрендә, эшчәнлек төрләрендә төрле материал истә тотылган кебек үк төрлечә онытыла. Оныту һәрвакытта да алай ук начар түгел. Без бар әйберне истә тотсак, безнең хәтеребез чамадан тыш тулган булыр иде. Оныту, истә тоту кебек үк, – үз закончалыкларына ия булган сайлап алу процессы. Искә төшергәндә кешеләр бик теләп үз тормышларында булган яхшылыкны җанлы рәвештә күз алдына китерәләр һәм начарлыкны онытырга тырышалар (мәсәлән, поход вакытында булган авырлыклар онытыла, ә күңелле, яхшы моментлар хәтердә озакка саклана). Иң беренче чиратта, кешенең тормышында әһәмиятле булмаган, кызыксыну уятмаган, аның эшчәнлегендә мөһим урын алмаган әйбер онытыла. Безне дулкынландырган әйбер, битараф калдырган әйбергә караганда күпкә яхшырак истә кала.
Оныту ярдәмендә кеше яңа тәэсирләр өчен урын бушата, һәм хәтерне кирәкмәгән бик күп детальләрдән азат итеп, фикерләвебезгә хезмәт итү мөмкинлеген бирә. Бу халык мәкальләрендә яхшы чагылыш таба: «Кто кому надобен, тот тому и памятен».

Онытуны ХХ гасырның 20 нче еллар ахырында алман һәм рус психологлары Курт Левин һәм Б.В. Зейгарник өйрәнә. Алар тәмамланган гамәлләргә караганда, өзелгән гамәлләр хәтердә ныграк саклана диләр. Тәмамланмаган гамәл кешедә аң асты киеренкелеген барлыкка китереп һәм аңа башка әйбердә игътибарын туплауга комачаулык итә. Шул ук вакытта бәйләү кебек гади бертөрле эш өзелә алмый, ул бары тик туктатылган булырга мөмкин. Ләкин, мәсәлән, хат язганда аны уртасында туктатсалар, киеренкелек системасы бозыла. Бу исә тәмамланмаган гамәлне онытырга ирек бирми. Бу тәмамланмаган гамәлне тою Зейгарник эффекты дип атала.
Ләкин оныту һәрвакытта да яхшы була алмый, әлбәттә, шуңа күрә аның белән көрәшәләр. Мондый көрәшүнең бер чарасы булып кабатлау тора. Теләсә кайсы белем, кабатлау белән ныгытылмаса, акрынлап барыбер онытыла. Ләкин яхшырак саклансын өчен кабатлау процессының үзенә төрлелек кертергә кирәк. 

Оныту ятлаганнан соң ук башлана һәм беренче вакытта аеруча тиз темплар белән бара. Ятланганнан соң беренче 5 көн эчендә, алдагы 5 көнгә караганда күбрәк онытыла. Шуңа күрә ятланган әйберне онытылгач түгел, ә оныту әле башланганчы ук кабатларга кирәк. Онытуны булдырмас өчен йөгерек кабатлау да җитә, ә онытканны яңадан тергезү өчен зур эш сорала.
Ләкин һәрвакытта да болай була алмый. Тәҗрибәләр күрсәткәнчә, искә төшерү еш кына ятланганнан соң ук түгел, ә бер, ике, хәтта өч көннән соң тулы була ала. Бу вакыт эчендә  өйрәнелгән материал онытылмый, ә киресенчә, хәтердә ныгытыла. Бу хәл башлыча киң, зур материалны өйрәнгәндә күзәтелә. Моннан гамәли нәтиҗә чыгарып була: турыдан-туры имтихан алдыннан, мәсәлән, шул көннең иртәсендә өйрәнелгән материалны имтиханда иң яхшы итеп җавап бирергә мөмкин дип уйлау дөрес түгел. Искә төшерү өчен уңайлы шартлар өйрәнелгән материал бераз вакыт «ятып торган» очракта тудырыла. 
Аңа кадәр булган эшчәнлеккә охшаш алдагы эшчәнлек кайвакыт моңа кадәр булган ятлауның нәтиҗәләрен «юк итәргә» мөмкинлеген исәптә тотарга кирәк. Бу кайвакыт тарихтан соң әдәбиятны өйрәнгәндә булырга мөмкин. 

Оныту хәтернең төрле бозылышлары сәбәбе булырга мөмкин:

1) картлык белән бәйле рәвештә, өлкән кеше балачагын истә тотып, әле булып үткән вакыйгаларны хәтерләмәгәндә, 2) баш мие селкенгәндә еш кына карт вакыттагы кебек күренешләр күзәтелә, 3) шәхеснең икегә аерылуы – йоклап торганнан соң кеше үзен башка кеше итеп күз алдына китерә, үзе турында исә барысын да оныта.

Еш кына кешегә нәрсәне дә булса махсус истә калдыру авырлык тудыра. Истә калдыруны җиңеләйтү өчен кешеләр төрле ысуллар уйлап таба, алар искә калдыру алымнары яки мнемотехника дип атала. Шуларның кайберләрен күрсәтик. 
1. Рифма алымы. Кеше шигырьләрне прозага караганда яхшырак истә калдыра. Шуңа күрә метрода эскалаторда үз-үзеңне тоту кагыйдәләрен шаян дүртьюллык аша күзалларга мөмкин:
Таяк, кулчатыр һәм чемоданнарны 

Баскычларга син куйма, 

Уң якта тор, сулдан үт,

Баскыч рәшәткәсенә терсәк белән таянма.

Яки, мәсәлән, рус телендә истә калдырырга җиңел булмаган унбер искәрмә булган фигыль бар. Аларны рифмалаштырсаң?

Видеть, слышать и обидеть, 

Гнать, терпеть и ненавидеть,

 И вертеть, смотреть, держать, 

И зависеть и дышать, 

-ишь, -ит, -ат, -ят писать.

Яки геометриядә биссектриса белән медиананы бутамас өчен:

Биссектриса - это такая крыса, 

которая бегает по углам 

и делит угол пополам. 

Медиана - это такая обезьяна,

которая прыгает на сторону 

и делит ее поровну.

Яки, салават күперенең барлык төсләрен искә калдыру өчен, бик күңелле җөмләне истә калдырыгыз: «Как однажды Жак-звонарь головой сломал фонарь». Монда һәр сүз һәм төс  бер хәрефтән башлана – красный, оранжевый, желтый, зеленый, голубой, синий, фиолетовый. 
2. Танылган кешеләрнең туган көннәрен яки истәлекле вакыйгаларның даталарын истә калдырганда Берничә мнемик алым кулланыла. Мәсәлән, И.С.Тургенев 1818 елда туган (18-18), А.С.Пушкин XIX йөзгә кадәр бер ел алдан туган (1799), М.Ю.Лермонтов 1814 елда туган, 1841 елда вафат булган (14-41).
3. Көндез һәм төнлә күрү сәләтенең әгъзалары – таякчыклар һәм колбачыкларны түбәндәгечә истә калдырырга мөмкин: төнлә таякка таянып бару кулайрак, ә көндез лабораториядә колбачыклар белән эшлиләр. 

3.4. Хәтер сыйфатлары

Яхшы һәм начар хәтер нинди була? 
Хәтер сизү әгъзаларыбызның әйләнә-тирә дөньядан ала торган информацияне тутырудан башлана. Барлык образлар, сүзләр, гомумән, тәэсирләр безне хәтеребездә калырга тиешләр. Психологиядә әлеге процесс   шулай дип атала да – саклау. Кирәк булганда, без элек күргәнне, ишеткәнне, кичергәнне хәтердә яңартабыз. Нәкъ менә искә төшерү хәтернең бөтен аппараты эшенең сыйфаты турында сүз йөртәләр.
Яхшы хәтер ул – күпне бик тиз истә калдыру, төгәл һәм вакытлы искә төшерү сәләтләре.  
Ләкин кешенең барлык уңышларын һәи уңышсызлыкларын, аның кайгыларын һәм югалтуларын, ачышларын һәм хаталарын хәтергә генә кайтарып калдырып булмый. Француз акыл иясе Ф. Ларош-фуко юкка гына: «Барысы да хәтереннән зарлана, ләкин беркем дә акылыннан зарланмый», – дип әйтмәгән.
Димәк, хәтер сыйфатлары: 1) хәтердә калдыру тизлеге. Ләкин ул башка сыйфатлар белән кушылганда гына кыйммәткә ия була; 2) саклану ныклыгы; 3) хәтер төгәллеге – бозуларның, мөһим әйберләрне төшереп калдыруларның юклыгы (булмавы); 4) хәтер хәзерлеге – хәзерге моментта кирәк булган әйберне хәтер запасларыннан чыгарып ала белү.
Бар кеше дә материалны тиз истә калдыра алмый, озак истә тотмый һәм төгәл искә төшерми яки нәкъ менә кирәк булган моментта исләренә төшерми. Шулай ук бу төрле материалга мөнәсәбәтле рәвештә, кешенең кызыксынуларына, аның һөнәренә, шәхси үзенчәлекләренә бәйле рәвештә чагылыш таба. Кемдер йөзләрне яхшы истә калдыра, ләкин математика буенча материалны начар истә тота, башкаларның музыкаль хәтере яхшы була, ләкин әдәби текстларны начар хәтерли һ.б. Укучыларның һәм студентларның материалны начар истә калдырулары начар хәтердән түгел, ә бәлки начар игътибары булуына, әлеге предметка кызыксыну булмавына һ.б. бәйле. 
3.5. Күзаллау
Хәтернең төп чагылышларыннан берсе булып образларны хәтердә яңарту тора.  Безнең тарафтан әлеге моментта кабул ителмәгән предмет һәм күренешләрнең образлары күзаллаулар дип атала. Күзаллаулар алдан барлыкка китерелгән туган вакыт бәйләнешләрен терелтү нәтиҗәсендә барлыкка килә, алар ассоциацияләр механизмнары буенча, сүз, тасвирлау аша кузгатыла. 
Күзаллаулар төшенчәләрдән аерыла. Төшенчә гомумирәк һәм абстракт, күзаллау исә күрсәтмә характерда була. Күзаллау – ул предмет образы, төшенчә – предмет турында фикер. Нәрсә дә булса турында фикерләү һәм нәрсәне дә булса күзаллау – бер үк әйбер түгел. Мәсәлән, меңпочмак дигән төшенчә бар, ләкин аны күзаллап булмый. Күзаллаулар чыганагы булып күрү, ишетү, ис сизү, тән тою, кинестетик тоюлар һәм сиземләүләр тора. 
Күзаллаулар күрсәтмәле булулары белән, ягъни туры килгән предметлар һәм күренешләр белән туры охшашлык белән (без эчтән яки фикеребездә кагылганны тиеп киткәнне һ.б. «күрәбез», «ишетәбез», «ис сизәбез», «тоябыз») аерылып торалар.
Күз алдыма килә калкулыклы Павловск, 

Түгәрәк болын, җансыз су,
Иң тыныч, иң күләгәле,

Аны мәңге булмас оныту.
                           А. Ахматова
Ләкин күзаллаулар сиземләүләрдән шактый ярлырак була. Күзаллаулар беркайчан да объектларның барлык сыйфатларын һәм билгеләрен бер үк дәрәҗәдә ачык итеп бирмиләр, аерым сыйфатлары гына калкуландырылып искә төшерелә.

Күзаллаулар тотрыклы һәм даими түгелләр. Искәрмә буларак, югары үсеш алган күзаллаулы кешеләр һөнәрләре белән бәйле рәвештә, мәсәлән, музыкантларда – ишетү, рәссамнарда – күрү, дегустаторларда – ис изү һ.б. тора. Күзаллаулар – элеккеге сиземләүләрне яңадан эшкәртү һәм гомумиләштерү нәтиҗәсе ул. Сиземләүдән тыш күзаллаулар оеша алмас иде: сукыр булып туганнарның төс һәм буяулар турында күзаллаулары, тумыштан чукракларның тавыш күзаллаулары юк. 

Күзаллауны хәтер күзаллавы дип әйтсәк дөресрәк булачак, чөнки ул образлы хәтер эшчәнлеге белән бәйле. Күзаллауларның сиземләүләрдән аермасы аларның предметларны гомумирәк чагылдыруында. Күзаллауларда аерым сиземләүләр гомумиләштерелә, әйбер һәм күренешләрнең даими билгеләре ассызыклана, һәм аерым сиземләүләр булган очраклы билгеләр төшереп калдырыла. Мәсәлән, агачны күрәбез  – сиземләү образы, агачны күз алдыбызга китерәбез – төссезрәк, ачыграк һәм төгәлрәк булмаган образ.
Күзаллау – ул әйләнә-тирә дөньяның гомуми чагылышы. Без «елга» дип әйтәбез һәм аны күз алдына китерәбез: ике яры, агым суы. Без күптөрле елгаларны күргәнебез бар, күзаллауда аның предмет һәм күренешләргә хас булган күренеп торган билгеләре чагылыш таба. Без конкрет елганы – Идел, Мәскәү елгасын, Каманы, Енисейны, Ока елгасын һ.б. сиземли алабыз, сиземләү образы төгәл була.

Күзаллау– димәк, белү генә түгел, ә нәрсәнедер уйларыбызда күрү яки уйларыбызда ишетү. Күзаллау – сиземләүгә караганда танып белүнең иң югары баскычы, алар тоюдан фикергә таба күчешнең бер баскычы булып тора, бу гомумиләштерелгән, күрсәтмәле һәм шул ук вакытта предметның характерлы билгеләрен чагылдыручы образ.

Без пароход гудогын, лимон тәмен, бензин, ислемай, чәчәкләр исен, нәрсәгә дә булса кагылу, тию яки теш сызлауны күз алдыбызга китерә алабыз. Әлбәттә, тешләре бер дә сызламаган кеше бу авыртуны күзаллый алмый. Гадәттә, нәрсә дә булса турында сөйләгәндә, без «Күз алдыңа китерәсеңме?» дип сорыйбыз.
Гомуми күзаллауларны формалаштыруда предметлар рәтен бер сүз белән атап сөйләү мөһим роль уйный. 

Күзаллаулар кеше эшчәнлеге процессында формалаша, шуңа күрә һөнәргә бәйле рәвештә күзаллауларның; теге яки бу төре үсеш ала. Ләкин күзаллауларны төрләр буенча бүлү бик шартлы эш.
3.6.  Хәтернең индивидуаль үзенчәлекләре
Һәр кешенең үз хәтер үзенчәлекләре була. Хәтер бер объектларга карата – яхшы, башкаларга карата начар була ала. Кешенең нәрсәне яхшырак һәм ни рәвешле истә калдыру теләгенә карап, хәтернең берничә төрен аерып чыгаралар. 

Иң төп аермалыклар хәтернең күрсәтмәле-образлы һәм сүз-логик типлары арасында күзәтелә. Кемдер предмет һәм вакыйгаларның күрсәтмәле образларын, кемдер сүзләрдә чагылыш тапкан фикерләрне яхшырак истә калдыра.
Хәтернең образлы тибының иң күренекле вәкилләре – сәнгать эшлеклеләре: рәссамнар, музыкантлар, язучылар, актерлар, сүз-логик тибы вәкилләре – галимнәр, экономистлар.  Күпчелек кешенең хәтере күрсәтмәле-образлы һәм сүз-логик истә калдыруның мөмкинлекләрен һәм үзенчәлекләрен үзара ярашкан урта типка карый.
Хәтернең ике тибы арасындагы аермалыкларның физиологик нигезе булып I һәм II сигнал системаларының нисбәте үзенчәлекләре тора. Ләкин хәтер типлары сигнал системаларының үзара мөнәсәбәте аша түгел, ә кешенең истә калдыруында һәм искә төшерүендә нинди анализаторның әйдәүче булуына карап билгеләнә. Шулай итеп, хәтернең күрү белән бәйле тибы өчен истә калдырыла торганның күреп кабул ителүе кирәк. Исләргә, тавышларга һәм авазларга хәтер бар, тәм тою, тән тою, эмоциональ хәтер бар. Хәтернең хәрәкәтле тибы физкультура һәм спорт белән шөгыльләнгәндә, каләм белән язганда, компьютерда эшләгәндә, музыка коралларында уйнаганда һ.б. формалаша һәм чагылыш таба.
Кешедә хәтернең нинди тибы икәнлеген ничек белергә? Мәсәлән, танышыгызның онытылган телефон номерын ничек искә төшерүенә игътибар итегез. Анда ишетү белән бәйле хәтер өстенлек итсә, ул номерның интонацион-ритмик образын күңелдә тергезергә тырышачак. Мондый кеше йөз тапкыр күргәнче, йөз тапкыр ишетүне артыграк күрер. Күрү белән бәйле хәтеренә таянган кеше бу номерны язылган итеп күз алдына китерергә тырышыр, ә хәрәкәтле хәтергә ия кеше аны кәгазьдә булмаса да, һавада язып, шуның өстенә аны әйтеп тә караячак (үзенең сөйләм хәрәкәтләрен искә төшерү өчен).
3.7.  Кече мәктәп яше укучыларының хәтере үзенчәлекләре
Хәтердә калдыру үзенчәлекләре белән балаларның төрле уку материалын кабул итү һәм аңлау үзенчәлекләре бәйле.
Без хәтер ул истә калдыру, саклау һәм алга таба тануда һәм баланың элеккеге тәҗрибәсендә булганнарны искә төшерү икәнлеген беләбез. Һәр укучы материалны төрлечә истә калдыра һәм искә төшерә. Һәм моны ул яхшырак яки начаррак кына түгел, ә нәкъ менә үзенчә эшли, чөнки хәтернең шактый зур индивидуаль аермалыклары бар. Ул бер предметларга, күренешләргә карата яхшы, икенчеләренә карата начар була ала. Кайбер балалар шигырьләрне яхшы, ә математик формулаларны, кагыйдәләрне авыррак истә калдыралар, кайберләре – киресенчә. Бер укучылар ятланганны бик тиз искә төшерә һәм кирәкле җавап бирә алалар, кайберләре кайчандыр истә калдырганнарны тиз һәм җиңел генә искә төшерә алмыйлар. Мондый балалар дәреснең темпын акрынайта, бу исә укытучының ачуын чыгара, ләкин барыбер монда ашыгу урынлы түгел: сабырлык күрсәтергә кирәк, укучыга уйлау, фикерләрен җыйнау мөмкинлеген бирергә кирәк. Укучы, укытучы аны урынына утыртканчы сорауга җавап бирергә, өлгерәмме, өлгермимме дип дулкынланмаса – ул тора-бара элек өйрәнгән материалны тизрәк искә төшерергә өйрәнәчәк.
Хәтернең төрле типлары бар. Сүз-логик хәтер теоретик нигезләмәләрне, сүз белән тәгъбир итүләрне хәтердә калдыруда һәм искә төшерүдә чагылыш таба. Образлы хәтер күз алдына китерү белән бәйле. Барыбызга балаларның кинофильмнарның, китапларның эчтәлеген төрлечә сөйләве мәгълүм. Һәрберсе экскурсияләрне, походларны үзенчә искә төшерә. Берәүләр вакыйгалар эзлеклелеген санап китә, экскурсовод яки укытучы аңлатуларны искә төшерә. Башкаларның сөйләвендә сез бала бара торган юлны ачык итеп күрәчәксез, аның юлында очраган кешеләрне күз алдыгызга китерерсез.
Кайбер балаларның күрү аша истә калдыруы үсеш алган, алар истә калдырырга тиешле әйберне күреп кабул итүгә мохтаҗ булалар. Башкалары ишеткәнне яки үзләре кычкырып укыганны яхшырак хәтердә калдыралар.

Мәктәптә белем бирү процессында балага сүз-логик хәтер дә, образлы, ишетү һәм күрү белән бәйле хәтер дә кирәк. Шуңа күрә балада кайсы хәтерне үстерү авыррак булуын белү мөһим. «Баланың хәтерендә нәрсәнедер ныклап истә калдырырга теләүче педагог, – дип яза К.Д. Ушинский, – истә калдыру актында балаларның күз, колак, тавыш, мускул хәрәкәтләренең тойгысы һәм хәтта, мөмкин булса, ис һәм тәм сизү кебек күбрәк сизү әгъзалары катнашуы турында кайгыртырга тиеш».

Хәтер тибын ничек билгеләргә?

Төрле күнегүләр ярдәмендә. Мәсәлән, ике сүзләр рәтен алып була: 
кулчатыр      
ат                   
онык            
өстәл             
төн                
гөмбә            

ут                 
шылтырау   

акбур            
кар

кысла

дөнья

кырый

бүкән

чылбыр

яңгыр 

тәм

урман

Укучылар билгеле бер интерваллар аша беренче рәттәге сүзләрне (аларны күрсәтмичә) кычкырып укыйлар. Шуннан соң балалар истә калган сүзләрне язалар. Бераз вакыт үткәннән соң балаларга, әйтмичә генә, икенче рәттәге сүзләрне бер-бер артлы күрсәтәләр, балалар исә истә калганнарын язалар. Моннан соң чагыштыралар: кайсы баганадагы сүзләрне укучы яхшырак истә калдырган.
Әлбәттә, бер мондый күнегү буенча бернинди дә нәтиҗәләр ясап булмый. Балада өстенлек иткән хәтернең тибы турында нигезле нәтиҗә ясау өчен берничә күнегү үткәрергә кирәк. Истә калдыру өчен тәкъдим ителә торган материал төрле булса яхшы: саннар баганаларын, яки рәсемнәр рәтен яки төрле эчтәлектәге текстлар кулланып була.
Хәтернең теләсә кайсы тибында балаларда иң элек нигезендә истә калдырыла торган материал эчендә мәгънәви, логик бәйләнешләр урнаштыру яткан мәгънәви истә калдыруны үстерүгә омтылырга кирәк.
II-III сыйныф укучылары төркеменә мәсьәлә тәкъдим ителеп, бергә чишелә: «Кирпечнең авырлыгы 1 кг һәм тагын ярты кирпеч. Кирпечнең авырлыгы нинди?» Бераз вакыт үткәч, шул ук төркемгә мәсьәлә тәкъдим ителә: «Китапның бәясе 1 сум һәм тагын китапның ярты бәясе. Китап ничә сум тора? »
Бер укучының фикерләрен китерәбез: 
– Китап бер сум тора һәм тагын ярты бәя... Ә бәяне белмибез бит... Нәрсәдер шундый булган иде.. Бер һәм бернең яртысы... Ярты – ул бер була да инде. Беләм! Китап 2 сум тора, чөнки китапның яртысы бер сум тора.
– Син кайчан да булса мондый мәсьәләне чишкәнең бармы?

– Нәрсәдер чишкәнем бар, нәрсә турында икәнлеген оныттым.

– Кирпеч турындамы?

– Әйе, кирпеч турында, бугай... Кирпечнең авырлыгы бер килограмм да ярты кирпеч, хәзер искә төште.
Малай охшаш мәсьәләләрне чишү принцибын истә калдырган, ә мәсьәлә кирпеч яки тагын башка әйбер турындамы – бу аның өчен мөһим түгел, моны ул истә калдырмаган.

Шул ук мәсьәләне башка укучы чишә:

– Син кайчан да булса охшаш мәсьәләне чишкәнең бармы?
– Юк.

– Ә кирпеч турындагы мәсьәләне хәтерлисеңме?

– Әйе.

– Мәсьәләнең шартын һәм аның чишелешен искә төшер.

– Хәтерләмим. Кирпечнең авырлыгы ике килограмм һәм анда тагын яртык кирпеч була.

Күргәнебезчә, бу укучы кайбер конкрет мәгълүматларны гына истә калдырган, чишү принцибын ул хәтерләми.

Бер балаларда мәгънәви, гомуми хәтердә калдыру, икенчеләрендә – аерым детальләрне истә калдыру процессы бара.
Балаларга  зур булмаган саннар рәтен тәкъдим итәбез: 1, 4, 7, 10, 13, 16, 19, 22, 25. Укучылар аны төрлечә язал. Берәүләр шунда ук закончалыкларны отып ала: саннар математик рәт тәшкил итә, һәр сан алдагысыннан өчкә зуррак, һәм барлык саннарны бик тиз истә калдыралар. Башка укучылар бернинди закончалык да күрмиләр, әлеге процессны җиңеләйтә торган нинди дә булса алымны табарга тырышмыйча, гади кабатлау юлы белән генә исләрендә калдыралар.
Хәтернең теләсә кайсы тибын үстерергә материал белән кызыксыну (бала бар әйберне дә бер үк дәрәҗәдә истә калдырмый, ә аның өчен мөһим булганны гына истә калдыра), истә калдырыла торганга уңай мөнәсәбәте ярдәм итә. Гомумән, истә калдыруда эмоцияләр зур әһәмияткә ия. Битараф калдырган әйбер начаррак истә кала. Ошаган әйберне хәтердә калдырасы килә. Истә калдыру теләге, укучының актив позициясе аның хәтерен үстерүгә ярдәм итә. Шуңа күрә баланың хәтерен үстерү өчен хәтердә калдыруга махсус күнегүләр генә түгел, ә белем алуга, аерым фәннәргә кызыксыну уяну, аларга карата уңай мөнәсәбәтне үстерү дә файдалы.
Сораулар һәм биремнәр

1. Кабул итү белән хәтер арасында нинди уртак яклар бар?
 2. Үзегезнең ничек истә калдыруыгызны күзәтегез, сезнең хәтерегезне истә калдыруның нинди тибына кертеп була? 
3. Истә калдыруның нинди ысулларын беләсез һәм аларны укуыгызда һәм тормышыгызда кулланасызмы?
4. Ф.М. Достоевский әйткән сүзләрнең профессиональ эшчәнлегегез күзлегеннән, баланың шәхесе формалашуы өчен җаваплы булган педагог позициясеннән чыгып мәгънәсен аңлатыгыз: 
«Без барыбыз да иң мөһим эшләр белән мәшгүль булсак та, ниндидер хөрмәткә ирешсәк тә яки бер бәхетсезлеккә очрасак та – барыбер беркайчан да безгә барыбызга бергәләшеп шундый яхшы хис белән берләшкәннәргә монда рәхәт булуын онытмагыз...  Нинди дә булса яхшы хатирәдән дә югарырак, көчлерәк һәм сәламәтлерәк, тормыш өчен файдалырак юклыгын белегез... мондый хатирәләрне тормышка үзең белән күп итеп җыйсаң, кеше гомергә исән кала. Һәм хәтта мондый яхшы хатирә безнең йөрәгебездә калса, бу кайчандыр безнең исән калуыбыз өчен хезмәт итә алачак».
Тема 4 
Игътибар (дикъкать)
Нәрсә ул игътибар.
Игътибар һәм шәхес.

Игътибар төрләре.  
Игътибарның төп сыйфатлары.

Кече мәктәп яше укучылар игътибарының үзенчәлекләре. 
4.1. Нәрсә ул игътибар
Йоклаудан тыш вакыттагы һәр моментында кеше нәрсәдер ишетә, күрә, сизә, нәрсәдер турында уйлый яки кем беләндер сөйләшә, нәрсәдер эшли. Кешенең аңы аңа тәэсир итә торган бар әйберне дә бер үк вакытта җитәрлек ачыклык белән колачлап ала алмый. Ул үзе өчен кызыксыну тудырган, аның ихтыяҗларына, тормыш планнарына туры килә торган әйберне билгели. Кешенең теләсә кайсы эшчәнлеге объектны билгеләүне һәм аңа игътибарны юнәлтүне сорый. К.С.Станиславский: «Объектка игътибар итү аның белән нәрсә дә булса эшләүнең табигый ихтыяҗын уята. Гамәл исә объектка игътибарны тагын да күбрәк юнәлтә. Шул рәвешле, игътибар, гамәл белән кушылып һәм үзара үрелеп, объект белән нык бәйләнешне барлыкка китерә».
Игътибар – аңыбызның билгеле бер объектка юнәлгәнлеге. Игътибар объекты булып теләсә нәрсә була ала – предметлар, күренешләр, мөнәсәбәтләр, предметларның сыйфатлары, гамәлләр, фикерләр, башка кешеләрнең хисләре һәм үзебезнең эчке дөньябыз.
Игътибар мөстәкыйль психик функция түгел. Бу кешенең психик активлыгының үзенчәлекле формасы; ул психик процессларның барлык төрләренә дә кирәкле компонент буларак керә. Игътибар – теләсә кайсы психик процессның характеристикасы: кабул итүнең, нинди дә булса күрү һәм ишетү образын, исне аерырга тырышып без игътибар белән тыңлыйбыз, карыйбыз,  иснәнәбез; фикерләүнең, ниндидер мәсьәләне хәл иткәндә; хәтернең, без билгеле бер әйберне искә төшерәбез яки хәтердә калдырырга тырышсак: күз алдына китерүнең, без нәрсәне дә булса ачык итеп күз алдыбызга китерсәк. Шулай итеп, игътибар – үзебез өчен мөһим әйберне сайларга һәм анда үз кабул итүне, фикерләүне, искә төшерүне, күзаллауны һ.б.туплау.
П.Я.Гальперин, беренчедән, игътибар беркайда да мөстәкыйль процесс буларак алга чыкмый, ди. Кешенең үзе өчен дә, тышкы күзәтүгә дә ул теләсә кайсы психик эшчәнлекнең юнәлгәнлеге, юнәлгәнлеге һәм тупланганлыгы буларак ачыла. Һәм, икенчедән, игътибарның үзенең аерым, специфик продукты юк. Аның нәтиҗәсе булып һәркайсы эшчәнлекне яхшырту тора.
Укучыда да, студентта да, никадәр алар талантлы һәм сәләтле булмасын, игътибарлары җитәрлек үсеш алмаган булса, алар дәресләрдә еш кына игътибарсыз һәм таркау булсалар һәрвакыта да белем алуда кимчелекләр булачак. Игътибар уку эшчәнлегең барышы һәм нәтиҗәләрен җитәрлек дәрәҗәдә билгели.
Тышкы һәм эчке игътибарны аерып чыгаралар. Тышкы игътибар безнең тирәбездә булган предметлар һәм күренешләргә, ә эчке игътибар үз фикерләребезгә, хис-кичерешләргә юнәлгән була.

Игътибар артында һәрвакытта да субъектның ихтыяҗлары, мотивлары, максатлары, установкалары тора. Игътибарның юнәлгәнлеге гамәлгә әзерлек буларак билгеләнә. Игътибарның туплануы субъект үзара мөнәсәбәттә булган объектлар аңында чагылышның тирәнлеген, тулылыгын һәм ачыклыгын тәэмин итә торган оештыруын күздә тота.
Игътибар – теләсә кайсы эшчәнлекне сыйфатлы башкаруның кирәкле шарты. Ул контроль функциясен башкара һәм аеруча яңа белемнәр, объектлар, күренешләр белән очрашканда теләсә кайсы укуда кирәк. 
Игътибарның физиологик нигезен яңа ярсыткычлар тарафыннан яки хәлнең көтелмәгән үзгәрешләре нәтиҗәсендә туган тикшеренүгә ориентлашкан рефлекслар тәшкил итә. И.П.Павлов бу рефлекстларны «нәрсә бу?» рефлекслары дип атый. Ул: «Минут саен безгә төшә торган һәр яңа ярсыткыч, безнең тарафтан әлеге ярсыткыч турында яхшырак белү өчен, ярашлы хәрәкәт тудыра. Без барлыкка килгән образга текәлеп карыйбыз, барлыкка килгән тавышларны тыңлыйбыз, безгә тиеп киткән исне иснибез, һәм бу предмет бездән ерак булмаса, тотып карарга тырышабыз һәм гомумән һәркайсы яңа күренешне яки предметны... тиешле сизү әгъзалары ярдәмендә колачлап алырга омтылабыз», – дип яза.
Тикшеренүгә ориентлашкан рефлекс ярдәмендә кешенең нерв системасына яңа объектның йогынтысы тагын да көчлерәк һәм төрлерәк була. Яңа ярсыткычлар тәэсиренә бирелә торган баш мие зур ярымшарлары кабыгы өлешләрендә, җитәрлек дәрәҗәдә көчле һәм тотрыклы ярсуның чыганагы барлыкка килә (доминант – югары тотрыклыкка ия булган ярсу чыганагы булган доминанта турында тәгълиматны тудырган А.А.Ухтомский билгеләве буенча). Баш миенең кабыгында доминант чыганакның булуы кешенең нинди дә булса предметка яки күренешкә туплануының чит ярсыткычларның игътибарны читкә юнәлдерә алмагандагы (алар беленми калалар) дәрәҗәсен аңлау мөмкинлеген бирә.
К.Д.Ушинский игътибарның психик эшчәнлектәге зур ролен билгели: «...игътибар тышкы дөньядан кеше күңеленә керә тоган бар әйбер дә үтә торган ишек ул».

4.2. Игътибар һәм шәхес
Игътибар эзлекле рәвештә үсеш ала һәм үсешенең билгеле бер дәрәҗәсендә игътибарлылык дип аталган шәхес сыйфатына, аның даими үзенчәлегенә әйләнә. Игътибарлы кеше – күзәтүчән кеше, ул тирәлекне җитәрлек дәрәҗәдә тулы һәм төгәл итеп кабул итә, аның укуы һәм хезмәт эшчәнлеге шәхеснең бу сыйфатына ия булмаган кешегә караганда  уңышлырак үтә.
Кешенең игътибарлылыгы дөньяны танып белүдә һәм эшчәнлекне тормышка ашыруда гына түгел, башка кешеләр белән мөнәсәбәтләрдә дә күренә. Игътибарлылык (сизгерлек), кеше хәленә керү, башка кешенең кәефен һәм кичерешләрен аңлау, аның тойгыларының һәм теләкләренең иң кечкенә нюансларын тотып алуга сәләтле булу һәм моны үз тәртибендә һәм аның белән аралашуда исәпкә ала белү кешеләргә игътибарлы кешене аерып тора һәм шәхеснең шактый үсеше турында күрсәтәләр.
Рәс. 10.  Игътибар мимикасы (СССРның халык артисты В.И. Качалов) 
Кеше өчен игътибар эчке культураның, яки нигезендә башка кешегә хөрмәт яткан интеллигентлыкның тышкы чагылышы булып тора. «Мондый сыйфатларның эталоны булып, – дип искә ала СССРның халык артисткасы С. Гиацинтова, – Художество театры артисты Василий Иванович Качалов күз алдыма килә. Ул урам буйлап барганда, сокланып туя алмыйсың. Тыйнак та, бәйрәмчә дә... Ул һәрвакытта да очрашкан кешеләрнең исем-отчестволарын истә калдыра иде. Ул кешеләрне хөрмәт итә һәм алар белән кызыксына иде. Аның янында һәр хатын-кыз үзен матур, назлы, кайгыртуга лаеклы зат итеп хис итә иде. Ир-атлар үзләрен акыллы һәм әлеге моментта Качаловка кирәкле итеп тоялар иде. Василий Иванович «чит тормышларны, йөзләрне, характерларны үзенә сеңдереп бара иде шикелле, һәм ул кешеләр арасында бәйрәм кебек, кешелек матурлыгы һәм намуслылыгы кебек иде».
Игътибарның тышкы чагылышы – гәүдә торышы, башны бору, күз карашы һәм хәрәкәте бар (рәс. 10).

4.3. Игътибар төрләре
Игътибар ихтыярсыз (алдан ниятләнмәгән) һәм ихтыярлы (алдан ниятләнгән) була ала. «Ихтыярлы» дигән термин образован не от слова «произвол», а от слова «изволение», означающее волю, желание.
Ихтыярсыз игътибар безнең теләккә дә, ихтыярыбызга яки ниятләребезгә дә бәйле түгел. Ул үзеннән үзе, безнең тарафтан бернинди көч куймыйча барлыкка килә төсле.

Ихтыярсыз игътибарны үзенә нәрсәне юнәлтә ала? Мондый объектлар һәм күренешләр бик күп, аларны төркемнәргә бүлеп була:

– көчле яктылык күренешләре (яшен, матур реклама, кинәт кабызылган яки сүндерелгән ут);

– көтелмәгән тәм тоюлар (ачылык, таныш булмаган тәм);
–ниндидер яңа әйбер (иптәш кызның яңа күлмәге, үтеп баручы яңа марка машина, әле генә сөйләшеп торган кешенең йөзенең үзгәргән төсе һәм чырае һ.б.);

– кешедә эмоциональ шаккату, соклану һәм таңга калу тудыра торган предметлар һәм күренешләр (рәссамнар картиналары, музыка, табигатьнең төрле күренешләре: таң яки кояш батуы, елганың матур ярлары, диңгездәге назлы штиль яки куркыныч давыл һ.б.), шул ук вакытта чынбарлыкның күп кенә яклары аның игътибарыннан читтә калалар төсле була.

И.К. Крыловның «Кызыксынучан кеше» мәсәлен искә төшерегез:
Приятель дорогой, здорово! Где ты был?» - 

«В Кунсткамере, мой друг! Часа там три ходил; 

...Уж подлинно, что там чудес палата! 

Куда на выдумки природа даровата! 

Каких зверей, каких там птиц я не видал! 

Какие бабочки, букашки, 

Козявки, мушки, таракашки! 

Одни, как изумруд, другие, как коралл! 

Какие крохотны коровки! 
Есть, право, менее булавочной головки!» 
- «А видел ли слона? Каков собой на взгляд! 
Я, чай, подумал ты, что гору встретил?» 
- «Да разве там он?» 
- «Там».
 - «Ну, братец, виноват: 
Слона-то я и не приметил».
Кеше игътибарын үзенә аның өчен кызыклы һәм мөһим булган әйбер тарта. Без, мәсәлән, кызыклы фильм яки безнең өчен кызыклы булган телетапшыру караганда безнең игътибарыбыз бернинди көч куймыйча экранга юнәлгән була. Гади кеше урманда ниндидер эзләргә игътибар бирмәячәк. Ләкин аучының, эзтабарның игътибары бу эзләр белән тулаем җәлеп ителгән булачак. Гөмбәченең игътибары исә бакага юнәлгән була:
Агач төбе артында гөмбә качып утыра,

Кош та агач төбенә очып килеп куна.

Безнең күләгә безгә маяк, 

Барганда юлдан язмаска.
      Б. Пастернак. «Гөмбәгә барабыз»
Эт асраучылык буенча китап кинологның (этләрне профессиональ өйрәнүче) ихтыярсыз игътибарын үзенә юнәлтәчәк. Бу китап этләргә битараф булган кешегә кызыксыз булып тоелачак һәм игътибарын җәлеп итмәячәк.

Кеше өчен аның төп, яраткан шөгыльләре, аның өчен мөһим булган эш белән бәйле әйберләр кызыклы.
Ярсыткычларның көче һәм көтелмәгәнлегеннән тыш, ихтыярсыз игътибар ярсыткычлар контрастлыгы белән дә туарга мөмкин. Тынлыктан шау-шуга, әкрен сөйләмнән кычкырып сөйләшүгә күчү игътибарны җәлеп итә. Мәсәлән: «Салкын яңгыр, берничә көн буена, туктамыйча, яуды. Бакчада юеш җил шаулый иде... Бервакыт мин төнлә бик сәер тоюдан уянып киттем. Йоклаганда үземә чукракланган кебек тоелдым. Күзләрем ачык килеш яттым, озаклап тыңладым, һәм, ниһаять, мин чукракланмаган, ә йорт стеналары артында гаҗәеп тынлык урнашканлыгын аңладым. Мондый тынлыкны «үле» тынлык дип атыйлар. Яңгыр да үлгән, җил үлгән, шаулы, борчулы бакча да үлгән. Бары тик мәченең йоклаганда мышнаганы гына ишетелә иде» (К.Паустовский. «Җәй белән саубуллашу»). Педагоглар еш кына әлеге күчешләрне укучыларның игътибарын җәлеп итү чарасы буларак кулланалар. Педагог тавышын кинәт түбәнәйтсә яки бер минутка тынып калса, укучыларның игътибарын ирексездән үзенә юнәлтә ала .

Ихтыярсыз игътибар организмның эчке халәте белән дә тудырыла ала. Ач кеше ризык исенә, кашык-чәнечкеләр тавышына, ризык тулы тәлинкәгә игътибар итми кала алмый. 
Ихтыярсыз игътибар турында сүз йөрткәндә, без теге яки бу объектларга игътибар итмибез, ә алар үзләре игътибарыбызны җәлеп итәләр. Ләкин кайвакыт, һәм еш кына, билгеле бер ният белән мавыктыргыч китаптан яки башка кызыклы шөгыльдән аерылып, башка төрле әйбер эшли башларга, игътибарны башка объектка күчерергә туры килә. Кеше алдына билгеле бер максат куйганда һәм аңа ирешү өчен көч, тырышлык күрсәткәндә ихтыярлы (алдан ниятләнгән) игътибар белән эш итәбез. Икенче төрле әйткәндә, кешенең билгеле бер ниятләре бар һәм ул (үзе, үзенең ихтыяры буенча) әлеге ниятне тормышка ашыру өчен көч куя. Аңлы максат, ният һәрвакыт сүзләрдә чагылыш таба.
Игътибарны ирекле рәвештә юнәлдерү һәм аны саклау сәләте кешедә хезмәт процессында барлыкка килеп үстерелә, чөнки моннан башка дәвамлы һәм уйланган хезмәт эшчәнлеген тормышка ашыру мөмкин түгел.

Уку эшчәнлеге ирекле игътибарның үсеш дәрәҗәсенә зур таләпләр куя. Ирекле игътибарның үсешенә һәм ныгуына түбәндәгеләр ярдәм итә:
– кешенең мәсьәләнең әһәмиятенә төшенүе: мәсьәлә әһәмиятлерәк, аны үтәргә теләк көчлерәк булган саен, ул  игътибарны күбрәк җәлеп итә;

– эшчәнлекнең ахыргы нәтиҗәсенә кызыксынган булу үзеңә игътибарлы булырга кирәклеген искәртеп торырга мәҗбүр итә;
– эшчәнлекне башкару барышында җавапларга игътибар таләп иткән сораулар кую;

– нәрсә эшләнгән, нәрсәне әле тагын эшләргә кирәклеге буенча телдән хисап;

– эшчәнлекнең билгеле бер оештырылуы.

Ирекле игътибар кайвакыт ирекледән соңгы игътибарга күчә ала. Мондый күчешнең бер шарты булып билгеле бер эшчәнлеккә кызыксыну булу тора. Эшчәнлек кызыклы булмаганда, аңа карата игътибар туплау өчен кешедән ихтыяр көче таләп ителә. Мәсәлән, математик мәсьәләне чишү (инша язу) өчен, үз игътибарыңны һәрдаим шуңа туплап торырга кирәк. Ләкин кайвакыт мәсьәләне чишү кеше өчен бик кызыклы эш була, хәтта киеренкелек  кими  төшә, ә кайвакыт бөтенләй юкка чыга – бар игътибар үзеннән үзе бу эшчәнлеккә юнәлтелә һәм аның игътибарын башка кешеләрнең сөйләшүләре, музыка тавышлары һ.б. читкә юнәлтми. Шул вакытта игътибар ирекледән яңадан ихтыярсызга яки ирекледән соңгы (постпроизвольное) игүтибарга әйләнгән дип әйтеп була. 
4.4.  Игътибарның төп сыйфатлары
Игътибарның биш сыйфатын аерып чыгаралар: тупланыш, тотрыклылык, күләм, бүленеш һәм күчерү. Игътибарның санап кителгән барлык сыйфатлары игътибарның барлык төрләрендә – ихтыярсыз, ирекле һәм ирекледән соңгы төрләрендә чагылыш таба.

Игътибарның тупланышы – игътибарны, башкалардан читкә юнәлтеп торып, бер объектта яки бер эшчәнлектә тоту. Игътибарны туплау,  гадәттә, эшчәнлеккә, нинди дә булса вакыйгага яки фактка тирән, тәэсирле кызыксыну белән бәйле. Тупланышның дәрәҗәсе яки көче – игътибарның концентрациясе яки интенсивлыгы. Концентрация – бер объектка яки бер эшчәнлеккә игътибар итү. Интенсивлык күрсәткече булып чит ярсыткычлар ярдәмендә эшчәнлек предметыннан игътибарны читкә юнәлтү мөмкинлегенең булмавы тора. Мәсәлән, бала яңа конструктор җыя, ди. Ул тулаем эшкә бирелгән, игътибарны бер минутка да читкә юнәлтми, вакытның үтүен сизми, телефон шылтыравына игътибар итми, аңа дәшсәң дә, ашарга чакырсаң да – ул җавап бирми, ә кайвакыт хәтта ишетми дә. Бу очракта игътибарның зур концентрациясе һәм интенсивлыгы турында сүз йөртеп була.
Игътибарның тотрыклылыгы – предметта яки нинди дә булса эшчәнлектә игътибарны озак вакыт тотып тору. Тотрыклы дип озак вакыт дәвамында бер предметта яки бер үк төрле эштә өзлексез юнәлтелгән булып кала ала торган игътибарны атыйлар. И.П. Павлов үз эше турында болай ди: «Бу, иң элек, фикернең ныклы тупланышы, сайлап алынган предмет турында уйлый белү, аның турындагы уй белән йокыга китү һәм аның белән уяну».
Тотрыклы игътибарның капма-каршысы булып тотрыксыз, үзгәреп торучан, читкә юнәлә торган игътибар санала.
Игътибарның тотрыклылыгы төрле кешедә төрлечә була. Берәүләр озак итеп, игътибарны читкә юнәлтмичә, үз эшчәнлеге предметына игътибарны туплый алалар, икенчеләре мондый сәләткә азрак дәрәҗәдә ия булалар. Әмма игътибар тотрыклылыгы бер үк кешедә дә үзгәреп торырга мөмкин. Бу хәл эшчәнлекнең максатын һәм аның әһәмиятен аңлауга, башкарыла торган эшкә мөнәсәбәтенә бәйле була.
Игътибарн үзгәрешләрен икетөрле сурәтләр, мәсәлән,  зур һәм кечкенә квадратларны күреп кабул итүдә күзәтергә мөмкин. Мондый рәсемгә берничә минут дәвамында карап торсаң, кечкенә квадрат зурның алдында булып я алга чыгарыла яки «төшеп кала» – зур квадрат алгы планга чыгарыла. 
Игътибар хәрәкәтсез объектта (мәсәлән, кәгазьдәге ноктага) без аны төрле яктан карый алмасак, озакка тоткарлана алмый. Объект үзенең төрле сыйфатлары белән баерак булган саен, шуның кадәр аңарда игътибарны озак вакытта туплап була. Мәсәлән, эчтәлекле китап уку, спектакль карау, кызыклы кеше белән әңгәмә, матур пейзаж эчтәлеге.
Игътибарның күләме – бер үк моментта, бер үк вакытта игътибарга алына торган объектлар саны. Игътибар күләме олыларда 4 тән алып 6 объектка кадәр, укучыларда (яшьләренә карап) 2 дән 5 объектка кадәр тирбәлә.

Игътибары көчле булган кеше предметларны, күренешләрне, вакыйгаларны күбрәк күрә ала. Игътибар күләме объектларны һәм аларның бер-берсе белән бәйләнешләрен белүгә бәйле була.
Игътибар күләмен билгеләү өчен тахистокоп («тахистос» – бик тиз һәм «скопео» – карыйм дигән грек сүзеннән) дип аталган махсус прибордан файдаланалар. Әлеге прибор кешегә берничә объектны – хәрефләрне, геометрик фигураларны, билгеләрне 0,1 секундка күрсәтү мөмкинлеген бирә. Кеше ничә объектны истә калдыра ала, аның игътибары шулкадәр күләмдә була.
Игътибар күләмен тормышның күп өлкәләрендә исәпкә алу мөһим. Мәсәлән, реклама ясаучы үтеп баручы кеше реклама щитына мизгел эчендә күз ташлап, аның эчтәлеген аңлап хәтерендә калдыруын тели. Моның өчен рекламада биштән дә артык сүз булмавы кирәк. Сүзләр күбрәк булса, берничә мөһим сүзне аерып билгеләү файдалы була, ләкин аларның саны дүрт-алтыдан артмаска тиеш. 
Заманча эре җитештерү өлкәсендә машиналар белән идарә итү пульты артында утыручы кеше бер карашы белән берничә приборны күзәтү астында тотарга тиеш. Игътибар күләменең киңлеге дә профессиональ яктан укытучы өчен мөһим.
Игътибарның бүленеше – ике яки аннан артык төрле эшчәнлектә үз игътибарыңны тотып башкара белү. Ике яки берничә төрле эшчәнлекләр арасында игътибар бер үк вакытта бүленә аламы? Бүленә ала, тормыш моны һәрдаим таләп итә. Мәсәлән, студент лекцияне язган вакытта игътибарны бер үк вакытта әлеге моментта язганы һәм ишеткәне арасында бүлә. Укытучы игътибары  бөтен сыйныфка, аерым балаларга, дәрес эчтәлегенә һ.б. бүленә. Игътибарны бүлә белү сәләте кешеләрдә төрлечә була. Наполеонны берьюлы җиде эш башкара алган, диләр.
Ике эшне берьюлы уңышлы башкару өчен, аларның берсен генә булса да кешедән автомат рәвештә, үзеннән-үзе, аны контрольгә ара-тирә генә алып аңлы рәвештә көйләп эшләнерлек итеп яхшы белү сорала. Бу очракта төп игътибарны икенче азрак таныш булган эшкә юнәлтеп булачак.
Игътибарыңны бүлә белү сәләте яшь үтү белән акрынлап үстерелә. Мәсәлән, кече мәктәп яше укучылары игътибарны әле начар бүлә алалар, алар моны эшли алмыйлар, моңа тәҗрибәләре, автоматик күнекмәләре җитми, шуңа күрә аларга ике эшне берьюлы эшләргә тәкъдим итәргә яки бер эшне башкарганда игътибарларын икенчесен эшләүгә юнәлтергә ярамый. Әмма бу күнекмәнең үсешенә ярдәм итәргә кирәк.
Игътибарны күчерү – игътибарны бер предметтан яки эш-гамәлдән икенчеләргә аңлы рәвештә күчерү, игътибарны үзгәртеп төзү, эшчәнлек бурычын үзгәртү белән бәйле аның бер объекттан икенчегә күчүе. Игътибарның әһәмиятле ягы булып аның күчүе, ягъни бер эшчәнлектән икенчегә күчә алуы тора. Игътибарны аңлы рәвештә күчерүне игътибарны читкә юнәлтү белән бутамаска кирәк.
Күчерүнең уңышы алдагы һәм яңа эшчәнлек үзенчәлекләренә һәм кешенең шәхси сыйфатларына бәйле. Алдагы эш кызыклы булса, ә аның артыннан килгәне кызыксыну уятмаса, күчү бик авыр бара һәм, киресенчә.

Игътибарны күчерү һәрвакытта да ихтыяр көчендә чагылыш таба торган билгеле бер киеренкелек белән бәйле. Моннан укучыга ни өчен яңа эшне башлау бигрәк тә ул ошамаса, авыр икәнлеге, ә алдагы эш, киресенчә, кызыклырак булуы аңлашыла. Мәсәлән, бу балалар тәнәфестә шөгыльләнгән эшләрдән игътибарларын дәрескә күчергәндә чагылыш таба. Уку эшчәнлеге процессында эш төрләренең еш алмашынып торуы укучыларда зур кыенлыклар тудыра ала.
Игътибарны читкә юнәлтеп, кеше үзенең игътибар объектын ирексездән алыштыра икән, игътибарны күчереп, ул аңлы рәвештә нинди дә булса яңа әйбер белән шөгыльләнү максатын куя.

Игътибар шәхес өчен бик үк мөһим булмаган әйбердә әһәмиятлерәк булганына тизрәк һәм җиңелрәк күчә.
Игътибарны күчергәндә кешенең индивидуаль үзенчәлекләре ачык чагылыш таба – кайбер кешеләр бер эшчәнлектән яңага бик тиз, кайберләре исә бик акрын һәм авырлык белән күчә алалар. Эшчәнлек төрләре игътибарның төрле формаларда булуын сорый. Мәсәлән, корректор эше – игътибарның югары  оешканлыгын, тәрбияче, укытучы эше игътибарны бүлә белүен таләп итә.

Игътибар һәм таркаулык. Гадәттә, игътибар таркаулыкка капма-каршы куела. Безнең телдә еш кына таркаулык игътибарсызлыкның синонимы буларак аңлашыла. С. Я. Маршакның  “  “ шигырен хәтерлисезме: ... Ләкин игътибарсызлык белән таркаулык бер-берсенә һәрвакытта да туры килми.
Таркаулык тотрыксызлык, игътибар куәтсезлегенең нәтиҗәсе була ала. Кеше игътибарын бернәрсәгә дә озак вакытка юнәлдереп тора алмый, аның игътибары берөзлексез бер әйбердән икенчегә күчеп тора. Мәсәлән, мондый игътибар балалар өчен хас, ул арганда яки авырганда өлкәннәрдә дә күзәтелә.
Ләкин таркаулыкның бөтенләй башка сәбәбе булырга мөмкин. Кеше башка бер нәрсәне күрә алмаслык итеп игътибарын бер предметта юнәлткәнгә, таркау була ала. Мәсәлән, күп кенә галимнәр көнкүреш мәсьәләләргә, әйләнә-тирәдәге предметларга һ.б. бөтенләй дә игътибар бирмиләр. Бу таркаулык максималь җыйнаклык буларак, үз фикерләре булган төп предметына игътибар юнәлгәнлегенең чагылышы булып тора. Мондый кешеләрнең игътибары көчле, ләкин тар һәм аз хәрәкәтчән була. К.К. Платонов «Кызыклы психология» китабында түбәндәге эпизод китерә. Ньютон йомырка пешерергә уйлый. Сәгать алып, ул пешерүнең башын билгеләп куя. Ә бераз вакыт үткәннән соң кулында йомырка тотып торуын, ә ... сәгатьне пешерергә салуын күреп ала. Әмма галимнән бервакыт тартылу законын ничек ача алдыгыз дигән сорауга ул: «Мин бертуктаусыз бу мәсьәлә турында уйланып йөргәнгә күрә», – дип җавап бирә.
Игътибарсызлык сәбәпләреннән берсе – акыл активлыгының җитәрлек дәрәҗәдә үскән булмавы. Игътибарны үстерүдә зур рольне шәхеснең максатчанлыгы уйный.

4.5. Кече мәктәп яшендәге укучыларның игътибар үзенчәлекләре 
Балаларда игътибар шактый иртә, гомеренең беренче айларында ук күренә башлый. Башта ихтырсыз игътибар турында сүз йөртәбез. Бала үскән саен ул үстерелә, ихтыярсыз игътибарны тудыра торган объектлар күбәя, һәм бу игътибар үзе дә тагын да көчлерәккә һәм тагын да тотрыклыракка әйләнә. Балаларда ихтыярсыз игътибар нигезендә акрынлап ирекле игътибар үсеш ала. Ләкин мәктәпкәчә яшьтә, ә кайвакыт мәктәп яше башында да бала үз игътибары белән җитәрлек дәрәҗәдә эш итә белми. Кече мәктәп яшендәге укучылар игътибарының яшь үзенчәлекләре булып ихтыярлы игътибарларының чагыштырмача куәтсезлеге һәм ныклы булмаган тотрыклылыгы тора. Беренче сыйныф һәм өлешчә икенче сыйныф укучылары эшкә игътибарларын, аеруча ул кызыксыз һәм бертөрле булса, озак вакытка туплый алмыйлар, аларның игътибарлары һәрвакыт читкә юнәлә торган була. Игътибарны ихтыяри көйләү мөмкинлекләре, алар белән кече мәктәп яшендәге сыйныфларның башында идарә итү бик тә чикләнгән була.
Кече мәктәп яше укучыларында ихтыярсыз игътибар аеруча нык үсеш алган. Барлык яңа булган, көтелмәгән, кызыклы әйбер укучылардан бернинди көч таләп итмичә аларның игътибарын үзеннән-үзе җәлеп итә. Балалар уку материалында төп мөһим әйберләрне күрми калырга һәм әһәмияте зур, үзләренең кызыклы детальләре белән кызыксындырган әйберләргә, киресенчә, игътибар итәргә мөмкиннәр.
Башлангыч мәктәп укытучысы алдына уку-укыту барышында бик авыр бурыч куела – баларның игътибарын әйләнә-тирәдәге әйберләр һәм очраклы хәлләр хакимлегенә эләкмәс өчен аны оештыру буенча махсус эшне уйлау. 
Әлбәттә, укыту процессы үзе ук ирекле игътибарның үсешенә, аның тотрыклылыгына һәм бер ноктага юнәлгән булуына ярдәм итә. Баланың кызыксыну даирәсе киңәюенә һәм аның уку хезмәтенә системалы рәвештә күнегүенә карап, ихтыярсыз игътибары да, ирекле игътибары да интенсив рәвештә үсеш ала.

Укытуны ихтыярсыз игътибар нигезендә генә оештыру хата булып санала, һәм бу мөмкин дә түгел. Педагогик процесс: 1) ихтыярсыз игътибарны куллана белүне; 2) ихтыярлы игътибарны үстерүгә ярдәм итә белүне күздә тота.

Игътибарны тотып тору шарты булып хәбәр ителә торган материалның төрле булуы, аны ачып бирү эзлеклелеге тора. Игътибарны оештыру өчен укытучының биремне тәкъдим итә һәм аны бала кабул итәрлек итеп мотивлаштыра – кызыксыну уята, эмоциональ тулылык кертә ала белүе мөһим.
Ихтыярсыз игътибар чагылышының иң еш формасы буларак баланың кызыксынуы зур педагогик әһәмияткә ия. Бала игътибары, – дип ассызыклый Л.С. Выготский, – тулаем кызыксынуга таянып эш итә, һәм шуңа күрә бала  да табигый рәвештәге таркаулык сәбәбе булып педагогик эштә ике сызыкның – кызыксынуның һәм укытучы мәҗбүри дип тәкъдим иткән шөгыльләрнең туры килмәве тора. 
«Бу күзлектән караганда, – дип яза Л.С. Выготский, – һәркайсы укыту (өйрәтү) баланың үз кызыксынуына таянганга күрә генә була ала. Укыту башка төрле була алмый. Мәсьәлә шунда: кызыксыну читтән йогынтылар белән бәйле булмыйча бүләкләү, җәзалау, курку, ярарга тырышу һ.б. шундый кызыксыну өйрәнелә торган прелметар ни дәрәҗәдә юнәлгән булуы. Ләкин бала кызыксынуының көчен тану педагогны аның артыннан ирексез рәвештә ияреп баруга мәҗбүр итми. Баланың тирә-ягын һәм тормышын әлеге даирәдә оештырып, педагог кызыксынулар барышында актив рәвештә катнаша һәм аларга балаларның үз-үзен тотышларына тәэсир иткән кебек юллар белән йогынты ясый. Ләкин аның кагыйдәсе булып һәрвакытта да аңлатканчы – кызыксындыру; эш башлаганчы – эшкә хәзерләү; ... нинди дә булса яңа әйбер хәбәр иткәнче – яңаны көтүне булдыру"
 торачак. 
Л.С. Выготский педагогка игътибарны да, таркаулыкны да кайгыртырга кирәк, һәм таркаулыкта үзенең иң явыз дошманын күргән, аның сыйныфында нәкъ менә иң таркау бала иң игътибарлы була алу хакыйкатен аңламаган укытучының хаталануы турында кызык фикер әйтә. «Таркаулыкның игътибарга әйләнү сере, дөресрәк әйткәндә, игътибарны бер юнәлештән икенчегә күчерү сере ул, һәм бу кызыксынуны бер предметтан икенчегә күчерүнең тәрбияви алымы аша, икесен дә бәйләү юлы белән ирешелә. Игътибарны үстерү һәм тышкы ихтыярсыз игътибарның ирекле игътибарга әйләнү буенча төп эш шуннан гыйбарәт була да инде»
.
Кече мәктәп яшендәге укучыда ихрекле игътибарны үстерү онтогенезның әлеге этабында шәхеснең иң мөһим казанышы булып тора. Ул балада ихтыяри сыйфатларның формалашуы һәм баланың акыл үсеше белән тыгыз бәйләнештә тора.
Игътибарның педагогик әһәмиятен ассызыклап, Л.С. Выготский аның интеграль бербөтен характерын билгели. Игътибарның эшчәнлегенә безнең тарафтан дөньяны һәм үзебезне кабул итүнең бөтен картинасы бәйле. «Игътибар белән идарә итеп, без кулыбызга белем алуга, шәхесне һәм характерны формалаштыруга ачкыч алабыз»
.
Рәс. 11. Буталган сызыклар

Сораулар һәм биремнәр

1. Нәрсә ул игътибар? 
2. Игътибар башка танып белү процессларыннан нәрсә белән аерыла? 
3. Кеше игътибары үсеше нәрсәгә бәйле? 
4. Түбәндәге биремне үтәгез. 
11 нче рәсемдә сурәтләнгән сызыкларны башыннан ахырына кадәр күзәтеп чыгыгыз. Моның өчен рәсемдә беренче сызык, икенче сызык һ.б. тәмамланган урынны уң ягыннан билгеләп куегыз.
Беренче өч сызыкны күзәтү өчен бармак яки карандашның очыннан файдалана аласыз. Алга таба күз белән генә күзәтегез!
Сорауларга җавап бирегез:

1. Сызыкны күзәтү бер мизгелгә өзелеп торуны нәрсә белән аңлатып була? 
2. Игътибарның нинди сыйфаты тест ярдәмендә тикшерелә ала? 
3. Бу биремне үтәргә өйрәнеп буламы?
4. Игътибар тотрыклылыгының практик әһәмияте нәрсәдә?
Т е м а 5
Хыял итү

Хыял итү нәрсә ул.

Хыял итүнең төрләре. 

Хыял итүнең психологик механизмнары. 

Түбән сыйныф укучыларының хыял итүләрен үстерү.
5. 1. Хыял итү нәрсә ул.

Кабул итүнең күчермәсе булган хәтер образлары белән беррәттән, кеше бөтенләй башка образлар тудырырга мөмкин. Образларда турыдан-туры кабул ителмәгән әйберләр дә, безнең тәҗрибәдә булмаган нәрсәләр дә, хәтта чынбарлыкта мондый формада булмаган күренеш тә күзалланырга мөмкин. Бу хыял итү образлары була. Шулай итеп, хыял итү – яңа эш-гамәлләр һәм предметлар барлыкка килү нигезендә яңа образлар тудыруны үз эченә алган торган танып белү процессы.

Хыял итү нәтиҗәсендә барлыкка килгән һәр образ билгеле бер дәрәҗәдә чынбарлыкны хәтердә яңарту һәм үзгәртү булып тора.  Хәтердә яңарту – хәтернең, үзгәртү – хыял итүнең төп характеристикалары. Хәтернең төп функциясе тәҗрибәне саклау булса, хыял итүнең төп функциясе булып аны үзгәртү тора.
Хыял итү образлары хәтернең күзаллауларына нигезләнә. Ләкин бу күзаллаулар тирән үзгәрешләргә дучар була. Хәтер күзаллаулары – без хәзерге моментта кабул итмәгән, ләкин кайчандыр кабул ителгән предмет һәм күренеш образлары ул. Әмма белемнәргә һәм кешелекнең тәҗрибәсенә таянып, без элек үзебез беркайчан да кабул итмәгән әйберләр турында күзаллаулар тудыра алабыз. Мәсәлән, мин комлы чүлне яки тропик урманнарны күз алдыма китерә алам, гәрчә мин анда беркайчан булмасам да. Хыял итү – ул кеше тәҗрибәсендә булмаган үткәндә кабул ителмәгән һәм элек очрашмаган әйберләрне тудыру. Шул ук вакытта күз алдыбызга китергән һәр яңа әйбер чынбарлыктагы әйбер белән ничек тә булса бәйле була.  
Хыял итүнең барлык күзаллаулары элек кабул ителгән һәм хәтердә сакланган материалдан төзелә. Хыял итү эшчәнлеге һәрвакытта да тоюлар һәм кабул итүләр белән тапшырыла торган мәгълүматларны яңадан эшкәртү булып тора. «Хыял итү «юктан» бар итә алмый (тумыштан сукыр кеше – төсле образ, чукрак кеше аваз образы тудыра алмый). Хыял итүнең иң хикмәтле һәм фантастик продуктлары һәрвакытта да чынбарлык элементларыннан төзелә.

Хыял итү – кешенең фундаменталь характеристикаларының берсе. Анда кешенең хайван бабаларыннан аермалары ачык күренә. Фәлсәфәче Э.В. Ильенков: «Фантазия үзеннән үзе, яки хыял итүнең көче, кыйммәте булып тормый, ә кешене хайваннан аера торган гомуми, универсаль сәләтләренә карый. Аннан башка бер адым ясап булмау сәнгатьтә генә күзәтелми... Хыял итүн көченнән башка урамны автомашиналар агымы аша да үтеп булмас иде. Фантазиядән мәхрүм булган кешелек беркайчан да космоска ракеталар очыра алмас иде», – дип яза. Д.Дидро билгеләвенчә: «Хыял итү! Бу сыйфаттан башка шагыйрь дә, фәлсәфәче дә, акыллы кеше, фикерли ала торган зат,  гади кеше дә була алмас иде... Хыял итү – образлар тудыра алу сәләте ул. Бу сәләттән бөтенләй мәхрүм булган кеше надан булыр иде».
Хыял итү ярдәмендә кеше реаль чынбарлыкны башка, гадәти булмаган, еш кына көтелмәгән бәйләнешләрдә чагылдыра. Хыял итү чынбарлыкны үзгәртә һәм аның нигезендә яңа образлар тудыра. Ул фикерләү белән бик нык бәйләнгән, шуңа күрә тормыштан алган тәэсирләрне, белемнәрне, кабул итү һәм күзаллауларның мәгълүматларын актив рәвештә үзгәртә ала. Гомумән, хыял итү кешенең психик эшчәнлегенең бөтен яклары – кабул итүе, хәтере, фикерләве, хис-тойгылары белән бәйле.
Хыял итү образлары ничек барлыкка килә, аларның төзелеше нинди кануннар буенча тормышка ашырыла?

Хыял итү – танып белү процессы һәм аның нигезендә кешенең баш миенең аналитик-синтетик эшчәнлеге ята. Анализ – предметларның яки күренешләрнең аерым өлешләрен яки билгеләрен аерып  чыгарырга, синтез моңа кадәр очрамаган комбинацияләрне яңаларга берләштерергә ярдәм итә. Нәтиҗәдә, кеше тарафыннан реаль чынбарлык яңа, үзгәртелгән төстә һәм эчтәлектә чагылган образ яки образлар системасы барлыкка китерелә. 
Хыял итүнең физиологик нигезе – баш миенең зур ярымшарлары кабыгында инде формалашкан вакытлы нерв бәйләнешләренең яңа кушылмалары барлыкка килү.

5.2. Хыял итүнең төрләре
Психологлар хыял итүнең түбәндәге нигезләр буенча берничә төрен аерып чыгара.
1. Кешенең яңа образларны тудыру һәм аларга төшенү активлыгы дәрәҗәсе:

Ихтыярсыз яки пассив хыял итү – яңа образлар аз аңланган яки аңланмаган ихтыяҗлар тәэсирендә барлыкка килә. Бу – төшләр, саташулар, «ваемсыз (кайгысыз) ял» халәте була.
Мәсәлән, төштәге образлар нияттән башка туа. Төшнең серен кешеләр бары тик XIX йөзнең ахырында – XX гасыр башында гына ачуга ирешәләр. Үткәннәр турында өзек-өзек хатирәләр төшләрдә хикмәтле рәвештә кушылалар, алар ниятләнмичә туалар, көтелмәгән, кайвакыт бөтенләй мәгънәсез кушылмаларда катнашалар. Ярымйокы, йокы аралаш хәлдә шул ук күренеш күзәтелә. Сеченов  төшләрне «булган тәэсирләрнең булмый торган комбинацияләре», дип атый. Кеше йоклаганда, аның аңы арткы планга чигенә кебек, чөнки баш миенең аң белән идарә итә, безнең тәэсирләребезне һәм күзаллауларыбызны контрольдә тота торган өлешләре эшләүдән туктый. Төш – ул зур ярымшарларның таралыш алган туктатылуы. Туктату тулы һәм тирән булганда йокы тирән, төш күрүләрсез була. Ләкин йокының башлангыч һәм соңгы уяныр алдыннан, ягъни стадияләрендә туктату тигез бармый.  Төш күрүләр туктатусыз калган күзәнәкләр эше нәтиҗәсендә туа. Төшләр өчен түбәндәгеләр хас:
– хисси дөреслек (чынлык). Мин төш күргәндә, барысы да өндә булганына бер минутка да шикләнмим. Уянгач кына, үземнән төшне «селкеп төшергәч», мин төшкә кергән фантазияләргә тәнкыйть күзлегеннән карый алам;

– образларның гаҗәеп хикмәтлелеге, бәйләнеш һәм кушылмаларның гадәти булмавы;
– кешенең тормыш өчен әһәмиятле ихтыяҗлары белән ачык күренеп торган бәйләнеш. Мәсәлән, Татьяна Онегинга: «Син мием төшләремә керә идең», – дип яза. Ул, Евгенийга гашыйк булып, аның турында һәрдаим уйлый торган була, шуңа күрә аның образын төштә күрә.

Төшләрнең тулаем фантастиклыгына карамастан, аларда кеше кабул итә ала торган әйберләр генә урын ала. Бүген төшләрнең кайбер механизмнары билгеле.
Мәсәлән, төшләр күрү өчен сәбәп булып йоклаучы кешенең организмы ала торган ярсыткычлар хезмәт итә ала: юрган урыныннан шуса – аяк туңа, шулвакыт туңуың турында төш керергә мөмкин, аяк астында боз ватылып, тездән суда булып балык тотуыңны күрәсең. Төрле вариантлар булырга мөмкин.

Төшләр эчтәлекләрен өйрәнү методикасы шушы үзенчәлеккә нигезләнгән: сыналучыны (аның ризалыгын алып, әлбәттә), йоклаган, вакытта теге яки бу ярсытуларга дучар итәләр, шуннан соң төшендә аннан нәрсә күргәнен сорашалар. Мәсәлән, йоклап яткан кешенең йөзен кызыл ут белән яктырту нәтиҗәсендә аның төшендә яшен ялтыравын, урман янгандагы кебек ялкын образлары тудырыла ала. Йоклап яткан кешенең борынына ислемай савытын якын китерсәң, чәчәк атучы бакча яки кешеләр бер-берсенә чәчәк бәйләмнәре бүләк итә торган бәйрәм образлары төшкә керә. Яки: йоклаган кешенең йөзен юрган белән каплыйлар, аңа сулыш алырга авыр була башлый, ә ул төшендә өстенә бандит ташланып, буа башлаганын күрә.
Кайвакыт төшнең сәбәбе булып көн дәвамында булган дулкынландыргыч вакыйгалар тора ала – төш шул ук темага, вакыйгаларның дәвамы буларак керә. Төш нинди дә булса авыру турында хәбәр итә ала. Мәсәлән, бер хатынны озак вакыт бер төш йөдәтә: ул чи һәм бозылган балык ашый. Медицина тикшеренүе вакытында бу хатында көчле ашказаны ялкынсынуы табалар. Төш күрүләрнең тагын бик күп сәбәпләре бар. Сез, кызыксынсагыз, алар турында махсус китаплардан укый аласыз.
Төш – сәламәт психика продукты. Төшне барлык кешеләр дә күрә. Соңгы еллардагы тикшеренүләр галимнәрне төшләр безнең баш миебезнең нормаль эшчәнлеге өчен кирәк, дигән фикергә этәрде. Кешене төшләрдән мәхрүм итү психиканың бозылышына китерергә мөмкин. Авыру психика продукты булып галлюцинацияләр тора.
Галлюцинация – шулай ук пассив, алдан ниятсез хыял итү. Психик яктан нормаль булмаган һәм бик үк сәламәт түгел кешеләрдә фантазия образлары реальлек сыйфатларын ала. Психик авыру булганда, алар, чыннан да, кабул иткәннәр белән көрәшә.  Аның күз алдына күптән вафат булган туганы килсә, ул аның белән тере кеше белән кебек сөйләшә һәм бер минутка да моның реальлегенә шикләнми. Мондый «өндәге төшләр» галлюцинацияләр дип атала.
А.С. Пушкин – кызының үз-үзен үтерүе аркасында бик көчле эмоциональ тетрәнү нәтиҗәсендә, карт тегермәнченең саташуын бик нечкә итеп тасвирлый алган («Су кызы»): 
Я продал мельницу бесам запечным, 
А денежки отдал на сохраненье 
Русалке, вещей дочери моей. 
Они в песке Днепра-реки зарыты, 
Их рыбка-одноглазка стережет.

Галлюцинацияләр төрле психик авырулар вакытында, моңсулану, курку, бәйләнчек фикерләр кебек көчле кичерешләр тәэсирендә барлыкка килә.  

Авыру кеше ишетү галлюцинацияләре вакытында кеше тавышлары, музыка, төрле авазлар ишетә. Тавышлар аңа я яный, я аннан нәрсә дә булса сорый. Тавышлар әкрен, көчле, «боеручы» була. Шулар нәтиҗәсендә кеше көтелмәгән гамәлләр эшли. Бу психик бозылыш еш кына алкоголизм нигезендә барлыкка килә. 
Күрү галлюцинацияләре, гадәттә, эпилепсия, истерия кебек авырулар вакытында, белая горячка халәтенә җиткән алкоголикларда туа.

Әлеге күренешләр психик авырулы кешенең баш миенең күп кенә өлешләре, күбрәк яки азрак күләмдә, һәрдаим тоткарланып торуы белән аңлатыла. Элекке кабул итүләрнең эзләре, фантазия образларында комбинацияләнеп, реаль ярсыткычлар кебек үк реакцияләр тудыра.
Татлы хыяллар – бу пассив, ләкин шул ук вакытта алдан уйлап (аңлы рәвештә)  эшләнгән хыяллар, башкаруга юнәлдерелгән ихтыяр белән бәйле булмаган хыяллар. Кешеләр ниндидер күңелле, шатлыклы, кызыктыргыч әйберләр турында татлы хыялларга биреләләр. Аларның бу хыялларында фантазиянең ихтыяҗлар һәм теләкләр белән бәйләнеше ачык күренә.  Н.В. Гогольнең «Үле җаннар» повесте герое Маниловны искә төшерик. Манилов хыялларны һәм файдасыз хыяллануны нәрсәне дә булса эшләү заруриятеннән качу чарасы буларак куллана: менә ул бүлмәгә керә, урындыкка утыра һәм уйлануга бирелә. Үзе дә сизмәстән, фикерләре аны алла белмәгән урыннарга илтә. «Ул дусты белән тормышының иркенлеге турында, ниндидер елга буенда дусты белән яшәве ничек рәхәт булуы, шуннан соң елга аша күпер салына башлавы, шуннан соң шундый биек бельведерлы, Мәскәү күренерлек бик зур йорт салынуы, анда ачык һавада кичен чәй эчеп утыру һәм ниндидер күңелле әйберләр турында сөйләшеп утырулар турында уйлады... »
Ихтыярлы, яки актив хыял итү –  образларны теге яки бу эшчәнлектә аңлы рәвештә куелган максат белән бәйләнештә алдан уйлап э (аңлы рәвештә) төзү процессы. Хыял итүнең әлеге төре бик яшь чакта барлыкка килеп, балалар уеннарында үсеш ала. Уенда бала рольләрдә катнаша (очучы, машина йөртүче, табиб, Убырлы карчык, брокер һ.б.). Үз тәртибен күңеленә ятышлы роль белән туры китереп төзү кабул итүнең актив эшчәнлеген таләп итә. Моннан тыш җитмәгән предметларны һәм уен ситуациясен үзен күз алдына китерергә кирәк.
Оригинальлек буенча ихтыярлы (актив) хыял итү яңартылган, яки репродуктив һәм иҗади төрләргә аерыла.

Яңартылган хыял, яки репродуктив хыял итү – ул предмет, күренешнең образын аның сүз ярдәмендә яки сызым, схема, картина буенча тасвирлавы белән ярашлы рәвештә төзү. Яңартылган хыял барышында яңа образлар, әмма яңа субъектив рәвештә, бу кеше өчен тудырыла, объектив рәвештә исә алар инде бар. Алар мәдәниятның билгеле бер предметларында гәүдәләндерелә. Матур әдәбиятны һәм методик әдәбиятны укыган вакытта, географик, тарихи һәм башка тасвирларны өйрәнгәндә әлеге чыганакларда сүз барганны фантазия ярдәмендә яңадан күңелдә тергезергә кирәк була. Теләсә кайсы тамашачы, китап укучы яки тыңлаучы рәссам, язучы, сөйләүче әйтергә теләгән әйберне күрү һәм кичерү өчен шактый үсеш алган, яңартылган хыялга ия булырга тиеш. Яңартылган хыял булу өчен географик карталарны өйрәнү яхшы нәтиҗә бирә. К.Паустовский: «Әле балачакта миндә географик карталарга карата һәвәслек туды. Мин аларны мавыктыргыч китап укыган төсле сәгатьләр буе өйрәнеп утыра идем. Мин билгесез елгаларның агымын, бормалы-сырмалы диңгез ярларын, тайга эченә үтеп кереп өйрәнә идем... Тора-бара барлык бу урыннар минем күз алдымда төрле материклар һәм илләр буенча уйлап чыгарылган юл көндәлекләре язырлык төгәл тудырылган иде», – дип яза. 
Яңартылган хыялның асылы үзебез турыдан-туры кабул итмәгән, ләкин башка кешеләр хәбәр иткән (сөйләм аша, сызымнар, схемалар, билгеләр белән һ.б.) әйберләрне күз алдына китерүебездә чагылыш таба. Без сигналларны, символларны, билгеләрне расшифровка ясаган төсле булабыз. Мәсәлән, инженер, сызымнарны (кәгазьдә сызыклар системасын) карап, шартлы билгеләр белән «шифрланган» машина образын яңадан торгыза. 

Яңартылган хыял кеше тормышында әһәмиятле роль уйный, ул кешеләргә җәмгыятьтә ансыз яшәп булмаган тәҗрибә белән уртаклашырга мөмкинлек бирә. Ул һәрберебезгә башка кешеләрнең тәҗрибәсе, белемнәре һәм казанышларын үзләштерергә ярдәм итә.
Иҗади фантазия – эшчәнлекнең оригиналь продуктларында тормышка ашырыла торган яңа образларны мөстәкыйль тудыру. Образлар әзер тасвирларга яки шартлы сурәткә таянмыйча тудырыла.
Иҗади фантазиянең роле бик зур. Аның ярдәмендә элек булмаган яңа оригиналь әсәрләр тудырыла. Ләкин аларның персонажлары (рәссамнарда, скульптурларда, язучыларда) шулкадәр тормышчан, реаль була, аларга тереләргә кебек карый башлыйсың (Дон Кихотны, Анрей Болконскийны, Наташа Ростованы, Анна Каренинаны, Татьяна Ларинаны, Григорий Мелеховны, Василий Теркинны искә төшерик...).
Хыял итүнең аерым бер төре – хыял. Хыял һәрвакытта да киләчәккә, тормыш перспективаларына һәм аерым кешенең, аерым шәхеснең эшчәнлегенә юнәлгән була. Хыял киләчәкне билгеләргә һәм аны тормышка ашыру өчен үзүзеңне тотышыңны оештыру мөмкинлеген бирә. Хыял итүдән, яңа образны төзүдән башка кеше киләчәкне (ягъни булмаган әйберне) күзаллый алмас иде. Хыял – киләчәккә генә түгел, ә бәлки тели торган киләчәккә юнәлгән күз алдына китерү процессы ул. Бу мәгънәдә Плюшкин – Н.В. Гогольнең хыялы түгел, ә хыял итү образы.
 А.Гринның «Ал җилкәннәр» геройлары исә  – язучының кешеләрне нинди итеп күрергә теләү белән бәйле хыялы.
 Хыял эшчәнлекнең объектив продуктын тудырмый, ләкин һәрвакытта да эшчәнлеккә этәргеч булып тора. К.Г. Паустовский кешенең асылы булып аның йөрәгендә яшәгән хыялы тора, ди. «Кеше бернәрсәне дә үз хыялына кебек, тирән яшерми. Бәлки аның үзеннән көлүне кабул итми, һәм, әлбәттә, битараф кулларның кагылуын кабул итми. Бары тик фикердәшкә генә үзеңнең хыялыңа ышанып була». 
Хыялдагы кебек, мондый төрдәге образларга кешенең идеаллары – тормыш, үз-үзеңне тоту, мөнәсәбәтләр, эшчәнлек үрнәкләре булып хезмәт иткән образлар карый. Идеал – бу кеше өчен кыйммәтле, әһәмиятле булган шәхеснең характер сыйфатлары бирелгән образ ул. Идеал-образда шәхеснең үсеш тенденциясе чагылыш таба.
Иҗади фантазиянең тагын бер төре – ф а н т а з и я яки хыялга бирелү. Биредә күрергә теләгән киләчәк бүгенге көн белән турыдан-туры бәйләнми. Фантазия образларына әкияти-фантастик һәм фәнни-фантастик образлар карый. Фантазиядә табигатьтә булмый торган объектлар һәм күренешләр урын ала. Әкиятләр дә, фәнии фантастика да – иҗади фантазия нәтиҗәсе. Ләкин аларның авторлары хыял итү тәкъдим иткәннәргә ирешү юлларын күрмиләр. 
Һәр предмет, никадәр гадәти һәм фантантазиядән ерак тормасын, теге яки бу дәрәҗәдә хыял итү эшенең нәтиҗәсе булып тора. Бу яктан кеше үз куллары белән ясаган теләсә кайсы предмет – чынга ашкан хыял. Аталары хыялланган һәм тудырган әйберләрдән бүген яңа буын файдалана. Чынга ашкан хыял яңа ихтыяҗ барлыкка китерә, ә ул исә яңа хыялны тудыра. Һәр яңа казаныш башта матур булып тоела, ләкин аны үзләштерү барышында кешеләр тагын да яхшырак, зуррак әйберләр турында хыяллана башлый. Мәсәлән,  1957 елның 4 октябрендә Җирнең яңа иярчене барлыкка килә. Безнең заман бөек хыялланучысы К.Э.Циалковскийның хыялы чынга аша. Ул иң элек котылгысыз рәвештә фикер, фантазия, әкият туа, алар артыннан фәнни хисап, һәм, ниһаять, – башкару килә, ди. Иярчен барлыкка килгәнче, реактив авиация барлыкка килә, ракеталар стратосферага оча, төзелешен өйрәнеп, яңа утка чыдам эретмәләр, ракета ягулыгының яңа төрләре уйлап табыла һ.б. Шуннан соң космоска кеше оча – бу гаҗәеп һәм матур була, ләкин хәзер бу күренешләр кешеләр күнеккән, һәм алар башка планеталарга очу турында хыялланалар.
Хыял итү белән кеше акылы тыгыз бәйләнештә тора. Хыял итүнең үсеше тулаем шәхес үсеше белән тыгыз бәйләнгән. Кешенең психик эшчәнлегенең һәр ягын кебек хыял итүне дә күнектереп һәм үстереп була. Хыял итү иң элек аңлы рәвештә торган эшчәнлектә үсеш ала. Һәр кешедә ниндидер «фантазия кисәкчәсе» бар, әмма һәр кешедә фантазия, яки хыял итү төрлечә була, шәхеснең максатларына – аның кызыксынулары, белемнәре, эмоциональ халәтенә бәйле рәвештә ачыла. 

5.3. Хыял итүнең психологик механизмнары
Хыялда туа торган образларда һәрвакытта да кешегә таныш булган образ сыйфатлары бар. Ләкин яңа образда алар үзгәргән, гадәти булмаган кушылмаларда берләшкән була.

Хыял итүнең асылы предметларда һәм күренешләрдә специфик билгеләрне һәм сыйфатларны күрергә һәм билгеләрг, аларны башка предметларга күчерү сәләтендә гыйбарәт була. Хыял итүнең берничә техникасын аерып чыгаралар.

Катнаштыру (комбинацияләү) – төрле образлар аерым элементларының яңа, гадәти булмаган комбинацияләрдә кушылуы. Катнаштыру – инде билгеле булган элементларның гади суммасы түгел, ә иҗади синтезлау, яңа образ төзи торган элементларның шактый үзгәрүе. Хәтерлисезме А.С. Пушкинда:
У лукоморья дуб зеленый, 
Златая цепь на дубе том, 
И днем и ночью кот ученый 
Все ходит по цепи кругом. 
Идет направо - песнь заводит, 
Налево - сказку говорит... 
Там чудеса, там леший бродит, 
Русалка на ветвях сидит...
Катнаштыруның хосусый очрагы – агглютинация –  тулаем төрле объектларны яки аларның билгеләрен кушу, ябыштыру юлы белән яңа образ тудыру ысулы. Мәсәлән, кентавр, дракон, сфинкс – кеше башлы арыслан яки очу сәләтен коштан башка предметка күчерү нәтиҗәсендә барлыкка килгән каләм-очкыч. Бу әкияти образ, чөнки биредә келәм оча алган шартлар исәпкә алынмый. Ләкин кошларның очу сәләтен хыялый рәвештә күчерү башка әйберләргә аклана. Очу шартларын өйрәнгәннән соң хыялны чынга ашыралар – самолет уйлап чыгаралар. Минотавр – гәүдәсе кешенеке, башы үгезнеке кебек албасты, су анасы... Төрле объектларның мондый кушылмалары сәнгатьтә генә түгел, техникада да бар: троллейбус, аэрочана, танк-амфибия һ.б.

Акцент ясау –  теге яки бу сыйфатларны ассызыклау (мәсәлән, алып образы). Әлеге ысул карикатуралар һәм дустанә шаржлар ясау нигезендә ята (акыллы – бик биек маңгай, акылсыз – түбән маңгай). Акцент ясау берничә специфик гамәлдә чагылыш таба:

а) арттыру – кешенең тышкы кыяфәте үзенчәлекләрен билгеле бер ният белән ассызыклау;  
б) күпертеп яки киметеп күрсәтү (бармак зурлыгындагы малай, Дюймовочка, җиде башлы Аҗдаһа); 
в) типиклаштыру – гомумиләштерү һәм образның эмоциональ тулылыгы. Бу иҗади фантазия образын тудыруның иң катлаулы юлы. А.М. Горький күзәтү, чагыштыру, кешеләрнең иң характерлы үзенчәлекләрен сайлау һәм әлеге үзенчәлекләрне хыял итүне бер шәхескә кертү алымнарын куллана белгән әдәбиятчыларны гына талантлы дип санап була, дип яза. «Әдәбиятта бу типлар ничек төзелә? – дип сорый А.М. Горький. – Алар әлбәттә, аерым бер кешене генә алып портрет рәвешендә төзелмиләр, ә бәлки бер линиядәге, бер рәттәге, бер халәттәге 30-50 кешене алып аннан Обломовны, Онегинны, Фаустны, Гамлетны, Отеллоны һ.б. тудыралар. Болар барысы – гомумиләштерелгән типлар».
Хыял итүнең индивидуаль үзенчәлекләре түбәндәгеләр белән билгеләнә:

1) кешегә гомумән хыяллану җиңел яки авыр бирелү дәрәҗәсе белән;

2) тудырыла торган образ характеристикасы: мәгънәсезлек яки оригиналь хәл итү табышы белән;
3)  яңа образларны тудыру кайсы өлкәдә ачыграк, тизрәк баруы (шәхси юнәлгәнлек) белән. 
5.4. Кече мәктәп яше  укучыларында хыял итүне үстерү 
Укучыларның уку эшчәнлеге тиешле дәрәҗәдә үсеш алмаган хыял итүдән башка мөмкин түгел. Матур әдәбият әсәрләрен укыганда бала авторның нәрсә әйткәнен уенда күз алдына китерә. Географияне өйрәнгәндә, ул үз хыялында аңа таныш булмаган табигать картиналарын тудыра. Тарих буенча сөйләгәннәрне тыңлаганда ул үткәннең һәм киләчәк вакыйгаларын күз алдына китерә. Укучы беркайчан да чүлне, океанны, вулканнарның атып чыгаруын күрмәгән, башка цивилизацияләрнең шаһиты булмаган, ләкин бу турыда аның үз күзаллавы, үз образы булырга мөмкин.
Хыял итү укучының барлык танып белү процессларында күбрәк катнашкан саен, аның уку эшчәнлеге дә шулкадәр иҗадирак була.
Без уку эшчәнлеге иҗади булуын теләсәк, түбәндәгене истә тотарга тиеш. Хыял итү ярдәмендә тудырылган теләсә кайсы образ чынбарлыктан алынган һәм кешенең элеккеге тәҗрибәсендә булган элементлардан төзелә. Шуңа күрә, кешенең тәҗрибәсе баерак булган саен, аның хыял итү өчен бирелгән материалы шулкадәр күбрәк була. К.Г.Паустовский: «Белем органик яктан кешенең хыял итүе белән бәйле... хыял итүнең көче танып белүнең үсүенә карап арта».
Баланың хыял итү үсешенең төп шарты – аны төрле эшчәнлеккә кертү. Бала үсеше процессында аның хыял итүе дә үсеш ала. Бала күбрәк күргән, ишеткән һәм кичергән саен, күбрәк белгән саен, аның теләсә кайсы иҗади эшчәнлегенең нигезе булган хыял итүнең активлыгы нәтиҗәлерәк була. Һәр балада хыял итү, фантазия бар, ләкин алар индивидуаль үзенчәлекләргә бәйле рәвештә төрлечә ачылалар.
Хыял итүдә иң элек үзгәртүнең җиңеллек яки авырлык дәрәҗәсе төрле була. Кайбер балалар шулкадәр ситуация белән тоткарлап торыла, аны фикерләп  үзгәртү аларга зур кыенлыклар китерә. Кайвакыт укучы уку материалын укытучының әйткәнен яки дәреслектә язганны уенда күзаллый алмау сәбәпле үзләштерә алмый. Еш кына укучыны иншаны ирекле темага язмаган өчен,  ялкаулыкта гаеплиләр, ә ул исә бернәрсә дә уйлап чыгара һәм бернинди дә образ тудыра алмый.
4 нче сыйныфта укучыларга «Яз» темасына инша язарга тәкъдим ителә һәм куллану өчен яраган җил, кояш, тар сукмак, кар, гөрләвекләр, кошлар сүзләр бирелә. Сүзләр язның традицион тасвирламасына юнәлеш бирәләр. Күп кенә балалар нәкъ менә шулай язалар да: «Яз җитте. Кояш җылыта башлады. Салкын түгел, ә назлы җил исә. Кар инде эрегән, һәм шаян гөрләвекләр ага. Чыпчыклар гөрләвек суларында коеналар. Тиздән күчмә кошлар әйләнеп кайтырлар». Яз җитү турында барысы да әйтелгән, барлык сүзләр кулланылган – үзеннән, шәхси тәэсирдән исә бернәрсә дә юк. Мондый иншалар хыял итүнең үсешенә ярдәм итми, киресенчә, билгеле бер штампларны тудыру һәм ныгытуга булыша. Мондый «дөрес» инша укытучыны уйландырырга тиеш, чөнки ул укучының хыял итүнең җитлегеп бетмәве турында хәбәр итә.
Башка балалар өчен теләсә кайсы ситуация – хыял итүнең эшчәнлеге өчен материал булып тора. 

Мондый баланы дәрестә игътибарсызык өчен шелтәлиләр, ләкин ул һәрвакытта да гаепле түгел: ул тыңларга тырыша, ә башында исә башка уйлар, укытучы сөйләгәннән ачыграк һәм кызыклырак образлар барлыкка килә.
Балаларда хыял итүне үстерү өстендә укытучы И. Овчинникова күп эшләде. Ул, мәсәлән, балаларга аларга таныш булган предметлар, әйберләр тоя, кичерә, сөйләшә ала дип күз алдына китерүне сорый, бишенче сыйныф укучыларына әйберләрнең «сөйләшүләренә» колак салырга һәм аларны тасвирлап бирергә тәкъдим итә. Балаларның хыял итүләрендә аңа бик күп аерымлыклар күзәтергә туры килә! Берәүләрдә әйберләр үз исеменнән  иншаның авторына билгеле булган әйбер турында гына сөйлиләр. Мәсәлән, өстәлнең чабып ташлап, такталарга кисеп чыгарганга кадәр нинди агач булганы турында сөйли һ.б. Икенче балалар өчен бу өстәл аның артына утырып ашаган, эшләгән, әңгәмә корган кешеләр хакында бәян итә.
Укучылар үзара хыял итүләре, аң белән ни дәрәҗәдә контрольдә тотылуына карап аерымлана. Моңа бәйле рәвештә хыял итү файдалы һәм зарарлы була ала, чөнки бу очракта кешене реаль дөньядан алып китәргә мөмкин.

Балаларның хыял итүләренең бу үзенчәлекләрен исәпкә алырга кирәк. Укучының материалны ни рәвешле кабул итүен генә түгел, әлеге материалның аның хыял итүендә чагылыш табуын аңлый белергә кирәк.
Хыял итүне кешенең психик холкын кебек үк күнектерергә һәм үстерергә мөмкин.
Хыял итүне төрле юллар белән, ләкин фантазиядән башка көтелгән нәтиҗәләргә китерә алмаган эшчәнлектә генә үстерергә мөмкин. Хыял итүне ирексезләмәскә, ә мавыктырырга кирәк. Әзер модельләр буенча әвәләргә, үрнәккә карап ясарга, өлкәннәрнең гамәлләренә охшатып кабатлау җиңел, ләкин мондый биремнәр хыял итү эшчәнлеген таләп итми. Балаларны күбрәк иң гади әйберләрне  көтелмәгән, яңа яктан күрергә өйрәтү авыррак. Ә бу, үз чиратында, иҗатның тиешле шарты булып тора.  

Л.С. Выготский теләсә кайсы иҗади эшчәнлекнең нигезе буларак хыял итү сәнгати, фәнни һәм техник иҗатны мөмкин итеп мәдәният тормышының барлык якларында да бертигез чагылыш таба, дип билгели. Балаларда иҗади фантазияле үстерүдә төрле түгәрәкләр: сәнгать, әдәби, техник, яшь натуралистлар түгәкләре зур әһәмияткә ия. 
Түгәрәкләр эше укучылар үз хезмәтенең, үз иҗатының нәтиҗәсен күрерлек итеп оештырылырга тиеш. «Оста куллар» түгәрәгендә аңа охшыймы дигән сорауга өченче сыйныф укучысының җавабы: «Юк, анда кызык түгел. Без пластилин белән картоннан фигуралар эшләдек, аларны башка балалар буяды. Без нәрсә килеп чыкканын күрмәдек».
Кече мәктәп яше укучылары әкиятләр бик теләп уйлап чыгаралар. Аларга бирелгән сюжет, әсәрнең башы, ахыры буенча хикәя уйларга тәкъдим итеп була, аерым алганда нинди дә булса ябык буын белән картина буенча инша язу иҗади фантазияне үстерүгә ярдәм итә.
Инша язганда төрле яшьтәге укучылар фантазиясенең ачык чагылыш тапкан үзенчәлекләрен истә тотарга кирәк.

Бер балалар өчен билгеләнгән һәм төгәл тәгъбир ителгән тема бирү кирәк. Әлеге тема эчендә алар сюжет төзиләр, хыял итүне чагылдыралар. Алар тема буенча, елга юлы буенча кебек, ярларны тоеп һәм алардан чыкмыйча баралар. Тема анда булган белемнәрне, образларны, тәэсирләрне билгеле бер тәртиптә формалаштырып төзи.
Башка балаларга күрсәтүләр, чикләүләр комачаулый. Алар конкрет темага инша язсалар, аны башлап җибәрә алмыйлар: әлеге теманы алар сайламаган, аларга ул көчләп бирелгән, ул аларга ят була. Эш барышында алар куелган кысаларны киңәйтеп, темадан читкә китәләр. Ирекле темалар булган иншаларны мондый шунда ук балалар башларында бик күп әзер сюжет һәм образлар булгандай яза башлыйлар.
Укытучы балалар белән табигатькә чыкса, балаларның хыял итүен үстерү өчен бик күп биремнәр уйлап була: «Без адаштык дип күз алдыгызга китерегез», «Без кеше яшәми торган утрауда», «Без разведкада дип хыял итегез», «Безнең отряд – тереклек яшәми торган планетада беренче». Балалар укытучы әйтеп күрсәткән сюжетны бик теләп һәм шатланып уйнап күрсәтәләр. Өлкән кешегә балык тип ипле итеп, сак кына әлеге көчле фантазияне юнәлтергә, балаларны үз хыял итүләрен контрольдә тотарга, чынбарлык белән чагыштырырга өйрәтергә генә кала.
Сораулар һәм биремнәр 
1. Хәтердәге күзаллаулар һәм хыял итү арасында бик мөһим аермалык турында сөйләгез.
2. Репродуктив хыял итүне һәм иҗади фантазияне чагыштырыгыз, мисаллар китерегез һәм аларның психологик мәгънәсен аңлатыгыз. 
3. Халык авыз иҗатыннан искә төшереп (әкиятләр, табышмаклар, дастаннар һ.б.) хыял итүгә мисаллар китерегез. 
4. Рәсамнар, язучылар, шагыйрьләр иҗат итү барышында хыял итүгә нигезләнүләре билгеле. Тамашачылар, китап укучылар да бу нисбәттән үсеш алган булырга тиешләр, чөнки кире очракта алар сәнгать әсәрләрендә бернәрсә дә аңламаячаклар дигән карашка (фикергә) сез ничек карыйсыз. Фикерегезне дәлилләгез. 
5. Бик яхшы педагог һәм табиб Януш Корчак әйткән фикерне сез ничек аңлыйсыз: «Мин еш кына «киң күңелле булу»ның, нәрсә икәнлеге турында уйлыйм. Киң күңелле кеше – хыял итә белә торган, башка кешенең нәрсә кичергәнен аңларга сәләтле кеше ул».
Тема 6
ФИКЕРЛӘҮ
Фикерләү – әйләнә-тирә дөньяны турыдан-туры булмаган һәм гомумиләштереп танып белү. 

Фикерләү һәм сөйләм.
Фикерләүнең төп формалары. 

Фикерләү операцияләре. 

Төшенчәләр һәм аларны формалаштыру. 

Фикерләү мәсьәләләрен чишү. 

Фикерләү төрләре. 

Акыл сыйфаты. 

Кече яшьтәге мәктәп укучылары фикерләвенең кайбер үзенчәлекләре. 
Кеше әйләнә-тирә дөньяны кабул итеп кенә калмый, аны аңларга да тырыша. Аңлау – предмет һәм күренешләрнең асылына үтеп керү, аларда иң төп, мөһим булган әйбергә төшенү дигән сүз. Аңлау фикерләү дип аталган иң катлаулы танып белүгә бәйле психик процесс белән тәэмин ителә.
6.1. Фикерләү – әйләнә-тирә дөньяны турыдан-туры булмаган һәм гомумиләштереп танып белү
Тоюлар һәм сиземләүләр реаль дөньяның аерым предметларын һәм күренешләрен турыдан-туры танып белергә мөмкинлек бирә. Сизү әгъзалары ярдәмендә без чынбарлыкны турыдан-туры кабул итәбез. Мәсәлән, без, диварга карап, аның төсен аерабыз; алдыбызда яткан ике төрле карандашның үлчәмен (зурлыгын) билгелибез; бирелгән фигураны өчпочмак буларак кабул итәбез. Без бүгенге һава торышын да турыдан-туры билгели алабыз: урамга яки балконга чыгып, җылы яки салкынмы икәнен беләбез. Шул ук вакытта һава торышын өйдән чыкмыйча, турыдан-туры булмаган юл белән, термометр ярдәмендә белеп була. Терекөмешнең кайсы бүлемдә торганын күреп, без хәзерге моментта урамда җылымы яки салкынмы икәнен беләбез. Бу очракта терекөмеш баганасы белән һава температурасы арасындагы бәйләнеш (мәсәлән, карандашның биеклеге белән һава температурасы арасында бәйләнеш юк) аша билгелибез. Шулай итеп, термометр «Бүген һава торышы нинди?» дигән сорауга җавап бирергә ярдәм итүче чара булып тора. Һәм без һава температурасы турында турыдан-туры түгел, ә турыдан-туры булмаган тоюлар һәм сиземләүләр аша беләбез. Атмосфера басымы белән барометр угының күрсәткече арасында бәйләнеш безгә атмосфера басымы турында белергә булыша. Мондый төрдәге танып белү анализаторларыбызның турыдан-туры күрсәткече түгел, ә турыдан-туры булмаган танып белү булып тора.
Тоюларда чынбарлык үзенең аерым яклары, сыйфатлары, билгеләре белән, сиземләүдә исә шушы барлык сыйфатларның, билгеләрнең кушылмасы белән чагылыш таба, фикерләү аша, гадәттә, сизү әгъзалары ярдәмендә генә танып белү мөмкин булмаган аерым яклар, сыйфатлар, билгеләр һәм күренешләр тормышка ашырыла.

Тагын бер мисал: агачның биеклеген үлчәп буламы? Була, ләкин аның биеклеген линейка ярдәмендә турыдан-туры билгеләү авыр да, озак та. Шул вакытта кеше, аның күләгәсенең озынлыгына туры килгән сәгатьтә, агач күләгәсен үлчи һәм шуның буенча агачның биеклеген таба, ягъни ул моны турыдан-туры юл белән белә. Мондый юл белән алынган белем – турыдан-туры булмаган белем, ә фикерләү процессын тәшкил иткән белемне булдыру процессы исә чынбарлыкны турыдан-туры булмаган рәвештә танып белү була. 
Тормыш һәрвакыт әйләнә-тирәбездәге предметлар һәм күренешләрне кабул итүгә яки элек кабул ителгәннәрне искә төшерүгә генә таянып хәл итеп булмый торган бурычлар куя. Күп кенә сорауларга җавапларны турыдан-туры түгел, булган белемнәргә нигезләнеп, нәтиҗәләр ясау аша табарга кирәк. Фикер йөртүче кеше гомуми билгеләрне турыдан-туры булмаган рәвештә, ягъни башка, элек үзләштергән белемнәр аша танып белә. Нәкъ менә бу вакытта кешедә үзе күрә, тыңлый, тоя, хисси яктан кабул итә һәм күзаллый алмый торган әйберләрне аңлау мөмкинлеге туа. Мәсәлән, табиб диагнозны авыруның симптомнарына таянып куя. Ул, элек алган белемнәрне кулланып, алардан нәтиҗә ясый.
Шулай итеп, турыдан-туры үзләштерү яки конкрет фактларны искә төшерү юлы белән табыла алмаган, ә бәлки алынган белемнәрдән нәтиҗәләр чыгаруны таләп иткән җавап эзләү табу фикерләү эшчәнлеген тәшкил итә. Фикерләү процессларының иң әһәмиятле үзенчәлеге – кешенең үзенең турыдан-туры тәҗрибәсе кысаларыннан чыгуы. Фикерләүнең турыдан-туры булмавы безгә чынбарлыкны танып белү чикләрен шактый киңәйтү мөмкинлеге бирә. Безнең фикерләү өлкәбез кабул итү өлкәсеннән киңрәк. Кабул итүгә таянып, шул ук вакытта аның чикләреннән чыгып, без фикерләү нәтиҗәсендә җирнең ерак үткәнен, үсемлекләр һәм хайваннар дөньясын, кешелек тарихын танып беләбез, яңа кануннар ачабыз һ.б. Без, бу фикер йөртүләр нәтиҗәсендә, фикерләү  ул – чынбарлыкны турыдан-туры булмаган танып белү (яки чагылдыру) дип әйтә алабыз.
Ләкин фикерләү – әйләнә-тирә дөньяны турыдан-туры гына түгел, гомумиләштереп тә танып белү ул.

Тоюлар һәм сиземләүләр аша без бердәнбер (единичное)– реаль дөньяның аерым предметлары һәм күренешләре (яки аларның аерым яклары, билгеләре, сыйфатлары) турында гына белү алабыз. Мондый белем берничек тә җитәрлек була алмый. Тормыш, практика эш-гамәлләребезнең,  безнең тарафтан кабул ителә торган төрле күренешләрнең, вакыйгаларның нәтиҗәләрен алдан күрә белүне таләп итә. Бердәнберне белү безгә алдан күрү өчен тиешле нигез бирми. Һәр, хәтта иң гади нәтиҗә дә билгеле бер белемнәрне һәм элек ясаган гомумиләштерүләрне таләп итә. Гомуми билге бу очракка карата да кулланыла. Менә, мәсәлән, кәгазь бите. Аны утка ташласаң, нәрсә булачак? Янып бетәчәк. Без моны каян аңлыйбыз – кәгазьне утка ташламадык бит. Шул ук вакытта күп тапкырлар кәгазьнең янганын күргәнебез бар. Фактларны гомумиләштердек һәм белдек. Әгәр дә безгә бу битне таныш булмаган материалдан булса? Без катгый, ышандырырлык итеп җавап бирә алмас идек. Димәк, алдан күрү өчен, бердәнбер (единичный) предметларны, күренешләрне, фактларны гомумиләштерә, бу гомумиләштерүләрдән чыгып, башка шундый бердәнбер предметлар, күренешләр һәм фактлар турында нәтиҗә ясарга кирәк.

Чынбарлыкның гомумиләштерелгән чагылышы – фикерләүнең иң мөһим билгесе. Кеше тәҗрибәсе һәрвакытта да гомумиләштерү өчен җитәрлек материал бирә алмый. Үз эшчәнлегендә кешеләр һәрдаим башкалардан алып үзләштерелгән, гомумиләштерелгән һәм телдә теркәлгән гомуми тәҗрибәгә таяна. Гомумиләштерүләр предмет һәм күренешләрнең гомуми һәм шуңа күрә иң мөһим хасиятләрен, аларның гомуми һәм шул сәбәпле закончалыклы бәйләнешләрен чагылдыра. Гомумиләштереп, без предметның асылын танып беләбез. Фикерләү ярдәмендә генә без предмет һәм күренешләрдә гомумилекне, турыдан-туры тоюга һәм кабул итүгә бирелмәгән һәм объектив чынбарлыкның асылын, закончалыклы мөһим бәйләнешләрне танып беләбез.
Шулай итеп, фикерләү – әйләнә-тирә дөньяны турыдан-туры булмаган һәм гомумиләштереп танып белү (чагылыш) процессы ул.
6.2. Фикерләү һәм сөйләм
Фикерләүнең бик мөһим үзенчәлеге – аның сөйләм белән аерылгысыз бәйләнештә булуы. Кеше, әйләнә-тирә дөньяның предмет һәм күренешләрендә нинди дә булса гомумилекне аерып чыгарганда, аны сүзләр ярдәмендә билгели. Сүз аша кеше үзе әле бер тапкыр да күрмәгән (ә бәлки бөтенләй күрмәячәк!) әйбер турында белә.
«Сүз турында сүз» исемле бик матур бер китабында Л. Успенский болай дип яза: «Бик иртә балачактан һәм картлык көненә кадәр кешенең яшәеше тел белән аерылгысыз рәвештә бәйләнгән. Бала әле яхшылап сөйләшергә өйрәнмәгән була, ә аның саф ишетү сәләте әбисе әкиятләре челтерәвен отып ала... Яшүсмер мәктәпкә бара. Егет кеше институтка яки университетка аяк баса. Аны анда, киң ишекләр артында сүзләр диңгезе, сөйләмнең шаулы океаны чолгап ала. Укытучының җанлы әңгәмәләре, йөзләгән китап битләре аша, ул сүздә чагылыш тапкан чиксез киң-катлаулы галәмне беренче тапкыр күрә... Яңа кеше үзе туганчы мең еллар элек кешелек аңында туган борынгы фикерләр белән туганлаша. Үзеннән соң яшәячәк оныкчыкларына гасырлар аша мөрәҗәгать итү мөмкинлегенә ия була. Һәм болар барысы да тел ярдәмендә генә була ала».
Тел системасында һәр сүзгә тарихи яктан билгеле булган бер мәгънә беркетелгән. Сүзнең мәгънәсе һәрвакытта да гомумиләштерелгән була. Кеше тел ярдәмендә, сүзләр кулланып фикерли. Сөйләм – фикерләү формасы. Фикерләр һәрвакытта сөйләм формасы рәвешен ала. Үз алдыңа: «Нинди телдә уйлыйлар?» – дигән сорауны куйгач, сөйләм белән фикерләүнең тыгыз бәйләнешенә төшенеп була. 
Сөйләм – фикерләүнең формасы гына түгел, коралы да әле. Фикерләрне җәенке сүз формасында чагылдырып, без фикерләү эшчәнлегенең уңышлы булуына ирешәбез. Сөйләм фикерләүгә ярдәм итә. Фикерне сүз белән әйтеп бирү, аны башка кешегә хәбәр итү зарурлыгы әлеге фикернең өстәмә, җентекле, һәръяклап уйланылган булуын сорый. Бу очракларда элек безгә ачык аңлаешлы булган әйберләрнең кайсыларыдыр төгәлләштерүне, тагын да тирәнрәк һәм төпле уйлануны таләп итә. Хәбәр итү өчен сүз һәм сүз гыйбарәләрен сайлау безне фикернең детальләренә, кайвакыт хәтта аның эчтәлегенең иң нечкә төсмерләренә уйлап төшенүгә этәрә. Башка кешегә нәрсә турында да булса сөйләү еш кына үз фикереңне аңлауның, аның ахырына кадәр эчтәлеген ныклап уйлауның иң яхшы ысулы булып тора. Шул ук вакытта фикерләү һәм сөйләмнең тыгыз бәйләнеше фикерләүнең сөйләмгә кайтып калуы дигән сүз түгел. Фикерләү һәм сөйләм, фикер һәм сүз  бер-берсенә тәңгәл түгелләр. Бер үк фикерне төрле телләрдә әйтеп була. Бер үк сүз төрле төшенчәләрне аңлата ала – бу омонимнар, мәсәлән, төш, май, тиен һ.б. Һәм бер төшенчә төрле сүзләр белән белдерелә ала – бу синонимнар: сандугач – былбыл, матур – чибәр – гүзәл, туган ил – туган җир – Ватан һ.б.
Барлык психик процесслар кебек үк, фикерләү – баш мие эшчәнлеге ул. Бу – ике сигнал системасының бердәм эше аша тормышка ашырыла торган бик катлаулы аналитик-синтетик эшчәнлек. Шул ук вакытта, фикерләү чынбарлыкның сүз ярдәмендә гомумиләштерелгән чагылышы булганга күрә, бу эшчәнлектә әйдәп баручы рольне икенче сигнал системасы уйный. Аның беренче сигнал системасы белән даими һәм тыгыз бәйләнеше фикерләү чынбарлыкның гомумиләштерелгән чагылышының, ягъни фикерләүнең объектив дөньяны тоюлар, сиземләүләр, күзаллаулар аша хисси танып белү белән тыгыз бәйләнешен билгели.
Сөйләмнең физиологик механизмнары – баш мие кабыгының икенче сигнал эшчәнлеге ул, бу эшчәнлек  баш мие кабыгы нерв күзәнәкләренең күп кенә төркемнәренең катлаулы килештерелгән эше булып тора.

6.3. Фикерләүнең төп формалары
Фикерләү процессының һәркайсы сүзләр ярдәмендә белдерелә торган (гәрчә алар кычкырып әйтелмәсә дә) хөкемнәр формасында тормышка ашырыла.
 Хөкем – нәрсәнең дә булса нәрсәдер турында фикер әйтүе, предметлар яки күренешләр, аларның теге яки бу билгеләре арасында нинди дә булса мөнәсәбәтләрне раслау яки инкарь итү. 
Икенче төрле әйткәндә, хөкем – нәрсә дә булса раслана яки инкарь ителә торган фикерләү формасы. Мәсәлән, «Яшеннән соң күк күкри» дигән хөкем ике табигать күренеше арасында билгеле бер бәйләнеш барлыгын раслый. Хөкем дөрес яки ялгыш була ала. Мәсәлән, «Барлык планеталар да кояш тирәли әйләнә» дигән хөкем – дөрес, ә «Сез барыгыз да психологиядән имтиханны яхшы тапшырачаксыз» дигәне сорау уятучы хөкем була. Һәр хөкем дөреслеккә дәгъва итә, ләкин берсе дә катгый хакыйкать була алмый. Шуңа күрә хөкемне фикерләү һәм гамәли яктан тикшерү зарурлыгы туа. Теләсә кайсы гипотеза – әйтелгән хөкемне тикшерергә һәм дәлилләргә кирәклекнең ачык мисалы. Фикерләүнең хөкем дөреслеген тикшерү һәм раслауга юнәлдерегән эшчәнлеге фикер йөртү дип атала.
Хөкемнәргә без турыдан-туры (аларда кабул ителгәннәр расланганда: («Аудиториядә шактый шау-шулы», «Барлык юлларны кар каплаган») һәм турыдан-туры булмаган юл белән – фикри нәтиҗә аша киләбез.
Турыдан-туры хөкем – «Малай алма ашый». Турыдан-туры булмаганы – «Эт – хайван».

 Хөкемнәр чынбарлыкка туры килергә яки туры килмәскә мөмкиннәр, шуңа күрә дөрес хөкемнәр, ялган (ялгыш) хөкемнәр һәм фараз ителгәннәре була.
Билгеле бер предмет турында дөрес хөкемнәр бу предмет турындагы белемнәрне тәшкил итә. Мәсәлән, «Терекөмеш – электрүткәргеч», «Мәскәү – Россиянең башкаласы».

Ялган (ялгыш) хөкемнәр белмәүне чагылдыра: «Ике өчең – сигез». 

Фараз ителгән хөкем булып дөрес яки ялган хөкемнәр килә ала, ягъни алар чынбарлыкка туры килергә дә, килмәскә дә мөмкин: «Бәлки иртәгә яңгыр явар».
Хөкем итү – нәрсәне дә булса раслау яки инкарь итү дигән сүз: «Бу өстәл агачтан ясалган».

Фикри нәтиҗә – берничә хөкемнән яңа нәтиҗә ясарга мөмкинлек бирә торган фикерләү формасы. Икенче төрле әйткәндә, булган хөкемнәрне анализлау һәм чагыштыру нигезендә яңа хөкем белдерелә.

Фикри нәтиҗәләрнең ике төрен аерып чыгаралар: индуктив һәм дедуктив, ягъни индукция һәм дедукция.

Индукция – хосусый очраклардан гомуми нигезләмәгә килүнең фикри нәтиҗәсе. Индукция бертөрле предметлар һәм күренешләр турындагы белемнәрне туплаудан башлана, бу аларда җитди уртаклык һәм җитди аермалык табарга һәм мөһим бумаган белән һәм икенче дәрәҗәдәгене төшереп калдырырга мөмкинлек бирә. Бу предмет һәм күренешләрнең охшаш билгеләрен гомумиләштереп, яңа гомуми нәтиҗәләр, яки йомгак ясыйлар, гомуми кагыйдә яки канун урнаштыралар. Мәсәлән, алтын, бакыр, тимер һәм чуенның эрүчән икәне билгеле. Димәк, бу хөкемнәрдән чыгып, без яңа гомуми хөкем чыгарабыз: «Барлык металлар да эрүчән».
Дедукция – гомуми хөкемнән ялгызак хөкемгә яки гомуми нигезләмәдән хосусый очракка ясала торган фикри нәтиҗә. Мәсәлән, ике хөкем: «Барлык җисемнәр җылытканда киңәя» һәм «Һава – җисем». Моннан нәтиҗә (яңа хөкем) чыга: «Димәк, һава – җылытканда киңәя».
Фикри нәтиҗәләрнең ике төре – индукция һәм дедукция дә бер-берсе белән тыгыз бәйләнгән. Фикер йөртүләрнең катлаулы процесслары ике төр нәтиҗә дә үзара үрелеп бәйләнештә торган фикри нәтиҗәләр чылбыры рәвешен алалар.
6.4. Фикерләү операцияләре
Кешеләрнең фикерләү эшчәнлеге чагыштыру, анализ, синтез, абстракцияләү, гомумиләштерү һәм конкретлаштыру кебек фикерләү операцияләре ярдәмендә башкарыла. Әлеге операцияләр нәрсәне дә булса башка күренеш аркылы фикерләүнең төп эшчәнлеге – аңлау, ягъни предметлар, күренешләр, фактлар арасында җитди объектив бәйләнешләрне һәм мөнәсәбәтләрне ачуның төрле яклары булып тора. 

Чагыштыру – охшашлык яки аермалык табу максаты белән предметларны һәм күренешләрне чагыштыру. К.Д. Ушинский чагыштыру операциясен – аңлауның нигезе дип санаган. Ул: «... чагыштыру һәркайсы аңлауның һәм һәркайсы фикерләүнең нигезе булып тора. Дөньяда бар әйберне дә без чагыштыру аша танып беләбез, һич тә башкача түгел... Сез тышкы дөньядагы ниндидер предметның ачык аңлануын теләсәгез, аңа охшаш предметлардан аерыгыз һәм аннан ерак торган предметлар белән охшашлыгын табыгыз: шул очракта гына предметның барлык мөһим билгеләрен ачыкларсыз, димәк, предметны аңларсыз», – дип яза.
Предмет яки күренешләрне чагыштырып, без һәрвакыт аларның бер мөнәсәбәтләрдә үзара охшаш булуын, башкаларда – төрле булуын күрәбез. Предметларны охшаш яки аермалы дип тану аларның кайсы өлешләре яки билгеләре бу моментта безнең өчен мөһим булуына бәйле. Еш кына бер үк предметлар бер очракта – охшаш, икенче очракларда төрле була ала. Мәсәлән, йорт хайваннарын кеше өчен файдасы ягыннан карап чагыштырганда, алар арасында бик күп охшаш билгеләр табарга була, ләкин аларның төзелеше һәм килеп чыгышын өйрәнгәндә, күп кенә аермалыклар күренә.

Әйберләрне, күренешләрне, аларның билгеләрен тиңләштерү аша, чагыштыру тәңгәллекне һәм аермалыкны ачып бирә. Бер төр әйберләрнең тәңгәллеген, икенчеләренең аермасын ачыклап чагыштыру аларны төркемләүгә китерә. Классификация әлеге төркемдәге һәр предметка хас булган нинди дә булса билге буенча башкарыла. Мәсәлән, китапханәдә китапларны авторлар, эчтәлек, жанр, китап тышлыгы, форматы һ.б. буенча төркемләп була. Төркемләү башкарыла торган билге классификациянең нигезе дип атала.

Кеше, чагыштыру аша, иң элек теоретик яки практик тормыш мәсьәләсен чишүдә әһәмиятле булып саналган сыйфатларны аерып чыгара.
Анализ һәм синтез  – бер-берсе белән тыгыз бәйләнештә булган мөһим фикерләү операцияләре. Бергә алар чынбарлыкны тулы һәм һәр яклап белүне тәэмин итә.

Анализ – күңелдән предмет яки күренешне аны барлыкка китерүче өлешләргә аеру яки анда аерым билгеләрне, сыйфатларны билгеләү. Предметны кабул итеп, без, күңелдән, бер өлеш артыннан икенчесен аерып чыгара һәм, шул рәвешле, аның нинди өлешләрдән торуын белә алабыз. Мәсәлән, үсемлекнең сабагын, тамырын, чәчәген, яфрагын һ.б. аерып чыгарабыз. Бу очракта анализлау – күңелдән бөтенне өлешләргә тарату.
Анализ бөтеннең аерым билгеләрен, сыйфатларын, якларын күңелдән билгеләү рәвешендә дә була ала. Мәсәлән, предметның төсен, формасын, кешенең үз-үзен тотышы аерым үзенчәлекләрен яки характеры сыйфатларын һ.б. күңелдән билгеләү.
Анализ, предметны яки гомумән теләсә кайсы бөтенне кабул иткәндә генә түгел, ә бәлки аның турында искә төшергәндә дә, аны күз алдыбызга китергәндә дә башкарыла ала. Шулай ук төшенчәләргә анализ ясалырга мөмкин. Бу вакытта күңелдә аларның төрле билгеләре аерып билгеләнә, фикерләү барышы –  дәлилләү, аңлату һ.б анализлана. 
Синтез – предметларның аерым өлешләрен яки аларның аерым сыйфатларын күңелдән кушу. Анализ аерым элементларны белүне бирсә, синтез исә, анализның нәтиҗәләренә таянып, бу элементларны кушып, тулаем объектны белүне тәэмин итә. Мәсәлән, уку вакытында текстта аерым хәрефләр, сүзләр, фразалар аерып чыгарыла, һәм шул ук вакытта алар бер-берсе белән берөзлексез бәйләнештә дә тора: хәрефләр – сүзләргә, сүзләр – җөмләләргә, җөмләләр текстның теге яки бу бүлекләренә берләшә. Яки, мәсәлән, теләсә кайсы вакыйга турында бәян иткән хикәяне – андагы аерым эпизодларны, аларның үзара бәйләнешен һ.б. искә төшерик.
Анализ кебек үк, синтез да предмет һәм күренешләрне турыдан-туры кабул иткәндә яки аларны күңелдән күзаллаганда башкарыла ала. Синтезның ике төре аерып чыгарыла: бөтеннең өлешләрен күңелдән берләштерү (мәсәлән, әдәби-сәнгати әсәрнең композициясен уйлау) һәм чынбарлыктагы предмет һәм күренешләрнең төрле билгеләрен, сыйфатларын, якларын эчтән генә кушу (мәсәлән, аерым билгеләрен һәм сыйфатларын тасвирлау нигезендә, күренешне күңелдән күзаллау).
Анализлау һәм синтезлау еш кына гамәли эшчәнлекнең башында ук  барлыкка килә. Без предметны таркатабыз яки җыябыз, бу исә әлеге операцияләрне күңелдән башкарып чыгу өчен нигез булып тора. Гамәли эшчәнлек һәм күреп кабул итү нигезендә үсеш алып, анализ һәм синтез мөстәкыйль, акыл операцияләре буларак тормышка ашырылырга тиеш. Анализ һәм синтез фикерләүнең һәр катлаулы процессында катнаша. Мәсәлән, әдәби геройларның яки тарихи шәхесләрнең аерым гамәлләрен, фикерләрен, хисләрен анализлау аша һәм синтез нәтиҗәсендә күңелдә, бу герой һәм шәхесләр характеристикасының тулы картинасы туа. 
Абстракция. Нинди дә булса күренешне өйрәнгән вакытта, еш кына нинди дә булса бер билгене, сыйфатны тирәнтен танып белү максатыннан, аның бер өлешен, калганнардан вакытлыча читкә китеп (абстрактлашып), аларны игътибарга алмыйча аерып чыгару зарурлыгы туа. Мәсәлән, геометрия теоремасының дәлилен гомуми планда үзләштерү өчен, сызымның хосусый үзенчәлекләреннән – акбур яки карандаш белән ясалганмы,  өсләре (вершины) нинди хәрефләр ярдәмендә билгеләнгән, як-якларының абсолют озынлыгы күпме һ.б. читкә китәргә кирәк була.
Абстракция – мөһим булмаган билге һәм сыйфатлардан читкә китеп, предмет һәм күренешләрнең әһәмиятле билгеләрен күңелдән билгеләү ул.

Абстракцияләү процессында предметның аерып чыгарылган сыйфаты яки билгесе башка билге һәм сыйфатларга бәйле булмыйча аңлана һәм фикерләүнең мөстәкыйль объектына әйләнә. Әйтик, барлык металларга хас бер сыйфатны – электр үткәрүне аерып чыгарабыз. Кешеләр, машиналар, самолетлар, хайваннар, елгаларның ничек хәрәкәт итүен күзәтеп, без бу объектларда бер гомум билгене – хәрәкәт итү һәм хәрәкәт турында гомуми фикерләүне, аны өйрәнүне аерып чыгара алабыз. Абстракцияләү ярдәмендә без абстракт төшенчәләрне – кыюлык, матурлык, дистанция, авырлык, озынлык, киңлек, тигезлек, бәя һ.б. билгелибез.
Гомумиләштерү һәм конретлаштыру. Гомумиләштерү абстракция белән тыгыз бәйләнгән. Кеше, гомумиләштерү процессында аермалыкларга игътибар итсә, гомумиләштерә алмас иде. Аермалыклар исәпкә алынса, барлык агачларны да күңелдән берләштереп булмас иде. Гомумиләштергәндә, предметлар һәм күренешләр, гомуми һәм мөһим билгеләренә нигезләнеп, бергә кушыла. Без абстракцияләү вакытында алган билгеләр нигез итеп алына, мәсәлән, барлык металларның да электр үткәрүе. Абстракцияләү кебек үк, гомумиләштерү дә сүзләр ярдәмендә гамәлгә ашырыла. Һәр сүз бер предмет яки күренешкә генә түгел, бик күп охшаш бердәнбер (единичный) объектларга карый. Мәсәлән, «җиләк-җимеш» дигән төшенчәдә алма, груша, слива һ.б.да булган охшаш мөһим билгеләр кушылган.
Уку эшчәнлегендә гомумиләштерү, гадәттә, билгеләмәләрдә, нәтиҗәләрдә, кагыйдәләрдә һ.б. чагылыш таба. Балаларга еш кына гомумиләштерү авыр бирелә, чөнки алар һәрвакытта да предметларның, күренешләрнең, фактларның  гомуми билгеләрен генә түгел, ә әһәмиятле саналган билгеләрен дә аерып чыгару сәләтенә ия түгел.
Конкретлаштыру – теге яки бу төшенчәгә яки гомуми нигезләмәгә туры килә торган ниндидер бердәнбер (единичный) әйберне күңелдән күз алдына китерү. Бу очракта без, предмет һәм күренешләрнең төрле билгеләре һәм сыйфатларыннан читкә китмичә, аларны билгеләренең бөтен байлыгы белән күз алдына китерергә тырышабыз. Асылда конкрет әйбер һәрвакытта да үрнәк рәвешендә, гомуминең нинди дә булса иллюстрациясе була. Без башка кешеләргә бирә торган аңлатмаларда конкретлаштыру әһәмиятле роль уйный. Ул аеруча укытучының балаларга җиткерә торган аңлатмаларында мөһим. Мисалны сайлауга зур игътибар бирергә кирәк. Еш кына мисал китерү җиңел булмый: фикер гомуми планда ачык булып тоела, ә конкрет фактны күрсәү мөмкин түгел.
Укучылар һәм студентлар үз җавапларын иллюстрацияләүче мисаллар китерергә авырсыналар. Бу күренеш белемнәрне нормаль үзләштерү вакытында, ягъни гомуми нигезләмәләрнең тәгъбирләре үзләштерелгәндә (яки ятланганда), ә эчтәлеге аңлашылмый торган булып калганда күзәтелә. Шуңа күрә укытучы укучыларның гомуми нигезләмәләрне дөрес итеп искә төшерүләре белән канәгатьләнеп калмыйча, бу нигезләмәләрне мисал, иллюстрация, конкрет хосусый очракны китерү кебек ысуллар белән конкретлаштыруларына ирешергә тиеш. Бу аеруча мәктәптә һәм, иң элек, башлангыч сыйныфларда әһәмиятле санала. Укытучы, мисал китергәндә, хосусый очракта мисал белән иллюстрацияләнә торган гомуминең чагылышын ачып күрсәтә. Шулай булганда гына хосусыйлык гомумилекне аңлауда зур ярдәм күрсәтә.
6.5. Төшенчәләр һәм аларны формалаштыру
Кешенең фикерләү процессында ясалган гомумиләштерүләре төшенчәләрдә ныгытыла. Төшенчә – фикерләүнең предмет һәм күренешләрнең гомуми һәм мөһим сыйфатлары чагылыш таба торган формасы. Икенче төрле әйткәндә, төшенчә – ул предметның төп сыйфатлары тупланмасы. Мәсәлән, урындыкның билгеләре күп: төсе, материалы, үлчәмнәре, йомшаклыгы, ләкин шуларның мөһимнәре булып урындыкны урындык итә торганнары гына санала. Алар арасында җиһаз предметы булуын, утыру өчен эшләнгәнен, аның арка өчен терәге булуын күрсәтәбез. Болар барысы төшенчәнең, аның эчтәлегенең иң мөһим билгеләре була. «Агач» төшенчәсенә каен, яки чыршы, яки имән һ.б. өчен хас булган әйберләр түгел, ә агачка хас барлык билгеләр керә.
Чынбарлыкның предмет һәм күренешләрендә гомуми, мөһим, закончалыклы әйберләрне чагылдырып, төшенчә дөнья чагылышының югары дәрәҗәсе буларак алга чыга. Төшенчә аның хисси, матди тышчасы булган сүз белән белдерелә. Төшенчәләр ярдәмендә фикерләү – сүз ярдәмендә фикерләү ул. Сүз предметны ниндидер билгеле бер мәгънәдә генә алыштыра. «Урындык» сүзенә утырып булмый бит, «икмәк» сүзе белән дә тук булмыйсың. Хисси танып белү вакытында кеше ахырдан үзе шул төшенчә белән гомумиләштергән чынбарлыкның предметлары һәм күренешләре белән таныша. Төшенчәне үзләштерү – төшенчә үзе карый торган предмет һәм күренешләр турында белемнәр җыелмасын үзләштерү дигән сүз.
Бездә булган төшенчәләрнең күпчелеге башка кешеләрдә әзер килеш үзләштерелә. Ләкин төшенчәне үзләштерү белемнәрне (мәсәлән, өлкән кешедән балага) гади «тапшыру» гына түгел. Төшенчәләрне үзләштерү – бик катлаулы процесс. Ул бөтен кешелекнең дә, һәр конкрет кеше фикерләвенең дә турыдан-туры үсешенә бәйле. Төшенчәләрнең зур өлешен кешеләрнең алдагы буыннардан алалар, бу төшенчәләрне үзләштерәләр, тирәнәйтәләр, төгәлләштерәләр, баеталар һәм, үз тәҗрибәсе һәм белемнәре нигезендә, предмет һәм күренешләр турында алдагы буыннар әле тудырмаган яңа төшенчәләрне барлыкка китерәләр.

Балаларның төшенчәне үзләштерүе күп очракта алар таяна торган тәҗрибәгә бәйле. Аерым бер сүз белән билгеләнгән яңа төшенчә балада әлеге сүз белән бәйле төшенчә эчтәлегенә (еш кына дөрес яки тулы булмаган) туры килмәгәндә, зур авырлык туа. 
Бу хәл еш кына мәктәптә балалар үзләштерә торган җитди фәнни төшенчәнең тормышта очраган, фәнгә кадәр булган, махсус укытудан тыш, башка кешеләр белән көн дә була торган аралашу, шәхси хисси тәҗрибәне туплау процессында үзләштерелгән төшенчәгә туры килмәгәндә күзәтелә. Мәсәлән, кош – ул оча торган хайван, шуңа күрә күбәләкләр, коңгызлар, чебеннәр кошларга карый, ә тавык, үрдәк – очмый. Яки: ерткыч хайваннар «зарарлы» яки «куркыныч», мәсәлән, күселәр, тычканнар, ә мәче  – ерткыч түгел, ул назлы йорт хайваны.
Төшенчәләрне үзләштергәндә, укучыларның хисси тәҗрибәсен дөрес оештыру аеруча мөһим. Төшенчә абстракт булган саен, балаларга күрсәтергә мөмкин булган материалга таяну авыррак, абстракт төшенчәне үзләштерүгә ярдәм итә торган әйберләр хакында күбрәк сөйләргә кирәк булачак.

Шулай итеп, төшенчәләрнең барлыкка килүе, аларга танып белүнең хисси формаларыннан күчү – чагыштыру, анализ, синтез, абстракцияләү, гомумиләштерү һәм фикри нәтиҗәләрнең катлаулы формалары катнаша торган формалашкан процесс тәшкил итә. Төшенчәләрне үзләштерүдә мөһим рольне аның билгеләмәсе уйный. Билгеләмә төшенчәнең асылын тәшкил итүче предмет яки күренешнең мөһим билгеләренә күрсәтә, төшенчәнең башка, тагын да гомумирәк төшенчәләргә мөнәсәбәтен ачып бирә. Билгеләмәдә төшенчәне өйрәнү вакытында үзләштерелергә тиеш иң мөһим булган әйберләр теркәлә. Мәсәлән, «әйтем» төшенчәсенә билгеләмә. Әйтем – халык авыз иҗатының бер жанры: нинди дә булса тормыш күренешен бик төгәл билгели торган киң таралган образлы гыйбарә. Мәкальләрдән аермалы буларак әйтемнәр туры нәсыйхәт мәгънәсеннән азат булалар һәм образлы, кинаяле билгеләмә белән чикләнәләр. Әйтемнәргә мисаллар: «Җил исми, яфрак селкенми», «Иске авыздан яңа сүз», «Су башыннан болгана», «Юл тузансыз булмас», «Ике тамчы су кебек».
Тагын бер кат искә төшерик: төшенчәләрнең төп билгеләре – аларның сыйфатлары һәм мөнәсәбәтләре. Аларны югалткан, алар булмаган үзгәртелгән очракта, предмет яки күренеш табигате яки билгеле бер әһәмиятле ягы буенча башка төрлегә әйләнә. Мөһим булмаган билгеләр, предметның асылын үзгәртмичә, тышкы, хосусый характеристикаларны яки аермаларны үз артыннан тарта. 
6.6. Фикерләү мәсьәләләрен чишү 
Һәркайсы фикерләү эшчәнлеге максатка юнәлгән була. Нәрсәне дә булса аңларга теләү ихтыяҗы туганда гына, кеше фикерли башлый. Фикерләү, гадәттә, проблема яки сорау туудан, шаккатудан яки гаҗәпләнүдән, каршылыктан башлана. Үзебез җиңәргә тиешле нинди дә булса авырлык белән очрашканда, без уйлый, фикерли башлыйбыз. Икенче төрле әйткәндә, фикерләү эшчәнлеге – җавабын шунда ук һәм турыдан-туры рәвештә табып булмый торган сорауны үз эченә алган мәсьәләне чишү ул.
Мәсьәләнең чишелүе фикерләү процессының табигый рәвештә тәмамлануы була. Максатка ирешелмәгән килеш аның туктатылуы субъект тарафыннан уңышсызлык итеп кабул ителәчәк. Сорауга җавапны яки мәсьәләнең чишелешен сорау һәм җаваплардагы арадаш буыннарны (мәсәлән, гади арифметик мәсьәлә) кулланып эзләргә туры килә. Биредә аңлатып китүне таләп иткән аңлаешсыз әйберне билгеләү, ягъни сорауны күреп ала белү мөһим. Сорауның нәрсәдә икәнлеген тәгъбир итү – шул аңлауга ирешү, ә мәсьәләне яки проблеманы аңлау – аны чишү юлын табу дигән сүз. Фикерләүче кешенең беренче билгесе – проблемаларны булган җирендә таба белү. Бөек акылның көче еш кына ниндидер гадәти әйбердә хәл ителергә тиешле проблеманы күрүендә чагыла (Ломоносов, Павлов, Циолковский, Бехтерев, Менделеев һәм башкалар). Шулай итеп,  күп кешеләр, предметларның җиргә төшүен күреп, бу төшенчәне күренеш дип санаган, Ньютон алдына исә бу тартылу законын ачуга китергән сорау булып килеп баса.
Гамәли эшчәнлек, практика яңа сорауларның тууына һәм куелуына бик күп шартлар тудыра. Нәкъ менә иҗтимагый ихтыяҗлар кешеләрне фәнни ачышларга, нәрсәне дә булса уйлоап табуга, рационалистик тәкъдимнәргә китерүче яңа сораулар куюга этәрә. Сораулар туу – фикерли башлауның һәм аңлау барлыкка килүнең беренче билгесе. Бу вакытта һәр кеше, белем даирәсе киңрәк булган саен, хәл ителмәгән күбрәк мәсьәләләрне күрә ала. Хәл ителгән һәр мәсьәлә яңа мәсьәләләр куя: кеше күбрәк белгән саен, үзенең әле нәрсәләр белмәгәнен шулкадәр яхшырак аңлый – ул элек ачык һәм аңлаешлы булып тоелган әйберләрдә проблемалар күрә.
Кешенең үз алдына куйган сорауларында чагылыш тапкан танып белү кызыксынулары, белемгә омтылыш аның фикерләве үсешендә дә зур әһәмияткә ия. Балалар психологлары һәм язучылар юкка гына ни өчен? дияргә яраткан кечкенә балаларның сорауларына җитди игътибар бирмиләр. Мәсәлән, К. Чуковский,  үзенең «Икедән бишкә кадәр» исемле искиткеч бер китабында, бала безгә мөрәҗәгать иткән сорауларның күпчелеге аның ару белмәс баш миенең әйләнә-тирә дөньяны тизрәк танып белүгә бик тә мөһим ихтыяҗы ярдәмендә тудырыла, ди. Балаларның ялыктыргыч сорауларыннан кул селтәп котылган өлкәннәр бу вакытта төзәтелмәслек мәрхәмәтсез эш башкаралар: алар аның акыл үсеше, рухи үсеше көчләп тоткарлыйлар. К.Чуковский балаларның төрле сорауларын мисал итеп китерә, һәр баланың үз, үзенчәлекле сораулар булуын билгели. Һәм дүрт яшьлек бер малайның әтисенә – пулемет тизлеге белән ике минут эчендә биргән сорауларының стенографик язмасын тәкъдим итә: Төтен кая оча? Аюлар чалбар кияме? Агачларны кем селкетә? Тере дөяне төрерлек зур гәзит табып буламы? Сигезаяк уылдыктан чыгамы, һәм ул сөт имәме?
Башка баланың сораулары: Күк каян алынган? Кояш ничек пәйда булган? Борчаларны кем ясый?... Яки биш яшьлек кызның сораулары: Кем ул гигант? Гигант безнең бүлмәгә сыя аламы? Дүрт аяклап басса? Дюймовочка гиганттан ничә тапкырга кечкенәрәк?
Мәктәптә балаларны сорау бирергә өйрәтү бик мөһим, ләкин, ни кызганыч, моңа игътибар бирелми диярлек. Танылган педагог В.А. Караковский: «Сез беренче сыйныфка килгән балаларның нәрсә эшләүләреннән туктаганын сиздегезме? Алар сораулар бирүдән туктыйлар. Дөресрәге, алар сорау бирәләр, ләкин бу әле күптән түгел генә барлык өлкәннәрне дә аптыраткан «ни өчен?» соравы түгел. Сорауларның характеры алышына: «Каләмне алырга мөмкинме?», «Сорарга ярыймы?», «Чыгарга ярыймы?». Яңа мәктәп тормышы баланы үзенең катгый кагыйдәләре белән тыгыз итеп колачлап алган (ничек утырырга, ничек басып торырга, ничек йөрергә, нәрсә, кайчан һәм ничек эшләргә), хәтта гадәти кызыксынуга да урын калмый».

Шулай итеп, фикерләү эшчәнлеге проблема, сорау туганда башлана. Сорауны төгәл итеп, конкретлаштырып тәгъбир итә белү бик мөһим (мәсәлән, «Ни өчен электр лампасы янмый?» дигән гомуми сорауны «Электр чылбырының кайсы урынында өзеклек барлыкка килгән?» дигәнгә алыштырып була). Икенче төрле әйткәндә, сорауны ишеткәч, аның асылына төшенергә кирәк була, ә бу исә сорауга җавапны кайсы юнәлештә эзләргә кирәклеген аңлата. Конкрет сорауны кую өчен бу өлкәдә белемле булырга кирәк. Мәсәлән, «Лампочка ни өчен янмый?» дигән сорауны  «Чылбырның кайсы җирендә өзеклек барлыкка килгән?» дигән сорауга бары тик лампочка ни өчен янмаска мөмкинлеге турында белгәндә генә алыштырырга мөмкин. Белем киңрәк булганда, гомуми сорауны конкретлаштыру җиңелрәк була.
Фикерләү мәсьәләсен чишү мәгълүматларны анализлаудан башлана, ягъни мәсьәләне хәл итүгә нинди мәгълүматлар ярдәм итә алуы ачыклана. Бу мәгълүматларны бер-берсе һәм сорау белән чагыштыралар, кешенең элеккеге белеме һәм тәҗрибәсе белән бәйлиләр. Яңа мәсьәләләрне чишү күп очракта яңа мәсьәләләргә охшаш башка мәсьәләләрне чишү вакытында кулланылган принципларга таяна.

Мәсьәләне чишкән вакытта теге яки бу мәсьәләнең соравына җавап фаразлау рәвешендә барлыкка килә. Иң элек бары тик дөреслеге дәлилләнгән, тикшерелгән гипотеза туа. Гипотезаны (фаразны) тикшерү күп очракта тәҗрибә юлы белән башкарыла. Фараздан чыга торган нәтиҗәләр билгеләнә һәм аларның практикада аклануы тикшерелә. Мәсәлән, катлаулы механизмнарны конструкцияләү вакытында модель барлыкка китерелә, аның фаразларга туры килүе ачыклана, хаталар булса, кайда нәрсәне үзгәртеп булуы һ.б. билгеләнә. Гипотезаларны тикшерүдә төп рольне, «күңелдән» фаразлау – теге яки бу предмет яки күренеш белән төрле шартларда нәрсә булганын уйлап күзаллау уйный. Мәсәлән, шахматчы, нинди йөреш эшләргә кирәклеген билгеләп һәм үзенең һәм көндәшенең  мөмкин булган йөрешләрен күңелдән күзаллап, акыл экспериментына таяна. Чыгарылган нигезләмәләр хаталы булган очракта яңа гипотеза эзлиләр һәм яңадан тикшерәләр. Гипотезаның уңышлы булуы күп очракта элеккеге уңышсызлыкларның чыганаклары һәм характеры ачыклануга бәйле. Фаразның уңышы күп очракта бу фаразны алга чыгарган кешенең белемнәренә бәйле. Мәсьәлә караган өлкәдә ул күпме белемлерәк булган саен, аның фаразлары да дөреслеккә якын һәм дәлилләнгән була. Мәсәлән, өлгермәүчелек проблемасын бала психологиясен, аның гаиләдәге яшәү шартларын яхшы белгән укытучы уңышлырак хәл итәчәк, чөнки анда баланың өлгермәүчелек сәбәпләре турында фараз итү укучыларның психологик үзенчәлекләре турында өстән-өстән генә мәгълүматларга ия булган педагогныкына караганда төгәлрәк булачак.
Мәсьәләләрне хәл итүдә хисләргә таяну, предметларны һәм аларның сурәтләрен зиһенгә алу яки аларны күңелдән күзаллау мөһим роль уйный. Ләкин кайвакыт ачык образлар мәсьәлә чишүне, мәсәлән, гадәти сызымны үзгәртүне катлауландырырга мөмкин. Күп кенә мәсьәләләрне хәл итүнең зарури таянычы булып мәсьәләгә һәм аны хәл итү юлларын эзләүгә ярашлы  практик гамәл, предметлар белән төрле эш-гамәлләр тора ала. Нәкъ менә практик гамәлләр гипотезаларның дөрес яки хаталы булулары турында фикер йөртергә мөмкинлек бирә.

Шулай итеп, иҗтимагый яки шәхси ихтыяҗлар белән тудырылган фикерләү процесслары сорау куюдан башлана. Сорауны кую үзе үк аны хәл итүнең билгеле бер юлларын билгели. Алга таба сорауны барлык чишүнең вариантлары турында кайбер фаразлар яки гипотеза алга чыгарыла. Һәм, ниһаять – фаразларны яки гипотезаларны тикшерү. Тикшерү кешенең практик эшчәнлеге нигезендә тормышка ашырыла. Мәсәлән, безгә эт селәгәй бүлеп чыгара (ризык күргәч ялманып куя) дигән факт яхшы таныш. И.П. Павлов, үз алдына: «Ни өчен психик рәвештә селәгәй бүленеп чыга?» – дигән сорауны куеп, биредә проблема күреп ала. Ике гипотеза барлыкка килә: 1) эт үзен ашатачакларын белә, ашаудан ләззәт алуны алдан сизә, шуңа күрә селәгәй бүлеп чыгара; 2) психик рәвештә селәгәй бүлеп чыгару рефлекс түгелме?
И.П.Павлов гипотезаларны тикшерә, һәм күпсанлы тәҗрибәләр нәтиҗәсендә икенче гипотеза раслана, бу (ут, тавыш, ис кебек төрле ярсыткычларга шартлы рефлекс булдыру буенча киң гомумиләштерү нигезендә), шартлы рефлекслар турында тәгълиматның тууына китерә. 
6.7. Фикерләү төрләре
Фикерләү – бик катлаулы һәм күпъяклы психик эшчәнлек, шуңа күрә аның төрләрен билгеләү төрле нигезләрдән (сәбәпләрдән) чыгып тормышка ашырыла. 

Беренчедән, фикерләү процессының сиземләү, күз алдына китерү яки аңлауга ни дәрәҗәдә таянуына карап, фикерләүнең төп өч төре – предметлы-гамәли (яки күрсәтмәле-гамәли), күрсәтмәле-образлы һәм абстракт төрләре аерылып чыга.
Бу – фикерләүнең үсеш этаплары гына түгел, ә аның өлкән кешегә хас булган һәм фикерләү эшчәнлегендә мөһим роль уйнаган төрле формалары да. Фикерләү үсешенең теге яки бу этапларын тизләтеп һәм интенсивлаштырып була, ләкин аларның берсен дә шәхеснең тулаем психик калыбына зыян китермичә, читтә калдырып булмый: предметлы-гамәли фикерләү – предмет белән практик, турыдан-туры гамәлләр белән бәйле фикерләү (яшь балалар өчен предметлар турында фикер йөртү – эш итү, алар белән эшләп идарә итү); күрсәтмәле-образлы фикерләү сиземләүгә яки күз алдына китерүгә таяна (мәктәпкәчә яшьтәге балалар өчен һәм өлешчә түбән сыйфныф укучылары өчен);  сиземләүгә һәм күз алдына китерүгә хас булган турыдан-туры күрсәтмәлелектән мәхрүм булган төшенчәләр ярдәмендә абстракт фикерләү (өлкән сыйныф укучыларын һәм өлкән кешеләрне характерлый).
Икенчедән, фикерләү процессы үтүенең характеры буенча, бер-бер артлы баручы фикри нәтиҗәле фикерләү һәм ахыргы нәтиҗәсе арадаш этапларны белү һәм ныклап (һәръяклап) уйлауга бәйсез рәвештә ирешелә торган интуитив фикерләү турында әйтеп була.

Өченчедән, фикерләү нәтиҗәләренең характерын нигез итеп алганда, без репродуктив фикерләүгә ия булабыз (башка кешенең фикер сөрешен төгәл күзәтеп барганда, мәсәлән, дәреслектәге математик теореманы исбат иткәндә, язучы, галим фикеренең сөрешен һәм мантыйгын яхшы аңлаганда, катлаулы заманча белемнәрдә ориентлашканда  һ.б.) һәм иҗади фикерләү (яңа идеяләр, предметлар, оригиналь чишелешләр һәм исбатлау).
Дүртенчедән, контрольнең нәтиҗәлелеге буенча, фикерләү тәнкыйди һәм тәнкыйди булмаганга аерыла. 

Бишенчедән, практикага яки теориягә юнәлгәнлегенә карап, теоретик һәм гамәли фикерләү турында сөйләп була. Теоретик акыл һәм практик акылны аерып чыгаралар. Теге яки бу акыл үзенчәлекләрен Б.М. Теплов үзенең «Полководец акылы» дигән хезмәтендә бик яхшы итеп ачып бирә алган. Ул болай дип яза: «Фикерләүнең бу ике тибы арасындагы аермаларда фикерләү механизмнарында «ике төрле интеллект» эш итә дип аерманы эзләргә кирәкми. Кешедә интеллект бер була, һәм фикерләүнең төп механизмнары бердәм, ләкин фикерләү эшчәнлегенең формалары төрле, чөнки теге һәм бу очракта кеше акылы алдында торган бурычлар төрле була»
.
Б.М. Теплов теоретик һәм гамәли фикерләүнең практика белән төрлечә бәйлелеген күрсәтә. Һәм эш аларның берсе практика белән бәйләнгән икенчесе, бәйләнмәгән булуда түгел, ә бәлки бу бәйләнешләр характерының төрле булуында. Теоретик фикерләү, башлыча, үсешнең, оештыруның  һәм чынбарлыктагы башка күренешләрнең һәм фактларының гомуми закончалыкларын һәм принципларын табуга юнәлдерелгән. Гамәли фикерләүнең эше, нигездә, төрле масштабтагы хосусый, конкрет мәсьәләләрне хәл итүгә юнәлдерелгән. Үсештәге гамәли акылны чиксез белемгә омтылыш, тормышның төрле өлкәләренә җанлы кызыксыну белән кушылган зур эшкә сәләтлелек характерлый. Педагогта бу – балаларга, белемгә, кешеләргә, алар тирәсендәге хәлләр белән чиксез кызыксыну рәвешен ала. А.П. Чехов моны бик оста итеп чагылдыра алган: кеше үзенең акыл үсеше буенча югарырак булган саен иреклерәк була тормыш аңа күбрәк ләззәтләнү хисе бирә.
6.8. Акыл сыйфатлары
Кешеләрнең фикерләү эшчәнлегендә индивидуаль аермалар фикерләүнең төрле сыйфатларында чагылыш таба. Аларның иң мөһимнәре итеп мөстәкыйльлек, киңлек, тирәнлек, сыгылмалык, тизлек һәм тәнкыйдилекне билгеләп була.
Фикерләүнең мөстәкыйльлеге кешенең яңа идеяләрен, бурычларын  тәкъдим итә һәм, башка кеше фикеренә һәм ярдәменә еш мөрәҗәгать итмичә, кирәкле җавапларны таба белүендә күренә. Фикерләү мөстәкыйльлеге һәрвакытта да шәхеснең иң төп күрсәткече булып саналган. Мәсәлән, Ф.М. Достоевский шәхесне һәм характерсызлыкны (безличночть), иң элек, мөстәкыйль рәвештә фикерли алу яки алмаулары буенча капма-каршы куя. Мөстәкыйль фикерли белмәгән кеше чит кешеләрнең белеменә, тәҗрибәсенә ориентлаша, теләсә кайсы сорау һәм мәсьәләләрне хәл иткәндә дә, әзер формулаларга, шаблон карарларга таяна. Мондый фикерләү вакытында бернинди иҗат турында да сүз бара алмый.
Фикерләүнең киңлеге кешенең киң белемендә, фән һәм практиканың күптөрле өлкәләрен колачлап алган актив танып белү эшчәнлегендә ачыла.

Фикерләүнең киңлеге белән икенче бер сыйфат – тирәнлек бәйле. Фикерләүнең тирәнлеге – иң катлаулы сорауларның асылына үтеп керә белү, проблеманы башка кешеләрдә сорау тумаган урыннарда да күрә алу дигән сүз. Мондый акылга ия кешеләрнең күренеш һәм вакыйгаларның барлыкка килү сәбәпләрен төпченеп табуга, аларның алдагы үсешен күрә белүгә ихтыяҗы зур була (акылның мондый сыйфаты – педагогның иң кыйммәтле характеристикасы). Кайвакыт киң фикерләү тирән, төпле булмаска да мөмкин. Бар әйбер турында да фикер йөртергә яраткан кешеләр бар, ләкин аларны тыңлау кызык булмаска мөмкин, чөнки алар оригиналь фикер йөртмиләр.
Фикерләү киң була ала икән, димәк, кемдәдер ул тар да булырга мөмкин. Бу – предметы чынбарлыкның нинди дә булса кечкенә (тар) өлешен тәшкил иткән фикерләү була. Тар фикерләү эчтәлекле һәм тирән («тар белгеч фикерләве») һәм шулай ук ярлы, вак һәм өстән-өстән генә була ала.

Акыл җитезлеге кешенең төрле эчтәлектәге һәм дәрәҗәдәге мәсьәләләрне хәл итүдә кабул ителгән шаблон алымнар һәм ысуллардан азат була белүендә, үзгәрә торган шартларда үз эш-гамәлләрен тиз алыштыра, хәл итү ысулларыннан икенчесенә бик тиз күчә, проблеманы яки мәсьәләне хәл итүнең омтылышларын төрлеләндерә һәм шуның аша аларны хәл итүнең яңа юлларын бик тиз таба ала белүендә күренә.
Акылның әһәмиятле сыйфаты булып алдан күрә белүчәнлек тора. Нәкъ шундый сыйфатны үстерү кешегә эшчәнлек белән идарә итү функциясен (аеруча бу эшчәнлеккә күп кеше җәлеп ителгән булса) нәтиҗәле башкару мөмкинлеге бирә. Б.М. Теплов болай дип яза: «Идарә итү – димәк, алдан күрү» диелә борынгы хикмәтле сүздә. Алдан күрү – димәк, билгесезлек караңгылыгы һәм хәл агышы аша вакыйгаларның төп мәгънәсен күрү, аларның төп тенденциясен күреп алу, һәм шуннан чыгып, аларның кайда баруын аңлау дигән сүз. Алдан күрә белүчәнлек – катлаулыны гадигә әйләндерүнең, төп әйберне билгели алуның югары дәрәҗәсе... Алдан күрә белү – хәлгә тирән керү һәм анда вакыйгаларның барышын билгелүче төп әйбергә төшенү нәтиҗәсе»
.
Фикернең гадилеге һәм ачыклыгы, «катлаулыны гадигә» әйләндерә алу, акылның синтетик көче, проблеманы тирәнтен анализлау билгеле бер ноктасыннан, билгеле бер идеяләр яктылыгында проблемалар, акылның җитезлеге һәм хөрлеге, алдан күрә белү һәм сиземләүнең тәвәккәллеге, тулылыгы һәм шәхес юнәлешенең көче, эмоциональ тулылыгы, сөйләм байлыгы һәм ныклык – әлеге сыйфатларга акыллы кешеләр ия. 
6.9. Кече яшьтәге мәктәп укучылары фикерләвенең кайбер үзенчәлекләре
Кече яшьтәге мәктәп укучыларының фикерләве сиземләү белән тыгыз бәйләнгән. Укучы уку материалының аерым тышкы детальләрен һәм якларын гына сиземлиме яки иң төп әйберне, төп эчке бәйләнешләрне күреп ала беләме – болар барысы да аңлау һәм уңышлы үзләштерү, биремне дөрес үтәү эшендә зур әһәмияткә ия.

Мисал китерик.

Беренче сыйныф укучыларына Успенскаяның «Балалар» дигән картинасы репродукциясен күрсәтәләр.

Малай бүлмә уртасында урындыкта утыра, аның аяклары сулы табакта, бер кулына курчак тоткан һәм аңа кружкадан су агыза. Янында басып торучы кыз, куркып, абыйсына карый һәм икенче курчакны күкрәгенә кыса. Өстенә су чәчрәтүдән курыккан мәче качарга маташа.
Табакны, курчакны һәм малай кулындагы кружканы ак кәгазь бите белән каплагач, аның нәрсә эшләгәне күренми.

Бирем: «Картинаны игътибар белән кара. Аны элеккеге хәленә кайтару өчен, биредә нәрсәләрне ясап бетерергә кирәк». Кәгазь бите чынга охшамаган һәм килешсез булып сурәтләнгән әйберне һәм мәгънәсез булып күренгән төп бәйләүче мәгънәви звеноны каплый. Баланың төп бурычы – бу звеноны торгызу, картинада сурәтләнгән мәгънәви ситуацияне ачып күрсәтү. 
Балаларның бер өлеше бу мәсьәләне уңышлы чишүгә ирешәләр. Алар түбәндәчә фикер йөртүдән башлый: «Кыз ни өчен куркып карап тора? Мәче ни өчен кача? Курыкканмы? Нәрсәдән? Мәченең кыздан курыкмаганы билгеле – кыз үзе дә курыккан. Димәк, эш малайда. Ул нәрсә эшли соң?»
Балаларның барысы да әлеге схема буенча фикерләми, ләкин аның кайбер элементлары аларның фикер йөртүләрендә урын ала.

Ира Р.: «Мәче китә... Монда су, ә мәчеләр судан курка. Малай, мөгаен, су агызадыр, шуңа күрә монда су, ә кыз малайның курчакны чылатуыннан курка».
Валя Г.: «Малайны тукылдап утырган итеп ясарга кирәк. («Син ни өчен шулай дип уйлыйсың?»). Аның куллары шулай куелган. Ул таягы белән тукылдата. Кыз ул нәрсәгә тукылдата икән, әле курчакка да сугыр дип куркып карап тора. Мәче дә тавыштан курыккан».

Бу балалар, төрле җаваплар бирсәләр дә, төп әйберне күреп алганнар – кызның һәм мәченең куркуы малайның тәртибенә бәйле. Алар моны бердәй, аерылгысыз бөтен итеп кабул итәләр. 
Фикер йөртү күнекмәләренә ия булмаган балалар картина персонажларының үзара бәйләнешен күрмиләр һәм сурәтләнгән мәгънәви ситуацияне тотып ала алмыйлар. Алар бернинди анализсыз гына фантазияли башлыйлар.

Андрей Я.: «Малай мәчене кәгазь белән үртәп уйный. («Ә ни өчен мәче куркып качкан?») Ул, мәче белән уйнаганда, аны ничектер куркыткандыр. («Ә кыз нәрсәдән курыккан?») Кыз – мәче куркуыннан үләр диеп уйлагандыр».

Саша Г.: «Малай рәсем ясыйдыр. («Ә ни өчен мәче кача?») Ул аяк киемен ташлагандыр  – мәче шуңа качкан. Яки ул эт рәсемен ясагандыр – мәче шуннан курыккан».
Кайбер балалар, гомумән, картина сюжетына бернәрсә дә өсти алмый. 

Саша Р.: «Аякларын өстәп ясап бетерергә кирәк, кулларын ясап куйыйк. Сандалиен ясап куйыйк, мәченең яртысын ясыйк. Белмим, тагын нәрсә ясаргадыр».

Бу биремне үтәгәндә укучыларның индивидуаль үзенчәлекләре ачыклана. Балаларның бер төркеме сорауга җавапка логик фикерләү аша килә, бу аларга сурәтләнгәннең мәгънәсенә төшенергә һәм тиешле җитмәгән элементларны өстәргә мөмкинлек бирә. Икенче төркем беренче сыйныф укучылары, логик фикерләп торырга тырышмыйча, картинада сурәтләнгәнне ачык итеп күз алдына китерәләр; биредә картина җанланган, персонажлар хәрәкәткә килгән кебек була. Бу вакытта аңнарында барлыкка килгән образ аларны картинаның эчтәлегеннән еш кына читкә алып китә.
Әлеге биремне логик фикерләве дә, күрсәтмәле-образлы фикерләве дә шактый үсеш алган балалар үти ала.

Кайбер кече яшьтәге мәктәп укучылары уку материалының аерым элементлары арасында җитди бәйләнешләрне күреп алалар, предмет һәм күренешләрдә гомуми әйберне билгелиләр. Икенче балалар материалны анализлауда, фикер йөртүдә, төп билге буенча гомумиләштерүдә авырлык кичерәләр. Укучы фикерләвенең индивидуаль үзенчәлекләре математик материал белән эшләгәндә аеруча ачык чагылыш таба.

Балаларга биш баганада цифрлар бирелә һәм биремне үтәргә тәкъдим ителә.

Беренче баганадагы цифрлар суммасы 55 тигез. Тиз рәвештә, калган дүрт баганадагы цифрлар суммасын тап:
1 6 11 16 21

2 7 12 17 22

3 8 13 18 23

4 9 14 19 24

5 10 15 20 25
Кайбер укучылар шунда ук рәтләрне төзүнең гомуми принцибын табалар.
Лена В. (III сыйныф) шунда ук: «Икенче баганада – 60. («Ни өчен?»). Мин карадым: алдагы баганадагы һәр саны бергә артыграк, ә саннар – бишәү, димәк, 60, 65, 70, 75».
Башка укучыларга саннарның вертикаль рәтенең төзелү принцибын ачыклау өчен күбрәк вакыт, билгеле бер күнегүләр эшләү сорала.
Зоя М. бу биремне түбәндәгечә эшли: икенче вертикаль рәтнең суммасын санап чыгара, 60 килеп чыга, аннан соң өченченекен – 65 була; шуннан соң гына ул рәтләрне төзүдә билгеле бер закончалыкны аңлап ала. Кыз болай фикер йөртә: «Башта – 55, аннан соң – 60, аннан – 65, барысында да бишкә арта. Димәк, дүртенче баганада 70 була. Хәзер карыйм (саный). Дөрес, 70. Алдагы баганадагы һәр сан икенчесеннән бишкә күбрәк була бит. Соңгы баганада – 75».
Кайбер балалар саннар рәтләрен төзүнең гомуми прниципларын тотып ала алмаганнар һәм барлык баганаларны, бернинди гомумиләштерүләрсез, рәттән санап чыкканнар.

Фикерләүнең мондый үзенчәлекләре укучылар теләсә кайсы башка уку материалы белән эшләгәндә дә чагылыш таба.

Өченче сыйныф укучыларына унар карточка бирәләр, аларның һәркайсысында мәкаль тексты язылган була, һәм мәкальләрне алардагы төп мәгънәләре буенча төркемнәргә берләштерергә кушалар.

Укучыларның бер төркеме биремне уңышлы үти:

Бүре бар дип, урманга бармый тормыйлар. Кыюлык йолдызларга мендерә.

Монда кыюлык турында әйтелә. Кыю кеше бүреләрдән дә, йолдызларга менүдән дә курыкмый. 
Эш аю түгел, урманга качмас. Эшне үзем башладым, бетерешергә кил, абзый.
Болар барысы да ялкаулар турында: алар эшләргә дә ашыгып тормыйлар, эшли башласалар да, булышырга башкаларны чакыралар.

Җиде кат үлчә, бер кат кис. Ашыккан – ашка пешкән.

Алдан уйлап эшләргә кирәк.

Җидәү берне көтми. Иртә торсаң, ит пешә, ит пешмәсә, бит пешә.
Соңга калырга ярамый.
Шул ук мәкальләрне башка балалар түбәндәгечә төркемли:
Бүре бар дип, урманга бармый тормыйлар. Эш аю түгел, урманга качмас.
Болар хайваннар турында.
Җиде кат үлчә, бер кат кис. Җидәү берне көтми. 

Бу мәкальләр охшаш, икесендә дә җиде саны бар.
Без мәкальләрне бер укучыларның эчтәлек ягыннан төп билгесе буенча, икенчеләренең тышкы, очраклы, өстә ятучы билге буенча гомумиләштерүләрен күрәбез. Гомумиләштерүгә мондый балаларны махсус өйрәтергә, уку материалын үзләштергәндә нинди билгеләрен «тотып алганнарын» игътибар белән күзәтергә кирәк.

Кайбер балаларның гомумиләштерүгә сәләтләре бертөрле үсеш алуын билгеләү зарур – алар теләсә кайсы материалны бертөрле яхшы яки бертөрле начар итеп гомумиләштерәләр. Башка укучылар математик материалны шунда ук бик җиңел гомумиләштерәләр, математик булмаган материалны гомумиләштерүдә исә кыенлыклар кичерәләр. Һәм, киресенчә, кайбер укучылар математик булмаган материалны җиңел генә, ә математик материалны күпсанлы күнегүләрдән соң гына гомумиләштерә алалар. Шуңа күрә, баланың фикерләү үзенчәлекләре турында сөйләгәндә, аларның белемнең төрле өлкәләреннән биремнәрне үти алуларын (бер генә тапкыр түгел) анализларга кирәк була.
Теләсә кайсы уку материалын үзләштерү баланың материалны гомумиләштерүгә сәләте ничек үсеш алган булуына бәйле. Ул төрле әйбердә гомумине билгели һәм, шуның нигезендә, тышкы күренешләр һәм җитди булмаган билгеләр төрлелеге артына яшеренгән төп төшенчәне танып белә аламы, объектларның төп гомуми сыйфатларын, ягъни предмет алардан башка яши алмаган сыйфатларны билгели беләме?
Мәктәпнең бурычы – фикерләү өчен мөһим сыйфат балаларда барлык уку предметлары материалында һәм бик югары дәрәҗәдә гомумиләштерүгә сәләтлелек формалаштыру.

Сораулар һәм биремнәр:

1. Танып белү процесслары буларак фикерләү белән сиземләү арасында нинди уртак һәм аермалы яклар бар?

2. «Төшенчә» нәрсә ул, һәм ул сүз белән ничек бәйләнгән?

3. Ни өчен фикерләүне дөньяны гомумиләштереп танып белү дип атыйлар?

4. Фикерләүнең характеристикасы буларак турыдан-туры булмаганны үз аңлавыгызны ничек аңлыйсыз?
5. Фикерләүнең башка танып белү процесслары белән үзара бәйләнешен ничек аңлыйсыз?

6. Сез ничек уйлыйсыз, стандарт булмаган мәсьәләләрне чишү, гадәти булмаган ситуацияләрдән чыгу юлын табу, табышмак, шарада, кроссвордларның җавапларын табу өчен акылның нинди сыйфатлары кирәк була?

Раздел III. ХИСЛӘР ҺӘМ ИХТЫЯР
Эмоцияләр һәм ихтыяр – теләсә кайсы психик процессның эмоциональ һәм ихтыяри компонентлары. Мәсәлән, нинди дә булса мәсьәләне чишү вакытында, фикерләү процессы проблемага карата мөнәсәбәтебезне дә (эмоция), максатыбызны һәм аны чишүгә көч куюыбызны да (ихтыяр) үз эченә ала.
Тема 1
ЭМОЦИЯЛӘР ҺӘМ ХИСЛӘР
Эмоцияләр һәм хисләрнең гомуми характеристикасы. 
Эмоциональ халәтләр һәм югары хисләр. 
Эмоцияләр һәм хисләрнең физиологик нигезләре һәм тышкы чагылышы. 
Кече яшьтәге мәктәп укучыларының эмоциональ өлкә үзенчәлекләре.

1.1. Эмоцияләр һәм хисләрнең гомуми характеристикасы 

Тирә-ягыбыздагы аерым фактлар һәм күренешләргә без билгеле бер мөнәсәбәт белдереп карыйбыз. Шатлык, моңсулану, ачу, курку, гаҗәпләнү – чынбарлыкка мөнәсәбәтебезне чагылдыра торган күптөрле эмоцияләр ул. Хәтта төс, тәм, ис кебек аерым тоюлар да безне битараф калдыра алмый. Тою аша канәгатьләнү яки канәгатьсезләнү хисләрен кичерәбез. Тормышыбызның төрле мизгелләрендә без шатланабыз, күңелсезләнәбез, ачуыбыз килә, сокланабыз, кемнедер яратабыз, кемгәдер нәфрәтләнәбез һ.б. К.Д. Ушинский: «Сүзләребез дә, уйларыбыз да, хәтта кылган гамәлләребез дә – бернәрсә дә безне, дөньяга мөнәсәбәтебезне хисләр кебек ачык һәм дөрес итеп чагылдырмыйдыр... Уйларыбызда без үзебезне алдый алабыз, ләкин хисләребез кемлегебезне – безнең үзебезнең кем булырга теләвебезне л, ә чынлыкта кем икәнлегебезне әйтеп бирәчәк»
, – дип ассызыклый.

«Эмоция» термины (лат. emovere – кичерәм, дулкынландырам) тормыштагы төрле вакыйгаларга һәм ситуацияләргә битараф булмаган мөнәсәбәтне белдерә.
«Эмоцияләр» һәм «хисләр» төшенчәләре бер-берсеннән аерылсалар да, синонимнар буларак кулланылаларү Эмоцияләр – әлеге моментта чагыштырмача гадирәк, турыдан-туры кичерү ул. Кеше төрле ситуацияләрдә төрле эмоциональ халәтләрдә була ала. Хис – кешенең катлаулырак, даими, тотрыклы эмоциональ мөнәсәбәте. Хисләр эмоцияләрдә чагылыш таба, ләкин алар һәрвакытта да предметлы була, ягъни без кемгәдер яки нәрсәгәдер карата даими рәвештә мотивлаштырылган, әһәмиятле булган хисләр кичерәбез. Хисләр һәм эмоцияләр – кешенең дөньяга һәм үз-үзенә карата кичергән мөнәсәбәтләре. Мондый мөнәсәбәтләр кешенең эшләгән яки кабул иткән, уйлаган әйберләренә эмоциональ төс бирәләр.
Эмоцияләр үзеннән-үзе, сәбәпсез генә тумый, аларның чыганаклары  кешенең гади, органик һәм социаль ихтыяҗларында була. Эмоцияләр кешенең үз ихтыяҗларын канәгатьләндерүгә юнәлдерелгән эшчәнлеге барышында формалаша.

Кеше хисләре үзара күптөрле сыйфатлары, билгеләре һәм төсмерләре белән аерылып тора. Хисләрнең үзенчәлекләреннән берсе – аларның полярлыгы һәм капма-каршылыгы: шатлану – моңсулану, мәхәббәт – нәфрәт, ләззәтләнү – газаплану, курку – кыюлык һ.б. Бу полярлык  хисләрне уңай һәм тискәрегә бүлү өчен нигез булып тора. Безнең ихтыяҗларыбыз канәгатьләндерелсә, бу бездә уңай эмоцияләр тудыра, ихтыяҗларыбызны канәгатьләндерүгә киртә булып торган әйбер бездә тискәре эмоцияләр уята. Шул рәвешле, уңай эмоцияләр – кеше күңеленә ятышлы, тискәре эмоцияләр күңелгә ятышсыз хисләр була.
Ләкин кайбер хисләр шулкадәр катлаулы, күпъяклы, аларның күңелгә ятышлы яки ятышсыз хисләрме икәнлеген булуын аңлау авыр була. Мәсәлән, А.С. Пушкин иҗатында мондый юллар бар: «Миңа моңсу да, җиңел дә, сагышым минем якты». Мондый очракларда хисләрнең ике яклы булуы турында сөйлиләр. Мәсәлән, кеше, көнләшү хисен кичергәндә, бер үк вакытта яратырга да нәфрәтләнергә дә мөмкин.

Реаль яки ялган куркыныч туганда, кеше киеренкелек халәтен кичерә. Ул – игътибарны үзенчәлекле рәвештә күчерә белүдә, хәрәкәтләрнең иркен булмавында чагылыш таба. Киеренкелек халәтеннән аны хәл итүгә күчү күңелгә ятышлы хисләр уята. Әлеге үзенчәлекне әдәбият, театр, кинода еш кулланалар: вакыйгаларны тамашачыда яки китап укучыда көчәя баручы киеренкелек тудырырлык итеп күрсәтәләр. Шул вакытта вакыйгаларның чишелеше көчле уңай эмоциональ халәтләр тудыруга китерә.
Нинди дә булса мөһим вакыйганы көткәндә, кеше тәэсирләнү кичерә. Әлеге хисне сәхнәгә беренче тапкыр чыгу, кадерле булган кеше белән очрашуга бару, баланың Кыш бабайны көтүе һ.б. уята ала.

Эмоциональ шок – үз-үзен тотышның еш кына кыска вакытлы тәртипсезлегендә чагылыш тапкан үзенчәлекле дулкынлану. Мәсәлән, кинәт кенә шатлану кичергән кеше «югалып калган» кебек була, нәрсә эшләргә белми. Бу аеруча кинәт кенә курыкканда, ачу килгәндә һ.б. вакытларда күренә.

Стеник һәм астеник эмоцияләр бер-берсеннән кешедә актив яки пассив халәт тудыра, тереклек эшчәнлеген күтәрә яки кыса алулары белән аерылып тора. Стеник («стенос» – көч мәгънәсендәге грек сүзеннән) эмоцияләр көч арту, тәэсирләнү, дәртләнү, киеренкелек уята. Астеник («астенос» – зәгыйфьлек, көчсезлек дигән грек сүзеннән) эмоцияләр – кешенең активлыгын, энергиясен киметә: бу – сагыш, моңсулану, күңел боеклыгы, төшенкелеге була. Ләкин кешенең индивидуаль үзенчәлекләренә бәйле рәвештә теге яки бу хисләр стеник формада да, астеник формада да чагылыш таба ала. Мәсәлән, курку бер кешене хәрәкәтсез калдырса, кемнедер ул тапкыр, җитез итә; бер кешедә шатлык бик көчле, энергия тудыра торган, икенчесендә тыныч, йомшартучы була.
Кеше хисләре тормышта төрле фунцияләр башкара: бәяләү функциясе – уңай һәм тискәре эмоцияләр кешенең нәрсәгә дә булса мөнәсәбәтен һәм аңа ничек бәясен (канәгатьсезләнү, оялу һ.б. теге яки бу бәя) күрсәтәләр; теләк уятучы функция – хисләр кешене эш-гамәлгә этәрергә яки киресенчә киртә ясарга мөмкиннәр; игътибарны юнәлтү функциясе – хисләребезне кузгаткан әйберне без ачыграк һәм төгәлрәк кабул итәбез.
Кешеләр бер-берсеннән үзләренең эмоциональ үсешләре белән аерылып тора. Кешеләрнең эмоциональ даирәсендәге төп аермалар түбәндәгеләр белән билгеләнә: 1) хисләрнен нәрсәгә юнәлгәнлеге һәм нинди мөнәсәбәт белдерүе. Кемгә яки нәрсәгә юнәлгәнлегенә карап, ачу да намуслы (яхшы), ә шатлык нәфрәт уята торган була ала; 2) эмоциональ халәтләр барлыкка килүнең җиңеллеге һәм көче нинди булуы. Мәсәлән, В. Солоухин билгеләвенчә: «Утрауны яки бугазны сөйгән хатын-кыз исеме белән атау – һәм хатын-кызны исемен дә сорамыйча алу. Хатын-кызга поэма багышлау яки аңа бер сум акча тәкъдим итү. Аның өчен мең чакрым ераклыктагы араларны үтү – троллейбус тукталышына кадәр дә озатмау»; 3) хиснең тотрыклыгы һәм тирәнлеге. Мәсәлән, мәхәббәт мавыгудан хиснең көче (интенсивлыгы белән түгел, ә бәлки аның тирәнлеге, ягъни бу хиснең шәхескә ничек тирән тәэсир итүе, кешенең психик эшчәнлегенең барлык өлкәләрен дә колачлап алуы) белән аерылып тора. О. Бальзак язган: «Безнең йөрәгебездә кагылып үткән кылларның санына карап көчлерәк яки азрак яраталар» яки К.Паустовский: «... мәхәббәтнең меңләгән аспектлары бар, һәм һәрберсенең – үз уты, үз моңы, үз бәхете һәм үз хуш исе».
Эмоциональ өлкә хайваннарның примитив хисси реакциясенннән алып кешенең югары хисләренә кадәр озын үсеш юлы үткән. Хайваннарда эмоцияләр – ярсу, курку, канәгатьләнү – аларның интенсив эшчәнлеге, табигый ихтыяҗлар канәгатьләндерүләре (үзеңне саклау, туклану, үрчү) белән бик тыгыз бәйләнештә тора. Кешедә дә бу эмоцияләр туклануда, яшәү урынында, киемдә, җенси ихтыяҗларда, йоклауда һ.б. табигый ихтыяҗларны канәгатьләндерү яки канәгатьләндермәүдә әйләнә-тирә дөньяның предмет һәм күренешләренә турыдан-туры реакция буларак туа. Ләкин кешенең социаль яшәү рәвеше, аның эшчәнлеге үзенчәлекләре, кешеләрнең үзара хезмәттәшлегенең специфик формалары һәм кешеләрнең үзара мөнәсәбәтләре аның эмоциональ өлкәсен үзгәртеп төзиләр һәм катлауландыралар, кешегә хас үзенчәлекле хисләрне формалаштыру өчен нигез тудыралар. Кешедә яңа эмоцияләр һәм хисләр яңа ихтыяҗлар туу белән бәйле барлыкка килә. Мәдәни һәм социаль ихтыяҗлар тора-бара кешеләрдәге специфик хисләрнең, иң элек, ике кеше арасындагы һәм башка кешеләргә карата хисләрнең катлаулы дөньясын булдыралар. 
Кешенең психик эшчәнлегендә һәм аның шәхес буларак формалашуында эмоцияләрнең әһәмияте бик зур. Алар кеше психикасын баеталар, хисләрнең яктылыгы һәм төрлелеге шәхесне әйләнә-тирәдәгеләр өчен, һәм үзе өчен дә тагын да кызыклырак итәләр. Хисләр байлыгы вакыйгаларны, шигырь, музыка, театрны, башка кешеләрнең хисләрен яки дөньяда бара торган вакыйгаларны тирәнрәк һәм төгәлрәк аңларга булыша.
Хисләр эшчәнлеккә дә төрлечә тәэсир итә. Кәеф яхшы булганда, эшләү теләге арта, зур шатлык булганда тауларны да күчереп була кебек тоела. Кеше бар әйбергә дә битараф булса, салкын караса, ул тормышчан мөһим мәсьәләләрне куя һәм хәл итә алмаячак. Эмоция һәм хисләрнең уку эшчәнлегендә әһәмияте бик зур. Бала дәрестә күңелгә ятышлы хисләр кичерсә – аңа укырга кызыклы була, куркыныч булып тоелмый, ул танып белү предметы белән мавыгып китә, яхшы укый башлый; балага дәрестә моңсу булганда һәм анда хаталану белән бәйле курку хисе туганда, үзенә ышанмаганда һ.б. очракларда аның уку эшчәнлегендә проблемалар күп булачак. 

Л.С. Выготский: «Без укучыларның материалны яхшырак истә калдыруларына яки уңышлы фикерләү эшчәнлегенә ирешергә теләсәк, барыбер теге яки бу эшчәнлекнең эмоциональ яктан стимуллаштырылуын кайгыртырга тиеш булабыз. Тәҗрибә һәм тикшеренү күрсәткәнчә, эмоциональ төстәге факт, битараф фактлардан аермалы буларак, ныграк истә калдырыла...

 Теге яки бу белемне җиткергәнче, укытучы укучының тиешле эмоциясен уятырга һәм аның яңа белем белән бәйләнешен кайгыртырга тиеш була. Укучы хисе аша үткән белем генә ныклап үзләштерелә ала. Калганнары  дөньяга җанлы мөнәсәбәтне юкка чыгаручы белем була»
.
1.2. Эмоциональ халәтләр һәм югары хисләр
Эмоциональ халәтләр. Төрле эмоцияләр, күп яки аз дәвамлы, кайвакыт тотрыклы кичерешләр тудырып, үз-үзебезне тотышыбызга һәм мөнәсәбәтләребезгә билгеле бер төс бирә. Икенче төрле әйткәндә, без һәрвакытта нинди дә булса эмоциональ халәттә: шат күңелле, оптимистик, моңсу, сагышлы, басынкы, күңелсез һ.б. булабыз. Мондый халәтләрнең берничә төрен аерып чыгаралар.
Кәеф – озын, көчле чагылыш тапмаган эмоциональ халәт. Кәеф шактый озак – атналар, айлар буена дәвам итә ала. Һәр кешенең гомуми, аңа гына хас гадәти кәеф тоны була. Бер кеше турында «ул шат күңелле кеше» диләр, гәрчә ул кайвакыт моңсу яки күңелсез булса да, икенче кешене, ул кайвакыт шат һәм күтәренке рухта булса да, караңгы йөзле, канәгатьсез итеп кабул итәләр. Сүз әлеге кешедә теге яки бу кәефнең өстенлек итүе турында бара. Кәефнең асылын ачыклап, С.Л. Рубинштейн аның башка эмоциональ берәмлекләрдән аермасын күрсәтә: «Эмоцияләр, хисләр нинди дә булса объект белән бәйле һәм аңа юнәлдерелгән булалар: без нәрсәгә дә булса шатланабыз, нәрсәгәдер күңелсезләнәбез, нәрсәдер өчен борчылабыз; ләкин кешедә шатлыклы кәеф булганда, ул нәрсәгәдер генә шатланып калмый, ул сирәк шатлана, аеруча яшьлегендәге кебек үк бар әйбер дә шатлыклы һәм матур булып тоела. Кәеф предметка түгел, ә шәхескә бәйле, – бу беренчедән, икенчедән, ул – нинди дә булса хосусый вакыйгага багышланган махсус кичерү түгел, ә бәлки җәелгән гомуми халәт». Һәм халәтнең һәрвакытта да сәбәбе булса да, без ни өчен теге яки бу кәефтә булуыбызны еш кына аңлата алмыйбыз, чөнки кәефнең «предметсызылыгы» аркасында аның барлыкка килүенең сәбәбенә төшенмибез. К. Бальмонтны искә төшерик:
Ни өчен миңа һава җитми?
Ни өчен миңа күңелсез?

Хыялга да мин битараф,

Көннәрем дә тигез үтә.

Тормышымның тавышы бертөрле,

Соңгы чиктә туктап калган шикелле...
Төрле кешеләрнең үз-үзен тотышларында кәеф төрлечә белдерелә, ләкин барысында да диярлек ул, теге яки бу рәвештә, тышкы яктан чагылыш таба. Без беркемгә дә кәефебез турында сөйләмибез. Ләкин караш, интонация, хәрәкәт, мимика, башны ию буенча безгә барысы да аңлашыла. Үз-үзебезне тотышыбыз белән без кәефебезне генә белдермибез, ә аны башка кешеләргә хәбәр дә итәбез. Асылда, күп очракта һәр кешенең кәефенә башкаларның кәефе дә бәйле була.
Кәефе начар булган кеше үз эмоциональ халәтен башкаларга күчерә. Мәсәлән, А.П. Чеховның «Футлярдагы кеше» хикәясенең герое Беликов: «Чынбарлык аның ачуын чыгара, куркыта, даими борчуда тота иде: педагогик советларда ул безне үзенең саклыгы, урынсыз шикләнүе белән газаплый иде... Үзенең уфтануы, әрнүе, ак, кечкенә йөзендәге күзлеге белән безне изә иде, һәм без бирешә идек... », – ди.
Ләкин кемнеңдер һаман гаять шат күңелле булуы да әйләнә-тирәдәгеләрне ардыра һәм еш кына ачуларын чыгара. Бу хәл аеруча бер кешенең оптимизмы икенчесенең кәефенә туры килмәгәндә күзәтелә. Хәтерләсәгез, В.В. Маяковскийда шундый юллар бар: «Кем һәрвакытта да яхшы кәефле, шул, минемчә, бары тик надан гына була ала? »
Эмоциональ халәтнең характеры һәм аның чагылышы гына түгел, ә бәлки бу халәтнең гомуми ситуациягә туры килүе, һәм шулай ук аның үз-үзен тотышында чагылыш дәрәҗәсе дә мөһим. Үз кәефең белән идарә итә белү – шәхеснең үзен ихтыяри көйләве һәм культура үсеше үзенчәлеге ул. Мәсәлән, Шәрыкта үзеңнең начар кәефеңне генә түгел, ә кайгыны, сагышны да күрсәтмәү традициясе яши. Бу традиция төрле хәлләрдә дә, башка кешеләрне үз мәшәкатьләрең һәм кичерешләрең белән борчымас өчен, ачык йөзле булырга кирәклекне күздә тота.

Кәеф, аның тирәнлеге һәр кешедә төрлечә була, ләкин ул һәрвакытта да кешенең әйләнө-тирәдәгеләр белән мөнәсәбәтләренең ни рәвешле төзелүе һәм аның эшчәнлеге белән тыгыз бәйләнгән була. Без кайвакыт ачу килгән, арыган вакытта яки автобустагы этеш-төртештә, кибеттә чират торганда, эштә әйтелгән сүзләргә тиешле игътибар бирмибез... һәм шуның белән башкаларның да, үзебезнең дә кәефебезне бозабыз. «Исәнмесез» сүзен искә төшерик. Аны бик тиз итеп, уйламыйча әйтелгән «исәмсез» дип түгел, ә ашыкмыйча, хис белән: «Исән-ме-сез!» дип әйтегез һәм бу вакытта исәнләшкән кешегезнең күзенә карап, аңа елмаеп куегыз. Ышаныгыз: сезнең дә, аның да көне буе кәефләрегез яхшы булачак. Эш – сүзләрдә генә түгел, ә бу сүзләр әйтелгән тонда, алар белән белдерелә торган төгәл мәгънәдә дә.
Аффектлар – кәефкә капма-каршы булган эмоциональ халәтләр. Аффектлар – шәхесне тулысынча колачлап алган көчле, кыска вакытлы эмоциональ кабынып, ярсып китүләр. Бу бик көчле ачу килү, курку, шатлык һ.б. була ала. Кеше үз өстеннән хакимлеген югалта, үз гамәлләрен контрольдә тотмый башлый. Аффект, башлыча, кинәт барлыкка килә, бары берничә минут дәвам итә, ләкин үзеннән соң кайбер очракларда гомуми нерваланып дулкынлану рәвешендә тирән эз калдыра. Аффектив халәт һәрвакытта нинди дә булса хәл белән тәмамлана. Мәсәлән, булып Явыз Иванның үз улын үтерүе бик көчле аффектның нәтиҗәсе тора.
Аффект баш мие кабыгында көчле ярсу барлыкка килү белән бәйле рәвештә туа. Моның нәтиҗәсендә тоткарлау процесслары көчсезләнә һәм баш мие кабыгы контроль ясау сәләтен югалта.
Аффект вакытында тышкы чагылышларның ачыклыгы күзәтелә. Кешенең аффектив халәтләренең тасвирламасы матур әдәбиятта бик киң күрсәтелә. Мәсәлән, монастырьдан туган иленә качкан һәм урманда адашып калган Мцыринең халәтен М.Ю. Лермонтов түбәндәгечә күрсәтә:
Мин шулвакыт җиргә аудым,

Шашынганчы еладым;

Юеш җирнең тәмен татып,

Кайнар чык булып күз яшьләре

Җиргә шулчак каты акты.
Аффектив халәтне көйләп, аны җиңеп буламы? Үзеңне шундый халәткә җиткермәү, чыдамлык һәм үзеңә хуҗа була белү мөһим. Еш кына кешеләр аффект хакимлегенә билгеле бер җавапсызлык һәм җәзасызлык тоюлары аркасында эләгәләр. Мәсәлән, кеше өйдә үзенә аффектив, кызып китүчән булырга рөхсәт итә, ә эштә үзен «кулда тота», һәм киресенчә. Димәк, кирәк булганда, үзен тота белә. Үзең белән идарә итә белү мөһим. С.Л. Рубинштейн түбәндәгечә саный: сезне биләп алган аффектны җиңәргә тырышыгыз, һәм бу очракта максат сез җавапсыз аффектив гамәлне булдырмаячаксыз дип түгел, ә башкача куелырга тиеш: туган аффектка эшчәнлек өлкәсенә үтеп керергә мөмкинлек бирмәгез, һәм сез аффектыгызны җиңәчәксез, сездә туган эмоциональ халәтнең аффектив характерын алып ташлаячаксыз.
Аффектив халәтне будырмауда иң мөһиме – үз алдыңда һәм әйләнә-тирәдәгеләр алдында җаваплылык хисе тою.

Дәрт – кешенең иң көчле һәм ачык рәвештә чагылдыра торган эмоциональ халәте. Аффекттан аермалы буларак дәрт – үзеңне канәгатьләндерү өчен, актив эшчәнлеккә омтылыш тудыра торган ныклы, бар әйберне дә колачлап алучы хис. Бөек дәрт бөек энергия тудыра. Дәрт – гади кабыну гына түгел, ул һәрвакытта да игътибарны бер ноктага юнәлтүдә, фикерләрне һәм көчләрне җыюда, аларның бер максатка – дәртнең предметына юнәлгәнлегендә чагылыш таба. Шуңа күрә дәртнең юнәлгән булуы бик мөһим. И.П. Павлов, яшьләргә мөрәҗәгать итеп, болай дип яза: «Фән кешедән зур киеренкелек һәм бөек дәрт таләп итә. Эзләнүләрегездә дәртле булыгыз».
Дәрт эмоциональ һәм ихтыяри моментлар берлеген тәшкил итә. Ләкин дәрт үз эчендә кешенең активлыгын һәм пассивлыгын үзенчәлекле итеп куша ала. Ул кешене яулап ала, кеше үз дәрте хакимлегендә була, аннан котыла алмый. Дәрт – зур көч, ул зыянлы һәм хәтта хәтәр була ала. А.И. Купринның "Гранат кашлы беләзек" повестен искә төшерик: "Желтков болай дип яза: " „Я не виноват, Вера Николаевна, что Богу было угодно послать мне, как громадное счастье, любовь к Вам. Случилось так, что меня не интересует в жизни ничто: ни политика, ни наука, ни философия, ни забота о бу- дущем счастье людей - для меня вся жизнь заключается только в Вас. Я бесконечно благодарен Вам только за то, что Вы существуете. Я проверял себя - это не болезнь, не маниакальная идея - это любовь, которою богу было угод- но за что-то меня вознаградить... каждое мгновение дня заполнено Вами, мыслью о Вас, мечтами о Вас... сладким бредом».
 Дәрт позитив та, бөек тә була ала. Дөньядагы бер әһәмиятле әйбер дә фән, хезмәт, спорт, сәнгать, әдәбият, тормыштагы бөек дәрттән башка булмый.
Стресс – (stress  – киеренкелек мәгънәсендәге инглиз сүзеннән) – куркыныч туганда, зур физик, психик артык йөкләнеш (перегрузкалар) вакытында, ягъни гадәти булмаган авыр ситуациядә туа торган эмоциональ халәт. Ул аеруча зур эчке киеренкелек белән кичерелә. Мондый кичерешләр еш кына тиз һәм җаваплы карарлар кабул итәргә кирәк булганда һ.б. вакытта барлыкка килә. Тормыштагы экстремаль кичерешләр – үпкәләүләр, янаулар, өмет өзелүләр, хыянәтләр, көтелмәгән куркыныч, һәлакәтләр – кешедән аның нерв-психик көчләрен мобилизацияләүне таләп итәләр. Әлеге ситуацияләрне кичерү эмоциональ халәтнең кискен формасын, ягъни стресс тудыра.
Уртача стресс хәтта файдалы да була ала, мәсәлән, ул җаваплы ярышлар алдыннан спортчыларда, премьера алдыннан артистларда, имтихан алдыннан студентларда күзәтелә. Кешегә көч һәм кыюлык биргәндә, стресс файдалы, ә күңелгә ятышсыз хисләр уятканда, артык көчле нерв киеренелеге тудырганда, ул кешенең психикасына һәм психик сәламәтлегенә зарар итә ала. «Стресс» төшенчәсе ешрак тискәре мәгънәдә кулланыла.

Югары хисләр кешегә генә хас. Алар аның шәхесе, тормышка, кешеләргә мөнәсәбәте, ышанулары һәм карашлары белән тыгыз бәйләнгән була. Мондый хисләрнең өч төрен аерып чыгаралар: әхлакый, интеллектуаль һәм эстетик. Бу хисләрнең кыйммәте аларның эчтәлегенә, нинди объектка карата нинди хисләр кичерелүенә бәйле.
Әхлакый хисләр кичерешләр формасында кешенең башка кешеләргә, җәмгыятькә, үз вазифаларына, үзенә мөнәсәбәтен чагылдыралар. Әхлакый хисләрнең төп кыйммәте булып кеше сөючәнлек тора. Б.Л. Пастернак юкка гына: «Якынына карата мәхәббәтне бозучы иң элек үз-үзенә хыянәт итә», – дип язмаган.
Әхлакый хисләр бик иртә балачакта, җәмгыятьтә кабул ителгән әхлакый нормаларны үзләштерү барышында үсеш ала. Кеше яхшыны начардан аерырга өйрәнеп (яки өйрәнмичә) кенә калмый, ә бәлки яхшы яки начар белән бәйләнештә төрле хисләр кичерә башлый, анда акрынлап үз әхлакый тәртибенең һәм әхлакый ышануларның принциплары эшләнә. Безнең өчен әхлакый булган бар әйбер бездә – уңай хисләр, әхлаксыз әйберләр тискәре хисләр уята.
Әхлакый хисләргә мәхәббәт, иптәшлек, ватанпәрвәрлек, бурычлылык, саранлык, көнләшү, кеше кайгысына шатлану, оялу, симпатия, антипатия, якын күрү, хөрмәт итү, рәхмәтле булу һ.б. хисләр керә.
С.Л. Рубинштейн: «Кешегә карата әхлакый мөнәсәбәт – ул аңа карата мәхәббәт белән карау... Кеше бары тик башка кешегә мөнәсәбәте аша гына шәхес кеше буларак яши», – дип яза.
Әхлакый хисләрнең һәрберсе – кичерешләр һәм уйлануларның бик катлаулы берлеге. Менә, мәсәлән, М. Пришвин вөҗдан хисен төгәл билгели алган: үзеңне хөкем итсәң, һәрвакытта да берьяклы итеп хөкем итәчәксең: я гаеп ягына, я аклау ягына авышып. Әлеге теге яки бу якка котылгысыз тирбәнеш вөҗдан дип атала.

Интеллектуаль хисләр акыл эшчәнлеге барышында барлыкка килә, алар танып белү һәм иҗат итү процесслары белән бәйле. Интеллектуаль хисләр бик көчле була ала. Белемгә һәм яңалыкка омтылыш дәрткә әйләнә, а ачыш шатлыгы аффект дәрәҗәсенә җитә ала. Гомумән, проблеманың килеп чыгуы, аны хәл итү юлларын эзләү теге яки бу хисләрне уята. Интеллектуаль хисләр булып белемгә омтылыш, яңалыкка омтылу, ачыш шатлыгы, гаҗәпләнү, шикләнү хисләре, хөкемнәрдә ышанган булу һ.б. хисләр тора. Бу хисләр психик процессларны тизрәк активлаштыра һәм интенсиврак төс бирә.
Интеллектуаль хисләргә шулай ук комиклык хисен, юмор, ирония, сарказмны кертәләр.

Юмор хисендә нәрсәгә дә яки кемгә дә булса ачулы булмаган җиңелчә мыскыллы караш белдерелә. Мәсәлән, Козьма Прутков язмаларында: «Тотрыксызлыкның билгеле бер үрнәге булып берәүләр – ир-атны, икенчеләре хатын-кызны күрсәтәләр; ләкин Петербургта яшәүче һәр акыллы һәм күзәтүчән кеше икесе белән дә килешмәячәк, чөнки Петербург атмосферасы гел үзгәреп тора»
.
Юморда көлү симпатия белән үрелә. С.Л. Рубинштейн юмор дөньяның бәхәссез отышлы якларын тою максаты белән көлкеле һәм җитди булмаган җитешсезлекләреннән мөлаем көлү тудырган ниндидер бер яраткан әйберенә караган кебек мөнәсәбәт белдерә, дип билгели.

Юмор хисенә ешрак ачусыз, киң күңелле, тормышта һәм кешеләрдә матурлыкны да, теге яки бу зарарсыз җитешсезлекләрне һәм йомшак якларны оста тоя белгән кешеләр ия.
Ирония хисе – яшерен формада чагылдырылган, дөньяга, кешеләргә, үзенә кискен тәнкыйди мөнәсәбәттә булган бик нечкә мыскыллы көлү. Ирония беркемне һәм бернәрсәне дә кызганмый. Аның максаты – чынбарлыкны камилләштерү. Дөнья кеше, кешеләр турындагы идеаль күзаллау позициясеннән чыгып, әйләнә-тирә чынбарлыкка тәнкыйди яктан тәэсир итәргә омтыла. Ирония беркайчан да вакчыл, ачулы булмый, ул булганны яхшырту максаты белән көлкегә ала. Мәсәлән, И.А. Крыловның «Кырмыска һәм Чикерткә» мәсәлендә Кырмыска Чикерткәгә: «Син җырладыңмы? Бу – эш», – дип, җырлауны чынлыкта эшсезлек итеп санап, ирония белән әйтә.
Сарказм – зәһәрле көлү, ачулы ирония. Әдәпсезлек (цинизм) – вакчыл кешенең дөньяда аннан югарырак һәм яхшырак булганнарда ачу белән мыскыллы көлүе. «Цинизм, иң элек, ачуны яхшылыкка күтәрүе белән куркыныч», – дип яза А. Моруа. Әдәпсезлек хисенә ия кешеләр төзергә түгел, ә җимерергә, хөрмәт итәргә түгел, ә әйләнә-тирәдәгеләрне кимсетергә сәләтле, ә иң мөһиме – алар һич кенә дә үзләрен җаваплы тоймыйлар.
Көлү хисе безнең кинәт кенә, тормыштагы теге яки бу күренешнең чынлыкта нәрсә булуы белән үзен нәрсә итеп күрсәтергә теләвенең  туры килмәвен ачыклавыбыздан гыйбарәт. 
Туры килмәүнең төрле очраклары – ирешү өчен сайлап алынган максатның һәм чараларның, эш-гамәлләрнең һәм нәтиҗәләрнең туры килмәве һ.б. кңлке тудыра. Ниндидер эш, предмет турында күзаллавы булмаган килеш, кешенең үзен шул эшнең белгече итеп күрсәтүе көлке тудыра. Н.В. Гогольнең «Ревизор» комедиясен искә төшерик: Хлестаковны югары дәүләт чиновнигы итеп кабул итәләр, аның алдында ялагайланалар, ришвәт бирәләр, игътибар белән тыңлыйлар, ә ул исә бер чиновник кисәге һәм алдакчы булып чыга. 

Эстетик хисләр кешенең матурлыкны кабул итү һәм булдыруында чагылыш таба, бу – матурлыкка мәхәббәт була. Аларның чыганагы –табигать, сәнгать әсәрләре, кешеләр. М. Горький: «Мин кешедән дә яхшырак, катлаулырак, кызыклырак бернәрсәне белмим». Эстетик хисләр эстетик теләкләргә бәйле сәнгати бәяләрдә һәм зәвыкта чагылыш таба: берәүләргә – җиңел, икенчеләренә җитди музыка ошый һ.б. Үсештәге эстетик хис сәнгать әсәрләренең һәм әйләнә-тирә дөньяның, табигать һәм кешеләрнең матурлыгын,  эстетик сыйфатын танып белү, матурлык эстетик хисен кичерү мөмкинлеген бирә.
1.3. Эмоцияләр һәм хисләрнең физиологик нигезләре һәм тышкы чагылышы 
Эмоцияләрнең физиологиясе. Барлык психик процесслар кебек үк, эмоциональ халәтләр дә баш мие эшчәнлеге нәтиҗәсе булып тора. Кешенең хисләр кичерүе баш мие кабыгының һәм ми кабыгы асты үзәкләренең бердәм эшчәнлеге белән тәэмин ителә: баш миенең зур ярымшарлары кабыгында барлыкка килгән ярсыну (кешенең күңелгә ятышлы яки ятышсыз нинди дә булса объектны кабул итүе вакытында) организмның сулыш алу, йөрәк-кан һ.б. шундый физиологик эшчәнлек үзәкләре урнашкан ноктага – минең кабык астына тарала. Ми кабыгы асты үзәкләренең ярсынуы кайбер эчке әгъзалар эшчәнлегенең көчәюенә китерә. Тәҗрибә буенча без көчле эмоцияләрнең берничә физиологик үзгәрешләр белән бәйле булуын беләбез. Үзгәрешләр организмның төрле өлкәләрендә бара: йөрәк эшчәнлегендә һәм кан тамырларында – бик нык курыкканда, кеше агарынып китә, оялганда, еш кына кызара, ояттан «бүртенә»; сулыш алу системасында – сулыш я ешая, я акрыная, курыкканда өзелә; ашкайнату системасында – күңелгә ятышсыз борчылу белән бәйле эмоцияләр вакытында еш кына  кешедә ашказанында авырлык барлыкка килә (сезнең күбегезнең, мөгаен, авыр имтихан бирер алдыннан, мондый халәтне тойганыгыз бардыр); үзгәрешләр эчке секреция бизләрендә дә бара: эмоциональ ярсыну белән бәйле кайбер халәтләрдә тир бүленеп чыгуы арта (мәсәлән, куркудан салкын тир бәреп чыгу), яшь агу бизләре эшчәнлеге көчәя (кайгыдан, ә кайвакыт зур шатлыктан елау).
Баш мие кабыгы асты өлкәләрендә эмоциональ кичерешләр белән тыгыз бәйләнгән вегетатив нерв системасы белән идарә итүче үзәкләр урнашкан.

Баш миенең зур ярымшарлары кабыгы эмоцияләрдә һәм аеруча хисләрдә төп әйдәп баручы рольне башкара. Хисләрнең көчен һәм тотрыклылыгын нәкъ менә ул көйли. И.П. Павлов күп кенә хисләрнең физиологик нигезендә динамик стереотип эшчәнлегендәге бозылышлар тора дип саный, ул болай дип яза: «Гадәти яшәү рәвешен үзгәрткән вакытта, гадәтләнгән шөгыльләрдән туктаганда, якын кешеләрне югалтканда, акыл эшчәнлеге кризисы яки ышануларның юкка чыгу вакыты турында әйтеп тормыйм, авыр хисләр еш кына иске динамик стереотипны үзгәртүдә, бозуда һәм яңаны урнаштыруның авырлыгында физиологик яктан нигезләнәләр»
.

Эмоцияләрнең тышкы чагылышы. Көчле эмоцияләр вакытында бөтен организмда барлыкка килә торган үзгәрешләр, йөз һәм барлык тән мускулларын колачлап ала һәм тәэсирле хәрәкәтләрдә чагылыш таба. Бу хәрәкәтләр кичерешләрне тагын да үтемле, ачык итә, башка кешеләр тарафыннан кабул итү һәм аңлау өчен җиңелләштерә. Бер кешенең хисләре тәэсирле хәрәкәтләр ярдәмендә уртак хисләр уятып, башка кешегә анда тапшырыла. Бу нинди хәрәкәтләр соң?
Мимика – йөзнең тәэсирле хәрәкәтләре: елмаю, кайгылы караш, җыерылган яки гаҗәпләнүдән күтәрелгән кашлар һ.б. (рәс. 12).
Рәс. 12. Баланың мимикасы
Пантомимика – бөтен гәүдәнең тәэсирле хәрәкәтләре (гәүдә торышы, ишарәләр, башны ию һ.б.), вокаль мимика – эмоцияләрне интонациядә һәм тавыш тембрында күрсәтү. Интонация сүзне, аның конкрет мәгънәсен җанландыра. Мәсәлән, «кар» сүзе шатлану төсмере белән («Кар!»  –ниһаять, көзге пычрак бетте, тиздән чаңгыга басып була!) яки күңелсезләнеп («Кар!» –озын кыш җитте) әйтелә ала.
Белгәнегезчә, интонация сорау, өндәү, хикәяләү, иронияле, тантаналы, ачулы, күңелсез һ.б. була ала.

Көндәлек тормышта без һәрдаим кешенең йөзендә, ишарәләрендә, гәүдә торышында, интонацияләрдәге һ.б. иң кечкенә үзгәрешләр буенча да әйләнә-тирәдәге безгә якын булган кешеләрнең эмоциональ халәтләрендә, кәефләрендә чагылыш тапкан һәр үзгәрешне тоя алабыз.
Кешенең тәэсирле хәрәкәтләре кайчандыр безнең борынгы (хайван) бабаларыбызның инстинктив эшчәнлегендә урынлы булган эш-гамәлләрне хәтерләтә. Мәсәлән, безнең бабаларбызның ачуларын китергән  теләсә кем белән көрәш башлаганда киңәйгән борын тишекләре, ыржайган тешләре һәм йомарланган йодрыклары кайчандыр урынлы булган, әлбәттә. Ләкин кешенең тәэсирле хәрәкәтләре моның белән өлешчә генә аңлатыла, алар, кешелек үсеше тарихы барышында, инстинктлар белән бәйләнешләрен югалтканнар, яңа, социаль яктан алшартланган аралашу функциясен башкара башлаганнар. Үзенчәлекле «тәэсирле тел» барлыкка килгән. Ул, үз хисләрен белдереп кенә калмыйча, ә аларны тәэсирле хәрәкәтләр белән гәүдәләндерергә тиеш булган актерларда аеруча үсеш алган.
Сәнгать әсәрләре дә (музыка, рәсем сәнгате, сынлы сәнгать, поэзия) –ук аларны тудыручыларның – кешеләрдә җавап эмоцияләр һәм хисләр уятучы шагыйрьләр, рәссмнар, композиторларның хисләрен тыштан чагылдыру
.

Мисал рәвешендә өлкән кешеләр эмоцияләренең тышкы чагылышын күзәтү схемасын китерәбез (табл. 3).
1.4.  Кече яшьтәге мәктәп укучыларының эмоциональ өлкә үзенчәлекләре
Баланың эмоциональ үсеше акрынлап, аның үз тирәсендәге кешеләр белән аралашуы вакытында һәм уен, уку, хезмәт кебек төрле эшчәнлек процессларында бара. Баланың эмоциональ тәҗрибәсен киңәйтү, аның тирәнлеге һәм модальлеге күп очракта үсештәге булган шәхеснең юнәлгәнлеген билгелиләр.
Кече яшьтәге мәктәп укучысының эмоциональ яшәешен укытучы белән үзара мөнәсәбәтләр, уку барышы, гаиләдә әти-әнисе белән мөнәсәбәтләр, сыйныф коллективы – сыйныфташлары белән мөнәсәбәтләр һәм коллективтагы урыны формалаштыра.
Кече яшьтәге мәктәп укучылары югары эмоциональ тәэсирләнүчәнлек, күзгә ташлана торган, гадәти булмаган бар әйбергә игътибар итү белән аерылып торалар. Бертөрле, ялыктыргыч булган дәресләр бу яшьтә танып белүгә омтылышны киметә һәм укуга карата тискәре мөнәсәбәт уята. Кече яшьтәге мәктәп укучысы аңында укытучы аерым урын алып тора. Аның балага мөнәсәбәте, бәясе, фикерләре, теләкләре һәм таләпләре күп очракта баланың хәлен, кәефен һәм формалашып килгән үзбәя үзенчәлекләрен билгели. Кече яшьтәге мәктәп укучыларында кичерешләрнең катлаулы комплексы формалашкан була. Бу – мактаудан шатлану һәм уңышсызлык булганда күңелсезләнү, нидер булып чыкмаганда дулкынлану һәм үзенә ышаныч булмау, хата ясаудан курку, уңышка өмет һ.б.

Таблица 3

Психологик тикшеренүләр беренче сыйныф укучыларында укытучыга карата аерым бер мөнәсәбәт булуын күрсәтәләр. Бу мөнәсәбәт бик кискен рәвештә кичерелергә мөмкин: уңай мөнәсәбәт бала укытучы шәхесен кабул иткәндә аның белән аралашканда әйбәт, ачык булганда барлыкка килә; тискәре мөнәсәбәт булганда бала укытучыны кабул итмәгәндә, үзен агрессив, тупас һәм йомык итеп күрсәтә; конфликтлы мөнәсәбәт вакытында балаларда укытучы шәхесен кабул итмәүгә бәйле каршылык туа һәм шул ук вакытта аның шәхесенә карата яшерен, ләкин зур кызыксыну була, аны хәл итү өчен уңай мөнәсәбәт, укытучыга ышану, укуның уңай эмоциональ фонын барлыкка китерәләр һәм уку эшчәнлеге белән шөгыльләнү теләген уяталар, танып белү мотивын формалаштыруга ярдәм итәләр, тискәре мөнәсәбәт боларны булдыруга каршы килә. Мәктәпнең түбән сыйныфларында укытучыга карата тискәре мөнәсәбәт сирәк, ә конфликтлы мөнәсәбәт чагыштырмача ешрак очрый.
Конфликтлы мөнәсәбәт булганда, балаларда танып белү мотивациясе формалашуы тоткарлана, чөнки укытучы белән ышанычлы аралашу үзенә карата, димәк, ул шөгыльләнгән эшчәнлеккә, аерым очракларда укытучы алдында курку хисен кичергәндә ышаныч булмау белән үрелә. Мондый балалар башлыча йомык, рәнҗүчән торган яки, киресенчә, битараф, укытучының күрсәтмәләрен тиз генә аңламый торган, инициативасыз булалар. Укытучы белән аралашканда, аларда мәҗбүри буйсынучанлык, юашлык, кайвакыт яраклашуга омтылыш сизелә. 
Гадәттә, балалар үз кичерешләренең, тәртипсезлекнең, күңесезлекләрнең сәбәбен аңлый алмыйлар, кайвакыт аны өлкәннәр дә аңламый. Беренче сыйныф укучылары, тормыш тәҗрибәләре җитмәгәнлектән, чиктән тыш арттырырга һәм укытучының кырыслыгын тирән кичерергә һәвәс булалар.

Барлыкка килгән ситуация еш кына укытучылар тарафыннан укуның башлангыч этабында тиешенчә бәяләнми. Шул ук вакытта бу бик тә мөһим: алдагы сыйныфларда тискәре эмоцияләр ныгытыла һәм тулаем уку эшчәнлегенә, укытучылар һәм сыйныфташлары белән үзара мөнәсәбәтләргә күчерелә ала. Бу укучыларның психик һәм шәхси үсешендә җитди бозылышларга китеререгә мөмкин.  Формалашып танып белү ихтыяҗлары эшчәнлек ләззәтләнү һәм канәгатьләнү китергәндә генә, ягъни бала моңа ирешкәндә, үзен гаиләдә һәм мәктәптә кирәкле һәм сөекле итеп тойганда гына үсеш ала.
Сораулар һәм биремнәр
1. Кеше психикасының эмоциональ даирәсе нәрсә ул? 
 2. Үз эмоциональ халәтләрегезнең төп тонын билгеләп карагыз. 

3. Нинди фәнни нигезләмәләр К.Д Ушинскийга түбәндәгечә әйтергә мөмкинлек биргән: «Еш кына кеше үзен башка кешеләргә риясыз, яхшы күңелле мөнәсәбәттә тора һәм үз дусларын ихлас күңелдән ярата дип уйлый, ләкин ул андый кеше дустының кинәт баюы яки күтәрелүе турындагы хәбәргә йөрәгенең ничек җавап бирүен дикъкать белән тыңлап карасын. Йөрәге күңелле итеп аваз салса, аның йөрәге яхшы, һәм ул дустын ихластан ярата, дип нәтиҗә ясый алачак; йөрәк тавышы моңсу булса, бу кеше үзенең йөрәге һәм дусларына мөнәсәбәте турында фикерен үзгәртсен» (Ушинский К.Д. Собрание сочинений: В 2т. – М., 1953. – Т.1 . – С. 390). 
4. Ике теманың берсенә зур булмаган эш языгыз:  «Кече яшьтәге мәктәп укучысының акыл хезмәте шатлыгы нәрсә ул?», «Баланы кешеләрнең катлаулы хисләр дөньясына ничек алып керергә?»
Тема 2
ИХТЫЯР
Ихтыярның гомуми характеристикасы. 
Ихтыярлы гамәл баскычлары. 
Ихтыярның психиканың башка яклары белән үзара бәйләнеше. 
Кече яшьтәге мәктәп укучыларында ихтыярны үстерү.

2.1. Ихтыярның гомуми характеристикасы 

Ихтыяр белән без дәреслекнең алдагы бүлекләрендә, барлык психик процессларның һәм шәхеснең тулаем җитди үзенчәлеге булып аның ихтыярлы һәм ихтыярсыз активлыгы торуын белгәндә таныштык. Ихтыярсыз активлык кеше ниятеннән башка барлыкка килә, ул нинди дә булса тышкы сәбәпләр белән тудырыла һәм аңлы рәвештә көч куюдан башка тормышка ашырыла.
Ихтыярлы активлык ниятебез буенча, алдан куелган максат белән барлыкка килә.
Ихтыярсыз һәм ихтыярлы активлык игътибарда, һәм шуңа бәйле рәвештә башка танып белү процессларында да чагылыш таба. Шуңа күрә ихыярсыз һәм ихтыярлы зиһенгә алу, ихтыярсыз һәм ихтыярлы истә калдыру, ихтыярсыз һәм ихтыярлы хыял итү һ.б. аерылып чыга.

Ихтыярлы активлык ниятебез буенча, куелган максатка туры китерелеп барлыкка килә, ул безнең «Мин»ебез белән бәйле һәм аңлы көч кую белән бергә бара. Ихтыярлы активлык  ихтыяр  гамәлләреннән аермалы буларак билгеле бер мотивлар буенча тормышка ашырыла торган ирекле гамәлләр нигезендә ята. 
Көндәлек тормышта без ихтыяр гамәлләре дип тормыш юлында очраган авырлыкларны җиңү белән бәйле гамәлләрне атыйбыз. Фәнни психологиядә бу күренеш катлаулы һәм күпмәгънәле күренеш буларак карала.
Ихтыяр гамәле кешенең үз карары буенча тормышка ашырыла, ул аңлы һәм ниятле булып тора. Кеше әлеге карарын тышкы һәм эчке зарурилык нигезендә кабул итә. Һәркайсы ихтыяр гамәленнән алда билгеле бер уй килә, безнең үз-үзебезне тотышыбызның уңышы максатны ачык итеп күзаллауга һәм аның безнең өчен көтелгән булу дәрәҗәсенә бәйле. Без, үз алдыбызга максатлар куйганда һәм, аңа ирешү өчен, бу юлда очраган проблемалар һәм авырлыкларны җиңеп көч куйганда ихтыяр белән эш итәбез.
Ихтыярның төп функциясе – эш-гамәлләрне көйләү, кешенең ихтыяҗлары, теләкләре, мотивлары белән идарә итү. Шуңа күрә ихтыяри көйләү кеше тәртибенең һәм гамәлләренең мотивациясе белән тыгыз бәйләнгән. Көчле тотрыклы мотив буенча тормышка ашырыла торган ихтыярлы тәртипне, ихтыяри көйләү мохтаҗлыгы юк.
Мотив көчле булмаса, максатка ирешүдә киртәләрне һәм авырлыкларны җиңү ихтыяр көчен таләп итә. Ихтыяр көче – кешенең физик, интеллектуаль һәм мораль көчләрен мобилизацияли торган  аерым бер нерв-психик киеренкелек халәте. Ихтыяр көче – өстәмә барлыкка килгән эшкә яки эшчәнлеккә теләк аша тормышка ашырыла.
Яңа мотивларны барлыкка китерүдә мөһим рольне кешенең хыял итүе, үз эшчәнлегенең мөмкин булган нәтиҗәләрен алдан күрүе уйный. Мәсәлән, 28 яшьлек француз табибы Ален Бомбар ялгызы океанны кичәргә юлга чыга. Аның максаты – диңгездәге катастрофалар вакытында үлем очракларын киметү нияте белән, кеше өчен гадәти булмаган шартларда организмының яраклашуын тикшерү була. Аныңча, үлем күп очракта физиологик түгел, ә бәлки психологик сәбәпләр аркасында килә: кешеләр ачлыктан яки сусаудан түгел, ә куркудан үлә. Һәм сәяхәтнең менә илле өченче көнендә ул кечкенә генә резин көймәдә берүзе ризыксыз утырганда ул кораб күрә һәм үз күзләренә ышанмый. А.Бомбар экспериментны тәмамларга ниятли, шуның өстенә кораб капитаны аны көймәсе белән бергә алып китәргә тәкъдим итә. Ләкин Бомбар рейсны туктату нәтиҗәләрнең кыйммәтен киметәчәк дигән фикергә килә һәм йөзүне дәвам итәргә дигән авыр карар кабул итә
.
Ләкин ихтыяр максатка ирешә белүдә генә түгел, ә бәлки нәрсәдән дә булса тыелып кала белүдә дә чагылыш таба. «Зур ихтыяр, – дип яза А.С. Макаренко, – ул нәрсәнедер теләү һәм аңа ирешә белү генә түгел, ә кирәк булганда нәрсәдән дә булса баш тарта белү дә»
.
Л.Пастер: «Фәнни факт ачканыгызны белгәннән соң, аны башкаларга күрсәтергә тели торып, көннәр һәм атналар, кайвакыт еллар буена үзеңне тыеп тору, үз-үзеңә каршы килү,  үз тәҗрибәләреңне кире кагарга тырышу һәм ясалган ачыш турында барлык капма-каршы гипотезалар алып ташлангач кына хәбәр итү, – әйе, бу зур сынау», дип яза. 
Димәк, ихтыяр – үзенә карата мөнәсәбәттә чагылыш таба торган һәм максатларга ирешүгә һәм авырлыкларны җиңүгә юнәлдерелгән кешенең тәртибен һәм эшчәнлеген аңлы рәвештә көйләү ул.
2.2. Ихтыярлы гамәл баскычлары
Кеше үз ихтыяҗларын төрле гамәлләрдән гыйбарәт билгеле бер эшчәнлек аша канәгатьләндерә. Ихтыяр кешенең эш-гамәлләрендә чагылыш таба. Ләкин һәркайсы эш-гамәл дә ихтыярлы була алмый.

Импульсив (ихтыярсыз) гамәл ихтыяҗны турыдан-туры, аңлы максат һәм ихтыяр көченнән тыш һәм мөмкин булган ахыр нәтиҗәләрне исәпкә алмыйча канәгатьләндерүгә китерә. Импульсив гамәл дип баланың уенчыкка кулын сузуын яки ачу килгән вакытта сугуын аңларга була. Гадәтләнгән эш-гамәлләр ихтыяр көчен артык таләп итмичә инде үзләштерелгән тәртип стереотибы нигезендә башкарыла. Гадәтләнгән эш-гамәлләр булып исәнләшү, иртән юыну, гадәти җитештерү гамәлләрен үтәү һ.б. тора.

Ихтыярлы гамәлнең түбәндәге баскычлары (яки структурасы) бар:

Беренче баскыч – максат кую, ягъни эш-гамәлнең көтелгән һәм планлаштырылган нәтиҗәсе. Кеше максатларны үзенең ихтыяҗларын канәгатьләндерү өчен куя. Бу вакытта ул максатка туры килгән яки килмәгән күп кенә мотивларны үлчәүгә сала. Мотивлар «көрәше» бара.
Мотив һәм максат туры килсә, ихтыяр көче бик аз таләп ителә. Эссе көнне суда коенырга бару яки күптән эзләгән китапны укый башлау өчен җитди ихтыяр көче соралмый. Максатны билгеләү нәкъ шулай эш итәргә кирәк, башкача түгел дигән карар кабул итү белән тәмамлана, һәм эш-гамәл тормышка ашырыла.
Ихтыяр гамәленең алдагы баскычы булып күңелдән планлаштыру, ягъни ничек һәм нинди чаралар ярдәмендә куелган максатка ирешеп билгеләп булуы тора. Чараларны сайлаганда шулай ук мотивларның конфликты һәм җитди көрәше күзәтелә ала. Студент имтиханны яхшы тапшырыр өчен, я бар әйберне дә яхшы итеп өйрәнә, я шпаргалка әзерли, я булмаса курсташыннан күчереп алырга өметләнә ала. Чараларны сайлаганда, җәмгыятьтә гамәлдә булган үз-үзеңне тоту нормалары белән исәпләшү зарурияте котылгысыз. «Максат аңа ирешү юлларын аклый» принцибыннан чыгып, ягъни максатка ирешү өчен барлык чаралар да кулай (яхшы) дип эш итәргә ярамый.
Ихтыяр гамәлендә соңгы баскыч булып эш-гамәлне башкару тора. Бу баскычта кеше мотивлар конфликты вакытындагы кебек эчке кыенлыклар белән генә түгел, ә максатка ирешүдә комачаулаган төрле тышкы авырлыклар белән дә очраша. Нәкъ менә шушы баскычта кеше ихтыярының көче яки көчсезлеге ачыклана да инде. Яхшы планннарның аларны тормышка ашырмаганда, кыйммәте юк.

Без кайвакыт максатка ирешү авырлык тудырмый һәм артык көч сорамый, ләкин еш кына авырлыкларны һәм киртәләрне җиңү белән бәйле була дигән идек. 

Авырлыклар һәм киртәләр ике төрле – тышкы һәм эчке булалар. Тышкы киртәләр кешедән тормый, алар – тышкы каршылыклар, башка кешеләрнең көрәше, табигать киртәләре. Эчке киртәләр кешенең үзенә бәйле: тиешле әйберне эшләргә теләмәү, каршылыклы ниятләрнең булуы, кешенең пассивлыгы, начар кәеф, уйламыйча эш итү гадәте, ялкаулык, курку хисе, үз-үзеңне ярату хисе һ.б.
Кешенең ихтыяры максатка ирешү юлында кешенең киртә һәм авырлыкларны җиңәргә никадәр сәләтле булуында, үз тәртибе белән никадәр идарә итә белүендә, үз-үзенә хуҗа була алуында чагылыш таба.

Ихтыяр көче аз булган кешеләр ныклык, тәвәккәллек күрсәтмиләр, үзләрен тыя белмиләр, тәртип һәм эшчәнлекнең иҗтимагый яктан әһәмиятле, әхлакый яктан акланган мотивлары хакына кыска вакытлы ниятләрен буйсындыра алмыйлар. Алар, бик кечкенә авырлыклар һәм проблемалар булганда да, еш кына артка чигенәләр.
2.3.Ихтыярның психиканың башка яклары белән бәйләнеше 

Ихтыяр психиканың башка яклары ихтыяҗлар, кызыксынулар, сәләтләр, дөньяга караш, ышанулар, фикерләү процесслары, хисләр белән тыгыз бәйләнгән.

Мәсәлән, кеше үзенең эш-гамәлләренең дөреслегенә тирән ышанган булса, ул, максималь ихтыяр көчен куеп, зур авырлыкларны җиңә алачак. Көчле ихтыярлы кешеләрнең югары идеаллары һәм тирән кызыксынулары була. Мәсәлән, Кече театрның искиткеч артисты А.А. Остужев турында болай дип искә алалар: «Сәхнә сәнгате өчен ярамаган физик җитешсезлекләргә карамыйча, актер һөнәрен камил дәрәҗәдә үзләштерү өчен, театрны ни дәрәҗәдә яратырга һәм нинди ихтыяр көченә ия булырга кирәк... Остужевның театрга килүенә ун ел тулганда, каты авыру нәтиҗәсендә, ул ишетү сәләтен югалта. «Сәхнәгә чыгам һәм суфлерны ишетмим, – дип әйтә торган була ул, – тын чүлдә торган кебек... Үзеңнең ярдәмгә мохтаҗ икәнлегеңне белә торып, сәхнәгә ничек чыгарга соң? Нинди дә булса сүзне онытырмын, дигән уй килсә, кот алына – онытсаң, сиңа, сәхнәдә беркем дә ярдәм итә алмаячак!» ... Остужев авыруын җиңә ала... Юк, ул тулысынча савыкмый, ләкин, сәнгать буенча иптәшләренә караганда рольләрне өйрәнүгә күбрәк вакыт һәм энергия сарыф итеп, күңеленә якын булган Кече театр сәхнәсендә озак еллар дәвамында кала ала. Ул үз рольләрен генә түгел, репликаларын төшереп калдырмас һәм алар белән сәхнә диалогы алып бару өчен, партнерларының рольләрен дә ятлый торган була»
. 
Хисләр ихтыярга ике төрле тәэсир итәләр: алар аны ныгыта һәм көчсезләтә дә алалар. Уңай хисләр күп очракта ихтыярны ныгыта, тискәре хисләр көчсезләтә. Ихтырлы кеше үз хисләренә ия булырга һәм алар белән идарә итәргә сәләтле.
Ихтыяр характер белән тыгыз бәйләнгән. Ләкин ихтыяр һәм характер – бер үк әйбер түгел. Ихтыяр турыдан-туры характерның көче, аның ныклыгы, тәвәккәллеге, үзсүзлелеге, максатчанлыгы белән бәйле. Без: «Көчле характерлы кеше», – дибез”. 

Ләкин характер үз көче белән генә чикләнми, аның бу көчне юнәлдерә торган эчтәлеге була. Характер үз эченә шәхеснең ихтыяр төрле шартларда ничек эш итәчәген билгеләүче сыйфатларын һәм нәтиҗәле әзерлеген ала. Характер ихтыярлы гамәлләрдә, бер яктан, формалаша, икенче яктан ачыла. 
Безнең ихтыярыбызга үз психикабызның башка яхшы сыйфатларын тормышта ничек куллануыбыз бәйле. Кеше бик сәләтле була ала, ләкин аның ихтыяры көчле булмаса, ул үзенең талантын кулланмаячак һәм тормышта да бернәрсәгә ирешмәячәк. Ихтыярның кыйммәте, белгәнебезчә, аның никадәр көчле булуына гына түгел, ә нәрсәгә юнәлгән булуына бәйле. Ихтыяр көченә, мәсәлән, тормышта башкалар исәбенә алга китәргә тырышкан, максатка ирешү юлында чаралар сайлауда тартынмаган карьера ясаучы ия була ала. Көчле ихтыярлы җинаятьче аеруча куркыныч. 
Ихтыяр мәсьәләсе – психологиядә иң катлаулы проблемаларның берсе. Аны тикшерүнең озын тарихы бар, ихтыярның асылы турында төрле фәнни күзаллаулар, үсешен һәм кешенең гомуми психик табигатендә урынын  аңлауга төрле якын килүләр бар.

«Психологические механизмы волевой регуляции» (1998) монографиясе авторы В.А. Иванников, ихтыяр мәсьәләсен хәл итүдә төрле фәнни юнәлешләрне анализлап, психологик белемнәрнең бу өлкәсендәге тикшеренүләрнең алдагы үсеше өчен яхшы нигез булып торган мөһим кагыйдәләрнең күп кенә рус психологларының бердәм көчләре белән үстерелгәнлеген һәм беренче тапкыр тәгъбир ителгәнлеген билгели:
1. Ихтыяр – кешенең иҗтимагый-тарихи үсеш продукты. Аның формалашуы хезмәт эшчәнлегенең барлыкка килүе һәм үсеше белән бәйле.

2. Шуңа күрә ихтыяр тумыштан килгән яки генетик яктан бирелгән сәләт түгел, ә бәлки ул яшәү дәвамында кешенең ихтыяри көйләүнең билгеле бер ихтыяри сыйфатларны һәм күнекмәләрне таләп итә торган реаль эшчәнлегендә формалаша.
3. Ихтыярны тәрбияләү коллективның бердәм эшчәнлеге аша  тормышка ашырыла һәм ихтыяҗлар системасын, иҗтимагый яктан мөһим булган кыйммәтләр һәм максатларны, шәхеснең дөньяга карашын һәм ышануларын, әһәмиятле шәхси сыйфатларны формалаштыру белән бәйле.

4. Ихтыярның үсеше фикерләү, хыял итү, эмоциональ һәм мотивлашкан-мәгънәви даирә үсеше, аң һәм үзаң, тулаем шәхеснең үсеше  белән тыгыз бәйләнгән.
5. Беренче ихтыяри гамәл – бирелгән һәм шәхес тарафыннан башкаруга кабул ителгән йөкләмә ул. Ихтыяри көйләү нәкъ менә шуңа күрә көйләүнең шәхси дәрәҗәсе булып тора да инде, ә ихтыяри гамәл – шәхси характерда булган гамәл.

6. Ихтыяри көйләү – кешенең үз активлыгы нәтиҗәләрен алдан күрү һәм бәяләү нәтиҗәсендә тормышка ашырылган тышкы дөнья, үзенең кыйммәтләре һәм мөмкинлекләре турында белемнәре аша эшләнгән, аңлы көйләү ул
.
2.4. Кече мәктәп яшендәге укучыларның ихтыярларын үстерү
Ихтыяр кешенең реаль тормыш шартларында тәрбияләнә, һәм бу процесс без туган көннән үк башлана. Бала ихтыярының үсеше өлкәннәрнең җәмгыять ихтыяҗларын һәм нормаларын үз эченә алган таләпләрен үтәү белән бәйле. Таләпләрнең дәрәҗәсе һәм зур төгәллек һәм аларны белдерүнең тотрыклыгы югарырак булган саен (кешенең яшь һәм индивидуаль мөмкинлекләре чикләрендә, әлбәттә), тәрбияләү нәтиҗәләре шулкадәр әһәмиятлерәк һәм ышанычлырак була.

Баланың мәктәпкә баруы – ихтыярлы тәртип һәм ихтыяр үсешенең мөһим этабы. Укучының ихтыяр тәртибе күп очракта балага яңадан-яңа җитди таләпләр куючы уку эшчәнлеге тәэсирендә үсеш ала. Уку эшчәнлеге  ихтыярлы зиһенгә алу, ихтыярлы хәтер, ихтыярлы дикъкать һ.б. кебек  танып белү процессларының үсешенә ярдәм итә. Мәктәптә баланың үз тәртибе белән идарә итә белүе формалаша: ул аннан таләп ителгәнне башкарырга тиеш, ә бу аның теләгенә туры килмәскә дә мөмкин. Хәтта өйдә дә өй эшен хәзерләү өчен уеннан, һавада йөрүдән, кызыклы телетапшыру караудан һ.б. баш тартырга мәҗбүр була. Болардан нәрсә хакына баш тартырга тиешлеге балага һәрвакытта да аңлашылмый.
Уку эшчәнлегендә ихтыярлы тәртип өлкәннәрнең таләпләре нигезендә генә формалашырга тиеш түгел, ул уку эшчәнлегенең үзе белән мотивлашкан булырга тиеш. Бу уку эшчәнлеге бала мәктәптә укый башлаганнан ук аның өчен шәхси мәгънә алырга тиеш: ул аның өчен кызыклы булып, аңа шәхсән ни өчен кирәклеген аңларга тиеш. 
Билгеле булганча, ихтыяри гамәл кешенең үз карары буенча тормышка ашырыла, ул аңлы, ниятле һәм максатчан була. Кече яшьтәге мәктәп укучысы була уку эшчәнлеге максатын җитәрлек аңламый, шуңа күрә ул аз мотивлашкан була һәм аның нияте нигезендә түгел, ә бәлки укуның мәгънәсен аңлаган өлкән кеше теләге буенча башкарыла.

Әлбәттә, ихтыяр авырлыклар һәм киртәләрне җиңеп чыгу белән бәйле, ләкин бу киртәләрне җиңү ни өчен кирәк – өлкән кеше күрсәтмәсен, аның таләбен үтәү өченме яки кызыклы мәсьәлә чишү, язарга, укырга өйрәнү өченме? Теләсә кайсы эшчәнлектәге кебек үк, уку эшчәнлегендәге авырлыкларның да кече яшьтәге мәктәп укучысы өчен шәхси яктан әһәмиятле булуы зарур; аларны җиңеп, ул үзен көчлерәк, акыллырак, әһәмиятлерәк, кызыклырак, өлкәнрәк итеп тоярга тиеш. Авырлыкларны бу рәвешле җиңү позитив үзбәя һәм үзеңне хөрмәт итү хисе формалаштыруга ярдәм итәчәк: укучы – кушканга, таләп ителгәнгә түгел, ә үзе теләгәнгә күрә укуын аңлый.
Ләкин укучыда шундый эчке позиция тәрбияләү өчен, өлкәннәрнең зур сабырлык белән эш итүе сорала, ә иң мөһиме – теләк булуы кирәк. Өлкәннәрнең идарә итүе баланың ихтыярын үстерә, ихтыяр көченә өйрәнә торган балаларның эшчәнлеген оештыру – укучыларның ихтыярын тәрбияләүнең төп юлы. Ләкин бу вакытта, баланың уку эшчәнлеге активлыгын мотивлаштырып, педагогик игътибарны аның ихтыярлы активлыгы үсешенә юнәлтергә кирәк.
Балалар язучылары балалар психологиясен яхшы беләләр. Мәсәлән, Н. Носовның «Витя Малеев мәктәптә һәм өйдә» повестенда кече яшьтәге мәктәп укучыларының ихтыяр турында күзаллауларында буталчыклар килеп чыгуы күрсәтелә: алар ихтыярлы булырга телиләр, ләкин моны ничек эшләргә икәнен белмиләр.
Сораулар һәм биремнәр
1. Н.Носов повестеннан өзекне анализлагыз һәм түбәндәге сорауларга җавап бирегез: 
– Витя ихтыярның нәрсә икәнлеген дөрес аңлыймы? 
– Малайның ихтыярлы активлыгын мобилизацияләүдә кызыксынуның роле нинди?
 – Сез Витяга ихтыярын үстерүдә ничек ярдәм итәр идегез?
«Иң мөһиме – режим, дип уйладым мин. Йокларга иртәрәк ятармын. Иртәрәк торырмын да мәктәпкә барыр алдынан дәресләремне кабатлармын. Мәктәптән соң сәгать ярым футбол уйнармын, ә шуннан соң, башым ял иткәч, дәресләремне хәзерләрмен. Шулай уйладым да дәресләрне хәзерләh алдыннан футбол уйнарга киттем. Мин сәгать ярымнан да артык уйнамаска карар кылдым, иң күбе ике сәгать булырга мөмкин, ләкин футбол кырына эләгүем булды – бар әйбер дә баштан чыгып очты, һәм мин кич җиткәч кенә аңыма килдем. Дәресне мин тагын, башым инде начар эшли башлаганда, бик  соң хәзерләргә тотындым, һәм үземә иртәгә болай соңга кадәр уйнамамын, дип сүз бирдем. Ләкин бу хәл икенче көнне дә кабатланды. Уйнаган вакытта, мин гел: «Тагын бер гол кертәм дә өйгә кайтып китәм», – дип уйладым, ләкин ни өчендер без гол керткән саен, тагын бер гол кертәбез дә, өйгә кайтырмын, дип уйладым. Шулай кичкә кадәр дәвам итте. Шунда мин үземә болай дидем: «Стоп! Нәрсәдер барып чыкмый!» Һәм мин ни өчен шулай булганын уйлый башладым. Менә мин уйладым, уйладым да, бөтенләй дә ихтыяр көчем юклыгына төшендем. Юк, минем ихтыярым бар, ләкин ул бик көчсез, бөтенләй көчсез генә ихтыяр. Миңа нәрсәдер эшләргә кирәк булса, мин үземне бу эшне эшләргә мәҗбүр итә алмыйм һәм нәрсә дә булса эшләмәскә кирәк булса, үз-үземне моны эшләмәскә мәҗбүр итә алмыйм.  

Менә, мәсәлән, ниндидер кызыклы китап укый башласам, мин аны укыйм, укыйм һәм берничек тә аннан аерыла алмыйм. Инде дәрес хәзерлисем бар, ди, яки йокларга ятарга кирәк, ди, ә мин һаман укыйм... Һәм менә футбол белән дә шул ук хәл. Уенны вакытында тәмамларга ихтыяр көчем җитми минем!

Моны төрле яктан уйлап караганнан соң, мин үзем дә гаҗәпләндем. Мин үзем турында көчле ихтыярлы һәм ныклы характерлы кеше, дип уйлаган идем, ә чынлыкта ихтыярсыз, йомшак характерлы кеше булып чыктым. Мин үземдә ихтыяр көчен үстерергә кирәк, дигән карарга килдем. Моның өчен нәрсә эшләргә соң? Моның өчен мин теләгән эшемне түгел, ә теләмәгенемне эшләрмен. Иртән зарядка ясарга теләмәсәм дә, мин аны эшләячәкмен. Футбол уйныйсым килсен – бармаячакмын. Кызыклы китап укыйсым килсен – укымаячакмын. Хәзер үк, бүгеннән үк башларга уйладым... 

Иртән мин тордым, зарядка ясыйсы килми, ләкин мин барыбер эшләдем, шуннан соң кран астына салкын су белән коенырга кереп киттем, чөнки минем салкын су белән дә коенасым килми иде. Шуннан соң иртәнге ашны ашадым да мәктәпкә киттем.

Бу көнне мин футбол уйнамаска, сәгать ярым ял итеп алырга һәм шуннан соң гына дәресләргә тотынырга булдым. Һәм менә төштән соң ял итә башладым. Ләкин ничек ял итәргә. Болай гына ял итеп тормассың бит инде. Ял – ул уен яки нинди дә булса кызыклы шөгыль. «Нәрсә белән шөгыльләнергә соң? – дип уйлыйм мин. – Ничек уйнарга?» Шуннан соң уйлыйм: «Барып, дуслар белән футбол уйнап килим әле». Моны уйлап кына бетердем, – аякларым үзеннән-үзе мине урамга алып чыгып киттеләр.

Барам мин шулай урамнан һәм кинәт уйлап куйдым: «Стоп! Мин нишлим? Футбол уйныйсым килә икән, димәк, уйнарга ярамый. Ихтыяр көчен шулай тәрбиялиләрмени?» Минем шунда ук кире кайтып китәсем килде, ләкин: «Малайларның футбол уйнаганын карап кына кайтам, үзем уйнамыйм», – дип уйладым. Килдем, карыйм, ә анда уенның кызган чагы. Шишкин мине күрде дә кычкыра: «Син кайларда йөрисең? Безгә инде ун гол керттеләр? Тизрәк безгә булыш!» Һәм мин үземнең уенга кереп китүемне сизми дә калдым. Өйгә тагын соң гына кайттым һәм: «Әй, ихтырсыз кеше мин! Иртән шулай яхшы башлаган идем, ә шушы футбол аркасында бар әйберне дә боздым!» – дидем.
2. Кешенең гомуми үсеше аның үз-үзен тотышын һәм эшчәнлеген ихтыярлы көйләүдә нинди рольбашкара? 
3. Ихтыярлы тәртипне үстерүдә һәм ныгытуда өстәмә мотивлар һәм эш-гамәлләр әһәмиятен аңлау нәрсәгә кирәк? 
4.  Сез ничек уйлыйсыз, укучыларның ихтыяри көйләвен үстерү контекстында уку эшчәнлегенә өлкәннәр тарафыннан тышкы контроль нинди булырга тиеш?
Бүлек IV.
ШӘХЕС СЫЙФАТЛАРЫ
Тема 1. ТЕМПЕРАМЕНТ

Нәрсә ул темперамент. 
Темпераментның физиологик нигезләре. 
Темпераментларның психологик характеристикалары. 
Темперамент һәм гомумиләштерү. 
Темперамент һәм характер. 
Темперамент һәм сәләтләр. 
Кече яшьтәге мәктәп укучыларына темпераментлары аша карау.

1.1. Нәрсә ул темперамент

Барлык кешеләр дә үз-үзләрен тотышына хас үзенчәлекләр буенча аерылалар: берселәре – хәрәкәтчән, энергияле, эмоциональ, икенчеләре –акрын, тыныч, борчылмый торган, кемдер үз эченә бикләнгән, йомык, моңсу була. Хисләрнең барлыкка килү тизлегендә, тирәнлегендә һәм көчендә, хәрәкәтләрнең җитезлегендә, кешенең гомуми хәрәкәтчәнлегендә аның темпераменты чагылыш таба. Темперамент – кешенең бөтен эшчәнлегенә һәм тәртибенә үзенчәлекле төс бирүче шәхси сыйфат.
Темперамент – кешенең психик эшчәнлеген һәм тәртибе динамикасын билгелүче индивидуаль үзенчәлекләр.

Психологлар психик процесслар һәм тәртип динамикасының ике төп күрсәткечен – активлык һәм эмоциональлекне аерып чыгара. Активлык – эшчәнлекнең темпы, ритмы үзенчәлекләре, психик процесслар тизлеге һәм көче, хәрәкәтчәнлек дәрәҗәсе, реакцияләрнең тизлеге һәм акрынлыгы. Эмоциональлек кешенең төрле кичерешләрендә чагылыш таба һәм эмоцияләрнең барлыкка килү тизлеге һәм көче, төрле дәрәҗәсе, эмоциональ тәэсирләнүчәнлек белән характерлана. С.Л. Рубинштейн темперамент өчен кешенең тәэсирләнүчәнлеге һәм аның импульсивлыгы аеруча мөһим дип саный һәм тәэсирләнүчәнлек – кешегә тәэсир иткән йогынтының көче һәм тотрыклылыгы белән, ә импульсивлык теләкнең көче һәм эш-гамәлдән теләккә күчү тизлеге белән характерлануын ассызыклый.
Әле борынгы Грециядә үк табиб Гиппократ темпераментның концепциясен тәкъдим итә. Ул темперамент организмның дүрт сыекчасы нисбәтенә һәм аларның кайсы өстенлек итүенә бәйле, дип өйрәтә: кан (латинча «сангве»), лайла (грек телендә «флегма»), кызыл сары үт сыекчасы (грекча «холе»), кара үт сыекчасы (грек телендә «мелайн холе»). Гиппократ фикеренчә, бу сыекчаларның кушылмасы темпераментларның төп төрләре нигезендә ята: сангвиник, холерик, меланхолик һәм флегматик. «Темперамент» термины үзе латин теленнән «өлешләрнең тиешле нисбәте» мәгънәсендә аңлашыла.
Төп темпераментларны гомуми рәвештә дөрес тасвирлаганнан соң, Гиппократ моны фәнни яктан дәлилли алмый.

Темпераментның фәнни нигезләмәсе нәрсәдә соң?

1.2. Темпераментның физиологик нигезләре
И.П. Павлов, баш миенең зур ярымшарлары эшчәнлеген өйрәнеп, темпераментның сыйфатлары кешенең югары нерв системасы эшчәнлегенең үзенчәлекләренә бәйле булуын ачыклый. Ул төрле темперамент вәкилләрендә баш мие кабыгында ярсыну һәм тоткарлану процессларының көче, тигезлеге һәм хәрәкәтчәнлегендә типологик аермалыкларның үзгәрүен раслый ала.
Нерв процессларының көче –  нерв күзәнәкләренең көчле ярсыну һәм дәвамлы тоткарлануын кичерә алу сәләте, ягъни нерв күзәнәкләренең чыдамлыгы һәм эшли алуы. Нерв процессының аның көче көчле ярсыткычларга тиешле реакциясендә чагылыш таба: көчле ярсынулар көчле нерв системасында – көчле ярсыну процессларын, көчсез нерв системасында көчсез ярсыну һәм тоткарлану процессларын уята.
Тигезлек әлеге нерв процессларының пропорциональ нисбәтен күз алдында тота. Ярсыну процессларының тоткарлыктан өстенлек итүе шартлы рефлексларның барлыкка килү тизлегендә һәм аларның акрынлап сүнүендә чагылыш таба. Тоткарлык процессларының ярсынудан өстенлек итүе шартлы рефлексларның акрын барлыкка килүе һәм аларның тиз сүнүе белән билгеләнә.
Нерв процессларының хәрәкәтчәнлеге – нерв системасының, тышкы мохит шартлары таләпләренә җавап итеп, ярсыну процессын бик тиз тоткарлану процессына алыштыруы шушы күренешнең киресе дигән сүз. 
Нерв процессларының күрсәтелгән билгеләренең төрле нисбәте югары нерв эшчәнлегенең тибын билгеләү нигезенә салынган.
Бу процессларның нисбәте схемада күрсәтелгән:
Югары нерв эшчәнлегенең типлары

Ярсыну һәм тоткарлану процессларының көче, хәрәкәтчәнлеге һәм тигезлеге кушылуына бәйле, И.П. Павлов нерв системасының дүрт темпераментка туры килгән типлар аерып чыгара:

1. Сангвиник – көчле, тыныч, хәрәкәтчән.
2. Флегматик – көчле, тыныч, аз хәрәкәтчән (инертлы). 

3. Холерик – көчле, ләкин тыныч түгел, ярсыну белән чагыштырганда көчсезрәк тоткарлану процесслары белән характерлана.
4. Меланхолик – ярсыну һәм тоткарлануның көчсез процесслары.

Без барыбыз да темпераментлары буенча кешеләрнең төрле булуын беләбез. Дусларыбыз һәм танышларыбызның темпераментын җиңел билгели алабыз, ләкин үз темпераментыбызны билгеләү күпкә авыррак. Һәм бу очраклы түгел.

Барлык кешеләр дә төп темпераментларның «саф» вәкилләре була алмый. Тормышта югары нерв эшчәнлегенең бик күп кушылган һәм арадаш типлары, димәк темпераментлары бар. Күпчелек очракта бер темпераментка икенчесенең сыйфатлары кушылуы күзәтелә. Еш кына темперамент яшь бару белән үзгәрә.

1.3. Темпераментларның психологик характеристикалары
Сангвиник – тиз, хәрәкәтчән кеше, барлык тәэсирләргә эмоциональ яктан җавап бирә; ләкин аның шатлыгы, кайгысы, симпатияләре һәм башка хисләре ачык, әмма тотрыклы түгел һәм капма-каршы хисләргә бик җиңел алышына. И.П. Павлов мондый кешеләрне түбәндәгечә характерлый: «Сангвиник – кызыклы эшләре күп булганда, ягъни даими ярсыну вакытында кызу, бик тә нәтиҗәле эшлекле кеше. Мондый эше булмаганда, ул күңелсез, сүлпән була».
Сангвиник социаль контактны бик тиз урнаштыра ала. Ул һәрвакытта да диярлек аралашуда инициатива күрсәтә, башка кешенең аралашырга теләвенә шунда ук җавап бирә, ләкин аның кешеләргә мөнәсәбәте үзгәрүчән һәм тотрыксыз булырга мөмкин. Ул таныш булмаган кешеләр компаниясендә үзен судагы балык кебек хис итә, ә яңа, гадәти булмаган шартлар аны тагын да ярсыта (мәсәлән, Л.Н. Толстойның «Анна Каренина» романында Стива Облонский).  

Флегматик – эмоциональ яктан җиңел генә дулкынландырып һәм чыгырыннан чыгарып булмый торган, салмак, тыныч кеше, ул хисләрен тышка чыгармый кебек. Башка кешеләр белән алар үзләрен тыныч тоталар, эмоцияләре тотрыклы. И.П. Павлов болай дип билгели: «Флегматик – тыныч, һәрвакытта да салмак, үз сүзендә нык торучан һәм тормыш хезмәтчәне». Л.Н. Толстойның «Сугыш һәм солых» романыннан Пьер Безуховны искә төшерик. Ләкин билгеле бер шартларда хезмәткә, әйләнә-тирә дөньяга карата битарафлык, ихтыярсызлык туарга мөмкин (мәсәлән, И. Гончаров романыннан Обломов). Флегматик социаль контактларны акрын урнаштыра, үз хисләрен тышка бик чыгармый һәм аның белән танышырга теләгән берәүне озак вакыт күрми йөрергә мөмкин. Шул ук вакытта ул кешегә карата тотрыклы һәм даими мөнәсәбәттә. Ул иске танышлары арасында, гадәтләнгән хәлдә булырга ярата. 
Холерик – җитез, кискен, көчле хисләре тәэсирле мимикасында, ишарәләрендә чагылыш тапкан кеше. Ул еш кына көчле эмоциональ кабынып китүчән була. Холерикларда кәефнең бик тиз үзгәрүе, тынычсызлыгы күзәтелә. Бу – югары нерв системасында тоткарлануга караганда, ярсыну процессларының өстенлек итүе белән аңлатыла. И.П. Павлов әлеге темперамент тибын түбәндәгечә билгели: «Дәртле тип, кызу канлы, җиңел һәм тиз ярсып китүчән» (мондый типның ачык мисалы – Л.Н. Толстойның «Сугыш һәм солых» романында карт кенәз Болконский). 
Эшне мавыгып китеп башлап, холерик бик тиз сүнә, эшкә кызыксынуы кими, һәм ул аны бер дәртсез дәвам итә, кайвакыт ташлый да.

Холерик темпераментлы кешеләр бик авыр аралашалар. 
Меланхолик – бар әйбергә дә эмоциональ җавап бирми. Аның эмоциональ кичерешләре күп төрле түгел, ләкин бу кичерешләр шактый тирәнлеге, көче һәм дәвамлыгы белән аерылып тора. Ул бөтен әйбергә дә игътибар итми, ләкин, иткән очракта, бик нык кичерә, гәрчә үзенең кичерешләрен тышка чыгарырга тырышмаса да (мәсәлән, Л.Н. Толстойның «Сугыш һәм солых» романында княжна Марья). И.П. Павлов: «Меланхолик тормышның яңа шартларына эләккәндә, бик нык югалып кала», – дип билгели. Күнеккән, тыныч хәлдә бу типтагы кешеләр бик нәтиҗәле эшлиләр, үз-үзләрен эмоциональ-әхлакый тотышының һәм әйләнә-тирәсендәге кешеләргә мөнәсәбәтенең тирәнлеге, эчтәлекле булуы белән аерылып торалар. Меланхоликлар бик үпкәчел булалар, уңышсызлыкларны, үпкәләрне авыр кичерәләр. Алар үз эченә бикләнергә, ялгызлыкны яраталар, яңа, күнегелмәгән хәлдә үзләрен начар хис итәләр, еш кына каушап калалар. 
1.4. Темперамент һәм аралашу
Темперамент кешенең үз тирәсендәге кешеләр белән аралашу үзенчәлекләре белән тыгыз бәйләнгән, димәк, ул күп очракта кешеләрнең психологик туры килгәнлекләрен яки туры килмәгәнлекләрен билгели.

Кеше психикасының динамик характеристикаларын махсус өйрәнгән танылган рус психологы В.С. Мерлин яза: «Ике елганы күз алдыгызга китерегез – берсе тыныч, тигез, икенчесе – ургылып аккан тау елгасы. Беренчесенең агышы сизелми диярлек сизелерлек, сулары салмак кына агып бара, көчле чайкалулар, ярсулы шарлавыклар, күзне чагылдыра торган чәчрәвекләр бу елгага ят. Икенчесенең агышы – шуның капма-каршысы. Елга бик тиз ага, аның суы гөрселди, ургыла, шаулап кайный, ташларга бәрелеп, күбеккә әйләнә... Шуңа охшаш әйберне динамикада да (төрле кешеләрнең психик тормышының агышы үзенчәлекләре) күзәтергә мөмкин». Монда ташкынлы һәм тыныч елгаларның икесе дә, бер-берсенә бәйле булмыйча, аерым агалар. Ләкин гадәти, күнегелгән тормышта – гаиләдә, эштә, институтта дәресләр вакытында, дуслар компаниясендә һ.б. шартларда төрле кешеләрнең психик тормышлары «ташкыннары» кушыла. Алар кешеләрнең үзара мөнәсәбәтләрендә эмоцияләр дулкын булып чәчрәве, шарлавыклар һәм су әйләнмәләре тудыралар, чөнки «ташкыннарның» һәрберсе гомуми агымда үзкыйммәтен һәм үзенчәлеген сакларга омтыла. Моннан безнең һәрберебезгә үзебезнең темпераментыбызның һәм башкаларның темпераментларының үзенчәлекләрен белү мөһимлеге һәм аралашуда, үзара бәйләнештә һәм үзара мөнәсәбәтләрдә көчле һәм көчсез якларын исәптә тотарга кирәклеге аңлашыла.

Шәхесара мөнәсәбәтләрдә конфликтлар еш кына кешеләрнең һәм башка кешеләрнең темперамент үзенчәлекләрен, мәсәлән импульсивлыгын, ашыкмаслык, кызып китүчәнлекне, зур тәэсирләнүчәнлекне һ.б. исәпкә алмавы аркасында барлыкка килә. Темпераментның кайбер җитешсезлекләре кеше үз өстендә көндәлек эш алып барганда нейтральләштерелә ала; үз темпераментның үзенчәлекләрен кулланып, һәркем эшчәнлектә һәм үз шәхесен камилләштерүдә шактый зур уңышларга ирешергә мөмкин.
1.5. Темперамент һәм  характер

Темпераментның тибы «яхшы» яки «начар»га аерыла алмый. Темперамент кешенең тәртибенә үзенчәлекләр өсти, ләкин берничек тә шәхеснең мотивларын, гамәлләрен, ышануларын, әхлакый нигезләрен билгеләми. Психология буенча китапларның берсендә бик тә тәэсирле итә тормыш ситуациясе тасвирлана. Ул төрле темперамент вәкилләренең үз-үзенә тотышына хас специфик үзенчәлекләрне ачып бирә.
Дүрт дус театрга соңга кала.

Холерик, партердагы үз урынына кереп утырырга тырышып, билет тикшерүче белән бәхәскә керә. Ул театрдагы сәгать алга киткән, үзен беркемгә дә комачауламаячак дип ышандырмакчы, билетчыны этеп, үз урынына кереп утырмакчы була.

Сангвиник партерга кертмәячәкләрен шунда ук аңлый, ләкин, өске ярусларга үтеп кереп булачагын белеп, баскычтан йөгереп менеп китә.
Флегматик, залга кертмәүләрен күреп: «Спектакльнең беренче күренеше һәрвакыт кызыксыз була. Шул арада мин, буфетка барып, антрактны көтим», – ди.

Меланхолик: «Миңа бер дә уңай килми. Гомеремдә бер тапкыр театрга чыккан идем, анысы да уңышсыз», – дип, өенә кайтып китә. Кеше төрле ситуацияләрдә бер үк  динамик үзенчәлекләр күрсәтә, ләкин темперамент бу очракта характер чагылышы формасына гына тәэсир итә. Шулай итеп, холерикның үзсүзлелеге – аның кайнап торган эшчәнлегендә, флегматикта  тирән туплануда чагылыш таба. Һәр темпераментның үз уңай һәм тискәре яклары бар. Холерикның кыйммәтле сыйфатлары – дәртлелек, активлык, энергия; сангвиникныкы – хәрәкәтчәнлек, җанлылык, ярдәмчеллек; меланхоликныкы – хисләрнең тирәнлеге һәм тотрыклылыгы, югары сизгерлек; флегматикныкы – тынычлык, ашыкмау.
Ләкин бар холерик та энергияле һәм барлык сангвиник та ярдәмчел була дигән сүз түгел. Бу сыйфатларны үзеңдә булдырырга кирәк, ә темперамент бу мәсьәләне җиңеләйтә яки авырайта гына.

Б.М.Теплов теләсә кайсы темпераментта шәхеснең күңелгә ятмаган сыйфатларының үсеш алу куркынычы барлыкка килә, дип яза. Холерик темперамент кешене тотнаксызлыкка, кискенлеккә, даими «шартлауларга» этәрә. Сангвиник темперамент кешене җиңел карауга, төрле эшкә ташлануга, җитәрлек дәрәҗәдә тирәнтен уйламауга һәм тотрыклылыкка китерергә мөмкин. Меланхолик темперамент булганда, кешедә чамадан артык йомыклык, үз кичерешләренә тулаем чумуга бирелүчәнлек, артык тыйнаклык үсеш ала. Флегматик темперамент кешене сүлпән, дәртсез, аның тирәсендә барган вакыйгаларга битарафлык итәргә мөмкин.
Темперамент билгеләре кешенең эшчәнлегендә формалаша һәм күп очракта аның шәхесенең юнәлгәнлеге белән билгеләнә. Һәр темпераментның нигезендә шәхеснең мөһим сыйфатлары тәгъбир ителә ала.
1.6. Темперамент һәм сәләтләр
Психологик тикшеренүләр буенча, төрле темперамент вәкилләре эшчәнлектә бертигез югары уңышларга ирешә ала. Ләкин алар бу уңышларга төрле юллар белән киләләр. В.С. Мерлин һәм Е.А. Климов эшчәнлекнең индивидуаль стиле төшенчәсен эшләделәр, бу төшенчәнең асылы – аңлауда, хисапта һәм кешенең үзенең психодинамик үзенчәлекләрен үзләштерүдә. Шулай итеп, холерикка, флегматикка караганда, үзендә эш-гамәлләрнең тизлеген һәм энергиясен арттыру, ә флегматикка чыдамлылык һәм салкын канлылык булдыру җиңелрәк.
Темпераментның кешеләрнең талантына һәм сәләтлелегенә бернинди катнашы юк. Бөек кешеләр арасында төрле темпераментка ия булганнары очрый: И.А. Крылов һәм М.И. Кутузов – флегматиклар, А.С. Пушкин һәм А.В. Суворов – холериклар, М.Ю. Лермонтов һәм А.И. Герцен – сангвиниклар, шагыйрь В.А. Жуковский, Н.В. Гоголь һәм П.И. Чайковский – меланхоликлар.
1.7.  Кече яшьтәге мәктәп укучыларына аларның темпераментлары аша карау 
Темпераментның иң гади, табигый чагылышын балалык чорында күзәтеп була. Темперамент үзе турында бик иртә, гомернең беренче елында ук белдерә, чөнки темпераментның нигезендә, белгәнебез, нерв системасының тумыштан килгән типары ята. Алар баланың тәртибендә, аның әйләнә-тирәсендәге кешеләр һәм тормыш шартлары белән үзара мөнәсәбәтләрендә чагылыш тапкан сәләтлелек билгеләре, яки табигый алшартларны тәшкил итәләр.

Кече яшьтәге мәктәп укучыларының күбесендә темперамент сыйфатлары бик төгәл һәм туры рәвештә ачыклана. Баланың яше арткан саен, аның дөнья белән мөнәсәбәтләре катлаулырак була, шуңа күрә ул бу дөньяның – темперамент үзенчәлекләрен теге яки бу дәрәҗәдә үзгәртә алырдый йогынтыларын ешрак баштан кичерә.
Яшәү дәвамында кешенең нерв системасы тибы (генотип) үзгәрешсез калмый; даирә йогынтысында, тәрбия нәтиҗәсендә, аралашу һәм эшчәнлек тәҗрибәсен үзләштергәндә, ул шактый үзгәрә һәм хәтта үзгәртеп төзелә. «Кешеләр һәм хайваннарның үз-үзләрен тотышы образы нерв системасының тумыштан килгән сыйфатлары белән генә түгел, – дип яза И.П. Павлов, – ә аның индивидуаль яшәвендә организмга төшкән һәм төшә торган  тәэсирләре белән дә билгеләнә, ягъни сүзнең киң мәгънәсендә даими тәрбияләүгә һәм укытуга бәйле. Һәм бу нерв системасының алда күрсәтелгән сыйфатлары белән бергә аның иң югары сыгылмалыгык дигән бик мөһим сыйфаты бертуктаусыз алга чыга». Шуңа күрә бала тәртибенең динамик характеристикаларын формалаштыруда нерв системасының тумыштан килгән сыйфатлары үзләре түгел, ә бәлки әйләнә-тирәдәге кешеләр белән үзара реаль мөнәсәбәтләр, тормыш хәлләре, эшчәнлегенең юнәлтелеше һәм характеры зур роль уйныйлар. Бала эшчәнлеге өлкәннәр белән хезмәттәшлектә темперментның үсеш алуында һәм үзгәрүендә хәлиткеч әһәмияткә ия. Баланың тормышын оештырып, аның тәртибе һәм мөнәсәбәтләренең формаларын һәм ысулларын мотивлаштырып, өлкән кеше аның темпераментын «тәрбияли» кебек.
Кече яшьтәге мәктәп укучысы, темперамент үзенчәлекләре нинди булуына карамастан, белемнәрне яхшы үзләштергән, яхшы тәрбияләнгән булырга мөмкин. Ләкин уку-укытуны һәм тәрбияләүне оештырган вакытта, темперамент үзенчәлекләренә бәйле рәвештә, балаларның тәртипләре төрле булырга мөмкинлеген истә тотарга кирәк. Бер укучыларны тыеп торырга, икенчеләрен активлаштырырга, өченчеләрендә үз-үзенә ныклы ышаныч һәм кыюлык һ.б. формалаштырырга кирәк.
Укытучы үз укучыларының темпераментларын үзгәртү бурычын куярга тиеш түгел. Беренчедән, бу – хәл ителмәслек мәсьәлә, чөнки нерв системасының типологик билгеләрен үзгәртү процессы бик акрын бара, икенчедән, моны эшләүдә мәгънә юк. Инде әйтелгәнчә, яхшы яки начар темперамент була алмый. Һәр темпераментның уңай һәм тискәре яклары бар. Тәрбияләүнең бурычы – балаларда аларның темпераментларының яхшы сыйфатларын үстерү һәм аларның тискәре якларын: аерым шарт яки хәл белән акланмаган артык хәрәкәтчәнлекне, бик көчле ярсучанлыкны, чиктән тыш сүлпәнлекне һ.б. тыю. Бу бер дә җиңел бурыч түгел, аны хәл итү өчен укучының югары нерв эшчәнлеге (темперамент) тибының үзенчәлекләренә туры китереп, шәхеснең уңай якларын тәрбияләүнең формаларын һәм ысулларын сайларга кирәк булачак.
Педагогик тәҗрибә баланың физик һәм психик үсешенең яшь үзенчәлекләрен генә түгел, аның индивидуаль үзенчәлекләрен дә исәпкә алып, дөрес оештырылган тәрбияләү тәэсире астында темперамент хасиятләренең дә нык үзгәрүчәнлеген күрсәтә. Мәктәпкәчә чор һәм кече сыйныфлар темпераментының күңелгә ятышсыз сыйфатларын тәрбияләү барышында үзгәртүләр кертү өчен иң кулай вакыт, чөнки нерв процессларының типологик үзенчәлекләре әле тотрыклы түгелләр, ә баланың организмы көчәйтелгән үсү һәм үсеш алу стадиясендә тора. Балалар темпераментының үзенчәлекләре нәрсәдә чагылыш таба? 
Холерик темпераменттагы балалар бик актив булалар. Алар эшкә бик тиз тотыналар һәм аны ахырына кадәр җиткерәләр. Алар күмәк уеннар һәм ярышлар яраталар, еш кына, үзләре оештырып, аларда актив катнашалар. Алар дәрестә дә актив, эшкә җиңел керешеп китәләр. Ләкин аларга салмак хәрәкәтләр ясау, акрын һәм тыныч темп таләп ителгән эшчәнлек авыр бирелә, чөнки аларның табигый үзенчәлекләре бу сыйфатларга капма-каршы. Холерик түземсезләнә, кискен хәрәкәтләр ясый, ашкынучан була һ.б. Шуңа күрә ул хаталарны күп ясарга, хәрефләрне тигез язмаска, сүзләрне язып бетермәскә һ.б. ялгышлар җибәрергә мөмкин. Холерикка җитеп бетмәгән эмоциональ һәм хәрәкәтле басынкылык эмоциоген хәлләрдә тотнаксызлыкка, кызып китүчәнлеккә, үзконтроль ясый алмауга китерә ала. Мондый темпераментлы балаларга хәтер калучанлык һәм ачу хас. Бу хәл аларда тотрыклы һәм дәвамлы була. Тәрбияләү юлы белән холерикта тотнаклык үстерергә, энергиясен эшчәнлекне төгәл үтәүгә юнәлтергә мөмкин, күнегүләр, укучы белән бергә аның хаталарына төшенү һәм алар өстендә эшләү нәтиҗәсендә, балада акрынлап эшчәнлекнең яңа темпы үсеш ала.
Сангвиник балалар бик тере була. Алар һәрвакытта да төрле чараларда катнашырга әзер торалар һәм еш кына берьюлы күп әйбергә тотыналар. Ләкин алар башлаган эшне, ничек тиз мавыгып китсәләр шулай ук бик тиз ташларга да мөмкиннәр. Сангвиниклар, ихлас күңелдән вәгъдәләр биреп, аны үтәмәскә дә мөмкиннәр. Алар уеннарда бик теләп катнашалар, ләкин уен барышында рольне алыштырып торырга яраталар. Алар бик тиз үпкәләргә һәм елый башларга мөмкиннәр, ләкин үпкәләрен бик тиз оныталар, елау шунда ук көлү белән алмашына. Аларның эмоциональ кичерешләре, гадәттә, тирән түгел, ә хәрәкәтчәнлекләре еш кына игътибарны туплауга комачау итә, ашыгуга китерә. Бу очракта акылны җигеп тәрбияләү сангвиник балага битарафлыкны, эшкә, сыйныфташларына җиңел карауны җиңәргә, биргән вәгъдәләре өчен җаваплы булырга өйрәнергә, дуслыкның тугрылыгын татып карау мөмкинлеген бирергә ярдәм итә.
Флегматик темпераментлы балалар әкренләп барлыкка килүче зәгыйфь ярсынуга ия булулары белән аерылып торалар. Аларның хисләре тышкы тәэсирлегенең көчсез булуы белән аерылып торалар. Тәртипләре тыныч һәм тигез. Флегматиклар – бик тыныч балалар. Алар бик аз аралашалар, беркемгә дә тимиләр, беркемне дә кыерсытмыйлар. Аларны каршылыкка этәрсәләр дә, гадәттә, аны булдырмаска тырышалар. Хәрәкәтле һәм шау-шулы уеннарны яратмыйлар. Мондый балалар үпкәли белмиләр һәм, гадәттә, күңел ачу дигән нәрсәгә тыныч карыйлар. Тәрбияләү юлы белән флегматикларны, ялкаулыкларын җиңеп, хәрәкәтчәнрәк һәм коммуникатив булырга өйрәтеп була.
Меланхолик темпераментлы балалар үзләрен бик тыныч һәм тыйнак тоталар, аларга сораулар белән мөрәҗәгать иткәндә, бик еш оялалар. Аларның күңелләрен күтәрү яки үпкәләтү бик авыр. Ләкин үпкә хисе бик озак саклана, тотрыклы була. Эшкә яки уенга да алар шунда ук тотынмыйлар. 

Ләкин алынган эшләренә бик җитди карыйлар, даимилек һәм тотрыклык күрсәтәләр. Аларның коммуникатив сәләтләрен үстерергә, үзләренә ышанычны ныгытырга кирәк.
Шулай итеп, укытучының бурычы – бала белән индивидуаль эш барышында бер темпераментны икенчегә әйләндерү түгел, ә  бәлки бер яктан, һәр темпераментка хас уңай сыйфатларны үстерү, икенче яктан, баланың тәртибендә инде күренә башлаган җитешсезлекләрне көчсезләндерү. 
Бу яктан балаларның актив хәрәкәтләр һәм көчле эмоциональ кичерешләр белән бәйле эшчәнлек төрләрендә катнашулары, мәсәлән, хәрәкәтле уеннар һәм спорт белән шөгыльләнүләре, дәрестә кызыклы мөстәкыйль эш башкарулары, төрле түгәрәкләрдә, ярышларда актив катнашулары һ.б. бик нәтиҗәле.

Темпераментны тәрбияләү күп очракта бала характерының аңа үзенә хуҗа булырга мөмкинлек бирә торган ихтыяр сыйфатларын формалаштыру белән бәйле. Гомумән, баланы үз тәртибен контрольдә тотарга, үзенә хуҗа булырга өйрәтү, шәхесен, холкының әхлакый-ихтыяри якларын формалаштыруда ярдәм итү дигән сүз. Ләкин темпераментны характердан аерырга кирәклеген онытмыйк: беренчесе үз-үзен тотышының – динамик, икенчесе  эчтәлек характеристикасы булып тора.
Теге яки бу темпераментка укучылар гына түгел, әлбәттә, укытучылар да ия. Укытучы теләсә кайсы темперамент, теләсә кайсы нерв системасы вәкиле була ала, ләкин ул үз темпераментының уңай якларын куллана һәм тискәре якларын җиңә белергә тиеш. Мәсәлән, холерик темпераментлы укытучы дәртлелек, активлык, энтузиазм, энергиялелек кебек уңай сыйфатларга ия, ләкин шул ук вакытта ул кызып китүчәнлеген, аффектлылыгын, кискенлеген, ярсучанлыгын тыярга тиеш. Меланхолик типтагы укытучыда йомшаклык, ярдәмчеллек, әдәплелек кебек бик тә уңай сыйфатлар бар. Ләкин аңа таләпчән булмау, буйсынучанлык, тәэсирлелек, сүлпәнлек, икеләнүчәнлек сыйфатларын җиңәргә кирәк. 
Һәм шуны истә тотарга кирәк; һәр кешенең – олымы ул, кечкенәме темпераментын билгеле бер темперамент кысаларына тулаем «кертеп» булмый. Һәр бала һәм өлкән кеше темпераментының теге яки бу билгеле бер типка кертеп булмый торган индивидуаль үзенчәлекләре бар. Алар нәкъ менә индивидуаль, ягъни бу шәхескә генә хас булалар. Кешене теге яки бу темпераментка, өстенлек иткән сыйфатларына гына карап, берничә тип темперамент кушылмасы рәвешендә генә кертеп була.
Сораулар һәм биремнәр

1. Темпераментларны «яхшы» һәм «начар» дип бәяләп буламы? Ни өчен?

2. Нәрсә ул кеше тәртибенең динамик характеристикасы?

3. Үз танышларыгыз арасында теге яки бу темперамент вәкилен эзләп карагыз. Сезгә моны эшләү җиңел булдымы?

4. Үзегезне нинди темпераментка кертер идегез, һәм сез үзегезнең тәртибегез белән идарә итә аласызмы?

5. Танылган рәссам И.Е.Репинда нинди характер сыйфатлары ачык чагылыш таба: «Гомумән, аның көчле сокланучанлыгы мине беренче көннән үк гаҗәпләндерде. Аның кешеләр, сәнгать, аларның иҗади көче белән бик сокланырга теләгенең никадәр зур булуын аңлар өчен, берәр икенче дәрәҗәдәге язучы, музыкант, актер белән янәшә чагыштырып карарга кирәк... Башка кеше белән сөйләшкәндә, бигрәк тә бу аның яңа танышы булса, Репин, үзен икенче планга куеп, әңгәмәдәше белән күбрәк кызыксына иде. Һәм, гомумән, «мин» сүзе аның сүзлек запасында бик сирәк күренеш иде. Аның мөрәҗәгать итүендәге әдәплелек чиктән тыш артык булып күренә һәм беренче вакытта мине бик уңайсыз хәлдә калдыра иде... Аның кешеләргә карата шундый йомшак, юл куючан булуы, ихтирам белән каравы үзенең тирән ышануларына кагылганчы гына. Үз карашларын яклап, ул һәрвакытта да тупаслыкка җиткән үҗәтлек белән, бик кискен тәвәккәл формада әйтә... Хәтерләвемчә, аның ачуы беркайчан да шәхси үпкә буларак тумый иде. Ләкин кем дә булса сәнгатьне тегеләй яки болай хурлаганын тойса, ул нәфрәт тудыручы андый хурлаучыларны (мыскыл итүчеләрне) үз куллары белән кырып бетерергә әзер иде» (Корней Чуковский. Истәлекләрдән).
Тема 2
ХАРАКТЕР

Нәрсә ул характер. 
Характер сыйфатлары. 
Характерның шәхеснең башка яклары белән үзара бәйләнеше. 
Кече яшьтәге мәктәп укучыларының характерын формалаштыру.
2.1. Нәрсә ул характер
Кешеләр әйләнә-тирә дөньяга – башка кешеләргә, табигатькә, хезмәткә, үзләренә карата төрле мөнәсәбәттә булалар. Төрле мөнәсәбәтләр кешенең тәртибендә, гамәлләрендә чагылыш таба. 
Кешенең чынбарлыкка мөнәсәбәтен чагылдыра торган шәхси сыйфатлары һәрвакытта да әлеге кешенең аерым үзенчәлекләре кушылмасын түгел, ә бәлки характер дип аталган бербөтенне күрсәтүче билгеле бер үзенчәлекле кушылма (бәйләнеш) хасил итәләр.

«Характер» сүзе грек теленнән «сыйфат», «мөһер», «билге» дип тәрҗемә ителә. Кешенең характеры, аның тәртибенә, башка кешеләр белән мөнәсәбәтләренә билгеле бер эз салып, шәхесенең билгеле сыйфаты булып тора.
Характер – кешенең чынбарлыкка мөнәсәбәтен һәм аның тәртибендә чагылыш тапкан гамәлләрен чагылдыручы төп сыйфатларының индивидуаль кушылмасы. Характер психологик сыйфатларның һәм шәхеснең индивидуаль үзенчәлекләренең кабатланмас кушылмасын хасил итә, нәкъ менә характер бу кешенең яхшымы яки начармы икәнлеге турында фикер йөртергә нигез булып тора.
Язучы С. Шуртаков үзенең китапларының берсендә болай дип яза: «Кайчак болай була. Кеше карап торышка күрексез, сүзгә дә оста түгел, һәм, гомумән, башкалар арасында бер ягы белән дә аерылып тормый, ә якыннан танышсаң, әле бер пот тоз да ашалмаган, ә бу кеше синең йөрәгеңдә мәңгегә калачак. Аның турында бер ай үткәч, бер ел үткәч искә төшерсәң – кайдадыр мондый гаҗәеп кеше барлыгына куанып куясың!»

Билгеле булганча, кешенең үз-үзен тотышы белән аның характеры арасында бик тыгыз бәйләнеш бар. Бу – кеше характеры үзенчәлекләренең нәкъ менә тәртиптә ачылуында чагылыш таба. Кеше һәрвакытта да үзен я тегеләй, я болай тота – әйләнә-тирә дөньяга һәм иң элек кешеләргә мөнәсәбәтле рәвештә билгеле бер эш-гамәлләр башкара. Тәртиптә характерыбызның һәм темпераментыбызның үзенчәлекләре, ихтыяҗларыбыз, зәвыгыбыз, теләкләребез, үз-үзебезгә ышану һәм ышанмау дәрәҗәсе ачыла.
Сүзләр, хәрәкәтләр, эш-гамәлләр һәм тулаем тәртип кешенең характерын аңларга мөмкинлек бирә, алар аның үзендәге, кеше күзеннән яшерелгән эчтәлеген яктырталар кебек. Ләкин, икенче яктан, характерның һәр сыйфаты билгеле бер шартларда теге яки бу гамәлләрне башкаруга китерәләр, кешенең барлык эш-гамәлләренә, уйларына һәм хисләренә тамга салалар. Халык мәкалендә болай диелә: «Калебе нинди, эше шундый». Характерның иң мөһим күрсәткече – кешенең гамәлләре һәм үз-үзен тотышы. Кеше үзе турында төрле әйбер сөйли ала, ләкин аның гамәлләре аның чынлыкта кем булуын күрсәтеп торалар. Характерның асылы авыр һәм кискен ситуацияләрдә, мәсәлән, бәхетсезлектә, юл һәлакәтендә яки янгын вакытында аеруча анык беленә. Ф. Шиллер: «Кеше үзенең гамәлләре аша беленә», – дип яза. «Кеше үл – гамәлләр җыелмасы», – дип раслый Г. Гегель.
Кешенең тәртибе, беренче чиратта, аның башкалар белән – аерым кешеләр һәм тулаем җәмгыять белән үзара мөнәсәбәте күзлегеннән чыгып карала, бәяләнә. Шул ук вакытта гамәл түгел, ә бәлки аны шулай эшләүгә этәргән мотив бәяләнә. Һәм бу гамәл кешеләргә тормышта һәм кәефләрен күтәрүдә ярдәм итәме, җәмгыятьнең алга таба хәрәкәт итүенә булышамы дигән принциптан чыгып бәялиме. Н.Н. Миклухо-Маклай болай дип билгели: «Кешеләрне үз алларына куйган максатлары буенча бәяләргә кирәк».
Кешене аңларга теләгән һәркем аның эш-гамәлләре, мөнәсәбәтләренең сәбәпләрен эзләүдән башлый. Кеше үз-үзен тотуның теге яки бу ысулын сайлаганда, нинди мотивларга таянып эшли, икенче төрле әйткәндә,  нәрсә өчен көч куя – моны аңлау бик мөһим (ә аны эшләү бер дә җиңел түгел!). Мотивны, эчке теләкне белеп кенә, без теге яки бу кешенең эш-гамәлләре турында фикер йөртә алачакбыз, чөнки тәртип үзенчәлекләре һәрвакытта да кешенең чынбарлыкка һәм, иң элек, кешеләргә, җәмгыятькә, үзенә мөнәсәбәтләреннән килеп чыга.
Кешенең төп характер сыйфатларын белгәндә генә, аның тәртибен аңлап, алдан фаразлап күреп була.
2.2. Характер сыйфатлары
Характер сыйфатлары кешенең башка кешеләргә, үзенә, әйләнә-тирә дөньяга һәм эшчәнлеккә мөнәсәбәтен белдерәләр.

Характер сыйфатлары – кешенең чынбарлыкка мөнәсәбәте гамәлгә ашырылган ситуацияләрдә индивидуаль кабул ителгән тәртип формалары.

Характер сыйфатлары, яки шәхес үзенчәлекләре бик күп. Аларны шартлы рәвештә, бер-берсе белән тыгыз бәйләнгән, бер-берсенә тәэсир итә торган, ләкин кешенең тормышның төрле якларына мөнәсәбәтен белдергән ике төркемгә бүлеп була.

Беренче төркем – ышанулар һәм идеаллар, кеше шәхесенең юнәлгәнлеге чагылыш тапкан характер сыйфатлары. Мәсәлән, күмәклек (кеше коллектив мәнфәгатьләрен һәм уртак эшне тар шәхси мәнфәгатьләреннән өстен куя) һәм эгоизм (кеше, беренче чиратта, үзенең иминлеген кайгырта, аның өчен бары тик шәхси ихтыяҗлары һәм теләкләре генә бар); сизгерлек һәм тупаслык; аралашучанлык, пөхтәлек һәм җавапсызлык, игътибарсызлык; инициативалык, яңалыкка омтылу һәм катып калганлык, консервативлык; сакчыллык һәм акча туздыру; башкаларга ярдәм итү һәм кешеләргә ерткычларча мөнәсәбәт; тыйнаклык, үзтәнкыйть һәм масаю; үзенә карата таләпчәнлек һәм һавалалык, үзеңә карата хөрмәт һәм тәкәбберлек һ.б.
Бу характер сыйфатлары, яки шәхес үзенчәлекләре, әхлакый сыйфатлар булып тора һәм кешенең я яхшылыгы, я кимчелеге буларак алга чыга. Безнең иң төп яхшы ягыбыз – янәшәбездә булган кешеләрнең мәнфәгатьләрен, тынычлыгын кайгырту.
Һәр кеше бәхет турында уйлый, аның бәхетле буласы килә, һәм ул еш кына иң мөһим әйберне – башка кешеләргә бәхет китергәндә генә, үзебезне бәхетле итеп тоюыбызны оныта. Бу буш сүзләр түгел. Үзебез, бәхетебез турында гына уйлап, канәгать һәм тыныч яшәргә, ләкин беркайчан да бәхетле булмаска мөмкин.
Б.Л. Пастернак язган:
Гомер бит – ул бер мизгел,

Үзебезне башкаларга

Бүләк иткән кебек, гел

Эреп юкка чыгуы.

Икенче төркем – кешенең ихтыяр сыйфатлары. Алар үз-үзебезнең тотышыбызны, үзебезнең эшчәнлекне билгеле бер принциплар белән туры китереп аңлы рәвештә көйли, куелган максатка ирешү юлында киртәләрне кичә белүдә чагылыш таба. Ихтыярны характерның нигезе, аның гәүдәсенең умырткасы дип атыйлар. Берәр кеше турында «характеры булган кеше» дип әйткәндә характерның ихтыяри сыйфатларының: максатчанлык, тәвәккәллек, үзеңне кулда тоту, чыдамлылык, сабырлык, тәртиплелек, батырлык, кыюлыкның чагылышын ассызыклыйлар.
Ләкин бу характер сыйфатлары әхлакый, тәрбияле кешедә белдерелгәндә генә кыйммәткә ия. Кешенең нинди максатларга ирешергә омтылганын гына түгел, ә аларга ирешүдә нинди чаралар сайлаганын да белү мөһим. Максатлар гына түгел, ә эшчәнлек чаралары да намуслы, кешелекле булырга тиеш. Диктатор белән карьера ясаучының максатчанлыгы һәм үзсүзлелеге, хулиганның яки ахмакның кыюлыгы уңай сыйфатлар була алмый. Ихтыяри сыйфатлар һәм гамәлләр, үзеннән-үзе түгел, ә шәхеснең әхлакый юнәлеше белән бергә булганда гына кыйммәтле.
Характер үзенчәлекләре эш-гамәлләрдә, мөнәсәбәтләрдә чагылыш табып кына калмый, ә бәлки аларда формалаша да. Шулай итеп, батырлык кыю гамәлләр кылганда барлыкка килә, ә мондый гамәлләр кеше тормышында очраклы эпизодлар  булудан туктагач һәм гадәткә әйләнгәч кенә, характер сыйфаты булып санала башлый. «Тотнаклыкта, туры ачык сүздә, билгеле бер мәхрүм итүдә, сабырлыкта, кыюлыкта батырлык күрсәтеп була торган шартларга куймаганда, кешене батыр итеп тәрбияләп булмый», – дип әйткән А.С. Макаренко.
Әле Демокрит: «Яхшы кеше табигатьтән түгел, ә бәлки күнегүләрдән була», – дип әйткән булган. Ә кытай мәкалендә болай диелә:

Гамәл чәчсәң – гадәт урырсың,

Гадәт чәчсәң – холык урырсың,

Холык чәчсәң – язмыш урырсың.

Характерның һәр сыйфаты башкалардан изоляцияләнеп түгел, ә алар белән бәйләнештә чагылыш таба. Моңа бәйле рәвештә, төрле кешеләрдә характерның бер үк сыйфаты төрлечә белдерелә ала. Мәсәлән, кыю гамәл уйланылган һәм уйламыйча эшләнгән, әхлаклы яки әхлаксыз була ала. Батырлык сыйфат ихтыяр даирәсен генә түгел, ә интеллектуаль һәм эмоциональ даирәне дә үз эченә ала. Батырлык бер үк вакытта әхлакый сыйфат та булып тора. Һәр кешенең характеры – кеше шәхесендә берләшкән төрле сыйфатларның үзенчәлекле кушылмасы ул.

Психология тарихында кеше характерларын төркемләү һәм характер типларын билгеләү омтылышлары күп ясалган. Ләкин характерларның канәгатьләндерерлек төркемләве һәм типологиясе әле эшләнмәгән. Шуңа күрә, кешене тасвирлаганда, гадәттә, аның характерының иң күренә торган бер яки ике сыйфатына күрсәтәләр. Берәүләрне без ныклы, көчле характерлы кешеләр дип, икенчеләрен – тыйнак, эшчән, өченчеләрен киң күңелле, аралашучан һ.б. дип атыйбыз.
Кеше эшчәнлегендә, аның хисләрендә, сөйләмендә, башка кешеләргә мөнәсәбәтендә, үзендә чагылыш табучы характер сыйфатлары кешенең үз тормышында нинди максатлар куюына, ни өчен яшәвенә, үзенең тормышын һәм гамәлләрен ничек аңлавына бәйле рәвештә, уңай яки тискәре мәгънә ала.
Характеры ачык чагылыш тапмаган кешеләр дә очрый. Мондый кешеләр турында Н.В. Гоголь болай дип яза: «Кешеләр... аныксыз. Мондый да түгел, тегенди дә түгел, Богдан шәһәрендә дә, Селифан авылында да нинди кеше икәнен аңламассың». Мондый кешеләр турында бик төгәл итеп халыкта әйтелә: «Он да юк, йон да юк».
Характер сыйфатлары я тумыштан килгән, я булдырылган һәм ныгытылган шәхси сыйфатлар булып тора, характерның физиологик нигезен индивидуаль тормыш барышында нерв системасының үзгәргән үзенчәлекләре тәшкил итә.
И.П. Павлов нерв системасының үзгәрүчән тибын баш миенең зур ярымшарлары кабыгының системалы эшчәнлеге һәм нерв процессларының көйләнгән тигез системасын белдергән динамик стереотип белән бәйли.

Стереотип – шәхескә хас ныгытылган сыйфатларның, шул исәптән характер сыйфатларының да нерв-физиологик нигезе.
Характерның нерв-физиологик нигезен аңлауда И.П. Павловның икенче сигнал системасы
 турында тәгълиматы зур әһәмияткә ия. Икенче сигнал системасы фикерәү һәм сөйләмнең физиологик нигезе булып тора һәм шуның белән бергә кешенең тәртибен көйли. «Нормаль үсештәге кешедә, – дип яза И.П. Павлов, – икенче сигнал системасы кеше тәртибен югары көйләүче булып тора». Әлбәттә, характерның физиологик нигезләре турында сөйләгәндә, характерның барлык сыйфатлары да нерв системасының билгеле бер үзенчәлекләре белән генә билгеләнә дип аңларга ярамый.
«Характерның физиологик нигезе, әлбәттә, аның эчтәлекле ягын, мәсәлән, иҗтимагый юнәлеше, батырлык, бурычны үтәүне үз эченә алмый һәм ала да алмый. Характер психологиясенең эчтәлекле ягының чыганагы булып иҗтимагый категорияләр тора; бу якны ачыклап, психология иҗтимагый фәннәр рәтенә кертелә»
.

Тирәлек, тормыш тәҗрибәсе тәэсирендә формалашып, һәр кешенең характеры иҗтимагый-тарихи шартлар (билгеле бер иҗтимагый- тарихи строй, социаль даирә)  һәм тормыш һәм эшчәнлекнең (кешенең тормыш юлы) индивидуаль шартлары йогынтысында барлыкка килгән индивидуальлек һәм типиклыкның берлеген хасил итә.

Кешенең мөһим һәм тотрыклы барлык үзенчәлекләрен генәхарактер сыйфаты дип санап була. Мәсәлән, тәртипнең мондый формасы даими, типик булган кеше кыю була. Әлбәттә, ул кайвакыт курку хисе дә кичерә ала, ләкин аны куркак дип атап булмый.
Кешенең характерын белү өчен вакыт һәм аның белән даими аралашып тору кирәк. Аннан нәрсә көтәргә икәнен һәм ул синнән нәрсә көткәнен белмәгәнгә, таныш булмаган кеше белән аралашу һәм эш итү авыррак була. Кешенең характерын белеп, без аның теге яки бу ситуациядә үзен ничек тотачагын, әлеге хәлләрдә нәрсә эшләячәген, нәрсә әйтәчәген алдан күреп әйтә алабыз.
Үзебезнең дусларыбызны, танышларыбызны, хезмәттәшләребезне искә төшерик. Аларның һәрберсенең диярлек теге яки бу проблемага нинди мөнәсәбәттә булуларын, билгеле бер хәлләрдә үзләрен ничек тотачакларын, нинди карарга киләчәкләрен алдан күреп була...

Кешенең характеры билгеле һәм аныксыз, тулы һәм каршылыклы була  ала. 

Характерның билгеләнгәнлеге анда өстенлек иткән сыйфатларның никадәр ачык чагылыш тапкан булуына бәйле. Бөтен характер  – уйлар, хисләр һәм тәртип, эш-гамәлләрең берлеге ул.

Кеше индивидуальлегенең эчке билгелеге булмаса, эш-гамәлләре аның үзеннән түгел, ә бәлки тышкы шартлардан гына торса, без кешенең  «характерсызлыгы» турында әйтә алабыз. Халык мәкаль-әйтемнәрен искә төшерик: «Агым уңаена йөзә»; «Адәм түгел, бәла». Без мондый кешеләрнең халык арасында  хөрмәткә лаек түгеллеген күрәбез.

Ләкин «характерсызлык» еш кына тышкы гына була: эчтән, үзе өчен, кеше билгеле бер линияне саклый, ләкин аның линиясе, шулай дип әйтеп булса, принципиаль яктан аныксыз – аңа ничек кирәк, ул шулай эшли: кем өчендер ул йөрәксез, кырыс яки киң күңелле, кыю һәм куркак була ала, әле –бу, әле капма-каршы идея өчен кызып көрәшә ала.

Шәхеснең үзе кебек үк, аның характеры да – бер вакытта һәм мәңгегә катып калмаган бик катлаулы күренеш. Аның үсеше һәм формалашуы кешенең гомер буе бара. 
Кеше характерының кайсы сыйфатлары күңелне җәлеп итә? Барысы да: киң күңеллелек, абруй һәм гаделлек, күңел сизгерлеге, кешеләр белән аралашуда гадилек, оптимизм, үз эшеңә тугрылык, кыюлык, принципиальлек, юмор хисе. К. Паустовский кешенең иң тирән, иң киеренке эшчәнлеге юмор белән белән бергә үрелеп бара ала һәм барырга тиеш, дип яза. Юмор хисенең юклыгы барлык әйләнә-тирәдәге әйберләргә битарафлык турында гына түгел, ә билгеле бер акыл наданлыгы турында да хәбәр итә. Культуралы, тәрбияле кеше көтелмәгән тормыш конфликтын үкенеч белән түгел, ә юмор белән хәл итәргә тырыша. К.Паустовский: «Кеше акыллы, гади, гадел, кыю һәм киң күңелле булырга тиеш», – дип билгели.
2.3. Характерның шәхеснең башка яклары белән үзара бәйләнеше
Характер кеше шәхесенең барлык яклары белән тыгыз бәйләнгән.
Кешенең ихтыяҗлары һәм кызыксынулары, аның мотивлашу даирәсе нигезен нигезен тәшкил итеп, характерын формалаштыра. Рухи кыйммәтләрне бар әйбердән дә югары куйган кешеләр бар. Ләкин әйбер коллары булган кешеләр дә җитәрлек. Соңгыларының рухи һәм әхлакый дөньялары ярлылана, наданлык, саранлык, көнчелек кебек характер сыйфатлары барлыкка килә. Кешенең ышанулары максатчанлык, оптимизм, үзенә һәм башкаларга карата таләпчәнлек кебек характер сыйфатларында чагылыш таба. Дөньяга караш кешегә җәмгыятьтә барган вакыйгаларда дөрес ориентлашу, үз тәртибен көйләү мөмкинлеге бирә.
Кешенең интеллектуаль сыйфатлары шулай ук аның характерына эз сала, аерым бер үзенчәлек бирә. Үткенлек һәм наданлык, акылның төпле яки төпле булмавы характер сыйфатлары булып китә ала торган интеллектуаль хасиятләр булып санала.
Ихтыяр характерның тәвәккәллеген, даимилеген, мөстәкыйльлеген билгели. Характердагы хисләр кешенең башкаларга, дөньяга һәм үзенә карата эмоциональ мөнәсәбәтен күрсәтә. Кеше нәрсә ярата яки нәрсәгә нәфрәтләнә, нәрсәгә битараф кала – барысы да, аның мөнәсәбәтен күрсәтеп, характерында чагылыш таба.
Характер темперамент белән тыгыз бәйләнгән. Темперамент характер чагылышының формасына тәэсир итә. Мәсәлән, холерикның үзсүзлелеге –кайнап торучы эшчәнлегендә, флегматикның үзсүзлелеге туплап уйлануда чагылыш таба.
Характерның күп кенә сыйфатлары, мәсәлән, басынкылык, аралашучанлык, яңа эшчәнлеккә кереп китүнең җиңеллеге яки авырлыгы, хисләрнең белдерелүе Темпераментка бәйле. Ләкин темперамент тибы характерның асылын билгеләми: флегматик – эшлекле һәм эшчән, сангвиник тынычсыз һәм файда китерми торган була. 
Характер һәм сәләтләрнең тыгыз бәйләнешен билгеләргә кирәк. Сәләтләрнең үсеше хезмәт сөючәнлек, хезмәткә сәләтлелек кебек характер сыйфатларына бәйле. Мәктәптә, урта һәм югары уку йортларында үзләренең  сәләтләре аркасында бик тиз отып ала торган, барысына да өлгерә торган укучылар һәм студентлар аз түгел. Ләкин кайберләре җитди һәм оешкан төстә эшләргә, авырлыкларны җиңәргә күнекмәгәнгә тормышта аларның күбесе өметләрне аклый алмый.
Сәләтләрне үстерү өчен, характерның үз-үзеңне тәнкыйть итә алу, үз-үзеңә таләпчәнлек кебек сыйфатлары әһәмиятле. Характерның тыйнаклык кебек сыйфаты бик мөһим. Артык ышанган булу сәләтләр өчен бик куркыныч, чөнки бу вакытта еш кына масаю, үз-үзеңә соклану, башкаларны түбәнсетү формалаша. М.М. Пришвин болай дигән: «Иң зур бәхет – үзеңне башкалардан үзгә итеп түгел, ә барысы кебек итеп санау». А.И. Гете: «Кем үзен башкалардан өстен санамый, шул үзе турында уйлаганыннан күпкә яхшырак».
2.4. Кече яшьтәге мәктәп укучыларының характерларын формалаштыру
Характер тумыштан килми, ул тормыш шартлары һәм максатчан тәрбияләү йогынтысы астында формалаша. Характерда кайбер әйберләр – нәкъ менә темперамент белән бәйле сыйфатлар тумыштан килгән дә була ала. Характерны формалаштыруда беренче 7-8 ел, кешенең характер нигезе салынган мәктәпкәчә һәм түбән сыйныфлар яше хәлиткеч  роль уйный.
Характерның формалашуына, беренче чиратта, баланың тормышшартлары, ягъни кеше үсә торган һәм олыгая бара торган даирә, җәмгыятьнең «рухы», аның әхлагы һәм кыйммәти ориентирлары тәэсир итә. Бу тәэсир итүнең юллары – өлкәннәр һәм яшьтәшләре белән аралашу, китаплар, радио, телевидение, йолалар, гореф-гадәтләр һ.б.
Характерның формалашуына гаилә шартлары, гаиләдәге мөнәсәбәтләр дә нык тәэсир итә. Өйдәге тәрбия бала характерын формалаштыруда хәлиткеч роль уйный.

Характер эшчәнлектә формалаша. Баланың характер үзенчәлеге аның өчен эзлекле бара торган эшчәнлек төрләрендә – уенда, укуда, хезмәттә ачыла.
Характер сыйфатлары тормышта һәм эшчәнлектә тәртип формаларын кабатлау вакытында формалаша. А.С. Макаренко балаларны дөрес гамәлләр ясарга күнектерергә, «тәртип гимнастикасын оештырырга», тәртипнең дөрес формаларын ныгытырга кирәклеген ассызыклый. 
Инде мәктәпкәчә яшьтә үк характерның беренче билгеләре сиземләнә, тәртипнең гадәтләнгән рәвеше, чынбарлыкка билгеле бер мөнәсәбәт формалаша башлый.  
Бала яшәгән һәм эшчәнлек күрсәткән шартлар аннан чыдамлык һәм инициативалык таләп итмәсә, нинди генә сүзләр аша иң югары әхлакый идеаллар тәрбияләнмәсен, анда характерт сыйфатлары эшләнеп чыкмый. Баланың тормыш юлында барлык авырлыкларны юкка чыгарып барган тәрбия беркайчан да көчле характер тудырмаячак.

Мәктәпкә керү белән характер формалашуның яңа этабы башлана. Бала үзенең мәктәптә, өйдә, җәмгыятьтә үз-үзен тотышын билгеләүче яңа һәм катгый таләпләр, мәктәп вазифалары белән очраша.
Бу кагыйдәләр, вазифалар укучыда оешканлык, системалылык, максатчанлык, үз сүзендә нык тора белү, тәртиплелек, эш сөючәнлекне үстерә. Характерны формалаштыруда зур рольне мәктәп коллективы уйный.  Мәктәптә бала иптәшләре белән бердәмлек һәм үзара ярдәмләшү мөнәсәбәтенә керә. Анда бурыч һәм сыйныф, мәктәп коллективы каршында җаваплылык хисенә төшенү, иптәшлек, күмәклек хисе үстерелә.

Кече яшьтәге мәктәп укучылары характерын тәрбияләүнең төп шарты –һәр укучыга индивидуаль якын килү белән гомуми таләпләрнең берлегендә. Индивидуаль якын килү гомуми таләпләрне берничек тә бозырга тиеш түгел.
Характерны формалаштыруда иң мөһиме – бала тәртибе һәм эшчәнлегендәге тотрыклы гадәтләрне барлыкка китерүгә ярдәм итә торган шәхси тәҗрибәне оештыру.

«Балаларның характеры реаль эш-гамәлләрдә һәм алар тирәсендә башланган һәм шуңа педагогик процесс килеп кергән укытучы-тәрбияче эшчәнлеге кебек эчке эштә формалаша. Үсеш алган бала шәхесенең бала эшчәнлеген алыштыруга караганда педагогның идарә итүенә карап формалаштыра, – дип яза С.Л. Рубинштейн. – Тәрбияче-укытучының баланы танып белүгә һәм әхлак нормаларына, баланың аларны үзләштерү буенча үз эшчәнлегенә мөрәҗәгать итмичә «кертергә» тырышуы, әле Ушинский яхшы аңлаганча, баланың сәламәт акылын һәм әхлакый үсешен, аның шәхси сыйфатларын тәрбияләүне җимерә»
.

Баланың шәхси тәртибен формалаштырып, педагог аның шәхси сыйфатларын, мотивацион даирәсен дә формалаштыра.

Әлеге кеше өчен көчле мотив булып аның генезистагы  характерының алда булачак сыйфаты (потенциаль рәвештә) тора. Шуңа күрә баланың мотивацион даирәсе үзенчәлекләре укытучы игътибар үзәгендә торырга тиеш.
Балаларның дәресләргә, мәктәпкә, сыйныфташларга, укытучыга тышкы яктан бер үк гамәл, мотивларга, алар аңлы рәвештә куйган максатларга бәйле мөнәсәбәте бөтенләй төрле, кайвакыт үз педагогик кыйммәте буенча капма-каршы мәгънә дә ала.
Укытучыга баланың чын шәхси мотивларын, эш-гамәлләренең сәбәпләрен, аның алдына куела торган бурычларга эчке мөнәсәбәтен аңларга кирәк. Укытучы, укучысы тәртибенең чын мотивларын белсә, ул алар белән бәйләнешкә кереп, бала укуның һәм сыйныфташлары белән мөнәсәбәтләрнең позитив мотивларын формалаштырсын өчен, укыту-тәрбия процессын профессиональ дөрес итеп төзи алачак.
Балаларның характерын тәрбияләүгә укытучының шәхси үрнәге, аның эш-гамәлләре, балаларга һәм үз эшчәнлегенә мөнәсәбәте йогынты ясый.
Сораулар һәм биремнәр 
1. Характер сыйфатлары нәрсә белдерә? 
2. Кешеләр характерының типик һәм индивидуаль сыйфатлары нәрсә белән аңлатыла? 
3. Кеше характеры ничек формалаша? Характер тәрбияләүнең нинди юллары бар? 

4. Аристотель сүзләренең психологик асылын ачыгыз:

«Яхшылык турында яхшы фикер йөртү – яхшы күңелле булу дигән сүз түгел, ә уйларда гадел булу – чынлыкта гадел булу дигән сүз түгел».
5. Үзегезнең гамәлләрегез һәм мөнәсәбәтләрегезне анализлагыз һәм характерыгызның төп сыйфатларын билгеләп карагыз.

Тема 3
СӘЛӘТ 
Нәрсә ул сәләт. 
Гомуми һәм махсус сәләтләр. 
Сәләт һәм шәхес. 
Кече яшьтәге мәктәп укучыларының сәләтләрен үстерү.

3.1. Нәрсә ул сәләт
Психологиянең иң катлаулы һәм кызыклы мәсьәләләренең берсе –индивидуаль аермалар мәсьәләсе. Әлеге мәсьәләгә карамаган кешенең бер генә сыйфатын табып әйтү авыр. Кешенең психик сыйфатлары гомере буена, уку һәм тәрбия процессында, эшчәнлекләрендә формалаша. Бер үк белем бирү программаларында һәм укыту ысулларының барысында да без төрле үзенчәлекләрне күрәбез. Һәм бу бик хуш. Кешеләр – төрле булганга кызыклы.
Кешенең индивидуаль үзенчәлекләрендә үзәк момент булып аның сәләтләре тора, нәкъ менә сәләтләр шәхеснең формалашуын һәм аның индивидуальлеге көченең дәрәҗәсен  билгели.
Сәләтләр – кеше үсешенең аның тышкы дөнья белән бәйләнеше процессында формалашучы эчке шартлары.

«Кешене башка тереклек ияләреннән аерып торучы сәләтләре аның табигатен тәшкил итәләр, ләкин кешенең табигате үзе – тарих продукты, – дип яза С.Л. Рубинштейн. – Кешенең табигате тарихи үсеш барышында хезмәт эшчәнлеге нәтиҗәсендә формалаша һәм үзгәрә. Интеллектуаль сәләтләр кешенең табигатьне үзгәртеп, аны танып белүенә бәйле, иҗади, музыкаль һ.б. сәләтләр сәнгать төрләре үсеше белән бергә формалашкан»
.
«Сәләт» төшенчәсе үз эченә өч төп билгене ала:

Беренчедән, сәләтләр дип бер кешене икенчесеннән аерып торучы индивидуаль-психологик үзенчәлекләрне аңлыйлар. Болар – тою һәм сизгерлек, хәтер, фикерләү, хыял итү, эмоцияләр һәм ихтыяр, мөнәсәбәтләр һәм хәрәкәт реакцияләре һ.б. үзенчәлекләр. 

Икенчедән, сәләтләр дип гомумән индивидуаль үзенчәлекләрне түгел, ә бәлки нинди дә булса эшчәнлекне яки күп эшчәнлекләрне башкаруның уңышлылыгына мөнәсәбәте булганнарын гына атыйлар. Эшчәнлекнең һәм мөнәсәбәтләрнең бихисап төрләре бар, аларның һәркайсы, шактый югары дәрәҗәдә тормышка ашырылыр өчен, билгеле бер сәләтләрнең булуын таләп итә. Кешеләрнең индивидуаль үзенчәлекләре булган кызулык, сүлпәнлек, битарафлык кебек сыйфатлары, гадәттә, сәләтләр дип аталмыйлар, чөнки алар нинди дә булса эшчәнлекне башкаруның уңышлылыгы шартлары буларак каралмыйлар.
Өченчедән, сәләтләр дип кешедә булган белем-күнекмәләргә кайтып калмаган, ләкин бу белем-күнекмәләрне үзләштерүнең җиңеллеген һәм тизлеген аңлата алган индивидуаль үзенчәлекләрне күздә тоталар
.
Алда әйтелгәннәргә нигезләнеп, түбәндәге билгеләмәне  чыгарып була.

Сәләтләр – кешенең билгеле бер эшчәнлек таләпләренә җавап бирүче һәм аның уңышлы башкарылуының шарты булып торган индивидуаль-психологик үзенчәлекләре.

Икенче төрле әйткәндә, сәләтләр дип билгеле бер эшчәнлекне уңышлы башкаруга нигез булган сыйфатларын аңлыйлар. Нинди дә булса шөгыльгә катнашы булмаган килеш, кешенең «сәләтле» яки «бар әйбергә дә сәләтле» булуы мөмкин түгел. Һәркайсы сәләт һәрвакытта да нәрсәгә дә булса, нинди дә булса эшчәнлеккә сәләт булып тора. Сәләтләр бары тик эшчәнлектә генә ачыла һәм бу эшчәнлекне башкаруда зуррак яки азрак уңышлылыкны билгели.

Сәләтләрнең үсеш процессы күрсәткечләре булып кеше эшчәнлегенең теге яки бу өлкәсендә темп, үзләштерү җиңеллеге һәм алга таба бару тизлеге хезмәт итә.
Кеше теге яки бу эшчәнлеккә сәләтле булып тумый. Сәләтләр үсешенең табигый нигезен тәшкил иткән хасиятләр (сәләтлелек билгеләре) генә тумыштан килә ала.
Хасиятләр (сәләтлелек билгеләре) – баш мие һәм нерв системасының, сизү һәм хәрәкәт әгъзаларының үзенчәлекләре, һәр кешегә тумыштан бирелгән функциональ үзенчәлекләр ул.
Хасиятләргә кайбер күрү һәм ишетү анализаторларының тумыштан килгән үзенчәлекләре, нерв системасының типологик сыйфатлары керә. Аларга вакытлы нерв бәйләнешләре туу тизлеге, аларның ныклыгы, игътибар тупланышының көче, нерв системасының чыдамлыгы, акыл эшенә сәләтлелек бәйле. Хасиятләр дигәндә, беренче һәм икенче сигнал системасының үсеш дәрәҗәсе һәм нисбәтен дә карарга кирәк. И.П. Павлов югары нерв эшчәнлегенең кешегә хас махсус өч тибын аера: беренче сигнал системасы өстенлек иткән сәнгати тип, икенче сигнал ситемасы өстенлек иткән фикерләү тибы, өченче тип – сигнал системасының чагыштырмача тигез нисбәте. Сәнгати типка караган кешеләр өчен турыдан-туры тәэсирләрнең ачыклыгы, сиземләү һәм хәтернең образлылыгы, хыял итүнең байлыгы һәм җанлылыгы, эмоциональлек хас. Фикерләү тибына кергән кешеләр анализларга һәм системалаштырырга, гомумиләштерергә, абстракт рәвештә фикерләргә яраталар. 
Баш мие кабыгының аерым өлешләре төзелешенең индивидуаль үзенчәлекләре дә хасиятләр булып тора ала. Ләкин хасиятләр – сәләтләр үсешенең алшартлары гына, алар сәләтләр үсеше һәм формалашу шартларының, гәрчә бик мөһиме булса да, бары тик берсе генә булып торалар. Иң яхшы хасиятләре булган кеше тиешле эшчәнлек белән шөгыльләнмәсә, сәләтләр үсеш алмаячак. Уңайлы даирә, тәрбия һәм укыту кешедә хасиятләрнең иртә уянуына китерә. Мәсәлән, Римский-Корсаков инде ике яшеннән үк әнисе җырлаган барлык көйләрне бик яхшы аерган, дүрт яшендә әтисе уйнаганнарын үзе көйләгән, тиздән үзе дә әтисеннән ишеткән пьесаларны фортепьянода җыя башлаган.
Игорь Грабарь үзе турында болай дип сөйли: «Миндә рәсем ясауга дәрт кайчан уянганын хәтерләмим, ләкин рәсем ясамаган вакытымны белмим, дип әйтү җитәдер».
Сәләт тиешле конкрет эшчәнлектән башка барлыкка килә алмый. Сәләт тиешле эшчәнлек башланганчы ук була һәм соңгысында гына кулланыла дип аңларга ярамый. Балада абсолют ишетү, аның алдына тавыш югарылыгын белү бурычы куелганчыга кадәр, сәләт буларак кабул ителми. Моңа кадәр хасият анатомик-физиологик факт буларак кына яшәгән була. Кеше музыка белән махсус шөгыльләнмәсә, музыкаль сәләт тормышка ашмый калырга мөмкин. Шуңа күрә кечкенә балаларның музыка белән шөгыльләнүе, музыкаль талант табылмаса, аларның музыкаль сәләтләрен үстерүдә зур әһәмияткә ия.
Сәләтләр эшчәнлектә чагылыш табып кына калмый, алар шушы эшчәнлектә туа. Алар һәрвакытта да үсеш нәтиҗәсе булып тора. Сәләт –асылда динамик төшенчә: ул бары тик хәрәкәттә, үсештә булганда гына яши ала.

Сәләтләрнең үсеш алуы спираль буенча бара: бер дәрәҗәдәге сәләтне күздә тоткан мөмкинлекләрне тормышка ашыру алга таба үсеш алу, югарырак дәрәҗәдәге сәләтләрне үстерү өчен яңа мөмкинлекләр ача (С.Л. Рубинштейн).
Шулай итеп, баланың сәләтләре, аның уку эшчәнлеге барышында матди һәм рухи мәдәниятне, техника, фән, сәнгать эчтәлеген үзләштерүе аша, акрынлап формалаша. Сәләтләрнең мондый үсеше өчен беренче алшарт булып тумыштан бирелгән хасиятләр хезмәт итә («тумыштан бирелгән» һәм «нәселдән күчкән» төшенчәләренең тәңгәл түгеллеген билгеләп үтик).

Һәр сәләткә аерым бер хасиятнең туры килүен онытмаска кирәк. Хасиятләр күпмәгънәле була, һәм алар сәләтләрнең төрле типларында тормышка ашырыла ала, кеше тормышының ни рәвешле үтүенә, аның нәрсә өйрәнүенә, нәрсәгә омтылуына карап, төрле сәләтләр тәрбияләнергә мөмкин. Хасиятләр кеше үсеше үзенчәлеген, аның интеллектуаль һәм башка эшчәнлеге стилен теге яки бу дәрәҗәдә билгеләргә мөмкиннәр.
Кайсы да булса сәләт үсешендәге төгәл чикләрне алдан ук күрсәтеп булмый. Бу, теләсә кайсы эшчәнлекне тормышка ашыру өчен, бер генә түгел, ә бәлки берничә сәләтнең булуы һәм аларның билгеле бер дәрәҗәдә бер-берсен алыштыруы таләп ителүе белән бәйле. Укып һәм кешелек тарихында тудырылган әйберләрне үзләштереп, без табигый сыйфатларыбызны, үз хасиятләребезне үстерәбез, аларны эшчәнлеккә сәләтле итәбез. Һәр кеше нәрсәгә дә булса сәләтле була. Кешенең сәләтләре нинди дә булса эшчәнлекне, белем өлкәсен, уку предметын үзләштергәндә үсеш ала.
Кешенең сәләтләре аның эшләгән әйберендә үсеш ала һәм яхшы итеп өйрәнелә. Биредә П.И. Чайковскийны мисал итеп китереп була. Ул абсолют ишетү сәләтенә ия булмый, музыкаль хәтеренең начарлыгына зарлана, кечкенәдән үк, бик яхшы ук булмаса да, рояльдә йөгерек уйнаган. Композитор эше белән беренче тапкыр П.И. Чайковский хокук белеме училищесын тәмамлагач шөгыльләнә башлый. Һәм шуңа да карамастан, ул бөек композитор булуга ирешә. 
Сәләтләр үсешенең ике дәрәҗәсен аерып чыгаралар: репродуктив һәм иҗади. Сәләтләре беренче дәрәҗә үсеш алган кеше белем-күнекмәләрне, эшчәнлекне үзләштерү һәм аны бирелгән үрнәк буенча, тәкъдим ителгән идея белән бәйле рәвештә тормышка ашыра алу сәләтенә ия була. Сәләтләре икенче дәрәҗә үсештә булган кеше яңа, оригиналь әйбер тудыра.
Белем-күнекмәләрне үзләштерү процессында, эшчәнлек барышында, кеше бер дәрәҗәдән икенчегә «күчә». Шул рәвешле, аның сәләтләренең төзелеше дә үзгәрә. Билгеле булганча, бик сәләтле булган кешеләр дә иҗат юлын охшарга тырышудан башлый, шуннан соң, тәҗрибә үзләштергән саен, иҗат итүгә кереп китәләр.

Галимнәр теге яки бу эшчәнлекнең уңышлы башкарылуының мөмкинлеген аерым сәләтләр түгел, ә бәлки әлеге шәхесне характерлый торган шушы сәләтләрнең бу эшчәнлектә үзенчәлекле катнашуы турыдан-туры билгели, дип раслыйлар. 

Кеше психикасының иң мөһим үзенчәлекләреннән берсе булып бер сыйфатны икенче сыйфат белән компенсацияләү мөмкинлеге санала. Моның нәтиҗәсендә, нинди дә булса сәләтнең чагыштырмача көчсезрәк булуы шул сәләт белән тыгыз бәйләнештә булган эшчәнлекне уңышлы башкару мөмкинлеген кире какмый. Җитәрлек булмаган сәләт бу кешедәге башка, югары үсештәге сәләтләр белән компенсацияләнә ала. Б.М. Теплов чит ил психологлары, беренче чиратта В. Штерн тарафыннан сәләтләрнең һәм сыйфатларның компенсацияләү (бер-берсен җайлавы) төшенчәсе чыгарылу һәм эшләнүнең әһәмиятен билгели.
Аерым сәләтләр бер-берсе белән янәшә яшәп кенә калмыйлар, һәр сәләт башкасының үсеш алуына һәм аның дәрәҗәсенә карап үзгәрә, бөтенләй башка характерда була ала. Л.С. Выготский болай дип яза: «Сәләтләребезнең» һәркайсысы, чынлыкта, үзеннән–үзе эшнең чын мөмкинлекләре турында якынча күзаллау булдырмый торган бик катлаулы бөтенлектә эшли. Хәтерне махсус тикшергән вакытта, хәтере начар булган кеше, яхшы хәтерле кешегә караганда, мәгълүматны шактый яхшырак истә калдыра торган булырга мөмкин. Бу хәтер беркайчан да үзеннән-үзе түгел, ә игътибар, гомуми установка, фикерләү белән тыгыз хезмәттәшлектә алга чыга, һәм әлеге төр сәләтләрнең бердәм эше кушылучыларның абсолют зурлыгына бөтенләй бәйсез булып чыгарга мөмкин»
.
Кешегә нинди дә булса эшчәнлекне уңышлы башкару мөмкинлеген тәэмин иткән сәләтләрнең бертөрле кушылмасы сәләтлелек дип атала.

Сәләтлелек мәсьәләсе – бу, иң элек, сыйфат мәсьәләсе (С.Л. Рубинштейн). Беренче төп сорау – кешенең сәләтләре нинди, аның нәрсәгә сәләте бар һәм аларның сыйфат ягыннан төрлелеге нәрсәдә. Ләкин бу сыйфат мәсьәләсенең сан аспекты да бар.
Сәләтләр үсешенең югары баскычы талант дип атала.

Талантлы кешеләр белемнәрнең яки практиканың кайсыдыр бер өлкәсендә катлаулы теоретик һәм гамәли мәсьәләләрне хәл итәргә сәләтле булалар, яңалыгы белән аерылып торган һәм прогрессив әһәмияткә ия булган матди һәм рухи кыйммәтләр тудыра алалар. Биредә без талантлы галимнәр, язучылар, укытучылар, рәссамнар, конструкторлар, җитәкчеләр һ.б. турында сөйлибез.
Талант фән яки сәнгать өлкәсендә генә түгел, ә кешенең теләсә кайсы эшчәнлегендә дә ачыла ала. Дәвалаучы табиб, укытучы да, квалификацияле эшче, җитәкче, авыл хезмәткәре, очучы да һ.б. профессия вәкилләре дә талантлы була ала.
Талантлы дип белемнәрне тиз үзләштерергә, аларны тормышта һәм үз эшчәнлегендә дөрес кулланырга сәләтле кешеләргә әйтәләр. Болар – талантлы укучылар һәм студентлар, талантлы пианистлар, скрипкада уйнаучылар һәм, талантлы инженерлар һәм төзүчеләр.
Даһилык – кешенең иҗади көчләре белдерелүенең иң югары баскычы. Бу – мәдәният, фән, практика үсешендә яңа дәверне ачучы иҗат җимешләре. Мәсәлән, А.С. Пушкин рус әдәбияты һәм рус әдәби теле үсешендә яңа чор башлап җибәргән әсәрләр иҗат итә.

Болай дип әйтеп була: даһи кеше яңаны ача һәм тудыра, ә талант бу яңаны аңлый, тиз үзләштерә, тормышка ашыра һәм алга җибәрә.
Даһи һәм талантлы кешеләр – зур үсеш алган, акылга, күзәтүчәнлеккә, хыял итүгә ия булган кешеләр. М. Горький болай дип билгели: «Бөек кешеләр – күзәтү, чагыштыру, фаразлау-юраулары һәм «зирәклеге» аеруча яхшырак, тирәнрәк, үткенрәк үсеш алган сәләтле кешеләр алар».

Иҗади эшчәнлек өчен киң белем, белемнең һәм мәдәниятне күп кенә өлкәләре белән таныш булу кирәк. Тар фән өлкәсенә кереп чумган кеше үзен аналогияләр чыганагыннан мәхрүм итә.
Күп кенә күренекле кешеләрнең югары сәләтләре белемнең төрле өлкәләрендә чагылыш таба. Аларның күбесе сәләтләре буенча һәр яклап үсеш алган була. Мәсәлән, Аристотель, Леонардо да Винчи, М.В. Ломоносов. Софья Ковалевская үзе турында болай дип яза: «Минем бер ук вакытта әдәбият белән дә, математика белән дә шөгыльләнә алуым сезне гаҗәпләндерүен мин аңлыйм. Математиканы яхшырак белергә мөмкинлеге булмаган кешеләр, аны арифметика белән бәйләп, коры һәм файдасыз фән дип саныйлар. Асылда исә бу фантазияне таләп итүче фән, һәм безнең гасырның иң беренче математикларыннан берсе, күңелендә шагыйрь булмаган кеше математик була алмый, дип, дөрес әйтә. Бу билгеләмәнең дөреслеген аңлау өчен, шагыйрь – булмаган әйбер турында яза, фантазия һәм уйдырма – бер үк әйбер дигән иске юк-барларга ышанудан арынырга кирәк. Миңа шагыйрь башкалар күрә алмаган әйберне күрергә, башкалардан тирәнрәк сиземләргә тиеш кебек тоела. Моны математик та эшли белергә тиеш».
3.2. Гомуми һәм махсус сәләтләр
Белем һәм эшчәнлекнең төрле өлкәләрендә чагылыш тапкан сәләтләр арасында гомуми һәм билгеле бер өлкәдә махсус сәләтләрне аералар.
Гомуми сәләтләрнең җитәрлек дәрәҗәдә югары үсеше, ягъни фикерләү, игътибар, хәтер, кабул итү, сөйләм, акыл активлыгы, белемгә омтылыш, иҗади хыял итү һ.б. шундый интенсив, кызыксындыруга юнәлтелгән эш вакытында кеше эшчәнлегенең төрле өлкәләрендә зур нәтиҗәләргә ирешергә мөмкинлек бирә. Алда күрсәтелгән сәләтләр тигез чагылыш тапкан кешеләр булмый диярлек. Мәсәлән, Ч. Дарвин болай ди: «Мин игътибар үзәгеннән читкә китә торган әйберләрне күрү, җентекләп күзәтү сәләтенә ия булган уртача дәрәҗәдәге кешеләрдән өстен торам».
Махсус сәләтләр – кешегә югары нәтиҗәләргә ирешергә ярдәм итә торган билгеле бер эшчәнлекне башкаруга булган сәләтләр. Кешеләр арасында иң төп – аерма сәләтлелек дәрәҗәсендә һәм сәләтләрнең сан ягыннан характеристикасында  түгел, ә бәлки аларның сыйфатында  (ул нәкъ менә нәрсәгә сәләтле, алар нинди сәләтләр). Сәләтләр сыйфаты һәр кеше сәләтлелегенең үзенчәлекле якларын һәм кабатланмаслыгын билгели дә инде.
Гомуми сәләтләр дә, махсус сәләтләр дә бер-берсе белән тыгыз бәйләнгән. Гомуми һәм махсус сәләтләрнең берлеге кеше сәләтләренең чын йөзен күрсәтә ала. В.Г. Белинский бик дөрес итеп билгели алган: «Тормышны никадәр вакласагыз, ул һәрвакытта да бербөтен. Фән өчен – акыл, иҗат өчен  фантазия кирәк, диләр, һәм моның белән эш бетте дип уйлыйлар... Сәнгать өчен акыл кирәк түгелмени? Ә галим фантазиясез дә эш итә аламы?»
Махсус сәләтләр кеше җәмгыяте һәм кешелек мәдәнияте үсеше барышында оеша. «Кешенең барлык махсус сәләтләре – бу ахыр чиктә кешелек мәдәнияте казанышларын үзләштерүгә һәм аны алга таба җибәрә алуга гомуми сәләтнең төрле чагылышлары, төрле яклары, – дип билгели С.Л. Рубинштейн. – Кешенең сәләтләре – аның укуга һәм хезмәткә булган сәләтенең чагылышлары, яклары»
.
Һәр кешенең махсус сәләтләрен үстерү аның индивидуаль үсеш юлының чагылышы булып тора.
Махсус сәләтләр кеше эшчәнлегенең төрле өлкәләре белән ярашлы рәвештә төркемләнә: әдәби, математик, конструктив-техник, музыкаль, сәнгати, лингвистик, сәхнә, спорт, педагогик сәләтләр, теоретик һәм гамәли эшчәнлеккә сәләтләр, рухи сәләтләр һ.б. Болар барысы да кешелек тарихында барлыкка килгән хезмәт бүленешен, мәдәниятне яңа өлкәләрен һәм мөстәкыйль шөгыльләнү эшчәнлегенең яңа төрләрен билгеләүне китереп чыгара. Махсус сәләтләрнең барлык төрләре кешелекнең матди һәм рухи мәдәнияте үсеше, фикер йөртүче һәм эшлекле зат буларак кешенең үзүсеше нәтиҗәсе булып тора.
Һәр кешенең сәләтләре шактый киң һәм төрле. Алда билгеләнгәнчә, алар эшчәнлектә белдереләләр һәм үсеш алалар. Кешенең теләсә кайсы эшчәнлеге – катлаулы күренеш. Аның уңышлылыгы бер сәләт белән генә тәэмин ителә алмый, һәр махсус сәләт үз кушылмасында, берлегендә бу сәләтнең структурасын тәшкил иткән берничә компонентны үз эченә ала. Әлеге компонентлар бер-берсенә тәэсир итешеп, сәләткә индивидуальлек, кабатланмаслык төсмере өстиләр. Нәкъ менә шуңа күрә һәр кеше башка кешеләр дә хезмәт иткән эшчәнлектә үзенчә сәләтле, талантлы. Мәсәлән, музыканың төрле өлкәләрендә үз индивидуаль иҗади язу рәвешен күрсәтеп,  бер музыкант – скрипкада уйнауда, икенчесе – рояльдә, өченчесе дирижерлыкта бик талантлы була.
Махсус сәләтләрне үстерү – катлаулы һәм дәвамлы процесс. Төрле махсус сәләтләр төрле вакытта белдереләләр. Иң элек сәнгать өлкәсендәге сәләтләр һәм, беренче чиратта, музыкага сәләт ачыла. Музыкаль сәләтләрнең 5 яшькә кадәрге чорда бик яхшы үсеш ала, чөнки нәкъ менә бу вакытта баланың музыканы ишетү сәләте һәм музыкаль хәтере формалашуы ачыкланган. Иртә музыкаль сәләтләргә ия булуга мисал итеп, инде 3 яшьтә үк башкалардан аерып торган сәләтләр күрсәткән В.А. Моцартны, 4 яшьтә – Ф.Й. Гайднны, 5 яшьтә – Я.Л.Ф. Мендельсонны, 8 яшьтә С.С. Прокофьевны күрсәтеп була. Рәсем ясауга һәм скульптурага сәләтләр бераз соңрак ачыла:  С. Рафаэльда – 8 яшьтә, Б. Микельанджелода – 13 яшьтә, А. Дюрерда – 15 яшьтә.
Техник сәләтләр үзләрен, кагыйдә буларак, сәнгать өлкәсендә булган сәләтләргә караганда соңрак белдерәләр. Бу – техник эшчәнлекнең, техник уйлап табуларның шактый югары психик функцияләре, иң беренче чиратта, соңрак чорда – яшүсмерлек чорында формалаша торган фикерләү үсешен таләп итүе белән аңлатыла. Ләкин атаклы Паскаль инде 9 яшьтә үк беренче техник ачышын ясый, әмма бу сирәк чыгарылмаларның берсе булып тора. Шул ук вакытта элементар техник сәләтләр 9-11 яшьлек балаларда ук ачыла ала.
Фәнни иҗат өлкәсендә сәләтләр эшчәнлекнең башка өлкәләре белән чагыштырганда шактый соң, кагыйдә буларак, 20 яшьтән соң ачыла. Математик сәләтләр башкаларга караганда иртәрәк ачыклана.

Теләсә кайсы иҗади сәләтнең үзеннән үзе иҗади ачышларга әйләнә алмавын истә тотарга кирәк. Нәтиҗә булсын өчен, белем һәм тәҗрибә, хезмәт һәм сабырлык, ихтыяр һәм теләк, иҗатның бик көчле мотивлаштыручы нигезе булу кирәк.

3.3. Сәләтләр һәм шәхес
Сәләтләрне шәхестән тыш аңлап һәм карап булмый. Сәләтләр үсеше һәм шәхес үсеше – үзара тыгыз бәйләнештә булган процесслар. «Сәләтнең үсеш алуы, эшчәнлекнең сыйфатын арттырып, гамәли нәтиҗәгә китереп калмыйча ныгыту көченә ия булып, үз чиратында, процесстан шәхси канәгатьлек эффектын бирә, ә бу – сәләтнең шарты» (К.А. Абульханова-Славская), дип ассызыклап, психологлар игътибарны нәкъ менә шуңа юнәлтәләр.
Кеше өчен мөһим булган эшчәнлектәге уңыш яки уңышсызлык аның шәхес буларак үсешенә тәэсир итә, аның шәхси абруен формалаштыра. Сәләтләрне үстермичә, шәхеснең үсеш алуы мөмкин түгел. Сәләтләр кешенең индивидуальлеге, уникальлеге нигезендә ята. Даһилык һәм талантлылык интеллектның көчле үсешендә генә чагылыш тапмый. Югары сәләтләрнең, сәләтлелекнең билгесе – тотрыклы игътибар, эмоциональ дәртлелек, көчле ихтыяр тора. Барлык даһи кешеләр үз эшенә карата кайнар мәхәббәт һәм дәртлелек белән аерылып. Мәсәлән, А.В. Суворов үзен хәрби эшкә, А.С. Пушкин – поэзиягә, И.П. Павлов – фәнгә, К.Э. Циолковский  планетара космик очышларны өйрәнүгә багышлый.
Эшкә карата дәртле мөнәсәбәт барлык танып белү, иҗади, эмоциональ һәм ихтыяри көчләрнең бергә җыелуына ярдәм итә.

Сәләтле кешеләргә бар әйбер дә җиңел, көч куймыйча гына бирелә дип уйлау дөрес түгел. Без талантлы дип атаган кешеләрдә, кагыйдә буларак, теге яки бу эшчәнлеккә сәләтләре һәрвакытта да эш сөючәнлек белән кушыла. Күп кенә талантлы галимнәр, язучылар, рәссамнар, педагоглар һәм башка эшлеклеләр талантны сабырлыкка тапкырланган хезмәт дип билгелиләр. Бөек галим А. Эйнштейн бервакыт, шаяртып, «качырныкы кебек кирелеккә һәм бик көчле кызыксынучанлыкка» ия булганга гына уңышларга ирешә алуын әйтә. М. Горький үзе турында болай ди: «Үземнең уңышым белән мини табигый талантлылыгыма гына түгел, ә эшли белүчәнлеккә, хезмәткә мәхәббәт сыйфатларына бурычлы».
Кеше сәләтләренең үсешендә аның үзе өстендә эшли алуы да зур әһәмияткә ия. Танылган кешеләрнең тормышын, аларның иҗади эшчәнлекләрендә иң төп сыйфатларыннан бертуктамый эшләү, айлар, еллар, дистә еллар дәвамында максатка бару, бертуктаусыз аңа ирешү юлларын эзләү икәнлеген күрербез.
Бөек рус полководецы А.В. Суворовның тормыш юлын һәм эшчәнлеген искә төшерик. Аның даһи сәләтләре актив хәрби эшчәнлегендә генә түгел, ә үз өстендә нык эшләү нәтиҗәсендә дә үсеш ала. Суворов балачактан хәрби эш белән кызыксына, Александр Македонский, Ганнибал, Юлий Цезарь кебек борынгы бөек полководецларның походларының тасвирламаларын йотылып укый торган була. Ул тумыштан сәламәтлелеге бик начар, авыручан бала булып үсә. Ләкин яшь егет чорыннан алып табигать тарафыннан бирелмәгән сәламәтлек, чыдамлык, көчле ихтыярны үзендә булдыра алуга ирешә. Моңа ул даими шөгыльләнүләр һәм үз тәнен чыныктыру аша килә. Суворов үзе өчен төрле гимнастик күнегүләр уйлап тапкан һәм даими рәвештә шулар белән шөгыльләнгән: ел дәвамында салкын су белән коенган, салкыннар җиткәнче суда йөзгән, иң текә чокырлардан менгән, биек агачларга һәм агачның башына ук менеп җитеп, аның ботакларында тирбәлгән. Төнлә – иярләнмәгән атта кырлар һәм урманнар аша юлсыз җирдән чаптырган. Даими физик күнегүләр Суворовны бик нык чыныктырган: ул 70 яшьлек карт чагында да ару-талуны белмәгән кеше була.
Кеше сәләтләренең үсеше кызыксынулар үсеше белән тыгыз бәйләнгән.

Кызыксыну – шәхеснең индивидуаль үзенчәлеге, кешенең дөньяда һәм үзенең тормышында иң әһәмиятле, иң кыйммәтле дип санаган әйбергә юнәлгәнлеге.

Турыдан-туры һәм турыдан-туры булмаган кызыксынуны аерып чыгаралар. Беренчесе – бездә кызыксыну уяткан кызыклылык, мавыктыргыч, күңелгә ятышлы булу белән бәйле. Мәсәлән, без кызыклы спектакль, кызыклы кеше белән очрашу, кызыклы лекция һ.б. турында сөйләшәбез. Бу кызыксыну, беренче чиратта, ихтыярсыз игътибарда чагылыш таба һәм бик кыска вакытлы була.
Икенчесе предмет, кеше, күренеш турында күбрәк белү теләгебез аркылы аңлы рәвештә эшләнә. Кызыксынуның турыдан-туры булмавы шәхеснең билгеле бер предметка, чынбарлык һәм тормышның билгеле бер өлкәсенә, билгеле бер эшчәнлеккә теге яки бу дәрәҗәдә дәвамлы, тотрыклы юнәлгәнлегендә чагылыш таба. Нәкъ менә мондый кызыксыну шәхеснең индивидуаль үзенчәлеген тәшкил итә.
Кешеләрнең кызыксынулары, иң элек, алар юнәлгән предметлар һәм чынбарлык өлкәләре белән билгеләнә торган эчтәлеге буенча аерыла.

Кешеләрнең кызыксынулары киңлекләре ягыннан төрле. Чынбарлыкның бер чикләнгән өлкәсенә генә юнәлгән кызыксынулар – тар кызыксынулар,ә чынбарлыкның берничә өлкәсенә юнәлтелгән кызыксынулар киң һәм төрле яклы кызыксынулар булып санала. Шул ук вакытта төрле яклы кызыксынулары булган кешедә, гадәттә, аларның берсе үзәк, төп рольне уйный.

Төрле кешеләрдәге бер үк кызыксынулар төрле көч белән белдерелә. Нык кызыксыну еш кына көчле хисләр белән бәйле була һәм дәрт буларак чагылыш таба. Ул шәхеснең ныклык, чыдамлык, сабырлык кебек сыйфатлары белән кушыла.

Төрле кешеләрнең теге яки бу көчле кызыксынулары тотрыклылык яки даимилекнең дәрәҗәсе буенча аерыла.

Шәхеснең индивидуаль үзенчәлеге буларак кызыксыну кешенең бөтен психикасын колачлап ала. Нәкъ менә бу кызыксынулар күп очракта аның характерының күп кенә сыйфатлары һәм сәләтләренең үсеше белән билгеләнә.
Кызыксыну кешенең башлыча кызыксыну предметы белән бәйле эшчәнлеккә һәвәслегендә, бу предмет тудырган күңелгә ятышлы хисләр кичергәндә, һәм шулай ук бу предмет турында һәм аның белән бәйле даими сөйләшүләргә һәвәслектә беленә.

Һәвәслек кешенең үз теләге буенча эшчәнлекнең билгеле бер төре белән, аерым көч биреп, даими рәвештә шөгыльләнүендә, башкаларга караганда аңа өстенлек бирүендә, үзенең тормыш планнарын әлеге эшчәнлек белән бәйләвендә чагылыш таба. Бу мәсьәлә белән шөгыльләнгән тикшеренүчеләрең күбесе һәвәслекне тиешле эшчәнлеккә юнәлгәнлек яки эшчәнлектә ихтыяҗ дип билгелиләр (Н.С. Лейтес, А.Г. Ковалев, В.Н. Мясищев, А.В. Петровский, К.К. Платонов, С.Л. Рубинштейн, Б.М. Теплов, К.Д. Ушинский, Г.Н. Щукина һ.б.).
Сәләтләрнең үсеш алуы, иң элек, тиешле эшчәнлеккә актив уңай мөнәсәбәт, аңа кызыксыну, аның белән шөгыльләнүгә еш кына дәртле мавыгуга әйләнә торган һәвәслек белән бәйле. Билгеле бер эшчәнлеккә карата кызыксыну һәм һәвәслек, гадәттә, аңа булган сәләтләрнең үсеш алуы белән берлектә үстерелә.

Балаларның, укучыларның, студентларның иҗади сәләтләрен тәрбияләү күп очракта аларның шәхси үсешенә – мөстәкыйльлекләре, мавыгулары, фикер йөртүдә һәм бәяләүдә ирегенә бәйле. Югары академик өлгерешне һәрвакытта да иҗади сәләтләрнең югары дәрәҗәсе белән нигезләнми. Галимнәр академик казанышлар, укучыларның сәләтләре дәрәҗәсе һәм педагогның иҗади сәләтле дәрәҗәсе арасында бәйлелекне ачыклый алганнар. 
Укытучы югары иҗади потенциалга ия булса, сәләтле укучылар бик зур уңышларга ирешәләр, ә иҗади сәләтләре артык үсеш алмаган укучыларның академик нәтиҗәләре югары булмый. Укытучы үзе «иҗади сәләтләр» шкаласының ахырында торса, иҗадилыкка һәвәс булмаган укучыларның уңышлары, беренче очрак белән чагыштырганда, шактый югары була. Бик сәләтле балалар исә ачылмыйлар, үзләренең мөмкинлекләрен тормышка ашыра алмыйлар. Остаз үзе караган психологик типка өстенлек биргән төсле була
.
Педагоглар укучыларның иҗади потенциалын үстерү буенча тәҗрибәләрен төрле характердагы кагыйдәләрдә чагылдырырга тырышалар. Мисал итеп, урта мәктәпнең бер укытучысы төзегән «10 бурычны» (васыять, вәгазь) китерәбез:

1. Укучының җавабы ятланган булса, аның белән килешмә. Дәлилләвен таләп ит.
2. Укучыларның бәхәсен иң җиңел юл белән, ягъни аларга дөрес җавапны яки дөрес чишелеш ысулын хәбәр итеп кенә хәл итмә.
3. Укучылар өчен ниндидер яңа әйбер ачу мөмкинлеген истә тотып, аларны игътибар белән тыңла, аларның һәр фикерен тотып алырга тырыш.
4. Һәрвакытта истә тот: уку-укыту укучыларның кызыксынуына, мотивларына һәм ниятләренә таянырга тиеш.
5. Дәресләр расписаниесе һәм кыңгырау тавышы уку-укыту барышын билгеләүче төп фактор булырга тиеш түгел.

6. Үзеңнең «юләр идеяләреңне» хөрмәт ит һәм башкаларны да стандарт булмаган фикерләүгә этәрергә тырыш.

7. Укучыңа беркайчан да: «Синең ахмак идеяң турында фикер алышырга безнең вакытыбыз юк», – дип әйтмә.
8. Рухны күтәреп җибәрә торган, дәртләндерә торган сүз, мөлаем елмаю, дустанә мактауны кызгынма.
9. Уку-укыту барышында даими методика һәм мәңгегә билгеләнгән программа була алмый.

10.  Бу васыятьләрне, алар синең бер өлешеңә әйләнгәнче, көн саен кабатлап тор.

3.4. Кече яшьтәге мәктәп укучыларының сәләтләрен үстерү
Бер нәрсәгә дә сәләтләре булмаган балалар юк. Барлык балалар да укуга, һәр нормаль бала урта белем алырга, мәктәп программасын үзләштерүгә сәләтле була.
Ләкин һәр бала үзенчә акыллы һәм талантлы. Бер укучыда, үз мөмкинлекләреннән түбәнрәк укымас өчен, әлеге акыл, әлеге талантлылык мәктәп тормышының иң башында ук укуда уңышлылыкның нигезе булып торырга тиеш. Ләкин һәр бала сәләтенең үз үсеш юллары бар.

Баланың мәктәптә укый башлавы – аның тәрбияләнүендә һәм үсешендә иң мөһим этап, һәм әлбәттә, тәрбияләнүенең, аеруча үсешенең башы түгел. Нәкъ менә шуңа күрә башлангыч белем алдагы тәрбия һәм баланың бөтен үсеш тарихын исәпкә алып ирешелгән нәтиҗәләр нигезендә төзелергә тиеш
. 

Кече яшьтәге мәктәп укучыларының сәләтләрендә күптөрле индивидуаль аермалыклар ачыклана. Алар уку эшенең уңышлылыгында, аңлау тирәнлеге һәм иҗадилык дәрәҗәсе төрле булган укучыларның уку биремнәрен башкара алуларында чагылыш таба. Кайбер укучылар җиңел, артык көч куймыйча ирешкән әйберләр башка укучылар өчен зур тырышлык һәм киеренкелек таләп итүче авыр эш булып тоелырга мөмкин.
Мәктәпләрнең берсендә өченче сыйныфта без инглиз теле дәресендә булдык. Игътибарыбызны бер кыз җәлеп итте: ябык кына, бик тә тере, укытучының һәр соравына кул күтәреп, бик ышанычлы, кычкырып һәм шатланып җавап биреп барды. Дәрестән соң укытучы, безнең соравыбыз буенча, бу сыйныф укучыларына кыскача характеристика бирде һәм бик сәләтлеләр арасыннан Таня Ш. исемле әлеге кызны атады. Икенче дәрес математика дәресе иде. Һәм без монда Таняны танымадык. Аның терелеге юкка чыккан, тавышы карлыккан, күзендә дәрт чаткысы юк иде. Укытучының сорауларына Таня кул күтәрмәде, аннан сораган очракта да, бик ышанмыйча гына һәм еш кына хаталар белән җавап бирде. Укытучы математикадан иң көчсез укучылар арасында Таняны атады. 
Күргәнебезчә, бу кызның төрле уку предметларын үзләштерүгә сәләтләре бертөрле үсеш алмаган. Инглиз теле (шулай ук белгәнебезчә, рус теле дә) аңа җиңел бирелсә, математика исә үзләштерү өчен бик зур авырлыклар тудыра.

Кече яшьтәге мәктәп укучыларына карата педагогик бурыч – аларның көчле һәм йомшак якларын ачу, аңлау һәм аларның тулы үсешләрен тәэмин итү. Мәсәлән, Таня Ш. укытучыларына аның телләр өйрәнүгә сәләтләрен үстерергә, мактарга гына түгел, ә кыз өлкән сыйныфларда физик-математик цикл материалын яхшы үзләштерә алсын өчен, аның математик фикерләвен үстерү юлларын эзләргә кирәк.

Мәктәптә сәләтлелек хасиятләрен үстерү укучыларны мактап дәртләндерү белән аерылгысыз рәвештә бәйләнгән. Сәләтләрне даими рәвештә «күнектерергә» кирәк, чөнки алар үз-үзләрен белдерү өчен кулай очракны көтеп, «запаста ята алмый». Сәләтләр үстерелмәсә, алар сүнә.
Укучыларның сәләтләре хакында фаразлау бик саклык белән башкарылырга тиеш. Түбән өлгереше буенча баланың сәләтсезлеге турында нәтиҗә ясарга ярамый. Тормыш хәтта бик күренекле сәләтләрне күреп алуның да җиңел түгеллеген күрсәтә. Декартны мәктәптә сәләтсез итеп санаганнар. Укырга-язарга гына өйрәнә алган Эдисонны әтисе, сәләтсез дип, мәктәптән ала. Сыйныфта иң начар укучы Либихны, өлгермәгәне өчен, мәктәптән чыгаралар. Гогольнең гимназиядә әдәбияттан билгесе «өчле», ә иншалар өчен «икеле» була. Менделеев гимназиядә «уртача» укучы булып санала.
«Хөкем» чыгарырга ашыгырга ярамый. Түбән өлгерешнең сәбәпләре күп була ала. Бу сәбәпләрне табу, аларны ачу мөһим, ә моның өчен укучыны белергә кирәк. Бер үк материалны үзләштерү төрле балада төрлечә бара, димәк, баланың үсеш дәрәҗәсе һәм үзенчәлегенә бәйле рәвештә педагогик шартларның төрле булуы сорала.
Баланың үз яшеннән алдан баруы аның киләчәктәге мөмкинлекләре турында фикер йөртергә әле ышанычлы нигез бирми. Сәләтләр зуррак яшьтә дә ачыла ала. Иртә үсеш алуның булмавы алдагы күтәрелеш мөмкинлеген инкарь итми. Кайбер балаларның үсеш алуы акрынрак, сузылыбрак бара, интеллектның билгеле бер өстенлекләре акрынлап туплана бара. Өлкән сыйныфларда мондый укучылар, мөмкинлекләренең кинәт үсеш алган дәрәҗәсе белән, укытучыларын һәм сыйныфташларын шаккатыралар.
Шулай итеп, сәләтләре иртә ачылган балалар да, әле сәләтләре ачылмаган балалар да укытучы тарафыннан игътибар, индивидуаль якын килүне сорыйлар.

Башлангыч мәктәптә үзәк мәсьәлә булып, барлык балаларда да гомуми сәләтләрнең үсеш алуы һәм бу яшьтә уку эшчәнлеге контекстында укуга гомумән кызыксыну булуны формалаштыру тора. Төрле уку предметларының уртак якларын, укучының фикерләү үзенчәлекләренә, игътибарына, хәтеренә, аның акыл активлыгы, белемгә омтылыш кебек сыйфатларына охшаш таләпләр куюларын күрү авыр түгел. Шуның белән бергә аерым уку предметларын үзләштерү өчен фонетик ишетү сәләте яки пространстволы күз аллау һ.б. кебек махсус сыйфатларның булуы да таләп ителә. Охшаш сәләтләр укучы шәхесен төрле яклап үстерү нәтиҗәсе генә түгел, ә алшарты да булып тора. Балаларның акыл үсешләре югарырак булган саен, специфик (махсус) сәләтләре ачыграк чагылыш таба.
Баланың теге яки бу предметка яки гомумән укытуга кызыксынуы аны тиешле эшчәнлеккә этәрә. Сәләтләр һәм кызыксыну арасында бик тыгыз бәйләнеш бар. Чөнки, асылда, без ишетәсе, күрәсе, аңлыйсы килгән әйберләрне яхшы итеп ишетәбез, күрәбез, аңлыйбыз. Балалар үзләре дә кызыксынулары булган уку предметларында гына зур уңышларга ирешүләрен билгелиләр. Танып белү кызыксынуы нигезендә нәкъ менә белемгә омтылыш, өйрәнелә торган предметның эченә үтеп керү, аны башка уку предметлары белән чагыштырып карау, ниндидер нәтиҗәләр ясау, яңа сораулар кую теләге ята. Бу сыйфатлар җитәрлек дәрәҗәдә үсеш алмыйча, сәләтләрнең үсеше, димәк, уңышлы уку турында да сүз бара алмый. Нәкъ менә баланың танып белү кызыксынуы аның сәләтләренең үсеш дәрәҗәсен һәм юнәлгәнлеген билгеләгән әйбергә актив мөнәсәбәтен белдерә.
Аерым кызыксынуларны беренче сыйныф укучыларында ук күрергә мөмкин. Аларның бер исе күбрәк математиканы ярата («Кушканда, алганда, нәрсә килеп чыгуы кызык»,«Миңа мәктәптә мәсьәләләр чишү ошый, санарга да кызык»), икенчеләре – язуны («Сүзләр язарга бик яратам: башта бер хәреф, тагын хәреф, ә алардан сүз килеп чыга», «Язу дәресләрен яратам, әтигә озын-озын хат җибәрер өчен, тизрәк язарга өйрәнәсем килә»), өченчеләре – җырны («Мин әле начар җырлыйм, ә җыр дәресләрен бик-бик яратам»), дүртенчеләре рәсем дәресләрен («Мәктәптә иң кызыклысы – ул рәсем, мин өйдә дә гел рәсем ясыйм»).
Ләкин мәктәптә укый башлаган чорда балалаларның уку-танып белү кызыксынулары әле шактый тотрыксыз, еш кына очраклы, ситуатив характерда була. Үсә барган саен кызыксынулар тагын да эчтәлекле, тирәнрәк була башлый.

Нәрсә яхшырак: баланың ниндидер бер әйбер белән генә мавыгуымы, әллә аның мавыгулары күбрәк – я берсе, я икенчесе, я берничә мавыгу бергә булумы?

Баланың башка индивидуаль үзенчәлекләрен белми торып, аның кызыксыну даирәсен чикләү яки киңәйтү буенча катгый киңәшләр бирергә ярамый. Ләкин шулай да мәктәпкәчә һәм кече мәктәп яшендә, һичшиксез, балалар кызыксынуларның төрлелеге әһәмиятле санала. Бала үз көчләрен белемнең төрле өлкәләрендә һәм эшчәнлек төрләрендә сынап карасын. Кече мәктәп яше – күбесенчә белемнәрне сеңдерү, туплау, үзләштерү чоры. Шөгыльләр, кызыксынулар төрлелеге бала акылы, аның сәләтләре үсеше тулылыгының төп шарты булып тора. Эшчәнлек төрләрендә уртак моментлар була (дикъкатькә, күзәтүчәнлеккә, хәтергә һ.б. таләпләр), шуңа күрә баланың шөгыльләр һәм кызыксынулар төрлелеге гомуми һәм махсус сәләтләренең үсешенә бәйле.
Укучыларның артык иртә бер генә юнәлештә үсеш алуы куркыныч тудыра. Мондый очракта баланы кызыксындыра алган һәм уңышка ирешүдә яхшы мөмкинлекләре булган күп кенә уку предметлары аның игътибарыннан читтә кала. Кече яшьтәге һәр мәктәп укучысына уку предметларын «төп» һәм «икенче дәрәҗәдәгеләргә» бүлүдән читкә китәргә ярдәм итәргә кирәк. Шуның аша без аңа тормышта үз урынын дөрес табарга булышабыз, чөнки аның көч кую һәм сәләтләрен белдерү өчен мөмкинлекләре киңәя.

Н.С. Лейтес баланың индивидуаль үзенчәлекләренә карата «билгеле бер эшчәнлек кенә тулысынча туры килә», дип уйлау хата була» һәм «гомуми акыл сәләтләре ярдәмендә һәр кеше төрле юнәлешләрдә үсә, берничә эшчәнлектә канәгатьләнү ала», дип яза.
Яшүсмерләрнең индивидуаль үзенчәлекләрен тикшергән Д.Б. Эльконин болай дип яза: «Актив танып белү кызыксынулары 5 нче сыйныфка кадәр һәм 5 нче сыйныфта ук барлыкка килгән укучыларның уку эшчәнлеге мәктәп белемен үзләштергәндә һәм, аеруча, аларны кызыксындырган шөгыльләр даирәсендә мондый кызыксынулар уянмаган сыйныфташлары белән чагыштырганда, югарырак дәрәҗәдә була».

Кызыксынуларның булу яки булмавы үзеннән үзе түгел, ә бәлки, иң элек, шәхес формалашу факторы буларак мөһим.
Кызыксыну укуның уңышлылыгына бәйле. Бала, билгеле бер предметны тиз һәм җиңел үзләштереп, канәгатьләнү ала. Уңышлылык хисе бу предмет белән тагын да күбрәк һәм тирәнрәк шөгыльләнү теләген уята, бу, үз чиратында, баланың сәләтләре үсешенә ярдәм итә. Бала өчен әһәмиятле булган эшчәнлегендә уңышка ирешү аның үз-үзенә хөрмәтен арттыра, уңышсызлык исә шәхес формалашуның нормаль барышын тоткарлый һәм катлауландыра.
Һәр бала үсешенең үз потенциалы була, аңа бу потенциалны тоярга, аңларга һәм тормышка ашырырга булышырга кирәк. Бу вакытта уку да аның өчен шәхси мәгънә алачак һәм балага да, укытучыга да, ата-анасына да аерым проблемалар тудырмаячак. А.Н. Леонтьев кешенең иҗтимагый-тарихи рәвештә туган эшчәнлек формаларына сәләтле булуы, ягъни аның специфик сәләтләре индивидуаль үсештә формалаша торган чын яңа берәмлекләр буларак күзалланалар, дип ассызыклый.

Кече яшьтәге мәктәп укучысы сәләтләренең үсеш алсын өчен өлкән кеше тарафыннан педагогик профессиональ осталыкның нигезен тәшкил иткән яхшы мөнәсәбәт, сабырлык һәм баланың сәләтләренә ышану таләп ителә. Тәрбияче дә, укытучы да үз тәрбияләнүчеләре һәм укучыларының уңышсызлыкларын аларның начар акыл үсеше белән аңлатырга тиеш түгел, чөнки ул күп очракта уку-укыту белән билгеләнә, аның эчтәлеге һәм оештырылу үзенчәлекләренә бәйле була. Л.Н. Толстой болай дип кисәтә: «Укучы мәктәптә үзе иҗат итәргә өйрәнмәсә, тормышта да ул башкаларга охшатып кына, күчереп эшләячәк, чөнки күчереп эшләргә өйрәнгәннәр арасында бу мәгълүматларны мөстәкыйль рәвештә эзләргә сәләтле булганнары бик аз».
Укучылар сәләтләре мәсьәләсен хәл иткәндә, аларның үзбәясен дә исәпкә алырга кирәк. Мәктәптә уку-укыту барышында укучыларның сәләтләренә үзбәясе – теге яки бу предметның материалын үзләштерүдә уңышлылыкка төшенү ул. Үзен сәләтле дип санавына карап, баланың үзенә карата билгеле бер мөнәсәбәте формалаша: үз мөмкинлекләренә ышанычын ныгыта яки югалта. Ә үз көчләренә ышанудан тыш укучының уңышлы укуы турында сүз йөртеп булмый. Шуңа күрә балаларның үз сәләтләрен ничек бәяләүләрен белү, үз мөмкинлекләрен дөрес билгеләүдә булышу педагог өчен бик мөһим. 

Уку эшчәнлеге, кече мәктәп яшендә төп эшчәнлек буларак, баланың барлык психик процессларының һәм психик билгеләренең формалашуын һәм үсүен тәэмин итә. Ләкин балалар теләсә кайсы уку эшчәнлегендә түгел, ә бәлки аларда канәгатьләнү хисе, шөгыльләнергә теләк уяткан эшчәнлектә генә үсеш алалар. Баланың беренчедән, кызыксынуы булган, икенчедән, үзләштерүдә уңышлылыкны тойган эшчәнлек белән шөгыльләнәсе килә. Алга таба хәрәкәт итү булмаса, эшчәнлеккә кызыксыну акрынлап кимергә һәм бөтенләй югалырга да мөмкин. Шуңа күрә мәктәпнең иң төп бурычларыннан берсе – һәр укучының танып белү кызыксынуын үстерү.  Укучы бер яки берничә уку предметы белән мавыгып, кызыксынуын, зур теләк белән шөгыльләнгәндә, аның фикерләве дә, хәтере дә, зиһенгә алуы да, хыял итүе дә – димәк, сәләтләре интенсив рәвештә үсеш ала, аның предметка һәм гомумән укуга карата үз мөнәсәбәте барлыкка килә – ул шәхес буларак үсә.
Сораулар һәм биремнәр
1. Америка психологы Дж. Брунер болай дип яза: «Укучыны уку материалын үзләштерүдә авырлыкларны җиңүгә җәлеп итүнең иң аз өйрәнелгән ысулларның берсе – аны үз көчләрен сынап карарга чакыру, үзен тулысынча күрсәтеп тырышлык куярга мәҗбүр итү, аңа авыр эшне уңышлы башкарудан туган шатлык хисен ачып бирү. Яхшы укытучы бу әгъваның көчен белә. Укучы эш белән тулысынча мавыгуын тоярга тиеш, мәктәптә исә бу бик сирәк була. Мондый хисне татыганнан соң, сыйныфтагы күп кенә укучылар, бәлки, бу халәтне үзләренең мөстәкыйль эшчәнлекләренә дә күчерерләр».
а) Бала белән эшләүнең Дж. Брунер тәкъдим иткән ысулының укучы сәләтләрен үстерүгә турыдан-турын каравын дәлилләргә тырышыгыз;
б) нинди дә булса эшчәнлеккә «тулысы белән кереп китү хисен»  («чувство полного поглощения») тойганыгыз бармы? Булмаса, бу хисне кичерәсегез киләме, һәм, сезнеңчә, моңа нәрсә комачаулый? (бу сорау аудиториядә фикер алышу өчен түгел, үзегезгә уйлану өчен).
2. «Талант барлык кешеләрнең диярлек нәрсәгә дә булса караган гомуми сыйфаты булып тора, ә талантка тәртип шәхси эш, һәм кешеләр бер-берсеннән талантлары белән түгел, ә тәртипләре белән аерыла», дип язган М.М. Пришвин сүзләрен шәрехләгез.
3. Кеше сәләтләре һәм аның сайлап алган һөнәре арасында үзара бәйләнешне ничек аңлыйсыз?

4. Сәләтләр проблемасы контексында Г. Лихтенбергның сүзләренең мәгънәсен аңлатып карагыз: «Галим» дигәннең нигезендә сүз кеше үзе нәрсәгәдер өйрәнгән түгел, ә бәлки аны бик күп әйбергә өйрәткәннәр дигән аңлау ята».
Бүлек V. ШӘХЕС ҺӘМ ЭШЧӘНЛЕК
Алда әйтелгән барлык психик процесслар мөстәкыйль генә яшәмиләр, ә шәхеснеке булып саналалар. Үзләренең реаль үсешләрендә аларның һәрберсе тулаем шәхескә бәйле. Төрле кешеләрдә без сиземләүнең һәм күзәтүнең, хәтернең, фикерләүнең, хыял итүнең, игътибарның һ.б. төрле типларын таба алабыз.
Индивидуаль аермалар сиземли, уйлана, хыял ителә һәм хәтердә кала торган әйбер эчтәлегендә дә чагылыш таба. Мәсәлән, хәтерләү һәм онытуның сайлап алу характеры турында искә төшерегез.

Психик процесслар үсешенең мөстәкыйль линиясе юк, аларның үсеше шәхеснең гомуми үсешенә – аның теләкләренә, кызыксынуларына, омтылышларына, сәләтләренә, характерына һ.б. бәйле.
Кешедәге психик процесслар, акрынлап, аңлы рәвештә көйләнә торган эш-гамәлләр яки операцияләргә әйләнә. Мәсәлән, ихтыярсыз күңелдә калдыру аңлы истә калдыру белән алмашына. Сиземләү аңлы рәвештә күзәтү барышын көйли.

Шәхеснең психик сыйфатлары кешегә баштан ук бирелми. Кешенең тормыш итү һәм үсеше барышында психик процесслар психик сыйфатларга күчә, мәсәлән, шәхес сыйфатлары шәхеснең юнәлгәнлегенә, сәләтләренә әйләнә.

Шулай итеп, кешенең бөтен психологиясе шәхес психологиясе булып санала. Үсеш алган психик процесслар шәхес тормышының психик эчтәлеген тәшкил итә, аларның эчке дөньясының нигезе булып тора.

Кеше шәхесе үз активлыгы процессында формалаша һәм ачыла. Яшәү –эш итү дигән сүз.
Шуңа күрә «Шәхес һәм эшчәнлек» бүлеген без анда икенче итеп күрсәтелгән төшенчәне, ягъни эшчәнлекне караудан башлыйбыз.

Тема 1
ЭШЧӘНЛЕК
Эшчәнлек турында гомуми төшенчә. 
Хәрәкәт һәм эш-гамәл. 
Белем-күнекмәләр. 
Эшчәнлекнең психологик характеристикасы. 
Эшчәнлекнең төп төрләре.

1.1. Эшчәнлек турында гомуми төшенчә
Кеше эшчәнлеге – катлаулы күренеш. Аның төрле яклары төрле фәннәр тарафыннан өйрәнелә. Психология эшчәнлекнең психологик ягын өйрәнә.
Кеше уяу халәтендә гел нәрсә беләндер мәшгуль була, нәрсәдер эшли: укый, уйный, эшли, уйлый һ.б. Яшәү – эш итү дигән сүз. Кеше, нинди эш белән генә шөгыльләнмәсен, эшлекле, тудыручы, иҗатчы булып тора. Эшчәнлектә кеше акылының тирәнлеге, аның кичерешләренең көче, хыял итүе, сәләтләре, характер сыйфатлары ачыла. Кешегә аның эш-гамәлләре  буенча бәя бирәләр.
Эшчәнлек дип кешенең аңлы рәвештә куелган максатка ирешүгә юнәлгән активлыгын аңлыйбыз. Кешенең һәртөрле эшчәнлеге ул үз алдына куя торган максат-бурычлары белән билгеләнә. Максат булмаса, эшчәнлек тә, тормыш та була алмый. И. Гончаров романының герое Обломов үзе турында, ачынып: «Нәрсә өчен яшәгәнеңне белмәсәң, теләсә ничек, көн арты көн яшисең; көн үткәненә, төн җиткәненә куанасың, төшеңдә бу көнне ни өчен яшәгәнең, иртәгә ни өчен яшәячәгең турында моңсуланып уйланасың»,  – дип әйтә.

Кеше очраклы рәвештә генә эш итми (кайвакыт шулай тоелырга мөмкин),  аның эшчәнлеге һәрвакытта да теге яки бу ихтыяҗлары белән билгеләнә.

Ихтыяҗлар – кеше активлыгының чыганагы, алар кешене актив рәвештә эш итәргә мәҗбүр итәләр. Нәрсә ул ихтыяҗ? Ул кешенең организмны тотып тору һәм аның шәхси үсеше өчен кирәк булган нәрсәдәдер мохтаҗлыгына төшенү. Кешенең мохтаҗлыгы (ихтыяҗ) аны канәгатьләнү предметын эзләүгә, эшчәнлек итүгә этәрә. Эшчәнлек үзе ысуллар һәм чараларны эзләүдән һәм шулай ук бу ихтыяҗ канәгатьләндерелә торган эш-гамәлләрнең үзләреннән тора.
Ихтыяҗлар кешенең хисләренә, фикерләвенә һәм ихтыярына тәэсир итә. Ихтыяҗларны канәгатьләндерү – күңелгә ятышлы хис, канәгатьләндерелмәгән ихтыяҗ күңелгә ятышсыз хис уята. Мәсәлән, танылган рәссам И.Е. Репин болай дип яза: «Мин һаман да шулай, иң иртә яшьлегемдәге кебек, ...тормышыбызның иң яхшы бүләкләре булган ачыклыкны, хакыйкатьне, яхшылыкны һәм матурлыкны яратам. Һәм аеруча сәнгатьне яратам! Һәм сәнгатьне мин тормышыбызның һәртөрле бәхете һәм шатлыгыннан да... күбрәк яратам. Яшертен, көнләшеп, карт исерек кебек, төзәлмәслек итеп яратам... Кайда гына булсам да, ничек кенә күңел ачсам да, кем белән генә соклансам да, нәрсәдә генә ләззәт алсам да. Ул һәрвакытта һәм һәркайда минем уемда, минем йөрәгемдә, минем иң яхшы, күңел түремдәге теләкләремдә. Мин аңа багышлаган иртәнге сәгатьләр – тормышымның иң яхшы сәгатьләре. Бу вакыттагы шатлыклар да, борчулар да, бәхеткә илтүче куанычлар, үлемгә илтүче кайгылар – барысы да минем тормышымның барлык вакыйгаларын нурлар белән яктырта яки караңгылата»
.
Ихтыяҗларны канәгатьләндерү өчен кеше билгеле бер юллар һәм чаралар эзли – бу аның фикерләвен активлаштыра. Кеше ихтыяр көче ярдәмендә максатка ирешү, үз ихтыяҗларын канәгатьләндерү юлында авырлыкларны җиңә ала.
Ихтыяҗ төрләре
Кешенең ихтыяҗлары күп төрле. Табигый һәм социаль ихтыяҗларны аерып чыгаралар.

Табигый ихтыяҗлар тумыштан килә, ләкин кешенең туу моментына алар әле ахыргача формалашмаган була һәм бөтен гомере буена үстерелә. Бу ихтыяҗлар аерым кешене дә, тулаем кешелекне дә саклап калуга юнәлдерелгән булганга мөһим.
Ашауда һәм сулауда ихтыяҗларын канәгатьләндерә алмаса, кеше үләчәк. Җенси ихтыяҗ һәм нәселне дәвам итүгә ихтыяҗ төрнең саклануын тәэмин итә. Эшчәнлектә, активлыкта ихтыяҗ кешене хәрәкәтләнүгә һәм эш итүгә, әйләнә-тирә дөньяда ориентлашуга, аның белән бәйләнешкә керүгә этәрә. Эшчәнлектәге ихтыяҗларга сенсор ачлык нигезләнә: күзләр күрергә һәм колаклар ишетергә «тели».

Социаль, яки рухи ихтыяҗлар җәмгыятьнең тәэсир итүе нәтиҗәсендә үсеш ала. Социаль ихтыяҗларга башка кешеләр белән сүзләр аша аралашуга, белемгә ихтыяҗ, иҗтимагый тормышта актив катнашуга ихтыяҗ, мәдәни ихтыяҗлар, хезмәткә ихтыяҗ керә. Мәсәлән, аралашу да ихтыяҗ безне башка кешеләр белән үзара бәйләнешкә керергә, эстетик ихтыяҗлар музыка тыңларга, театрга йөрергә, музейларга барырга һ.б. мәҗбүр итә. 
Кеше теге яки бу очракта ни өчен нәкъ менә шулай иткәнен һәрвакытта да аңлатып бирә алмый. Бу очракта без аңсыз ихтыяҗлар турында сөйлибез.

Әхлакый ихтыяҗлар кешене үз-үзен җәмгыятьтә кабул ителгән әхлакый нормаларга туры китереп тотарга этәрә. Хезмәткә ихтыяҗ иң әһәмиятле әхлакый ихтыяҗларның берсе булып тора, кешенең бар тормышы шуңа нигезләнә.

Кешенең ихтыяҗлары, киң мәгънәсендә, аның тәрбия үзенчәлекләре, ягъни предмет, матди (матди ихтыяҗлар) һәм рухи (рухи ихтыяҗлар) кешелек культурасы дөньясына якынаюы белән билгеләнә. Балада яки өлкән кешедә билгеле бер ихтыяҗлар барлыкка килсә, ул аларны һәрвакытта да канәгатьләндерергә тырыша. Галимнәр ихтыяҗның тулысынча канәгатьләндерелмәү сыйфатын ассызыклыйлар: «Канәгатьләндерелгән беренче ихтыяҗ үзе, канәгатьләндерү гамәле һәм канәгатьләндерүнең булдырылган коралы яңа ихтыяҗларга китерәләр...» (К. Маркс, Ф. Энгельс). Шуңа күрә бик иртә, яшьтән үк кеше ихтыяҗларының формалашуы ата-анасының да, тулаем җәмгыятьнең дә игътибар үзәгендә торырга тиеш.
Ихтыяҗларны импульсив рәвештә (ихтыярсыз) яки ихтыяр ярдәмендә канәгатьләндереп була. Ихтыяҗларны импульсив канәгатьләндерү вакытында кеше ахыргы нәтиҗәләр турында уйламый, эш-гамәлне кылу алдыннан фикер йөртми. Еш кына балалар үз ихтыяҗларын шушы рәвешле канәгатьләндерәләр. Ихтыяҗларны ихтыярлы канәгатьләндерү вакытында кеше аңлы рәвештә һәм иҗтимагый тормыш кагыйдәләре буенча эш итә.

Шулай итеп, ихтыяҗ, ягъни кешенең кичерә торган мохтаҗлыгы кешене эшчәнлеккә, аны канәгатьләндерү предметын эзләүгә этәрә. Әлеге ихтыяҗ предметы кеше эшчәнлегенең мотивы булып тора.

Мотив – ихтыяҗның чагылыш формасы, билгеле бер эшчәнлеккә этәргеч, эшчәнлекне тормышка ашыручы предмет ул. Икенче төрле әйткәндә, ихтыяҗның предметы – эшчәнлекнең мотивы. Бер үк ихтыяҗның нигезендә төрле эшчәнлек мотивлары барлыкка килә ала. Нәкъ шулай ук бер үк эшчәнлек төрле мотивлар белән тудырыла, төрле ихтыяҗларга җавап бирә ала. Кеше эшчәнлеге мотивлары аның тормыш дәвамында формалаша торган һәм шуңа күрә бик тә күптөрле булган төрле ихтыяҗларыннан һәм кызыксынуларыннан барлыкка килә.
А.П. Чеховның «Балалар» хикәясендә бер үк эшчәнлекнең төрле мотивлар белән тудырылганлыгы ачык итеп күрсәтелә: «Әти, әни һәм Надя апа да өйдә юк... Аларны көткәндә, Гриша, Аня, Алеша, Соня һәм кухарканың малае Андрей ашханә бүлмәсендә аш өстәле артында утырып лото уйныйлар... Балалар акчага уйный. Куелган акча – бер тиен... Азарт белән уйныйлар. Иң зур азарт Гришаның йөзенә чыккан... Ул акча өчен генә уйный. Чынаяк тәлинкәсендә тиеннәр булмаса, ул инде күптәннән йоклаган булыр иде... Аның чәче алынган башы җиңелүдән курку хисе, хөсетлек һәм финанс исәпләре белән тулган, аңы тыныч кына утырырга, игътибарны тупларга  ирек бирми... Сеңлесе Аня, сигез яшьлек кыз, шулай ук кемнеңдер җиңүеннән курка... Тиеннәр аны кызыксындырмый. Аның өчен уенда бәхет үзен ярату мәсьәләсе. Тагын бер сеңлесе Соня... лотоны уен процессы өчен генә уйный... Кемнең җиңүенә карамастан ул, бер үк төрле итеп көлә һәм кулларын чәбәкли. Алеша ... анда акчага хирыслык та, үзен ярату да юк. Өстәл артыннан кумыйлар, йокларга яткырмыйлар – шуңа да рәхмәт. Ул лото өчен түгел, күбрәк уен вакытында була торган аңлашылмаучанлыклар өчен утыра. Кемгәдер суксалар яки кемнедер орышсалар, аңа бик тә ошый... Бишенче партнер Андрей ... отышка һәм башкаларның уңышларына салкын карый, чөнки тулысы белән уен арифметикасына, аның катлаулы булмаган фәлсәфәсенә чумган: дөньяда күпме генә цифрлар юк, һәм алар ничек буталып бетмиләр!...»
1.2. Хәрәкәт һәм эш-гамәл
Эшчәнлекнең һәр төре хәрәкәтләр белән бәйле. Бу – кулның язган вакытта һәм теләсә кайсы хезмәт операцияләрен башкаргандагы мускул хәрәкәтләре дә, сөйләм аппаратының сүзләрне әйткәндәге хәрәкәтләре дә.

Хәрәкәт – тере организмның мотор функциясе, эшчәнлекнең иң гади состав өлеше; ул кеше үсешенең яралгы стадиясенә үк хас. Ихтыярсыз һәм ихтыярлы хәрәкәтләрне, тумыштан килгән һәм яшәү дәвамында булдырылган хәрәкәтләрне аерып чыгаралар. Ихтыярсыз хәрәкәтләр – күз йому, имү, кычкыру – тумыштан килгән хәрәкәтләр. Хәрәкәтләрнең күбесе яшәү дәверендә, тормыш тәҗрибәсендә кеше тарафыннан булдырыла.
Хәрәкәтләр – эшчәнлекнең иң катлаулы өлеше.

Эш-гамәлләр максатчан һәм билгеле бер объектка (предметка) юнәлгән хәрәкәтләр җыелмасын тәшкил итә. Эш-гамәлләр һәрвакытта да социаль була. Кешенең теләсә кайсы эш-гамәлләре хәрәкәтләрдән тора, һәм алар, кагыйдә буларак, аңлы рәвештә башкарыла. Мәсәлән,  эшчәнлек буларак уку бик күп эш-гамәлләрдән – укытучыны тыңлаудан, куелган сорауга җавап эзләп уйланудан, мәсьәлә чишүдән, конспектлаштырудан, лекция язудан, күнегүләр үтәүдән, әзерләнгән материал буенча телдән җавап бирүдән һ.б. тора. Шулай итеп, укуда предмет гамәлләр генә түгел, ә катлаулы интеллектуаль гамәлләр дә – кабул итү, истә калдыру, фикерләү, сөйләм киң рәвештә бирелә. Предмет эш-гамәлләр (кашык белән ашыйбыз, каләм яки карандаш белән язабыз, кадакны чүкеч белән кагабыз), акыл, ихтыяр гамәлләрен аерып чыгаралар; башка кешеләргә юнәлтелгән гамәлләр дә була – эшләнгән эш (яки гаеп эш).
Аерым хәрәкәтләр һәм хәтта гамәлләр тулаем бер эшчәнлекне тәшкил итә дип әйтеп булмый.

Эшчәнлек – бер максат белән берләшкән гамәлләр кушылмасы ул. Эшчәнлекнең асылы анда тормышка ашырыла торган максат-бурычлардан һәм  гамәлнең мотивларыннан гыйбарәт. Мәсәлән, студент китап укый. Китап шәхсән аның өчен кызыклы булса, без бу очракта аның эшчәнлеге – китап уку, дип әйтә алабыз. Студент китапны имтихан тапшырыр өчен укыса, аның эшчәнлеге булып китап уку түгел, ә имтиханга әзерләнү тора, ә уку бу очракта эшчәнлеккә кертелгән гамәл булып санала.
Әйтергә кирәк, максатлар якын һәм ерак булырга мөмкин. Шәхеснең формалашуы өчен эшчәнлекнең билгеле бер юнәлешен бирүче, аның үсеш перспективасын күрсәтүче ерак максатлар зур әһәмияткә ия.
1.3. Белем һәм күнекмәләр
Без үз эшчәнлегебездә нинди генә гаҗәеп максатлар куйсак та, аларны тормышка ашыру һәм уңышлылыгы белем һәм күнекмәләребезгә бәйле.

Кешегә эшчәнлек тормышка ашырыла торган яки ашырылачак өлкә турында белемнәр бик кирәк. Ләкин белемнәр белем өчен яшәми. Алар безнең эш-гамәлләребез белән бик тыгыз бәйләнгән. Без, таныш булмаган предметны күргәндә, иң элек, аның белән ничек эш итәргә икәнлеген белергә омтылабыз. Үзләштергән белемнәр нигезендә нәрсәдер эшләргә, ләкин бу эшне башкару күнекмәләренә ия булмаска мөмкин. Шулай итеп, беренче сыйныф ахырына  укучылар ничек язарга икәнлеген инде беләләр, яза беләләр, ләкин язу күнекмәсенә әле ия түгелләр. Белем һәм күнекмәләр үзара бәйләнгән. Белемне формалаштыру өчен нәрсә таләп ителгәнлеген аңлау һәм эш-гамәлнең ысулын белү мөһим.
Бер очракта белем күнекмәләр ормалашуыннан алда килергә мөмкин, башка очракларда белем эшчәнлекнең алдагы үсеше нәтиҗәсе булып тора. Мәсәлән, уку күнекмәсенә ия булган укучы еш кына сәнгатьле итеп укый алмый. Сәнгатьле итеп укый белү – булдырылган уку күнекмәсе нигезендә эшләнә. Белемнең күп тапкырлар кабатлау аша гына барлыкка килмәвен дә әйтергә кирәк. Белемнәр күнекмәләргә нигезләнгән.
Белемнәр – яңа шартларда эшчәнлекне башкаруның уңышлы ысулы, булган белем һәм күнекмәләрне, төрле шартлардагы катлаулырак эш-гамәлләрне башкару өчен, аңлы рәвештә куллану. Белем бары тик эшчәнлектә генә барлыкка килә. Йөзәргә өйрәнер өчен суга барырга, тренировка ясарга кирәк. Эш өчен кирәкле белемнәр бары тик тиешле эштә генә барлыкка килә.

Күнекмәләр – күнегүләр нәтиҗәсендә барлыкка килә торган өлешчә автоматлаштырылган гамәлләр. Күнекмәләр кешенең теләсә кайсы эшендә һәм эшчәнлегендә кирәк. Һәр профессия тиз һәм ышанычлы итеп эш итү һәм энергияне минималь сарыф итү белән яхшы нәтиҗәләргә ирешү мөмкинлеген бирә торган билгеле бер күнекмәләрне күздә тота.

Күп кабатлаулар нәтиҗәсендә безнең тарафтан аңланмый башлаган эш-гамәлләр автоматлаштырылган дэш-гамәлләр дип, атала. Без, язганда, теге яки бу хәрефне ничек язу турында уйлап тормыйбыз. Ләкин һәрберебез язарга өйрәнгән, хәрефнең һәр элементын тырышып язган вакытлар бар иде. 
Күнекмә – гамәлләрне башкару ысулы ул. Күнекмәләрнең автоматлаштырылган характеры эшчәнлекне башкаруда кешенең бар игътибары да катнашмавын аңлата. Аның бер өлеше икенче эшчәнлек өчен, эшчәнлекнең сыйфатын яхшырту өчен азат ителә. Мәсәлән, тәҗрибәле белгеч башлап эшләүчегә караганда яхшырак эшли һәм азрак арый.
К.Чуковский И.Е.Репин турында болай дип искә төшерә: «Һәм мине йөзенче тапкыр, аның осталыгының бер үзенчәлеге гаҗәпләндерде: ул буяуларны хәтта аларга күз дә салмыйча куша иде. Ул бөтен палитраны яттан белә иде һәм пумалалары белән, карамыйча, буяуларны күрмичә, алар турында уйламыйча, без, язганда, хәрефләр турында уйламыйча язган кебек эш итә иде. Аның өчен портретны тудыру алда утырган кешегә зур дикъкать белән карау, аның рухи асылын интенсив рәвештә тою дигәнне аңлата иде – һәм рәссам куллары, аның аңына бәйле булмыйча, үзләре кирәк булган әйберне эшли кебек иде»
.
Күнекмә – ул эшчәнлек үзе түгел, ә аның компоненты гына. Эшчәнлек, гомумән, һәрвакытта да ачык аңлашыла торган һәм максатчан була. 

Күнекмәләр хезмәтне җиңеләйтеп кенә калмый, иҗат эше өчен мөмкинлекләр ача. Мәсәлән, укучы инша язганда, ул һәр сүзне язу техникасы турында түгел, ә аның эчтәлеге хакында уйлый.

Күнекмәләрнең түбәндәге төрләрен аерып чыгаралар: йөрү, йөгерү, спорт күнекмәләре, язу һ.б.; фикерләү (интеллектуаль) – уку, санап чыгару, теоремаларны дәлилләү, сызымнарны уку, ятлау һ.б.; сиземләү белән бәйле сенсор  күнекмәләр (төсләрнең төсмерләрен аеру, ишетү белән бәйле аермалар һ.б.), үз-үзен тоту күнекмәләре.

Күнекмәләр күнегүләр аша барлыкка килә. Күнегүләр уку процессында ныгытылып кына калмый, ә камиләштерелә дә. Күнекмәне эшләүдә әһәмиятле рольне индивидуаль үзенчәлекләр уйный, ягъни берәүләрдә, башкалар белән чагыштырганда, күнекмәләр тизрәк формалаша. Шуңа күрә уку-укытуның универсаль сызыгы булмый. Балалар белән эшләгәндә, күнекмәләр формалашу тигез бармый. Ару, игътибар кимү, эшчәнлеккә кызыксынуның вакытлыча кимүе, укырга теләк булуы яки булмавы күнекмә үсешен тоткарлауның сәбәбе була ала. Ләкин төшү чоры артыннан өлкәннәрнең балаларга карата игътибары һәм тәртибенә бәйле яңа күтәрелеш була ала.
Эшчәнлекне башкару процессында күнекмәләр үзара бәйләнештә тора. Кайвакыт инде булдырылган күнекмәләр яңаларының барлыкка килүенә комачау итә һәм аларның нәтиҗәлелеген киметә. Мәсәлән, йөгерек уку күнекмәсе укучыга – үзенең хаталарын, укытучыга укучы хаталарын тикшерергә комачаулый.

Күнекмәләрнең бик мөһим сыйфаты булып күчерү – бер күнекмәне икенчесенә күчерү күнегүеннән уңай эффектның таралуы тора. Мәсәлән, укытучы укучылар белән мәсьәлә чишә, шуннан соң: «Бу мәсьәләне үзегез чишегез», – дип әйтә. Аңлы рәвештә эшләнгән саен, күнекмә җиңелрәк гомумиләштереләчәк һәм күчереләчәк.
Күнекмәләрдән гадәтләрне аерырга кирәк. Гадәтләр шулай ук автомат гамәлләр булып тора. Ләкин күнекмә – белем, аңның аерым контроленнән башка теге яки бу гамәлне башкару мөмкинлеге булса, гадәт – тиешле гамәлне эшләүгә ихтыяҗ ул. Күнекмә нинди дә булса эшчәнлекне уңышлы башкарырга мөмкинлек бирә, ә гадәт кешене бу эшчәнлек белән шөгыльләнүгә этәрә. Ихтыяҗны канәгатьләндерү ләззәтләнү хисе белән бәйле. Шуңа күрә гадәтләнгән гамәлләрне башкару бездә уңай эмоцияләр уята, ә гадәтләнгән әйберләрне эшли алмаганда, күңелгә ятышсыз хисләр тудыра. Гадәтләр, күнекмәләр кебек үк, күптөрле була: һөнәри гадәтләр, мораль, гигиена, эстетик, уку, культуралы тәртип һәм башка гадәтләр файдалы да, зарарлы да була ала.
1.4. Эшчәнлекнең пихологик характеристикасы
Кеше эшчәнлектә билгеле бер мотивлар белән хәрәкәткә килүче һәм ниндидер максатларга ирешергә теләүче шәхес буларак ачыла. С.Л. Рубинштейн кеше өчен кайсы мотивларның әйдәп баручы булуның тәрбиядәге әһәмиятен ассызыклый. Нәкъ менә алар кеше шәхесенең юнәлгәнлеген билгелиләр. Ихтыяҗлар һәм мотивлар формалашуы тәрбияләү барышында, тормыш шартлары тәэсире астында бара.
Кешенең эшчәнлеккә карата мөнәсәбәте формалашуда, аның мотивлашу даирәсе үсешендә эшчәнлектә уңышлылык яки уңышсызлык, шәхеснең дәгъвалары һәм казанышлары дәрәҗәсе зур әһәмияткә ия.
Эшчәнлектә уңышлылык яки уңышсызлык
«Уңышлылык» төшенчәсе ике төрле аңлатыла: 1) куелган максатка ирешүдә, эшчәнлекне башкаруда яки аның продуктын тудырганда ирешелгән уңыш; 2) ирешелгән уңышның җәмгыять тарафыннан танылуы. Кеше кайчан уңышлылык хисен тоя? Уңышка ирешкәнен үзе генә аңлаганда түгел, ә аның тирәсендәге үзе өчен әһәмиятле булган кешеләрнең аның эшләрен уңышлы дип бәяләгәндә тоя. С.Л. Рубинштейн «кеше эшчәнлеген мотивлаштыруның иҗтимагый табигатенә бәя – иҗтимагый нормалар белән билгеләнүче үзбәя һәм әйләнә-тирәдәгеләрнең, аеруча фикерләре кадерле булган кешеләрнең  бәясе тәэсир итә»
, – дип әйтә.
Эшчәнлектә уңышлылык яки уңышсызлыкны тою аның психологик шартларын һәрвакытта да үзгәртә. Уңыш, кешенең нинди яшътә булуына һәм нинди эшчәнлек белән шөгыльләнүенә карамастан, гомумән, аны, кешене канатландыра.
«Менә мин берничек тә сез акыллы булгансыз, дип уйламаган идем! – диде ул миңа, рәхимле һәм мөлаем итеп елмаеп, шул вакытта мин үземне кинәт кенә бик тә бәхетле итеп тойдым. Мактау сүзләре хискә генә түгел, ә кешенең акылына да шулкадәр нык тәсир итә, аның күңелгә ятышлы тәэсирендә мин үземә тагын да акыллырак булып тоелдым, һәм фикерләр берсе артыннан берсе гаҗәеп тизлек белән минем башымда урнаша баралар иде»
. 

Кеше шәхесенең үсешен һәм эшчәнлекне тормышка ашыру өчен иң уңайлысы – зур хезмәт куеп алган һәм шуңа күрә эшнең лаеклы нәтиҗәсе буларак кабул ителә торган уңыш. Бик җиңел бирелгән уңыш күңелне төшерергә мөмкин: мин бит бу эшне башкаруга күп көч куймаганымны беләм, алар мине ни өчен мактыйлар икән соң? Мондый уңыш канәгатьләнү хисен бирми, һәм кеше бу эшчәнлеккә карата негатив нәтиҗә ясый ала. Эшчәнлектә уңышсызлык, аеруча дәвамлы уңышсызлык, гомумән, алдагы эшне авырайта, аны психологик яктан булганына караганда тагын да авыррак итә. Авырлыклар эшчәнлекне стимуллаштыра, ләкин алар акылга сыешлы булырга тиеш, югыйсә аларның бик зур авырлыкларга әйләнүе бар, һәм кеше үзен алар алдында көчсез итеп тоячак. Нәкъ менә шуңа күрә укучыда үз көченә ышанмау бик җиңел уятыла, һәм шуның аша анда укуга теләкне киметергә мөмкин. 
Үзбәя һәм әйләнә-тирәдәге кешеләр бәяләве эшчәнлек мотивларына нык тәэсир итә. Кеше һәрвакытта диярлек бәяне алдан күргәнгә һәм көткәнгә күрә, бәя аны үз эшчәнлегенә билгеле бер якка юнәлтеп тәэсир итә, аның дәрәҗәсен күтәреп яки түбәнәйтеп, ул күп очракта үзбәяне дә формалаштыра. Үз эшчәнлегеңне һәм башка кеше эшчәнлеген уңай бәяләүнең психологик шартлары нинди?

1. Бәя эшчәнлекнең максаты түгел, ә нәтиҗәсе булырга тиеш. С.Л. Рубинштейн фикеренчә, эшеңне онытып, үз уңышың турында гына уйлап, уңышсызлыкка дучар булырга мөмкин. Бу бик җиңел. Һәр кеше, үз эшен башкарганда, җәмгыять тарафыннан бәяләнәчәген яхшы белә һәм шуңа күрә аңа битараф була алмый. Эшкә һәм уңышка установкаларның дөрес нисбәте бу эштә һөнәри осталык алу белән генә килә. Бәягә установка (мотив) максатны күчерә, эшчәнлектә исә теге яки бу тайпылышлар барлыкка килә.
Ике укытучыны чагыштырып карыйк. Аларның берсен лекция укыганда кырыйдан ничек күренүе, гәүдә торышының эффектлылыгы, риторик сорауларының матур яңгыравы, күпсанлы цитаталар тыңлап, чыганакларга сылтамалар, күпсанлы авторларны кайвакыт сүз җаенда гына булса да искә алуын ишетеп, студентлар аның эрудициясен ничек бәяләве борчый. Ул җитәрлек дәрәҗәдә заманча һәм хәбәрдар булып күренмәүдән курка, аның студентларны гаҗәпләндерәсе, үзенә сокландырасы килә һ.б. Икенче укытучының игътибары студентларга юнәлтелгән: аларга барысы да аңлашыламы, кызыклымы, алар нинди сораулар бирәләр. Аның лекциясендә нинди дә булса төгәлсезлек яки бәхәсле сорау күреп алсалар, ул канәгать була, ул хәбәр иткән мәгълүматларны студентлар үз җавапларында өстәп куллансалар, куана гына.
Эшкә яки аның уңышына психологик ориентлашу, иң элек, кешенең үз көченә ышану яки ышанмавы белән билгеләнә, ә бу хис, үз чиратында, аның һөнәри яктан үз эшенең иясе булу осталыгына бәйле.

2. Үз эшеңне дустанә халәттә үтәү яхшырак булуы билгеле. Бер үк бурычлар һәм мәсьәләләр, төрле социаль ситуацияләрдә, төрле эмоциональ атмосферада хәл ителгәндә төрле авырлыктагы субъектив  бурычлар һәм мәсьәләләр булып тора. Кешегә карата уңай гомуми мөнәсәбәт булганда аның эш-гамәлләре яки эшчәнлегенең тискәре бәяләнүе  үпкәсез, тыныч кабул ителәчәк. Гомуми мөнәсәбәт уңай булмаган вакытта, тискәре бәяләнү берьяклы мөнәсәбәт нәтиҗәсе булып кабул ителә, үпкәләү һәм башка тискәре реакцияләр уята.
3. Тулаем шәхескә юнәлтелгән бәя, кешенең теге яки бу эш-гамәлләренә яки бу эш-гамәлләрнең нәтиҗәсенә юнәлтелгән бәягә караганда, башка төрле итеп тәэсир итә. Моны аеруча үзбәяләре күп очракта өлкәннәр – укытучылар, ата-аналар биргән бәягә бәйле булган балалар белән эшләгәндә исәпкә алырга кирәк. Балаларның дөрес булмаган эш-гамәленә өлкәннәрнең позитив мөнәсәбәте түбәндәгечә яңгырый: «Син әйбәт. Ләкин синең бу гамәлең (эшең) бер дә яхшы түгел».
Укытучыга укучыларның үзбәяләвендә ни рәвешле ярдәм итәргә?

Моның күп төрле алым һәм ысуллары бар, кайберләрен атап китик:

1. Берәүләрнең сәләтләрен, икенчеләренең уңышсызлыкларын еш ассызыклап торудан баш тартырга.

2. Балаларны бер-берсенә каршы куеп чагыштырудан баш тартырга.

3. Бөтен сыйныф алдында орышмаска.

4. «Йомшак» укучыларның хәтта кечкенә уңышларын да күрә белергә, ләкин моны көтелмәгән әйбер буларак кискен итеп ассызыкламаска.

5. Балаларга исемнәре белән дәшәргә һәм балаларның үзара аралашуында да шуңа ирешергә.

6. Сыйныфтагы мөнәсәбәтләрнең һәрдаим өлгереш белән генә түгел, ә кешенең башкаларга карата кылган яхшы эш-гамәлләре белән билгеләнергә тиешлеген ассызыклап торырга кирәк. Укуга сәләт – шәхеснең барысында да төрлечә үсеш алган күпсанлы кыйммәтле сыйфатларның берсе генә.
7. Үз эченә бикләнгән, йомык, «кызыксыз» балалар белән ешрак сөйләшергә. Балалар күп очракта өлкәннәргә охшарга тырыша, һәм алар укытучының сыйныфташлары белән сөйләшеп торуын күрсәләр, аларда да бу «кызыксыз» кешегә карата кызыксыну уяна.
8. Хатын-кыз горурлыгына һәм ирләр абруена сак мөнәсәбәттә булырга.

9. Балалар белән булган хәлләрне рәвештә кабул итәргә.

10. Тышкы эш-гамәлләрдә мөнәсәбәт, эшчәнлек мотивларын күрә белергә.

11. Балаларның һәрвакытта да эш-гамәлләренең хуплануында һәм акыл белән аны канәгатьләндерүдә ихтыяҗ тоюларын онытмаска кирәк.
12. Мәктәп тормышында балаларда җәза алу куркынычы тудыра ала торган ситуацияләрне булдырмаска кирәк.

13. Шатлану, ышаныч, хөрмәт аша тәрбияләргә өйрәнергә кирәк.

14. Төрле яшьтәге балаларга бердәм эшчәнлек субъектына караган кебек мөнәсәбәттә булырга.

15. Баланың хаталанырга, кәеф төрлелегенә, нинди дә булса биремне үтәмәгәндә җәза алмауга һ.б. хокуклы булуын кабул итәргә.

16. Баланың үсеш дәрәҗәсе, күзаллаулары һ.б. үзенчәлекләрен аңлау нигезендә, индивидуаль якын килүне тормышка ашырырга. 

17. Уңыш, эмоциональ иминлек, мәдәни кыйммәтләр, белем һәм сәламәтлек атмосферасы тудырырга.
18. Баланың укуда, тәртиптә, мөнәсәбәтләрдә уңышсызлыкларының сәбәпләрен эзләү вакытында үзенә тәнкыйть күзлегеннән карарга.
Шәхеснең дәгъвалары һәм казанышлары дәрәҗәсе
Олыгайган саен, һәрберебездә безнең өчен мөһим, кызыклы булган, ихтыяҗларыбызга, омтылышларыбызга, сәләтләребезгә туры килгән белем яки практиканың ниндидер билгеле бер өлкәсе барлыкка килә. Бу өлкәдәге эшчәнлек социаль яктан бик тә әһәмиятле, ә бу эшчәнлекне тормышка ашырудагы уңышлар шәхси яктан мөһим уңышлар буларак кичерелә. С.Л. Рубинштейн бу хакта болай ди: «Мин җырны аеруча яратам, белән мин яхшы җырчыларны ләззәтләнеп тыңлыйм һәм бик тә ихтирам итәм, ләкин кем дә булса мине җырлый белми, дип әйтә икән, мине үпкәләтмәячәк. Моны мин үзем дә яхшы беләм һәм кешенең матур моңлы тавышын никадәр яратсам да, үзем шундый тавышка ия булмавыма артык кайгырмыйм. Ләкин җырчы һөнәрен сайлаган, бу өлкәдә үзенә дан яуларга теләгән кеше өчен моны ишетү үлем белән бер булыр иде»
. 
Кешенең үзбәясе, башлыча, аның өчен әһәмиятле булган эшчәнлектә уңышлылык яки уңышсызлык нигезендә төзелә һәм бу өлкәдә шәхеснең казанышларына дәгъваларының теге яки бу дәрәҗәсен формалаштыра. Шәхеснең эшчәнлегендә гамәлгә ашырган дәгъвалары дәрәҗәсе аның үзенә карата хөрмәтен ныгыта, гамәлгә ашырылмаганы – җимерә яки, гомумән, формалашырга мөмкинлек бирми.
Америка психологы У. Джеймс үзбәя формуласын чыгара, аны «үзхөрмәт» термины белән билгели: «Тормышта үзебез белән канәгатьләнү, – дип яза ул, – тулаем безнең үзебезне нинди эшкә багышлавыбыз белән билгеләнә. Үзхөрмәт безнең чын сәләтләребезнең потенциаль булып, чама белән әйтелгәннәргә – санаучы безнең чын уңышыбызны, ә ваклаучы – безнең дәгъваларыбызны (омтылышларыбызны) чагылдырган вакланма мөнәсәбәте белән билгеләнә
                                   Уңыш

Үзхөрмәт =

                                  Омтылыш

Санаучының артуы яки вакланучының кимүе вакытында вакланма үсә барачак»
.
Шулай итеп, үзхөрмәт дәрәҗәсе ике капма-каршы тенденция белән тудырыла: үзбәяне, эшчәнлектә үзеңнең уңышыңны мөмкин кадәр югары дәрәҗәдә саклау тенденциясе; уңышсызлыкка дучар булмыйча һәм шуның нәтиҗәсендә гадәтләнгән үзбәягә зыян китермичә, үзеңнең дәгъваларыңны киметү тенденциясе. Бу тенденцияләрне үзара «дуслаштыра» белү һәм  конкрет эшчәнлек барышында үзеңә, казанышларыңа реаль мөнәсәбәттә булу – эшчәнлек нәтиҗәлелегенең һәм шәхес үсешенең иң мөһим шартларының берсе. Эшчәнлектәге казанышлар дәрәҗәсенә шәхеснең дәгъвалары дәрәҗәсе бәйле. Шуңа күрә казанышлар дәрәҗәсе кешенең эшчәнлеккә куйган реаль хезмәте һәм иҗатына туры килергә тиеш. Шул вакытта аның омтылышлар дәрәҗәсе акланачак. Киресенчә булганда, дәгъвалар «буш урында» формалашкан кебек булып, эшчәнлек генә түгел, ә кешенең дә өмете өзелүгә, аның нерви киеренкелегенә китерә ала һ.б. «Нәрсәне эшләсәң дә, – дип әйтә Л.Н. Толстой, – аны яхшы итеп эшлә. Син аны яхшы итеп эшли алмыйсың яки эшләргә теләмисең икән, бөтенләй дә эшләмә». Бу фикерне  Г. Лихтенберг та белдергән була: «Үзеңне чынлыкта булмаган кеше булып күрсәтмәс өчен очраклы рәвештә синең хәлеңнән килмәгән урын (пост) алудан саклан».
Кешенең гомумән эшчәнлеккә һәм әлеге эшчәнлектә үзенә карата тагын бер аспектка игътибар итәргә кирәк: уңыш яки уңышсызлык төрлечә – шәхси яки коллектив уңыш, иҗтимагый уңыш буларак аңлана ала. Бу – эшчәнлек мотивларына бәйле: кеше нәрсә өчен эшли. Бөек кешеләр, үз уңышы һәм язмышы турында уйлаганга түгел, эшнең уңышы турында уйлаганга бөек булалардыр, мөгаен. Мәсәлән, 1812 елда, күп кенә рус хәрби җитәкчеләренең фикеренә, патша һәм Петербургта хакимлек итүче түрәләрнең таләпләренә каршы килеп, бу гынамы, армия һәм халыкка каршы чыгып Мәскәүне сугышмыйча калдырып киткәндә, М.И. Кутузов үзенең полководец буларак шәхси уңышын, репутациясен куркыныч астына куя. М.И. Кутузовның үлмәс бөеклеге – үз өстенә алган коточкыч авыр җаваплылыктан куркып калмавында һәм намусы кушкан бердәнбер дөрес карар кабул итүендә
.
1.5. Эшчәнлекнең төп төрләре
Кеше эшчәнлегенең тарихи яктан беренче төп төре булып хезмәт санала. Онтогенез процессында хезмәт белән бәйле уен һәм уку эшчәнлеге һәм аның нәтиҗәсендә туган башка эшчәнлекләр барлыкка килә. Бу төрләрнең һәркайсының үз структурасы бар, үз психологик үзенчәлекләре, үзенең максаты һәм конкрет кеше эшчәнлегендә – сәнгать, сәнәгать, спорт, инженерлык, педагогик, фәнни, практик эшчәнлектә, әхлаклылык даирәсендә, диндә һ.б. гамәлгә ашырыла.
Эшчәнлекнең барлык төп төрләре – уен, уку, хезмәт – һәр кешенең тормышында бар, әлеге эшчәнлекләр эчендә психика һәм шәхес үсеше бара. Эшчәнлекнең әлеге төп төрләре бер-берсеннән аерылмаган, изоляцияләнмәгән, алар, шәхес үсешенең яңа перспективаларын барлыкка китереп, үзара бәйләнештә торалар, бер-берсен баеталар. Ләкин һәр яшь этабында бу эшчәнлекләрнең күзаллау планында да, эчтәлегендә дә аерым бер нисбәте таләп ителә. Онтогенезның теге яки бу этабында бер төр эшчәнлекләр шәхес үсеше өчен зуррак, икенчеләре азрак әһәмияткә ия. А.Н. Леонтьев әйдәп баручы эшчәнлек дигән төшенчә кертә.
Әйдәп баручы эшчәнлек дип билгеле бер яшьтә бала шәхесенең һәм психикасының үсеш алуына ярдәм итә торган эшчәнлек атала. Әйдәп баручы эшчәнлек әлеге үсеш стадиясендә бала шәхесенең психик процессларында һәм психологик үзенчәлекләрендәге төп үзгәрешләрне билгели.
Мәктәпкәчә яшьтәге бала өчен әйдәп баручы эшчәнлек булып уен, мәктәп укучысы өчен – уку эшчәнлеге, өлкән кеше өчен хезмәт тора. Уен һәм уку эшчәнлеге вакытындагы балада өлкәннәрнең хезмәт эшчәнлегенә кереп китү мөмкинлеген тәэмин итүче сәләтләре һәм шәхси үсеше өчен шартлар тудырыла.
Сорау һәм биремнәр
1. Нәрсә ул эшчәнлек? 
2. Нинди эшчәнлек әйдәп баручы дип атала һәм ни өчен? 
3. Эшчәнлек белем һәм күнекмәләр белән ничек бәйләнгән? 
4. Нинди дә булса эшчәнлектә уңышка ирешү һәрвакытта да аның нәтиҗәсенә туры киләме? 
5. Укытучы укучының уңышлы эшчәнлеген нинди юллар белән саклый ала?
Тема 2
ШӘХЕС
Шәхес, индивид, индивидуальлек. 
Шәхес һәм социаль рольләр. 
Шәхес үзаңы, «Мин-концепция». 
Шәхеснең психологик яктан саклану механизмнары.

2.1. Шәхес, индивид, индивидуальлек
Кем ул шәхес, нинди кешене шәхес дип атап була дигән сорау – психологиядә генә түгел, фәлсәфә, әдәбият, дин – гуманитар белемнең барлык өлкәләрендә дә диярлек үзәк мәсьәләләрнең берсе булып тора. 
Психологиядә шәхес төшенчәсе төп төшенчәләрдән санала. С.Л. Рубинштейн билгеләгәнчә, «шәхес – гомумән, кеше психикасы аңлатмасын эчтән билгеләүче нигезне» барлыкка китерә. «Барлык психик процесслар шәхес тормышының психик эчтәлеген тәшкил итә. Психик процессларның һәр төре аның эчке тормышы байлыгына үзенчәлекле өлеш кертә»
. Икенче яктан, барлык «психик процесслар да... шәхеснең үзендә бара, һәм аларның һәркайсы үз реаль барышында аңа бәйле була»
.
«Шәхес» төшенчәсе «индивид», «индивидуальлек» төшенчәләренә тиңләштерелә. Болардан «кеше» төшенчәсе – иң киң һәм гомуми, калганнары аның эчендә карала.
«Индивид» төшенчәсе кешегә дә, хайванга да карый ала. Индивид буларак, кеше – биологик токым, Homo sapiens токымы, «аңлы кеше». Индивид – тумыштан килгән һәм үсеш дәвамында булдырылган сыйфатларга ия була. Индивидның төп сыйфатлары – активлык, бөтенлек, тотрыклылык һәм әйләнә-тирә дөнья белән үзара бәйләнештә тору.
«Индивидуальлек» төшенчәсе кешенең кабатланмас үзенчәлеген, аны башкалардан аерып торган якны ассызыклый, шулай ук билгеле бер дәрәҗәдә бу аерманың күбрәк чагылыш табуына күрсәтә. Без «үзенә бер төрле кабатланмас индивидуальлек», «анда бернинди индивидуальлек юк», дип, юкка гына әйтмибез.
Шуны ук «шәхес» төшенчәсе турында да әйтеп була. Көндәлек тормышта без еш кына, якыннарыбызны, танышларыбызны яки китап, кинофильм геройларын бәяләп, «Бу шәхес»,  «Ул – көчле шәхес», «Ул – шәхес түгел» дип әйтәбез. Шулай диеп, без, иң беренче чиратта, кешенең бөтенлеген, аның җәмгыятьтә, башка кешеләр дөньясында билгеле бер, аңа гына хас урынны били алу, үзе, үз тәртибе һәм үз үсеше белән идарә итә, башка кешеләргә тәэсир итә белү сәләтен аерып чыгарабыз.
«Индивид» төшенчәсендә бәяләү булмаса, «индивидуальлек» һәм «шәхес» төшенчәләре кешегә хас кайбер үзенчәлекле сыйфатларны билгели, ассызыклый, аның үсешенең югары дәрәҗәсен чагылдыра.
Нәкъ менә шуның өчен күп кенә психологлар «индивид булып туалар, ә шәхес була» дип ассызыклый (А.Н. Леонтьев, В.В, Давыдов). А.Н. Леонтьев билгеләвенчә: Шәхес – иҗтимагый-тарихи һәм кешенең онтогенетик үсешенең чагыштырмача соңрак барлыкка килгән продукты (нәтиҗәсе)»
.
Шәхес дип нинди кешене атап була соң? Л.И. Божович бу сорауга түбәндәгечә җавап бирә: «Шәхес булган кеше аны үз тәртибе һәм эшчәнлеге белән идарә итүгә сәләтле иткән психик үсеш дәрәҗәсенә ия... Тулы үсеш алган шәхеснең үз карашлары һәм мөнәсәбәтләре, аны чагыштырмача тотрыклы һәм даирәнең ситуатив тәэсирләреннән бәйсез иткән үз мораль таләпләре һәм бәяләве бар. Шәхес характеристикасы булып аның активлыгы мотивлаштыручы даирәнең иерархия төзелеше бәйле үзенчәлекле формасы тора; психик үсешнең мондый дәрәҗәсенә ирешкән кеше, турыдан-туры теләкләргә буйсынып кына түгел, аңлы рәвештә куелган максатлар һәм кабул ителгән ниятләр белән туры китереп эш итә ала. Икенче төрле әйткәндә, шәхес өчен тәртипнең «реактив»
 формасы түгел, ә бәлки актив формасы характерлы була»
.
Шулай итеп, шәхес дәрәҗәсенә ирешмәгән кеше, мотивларның билгеле бер иерархиясенә, ягъни түбән мотивларны югары мотивлар тарафыннан буйсындыру, турыдан-туры ниятләрне югары теләкләр хакына җиңү, ягъни турыдан-туры эш итмәү сәләтенә ия була. Ул тышкы тәэсирләргә  чагыштырмача бәйле түгел һәм үзен  мөстәкыйль тота, аңлы рәвештә эшләнгән максат һәм ниятләренә нигезләнеп эш итә.
«Индивид» төшенчәсе – «башка индивидлар» төшенчәсенә, «индивидуальлек» төшенчәсе «башка кешеләр» төшенчәсенә туры килсә, «шәхес» төшенчәсе исә «башка шәхесләр» төшенчәсе белән генә түгел, ә «җәмгыять», «социум» төшенчәләре белән дә тәңгәлләштерелә. «Шәхес» төшенчәсендә кеше тормышының социаль характеры да ассызыклана. Шәхес – «социаль кеше», башка кешеләр дөньясындагы кеше.
Индивидуальлек буларак кеше сыйфатлары темперамент, характер, кызыксынулар, ихтыяҗлар, сәләтләрдә чагылыш таба ала. Алар социаль яктан әһәмиятле һәм социаль нейтраль булырга мөмкин. Мәсәлән, кеше рәссам булып киткән очракта, рәсем ясауга сәләт социаль әһәмиятле була, үзе өчен генә рәсем ясап, картиналарын беркемгә дә күрсәтмәсә, нейтраль булып кала.
Шәхес буларак кеше тарихи яктан булдырылган мөһим иҗтимагый, социаль сыйфатларга, тәртип, эшчәнлек формаларына ия. Шәхес сыйфатлары башка кешеләр өчен һәрвакытта да мәгънәле була. Мәсәлән, киң күңеллелек – шәхси сыйфат, чөнки ул һәрвакытта да башка кешеләргә, димәк, тулаем җәмгыятькә юнәлтелгән. Шәхеснең төрле яклары, сыйфатлары тәрбияләнә, максатчан формалаша.

Күп кенә галимнәр (А.В. Петровский, В.А. Петровский һ.б.) кеше, башка кешеләр өчен әһәмиятле булганда, үзен башка кешеләргә, багышларга, аларда үз эзен калдырырга сәләтле булганда гына кеше шәхес була дип саныйлар. Бары тик шул очракта гына ул үзе өчен дә әһәмиятле була башлый. Кешенең шәхес буларак әһәмиятле булуы аның эшчәнлеге үзенчәлекләренә, анда тормышка ашырыла торган кыйммәтләргә, мәгънәгә бәйле була.
Танылган француз язучысы А. де Сент-Экзюпери билгеләмәсеннән файдаланып, шәхес – «кеше бәйләнешләре төене» дип әйтә алабыз. Шәхес бәйләнешләре аның турыдан-туры даирәсе чикләреннән чыга, җәмгыять, гомумән, кешеләр дөньясы белән  мөнәсәбәттә була ала.
Шәхеснең активлыгы – әйләнә-тирә дөньяда һәм үзендә мөһим үзгәрешләр ясый алу сәләте ул. Кеше үзен тәртибенең, үсешенең чыганагы һәм сәбәбе итеп карый. Үз тормышының хуҗасы итеп саный. Бу аның тәртибенең тотрыклылыгын һәм эзлеклелеген тәэмин итә.

2.2. Шәхес һәм социаль рольләр

«Шәхес» сүзе көнбатыш телләрдә – инглиз, француз, немец телләрендә – баштарак борынгы грек театрында, рольне башкарган вакытта, актер йөзенә кия торган битлек (маска) мәгънәсендә кулланыла. Рус телендә дә ул ук мәгънәне ала: «личность», – «личина». В. Даль сүзлеге буенча «личина» сүзенең мәгънәсе – «накладная рожа, харя, маска... Ложный, притворный вид, лукавое притворство»
.

Бу аңлатма «личность» («шәхес») – кешенең җәмгыятьтә, якыннары (гаиләсе, дуслары) янында, хәтта үзе өчен нинди дә булса роль башкарганда, йөзенә киелә торган битлеге, дип күзалларга нигез бирә. Һәм еш кына әлеге маска кешенең чын йөзен ачучы сыйфатларын яшерә. Әлеге нигезләмә социаль рольләр башкаручы шәхес теориясе нигезенә ята.

Шулай итеп, әлеге теория буенча, кеше гаиләдә – бала ул (сын), мәктәптә – укучы, дуслар компаниясендә – лидер ролен уйный ала. Роль башкаларның билгеле бер өметләрен чагылдыра, теге яки бу рольне «башкаручы», үзен ничек тотарга тиешлеген билгеләп, эш-гамәлләрен формалаштыра.

Психологларның күбесе, шәхеснең үзе башкара торган рольләр суммасына гына кайтып кала алмавын һәм бу – кеше үзенең чын асылын яшерә торган битлек тә түгеллеген ассызыклап, әлеге теориягә каршы чыга. Шәхес билгеле бер социаль рольне аңлы рәвештә, аңа мөнәсәбәт белдереп, аны үзгәртеп кабул итә һәм башкара. Социаль рольләр шәхес формалашу формалары булып тора.

Психологиядә шәхес турында күп кенә теорияләр яшәп килә. Рус психологиясендә шәхес турында күзаллаулар шәхесне «социаль даирәгә яраклашу барышында үзгәртелгән психофизиологик һәм психологик үзенчәлекләргә ия индивид» буларак карарга ярамый дигән карашка нигезләнә. Аны кеше эшчәнлегенә кертелә торган объектив иҗтимагый мөнәсәбәтләр системасы хәрәкәте тудырган яңа сыйфат буларак карарга кирәк. Шул рәвешле, шәхес тышкы тәэсирләрнең турыдан-туры катламлануы нәтиҗәсе булып аңлашылмый башлый; ул кешенең үз тормышын раслау аша алга чыга. Шәхес аны көндәлек эшләрдә һәм аралашуларда, һәм үзенең бер өлешен биргән кешеләрдә раслый
. 

2.3. Шәхси үзаң, «Мин-концепция»

Кешенең үзе өчен, субъектив рәвештә, шәхес – ул «Мин». Без уйлыйбыз, үзебез турында уйланабыз, гамәлләребезгә бәя бирәбез. Үзеңә, үз ихтыяҗларыңа, мотивларыңа, үз сыйфатларыңа төшенү процессы үзаң дип атала.

Шәхси үзаң бик иртә формалаша башлый. Ул эш-гамәлләрен үзенә юнәлткән чакта, сабый балада барлыкка килгән элементар сиземләүләргә нигезләнә. Үз вакытында И.М. Сеченов шул рәвешле туган үзаңның беренче формасы буларак «бөтен үзсиземләү»не аерып чыгара.

Үзаң үстерелә. Бала үзен көзгедә яки фотосурәтләрдә таный башлаган вакытта (бу төрле балаларда төрле вакытта, ләкин гадәттә, 2,5 яшьтә була) үзе турында «Мин» дип, әйтә башлый. Акрынлап, ул үзен әйләнә-тирәсендә һәм үзе белән булган вакыйгаларның сәбәбе буларак аңлауга ирешә. Үзен эш-гамәлләренең субъекты итеп аңлый. Үз ихтыяҗларына, теләкләренә төшенә башлый. Ул үзен эш-гамәлләре аша күрсәтергә омтыла («Мин үзем!»). Бу өч яшьтәгеләр кризисына бәйле рәвештә карала. Рольле уеннар  үзаң үсешенә әһәмиятле йогынты ясый. Бу вакытта бала уенда башкара торган рольдән үзен аера башлый. 6-7 яшьтә аңда тагын бер җитди үзгәреш ясала: бала үзенә читтән кебек карый һәм әйләнә-тирәсендәге кешеләргә ничек күренүен күз алдына китерә башлый. Ул моның өчен ояла һәм шуңа күрә «кылана». Юкка гына бу чор «эчкерсезлек кризисы» («кризис непосредственности») дип аталмый.

Үзаң үсешендә җитди алга китеш яшүсмер һәм яшьлек чорларында ясала. Кеше үзе турында максатчан рәвештә уйлый, үз алдына «Мин кем? Мин нинди? Миңа нишләргә? Миңа нинди булырга? Минем тормышымның мәгънәсе нәрсәдә? Мин үземне хөрмәт итә аламмы һәм ни өчен?» дигән сораулар куя, ягъни үзе турында шәхес буларак уйлый башлый. Яшүсмер һәм яшьлек чорын юкка гына шәхеснең икенче тууы, «Мин»ен ачу чоры дип атамыйлар. Чөнки үзебез турында уйлаганда, бик сирәк очракта гына битараф калабыз, һәрвакытта да үзебезгә карата билгеле бер мөнәсәбәт белдерәбез. Бу күзаллаулар үз-үзебезне тотышыбызда, башка кешеләр белән мөнәсәбәттә, киләчәктә үзебездән нәрсә көтүебездә тормышка ашырыла. Алар тотрыклы шәхси берәмлек булган «Мин-концепция»нең нигезен тәшкил итә.

«Мин-концепция» кешенең үзе һәм үзен ничек бәяләве турындагы барлык белемнәрне берләштерә. Ул, кешенең үзенә карата кичерешләрендә бирелгән аңланмый торган установкаларны чагылдырып, аңлана торган гына түгел, аңланмый торган  дәрәҗәдә дә яши.

«Мин-концепция»дә, гадәттә, өч төп компонент – когнитив, эмоциональ-бәяләү һәм тәртип белән бәйле компонент аерып чыгарыла.  

1. «Мин-концепция»нең когнитив компоненты – «Мин образы» – кешенең үзе турында күзаллаулары эчтәлеген характерлый. «Мин образы»на кешенең сәләтләре, әйләнә-тирәдәгеләр белән мөнәсәбәтләре, тышкы кыяфәте, социаль рольләре, кызыксынулары, шәхеснең сыйфатлары һ.б. турында күзаллаулары керә ала. Бу исемлекне чиксез дәвам итәргә мөмкин, чөнки «Мин образы»на кеше өчен әһәмиятле бар әйбер дә: бер яктан башка кешеләр белән уртаклыкны тою, алар белән берләшү, икенче яктан – үзеңне алардан аеру, аерым бер кабатланмас шәхес итеп аңлау кертелә ала. Шуңа күрә «Мин-концепция»нең эчтәлеген ике өлеш характерлый: (1) индивидның башка кешеләр белән кушылуын тәэмин итә торган «куша торган» һәм (2) аны башкалар белән чагыштырганда аерып чыгаруга ярдәм итә торган һәм үзеңнең кабатланмас уникальлек хисе өчен нигез тудыручы дифференсацияли торган элементы.

Мәсәлән, бер кешегә үзен күп әйберләр турында кызыксына торган, тормышның төрле яклары турында күбрәк белергә теләгән кеше буларак күз алдына китерү мөһим. Аның «Мин образын»да төп урынны үз эрудициясе турындагы, танып белү кызыксынулары, аларның төрлелеге, тирәнлеге һ.б. хакындагы күзаллаулар алып торачак. Икенче кеше өчен иң әһәмиятлесе – әти булу. Бу очракта Мин образында үзәк урынны аталык белән бәйле сыйфатлар алачак. Моны кешенең үзе турындагы күзаллаулары әлеге характеристикалар белән чикләнә дип аңларга кирәкми. Ләкин алар «Мин образы» өчен артык әһәмиятле түгел, икенчел дәрәҗәдәге характеристикалар буларак кына кертеләләр.

2. Икенче компонент  – үзенә карата эмоциональ-бәяләү мөнәсәбәте – кешенең, гомумән, үзенә яки үз шәхесе, эшчәнлеге һ.б. аерым якларына карата мөнәсәбәтен чагылдыра һәм үз-үзенә хөрмәт хисендә, үзбәя һәм омтылышлар дәрәҗәсендә чагылыш таба.

Эмоциональ-бәяләү компонентының нигезен үзхөрмәт, ягъни үзабруй хисе, үзкыйммәт тәшкил итә. Үзхөрмәт – үз көчләреңә, мөмкинлекләреңә ышану дигән сүз. Ул нинди дә булса конкрет өлкә белән бәйләнмәгән һәм бәяне генә түгел, ә кешенең үзенә гомуми мөнәсәбәтен дә чагылдыра. Үзхөрмәт – үзеңне кабул итү, үзеңә мәхәббәт хисе.

Үзбәя төшенчәсендә, исеменнән үк күренгәнчә, беренче планга нәкъ менә бәяләү компоненты чыга. Үзбәя – шәхеснең үзен тулаем (гомуми үзбәя) һәм үз шәхесенең аерым якларын, эшчәнлеген, башка кешеләр белән мөнәсәбәтләрен (хосусый, яки парципаль үзбәя) бәяләү. Үзбәя тотрыклы, ягъни төрле ситуацияләрдә шактый озак вакытка саклана торган һәм тотрыксыз  була ала.

Үсеш алу өчен үзбәянең тотрыклылыгы һәм тотрыксызлыгының аңлы ярашуы бик мөһим. Мәсәлән, ситуациянең үзгәргән шартларында тотрыклы үзбәя саклануы эшчәнлекнең нормаль рәвештә тормышка ашуына һәм анда үз-үзеңне күрсәтүгә комачаулый. Үзбәянең нык тотрыксызлыгы, кешенең үзе турында бик югары фикердә булуыннан алып, бик түбән бәяләүгә кадәр хәрәкәтләр, үзенчәлекле «тирбәнешләр» булдыра. 

Үзбәя омтылышлар дәрәҗәсе, ягъни кешенең үзе ирешкән нинди казанышларын – уңышсызлык, кайсыларын уңыш буларак кабул итүен билгеләүче максатларының катлаулылыгы дәрәҗәсе белән тыгыз бәйләнгән. Омтылышлар дәрәҗәсе кеше сакларга тырышкан үзбәягә нигезләнә.

Шәхеснең нормаль үсеше өчен, омтылышлар дәрәҗәсенең үсү мөмкинлеген тудырып, аның үзбәядән бераз югарырак, алдарак булуына ирешү бик мөһим. Шуңа күрә үзбәя белән тулысынча омтылышлар дәрәҗәсе шәхси үсеш өчен отышлы түгел. Кеше өчен әһәмиятле өлкәләрдәге омтылышларның түбән яки уртача дәрәҗәсе дә отышсыз. Омтылышлар дәрәҗәсе турында тулырак итеп «Эшчәнлек» темасында сөйләнелә.

Конкрет эшчәнлектә үзбәя һәм омтылышлар дәрәҗәсе шактый төгәл билгеләнгән була ала. Шуңа күрә, конкрет эшчәнлеккә карата, үзбәянең һәм омтылышларның югары, урта һәм түбән дәрәҗәләре турында сөйләп була. 

Бу очракларда үзбәянең адекватлыгы турында да сүз йөртергә мөмкин. Үзбәя, нинди дә булса эшчәнлектә кешенең реаль уңышлылыгына туры килгәндә, адекват була. Үзбәя, кешенең уңышлылыгына туры килмәгән очракларда, адекват булмый. Адекват булмаган үзбәя артык югары (кеше үзенең актуаль мөмкинлекләрен шактый арттыра) һәм түбән (аларны түбәнәйтә) була ала. Адекват булмаган югары һәм адекват булмаган түбән үзбәя – гомуми үсешкә дә, нинди дә булса эшчәнлектәге уңышлылыкка да бик зур тоткарлык ясый.

Кешенең үзбәясе югары булса, һәм ул үз алдына югары, реаль мөмкинлекләргә туры килми торган максатлар куйса, ул котылгысыз рәвештә уңышсызлыкка дучар була. Мондый кичерешләр бик әрнүле, һәм, аларны булдырмас өчен, кеше, үзбәясен һәм омтылышларын түбәнәйтеп, аны я төзәтергә, я, моның очраклы рәвештә килеп чыгуын, кешеләр гаделсезлеге нәтиҗәсе түгеллеген үзенә исбат итеп, уңышсызлыкның әһәмиятен киметергә тиеш була; аеруча катлаулы очракларда кеше үзенең уңышсызлыгын күрмәскә, сизмәскә, аңа әһәмият бирмәскә мөмкин. Моны кеше еш кына уйламыйча эшли, биредә саклану  кебек психологик механизм тәэсире чагылыш таба. Аларга без алдагы параграфта аерым тукталып үтәрбез.

Түбән үзбәяле кеше үз алдына ирешергә артык җиңел булган максатлар куя һәм шуның белән үзүсешенә комачаулый.

Югары һәм түбән үзбәя турында сөйләгәндә, аларның – нәтиҗәләре төгәл билгеләнгән һәм нинди дә булса үрнәк, эталон белән яраклаштырылган билгеле бер эшчәнлеккә мөнәсәбәтле булуын истә тотарга кирәк. Гомуми үзбәягә карата бу билгеләмәләрне зур саклык белән куллану сорала, чөнки мондый үзбәянең «дөреслек» критерийлары, гадәттә, ачыкланмаган була.

Үзхөрмәтнең, гомуми үзбәянең югары дәрәҗәсе кеше тормышы, шәхеснең үсеш алуы өчен оптималь булып тора. Бу һич тә үз-үзеңә гашыйк булу, тәнкыйть итә белмәү, үзеңне артык нык ярату түгел.

Югары дәрәҗәдәге үзхөрмәткә ия булган кеше – үзабруй хисенә ия, үзенә ышанган, үзен башкалар исәбенә түгел, ә үз мөмкинлекләре, үз көчләрен тормышка ашыру исәбенә танытучы һәм раслаучы кеше ул.  

Киресенчә, үзхөрмәтнең түбән дәрәҗәсе, үзеңне яратмау, кагыйдә буларак, кешенең үзен кимчелекле итеп хис итүе, үз-үзен яратуының авыру дәрәҗәсенә җитүе, үзен әйләнә-тирәдәгеләр исәбенә расларга омтылуы белән характерлана. Үзхөрмәте түбән дәрәҗәле кешеләр әйләнә-тирәдәгеләрнең хәтта хәтер калдырмый торган шаяруларына һәм, аеруча, алар тарафынан әйтелгән кискен тәнкыйтькә үпкәли торган булалар. Мондый кешеләрнең вак-төяккә хәтерләре кала, алар башкаларны узып китәргә тырышалар. Алар башка кешеләрнең үзләрен булдыксыз дип уйлауларыннан куркалар.

Үзхөрмәт, үзбәянең түбән дәрәҗәдә булуының бер чагылышы –кимчелекле булу комплексы. Әлеге күренешне танылган психоаналитик А. Адлер (1870-1937) ача. Кимчелекле булу комплексы кешенең үз булдыксызлыгына нык ышанган, тормыш мәсьәләләрен хәл итәргә сәләтсез булуында чагылыш таба.   

Үз-үзенә хөрмәте түбән дәрәҗәдәге кешеләр бик авыр аралаша. Сәер яңгыраса да, нәкъ менә алар (ә югары дәрәҗәдә үзенә хөрмәт сыйфатына ия кешеләр түгел) еш кына үзе турында югары фикердәге масайган кеше булып күренәләр.

Ләкин чынлыкта исә мондый кешеләр әйләнә-тирәдәгеләрнең яклавына, ә кайбер катлаулы очракларда – махсус психологик һәм психотерапия ярдәменә мохтаҗ.

3. «Мин-концепциянең» өченче компоненты – үз-үзеңне тоту компоненты. Ул үзрегуляция мөмкинлеген, кешенең мөстәкыйль карарлар кабул итү, үз тәртибе белән идарә итү, аны контрольдә тоту, үз гамәлләре өчен җавап бирү сәләтен билгели.  

Анда кешенең тормыш һәм ул үзе куя торган бурычларны үти, авырлыкларны җиңә алуы, үз максатларына ирешергә сәләтле булуы турындагы күзаллаулары һәм кичерешләре чагылыш таба. Бу аның үзендә ышанганлыгында яки ышанмаган булуында чагылыш таба.

«Мин-концепциянең» мөһим үлчәме булып тәртиптә эчке һәм тышкы контрольгә ориентлашу тора. Тышкы контрольгә ориентлашкан вакытта, кешенең үзбәясе, нигездә, аңа башка кешеләрнең мөнәсәбәте белән билгеләнә, ә тормышындагы вакыйгаларны ул язмыш, тәкъдир, башка кешеләрнең йогынтысы дип аңлата. Эчке контрольгә ориентлашкан шәхес, башлыча, үзбәягә нигезләнә һәм тормышта бар әйбер дә бары тик аңа гына бәйле дип саный. Бу типларның һәрберсенең ахыр чагылышы продуктив булып саналмый. Эшчәнлекне уңышлы тормышка ашыру һәм үстерү өчен аларның аңлы балансы кирәк. Әлеге типларның һәрберсенең эчке халәтен Америка психологы Э.Шостром түбәндәгечә сурәтли:

«Тышкы контрольгә тулысынча ориентлашкан шәхес: «Кешеләр нәрсә уйлар? Әйтче, син миңа нәрсә эшләргә кирәк дип уйлыйсың?», «Дөрес эшләр өчен нәрсә эшләргә кирәк?» дигән сораулар куя.

Эчке контрольгә тулысынча ориентлашкан шәхес: «Нинди генә карарга килсәм дә, ул минемүземнеке булырга тиеш», «Мин теләгән әйбер – мин эшләгән әйбер», – дип уйлый.

Үз-үзен актуальләштерүче шәхес (Э. Шостром буенча шәхеснең иң оптималь тибы): «Мин үземне – яраткан кешеләр һәм шуңа күрә минем карарларымны кабул иткән кешеләр белән чагыштырам (тиңләштереп карыйм)», «Мин проблемалар һәм нәтиҗәләр буенча мөмкин булган кадәр мәгълүмат җыям, шуннан соң үземнең карарны иң тирән хисләремә ышанып тапшырам», «Мин башка кешеләрнең басымыннан азат, ләкин мине аларның нәрсә турында уйлаганы кызыксындыра»
.

«Мин-концепция»нең тәртип аспекты үзүсеш, мөмкинлеген дә тәэмин итә. Бу турыда күренекле рус актеры һәм театр теоретигы Михаил Чехов болай дип яза: «... мине бер фикер, бер тою биләп ала башлады. Бу – үзеңдә иҗат мөмкинлеген тою. Үзеңнең шәхесең кысаларындагы иҗат... Тәҗрибә буенча, мин иҗатның бер төре – миннән тыш иҗат турында гына белә идем. Мин иҗат кеше ихтыярына бирешми, һәм аның юнәлеше табигый бирешүчәнлеккә бәйле, дип уйладым. Ләкин үзиҗат турындагы фикер белән бергә, миндә иҗади энергияне үз эчеңә, үзеңә күчерү өчен, аны үзләштерүгә билгеле бер ихтыяри омтылыш кебек ихтыяри импульс туды...»
.

Кешенең үзенә карата мөнәсәбәте буенча аңлана һәм аңланмый торган установкалар системасы буларак «Мин-концепция» реаль Минне (хәзерге вакытта мин кем булам); идеаль Минне (мин нинди булырга телим яки тиеш); көзгеле (социаль) Минне (мине башкалар ничек күрә) чагылдыра.  Шулай ук «динамик Мин» (үземнең күзаллауларым буенча мин ничек үзгәрәм, үсәм, нинди булырга омтылам), «күзаллаулы Мин», «Мин-битлек», «фантастик Мин» һ.б. аерылып чыга.

Шәхес өчен «идеаль» һәм «реаль» Мин арасындагы аерманың зурлыгы бик мөһим. Оптималь рәвештә, идеаль-Мин реаль-Мингә туры килергә тиеш, бу – идеаль Миннең кая һәм никадәр алга таба китүен күрсәтү өчен кирәк. Бу очракта ул үзүсешнең бик мөһим чыганагы булып хезмәт итә. Идеаль-Мин реаль-Миннән шактый аерылган очракта, кеше үз идеаль-Миненә ирешә алмавына төшенә. Бу – шәхестәге конфликтларның һәм тискәре кичерешләрнең чыганагы була ала.

«Мин-концепция» кешенең тормыш тәҗрибәсе, аның эшчәнлеге, аңа башка кешеләрнең мөнәсәбәте йогынтысында формалаша. Мөнәсәбәтләр якынрак, эмоциональ бәйләнешләр белән билгеләнгән булган саен, шәхескә алар шулкадәр күбрәк тәэсир итә.  

Иң элек ул бала турында күзаллау, яраткан кешеләренең аңа карата мөнәсәбәтләре, беренче чиратта, әти-әнисенең тәэсире астында төзелә. Кагыйдә буларак, ата-ана баланы ниндидер уңышлары, талантлары өчен түгел, ә болай гына, балалары булган өчен яраталар. Алга таба аңа тормыш тәҗрибәсе, шартлар, эшчәнлектәге уңыш һәм уңышсызлыклар, башка кешеләрнең мөнәсәбәте зур йогынты ясый башлый. «Мин-концепция», балачакта ук кеше тормышының барлык якларына һәм шуның аша аның үзүсешенә тәэсир итеп, аның үсешендә актив роль уйный башлый.

Шулай итеп, яшәү дәвамында кешенең «Мин-концепция»се үзгәрә, байый, ләкин гадиләшергә дә мөмкин, шәхеснең үзенә карата мөнәсәбәте, аның үзрегуляция мөмкинлекләре үзгәрә. Шәхси (хосусый) үзбәяләрдән аермалы буларак, «Мин-концепция» шәхеснең эчке килештерүе, аның бөтенлеген, тәртибе эзлеклелеген, вакыт эчендәге дәвамчанлыкны (Мин-үткән – Мин-хәзерге – Мин-киләчәк) тәэмин итә. Кеше өчен үзе турындагы күзаллауларның тотрыклы система хасил итүе, үзенә тотрыклы мөнәсәбәт булуы мөһим. Нәкъ менә шул очракта гына үз алдыңа билгеле бер максатлар кую, башка кешеләр арасында үз урыныңны күрү, киләчәккә планнар төзү мөмкинлеге туа, ләкин аның өчен кешенең үзенә карата мөнәсәбәтне, үзе турында күзаллауны оператив рәвештә үзгәртә белүе дә бик мөһим. Шуңа күрә «Мин-концепция» – бер үк вакытта шактый тотрыклы һәм тиз үзгәрүчән берәмлек.

2.4. Шәхеснең психологик саклану механизмнары

Яшәү дәверендә кеше үзгәрә. Ул үзенең карашларын, күзаллауларын, кыйммәтләрне, «Мин-концепция»не үзгәртә. Кайвакыт бу хәл кешегә сизелмичә, табигый рәвештә үтә, кайвакыт үз өстендә җитди эш таләп итә. Мондый үзгәрешләр, гадәттә, үзанализ вакытында аңлана яки аңлана ала. 

Кешене билгеле бер вакыйга җәрәхәтләгәннән соң, аның бу тәҗрибәне, борчый торган яңа мәгълүматны инкарь итүе яки аны азрак җәрәхәтли торган яисә бөтенләй җәрәхәтләми торган итеп яңадан эшкәртү очраклары да булгалый. Аңлауга бирелми торган бу күренеш регулятор психологик механизмнар исәбенә тормышка ашырыла. Мондый механизмнар аңлы рәвештә түгел, кешенең ихтыярыннан башка тәэсир итә. Үзеңдә шундый механизмнарның булуын күрү аларны таныр өчен, гадәттә, дәвамлы тирәнтен психологик эш таләп ителә.

Мондый механизмнар психиканы «саклый», аны авыр көчәнешләрдән «яклый». Шуңа күрә аларны психологик саклану механизмнары дип атыйлар. Бу механизмнарны беренче тапкыр З. Фрейд ача.

Саклану механизмнарының күбесе тасвирланган һәм өйрәнелгән. Аларның кайберләрен генә күрсәтик. Иң беренче булып, кысрыклап чыгару механизмы ачылган. Бу очракта кеше өчен яраксыз кичерешләр, җәрәхәтли торган хәлләр, мәгълүматлар аңнан юкка чыгарылган төсле була. Кысрыклап чыгару оныту нигезендә ята.

Бу күренешне тасвирлап, З. Фрейд Ч. Дарвинның кызыклы күзәтүен китерә. «Күп еллар дәвамында мин алтын кагыйдәне үтәдем: тикшеренүләремнең төп нәтиҗәләренә каршы килгән факт, күзәтү яки идея белән очрашканда, шунда ук аны язып куя торган булдым; тәҗрибәгә нигезләнеп, аларның уңай фактлар һәм идеяләргә караганда, хәтердән тизрәк чыгуына игътибар иттем», – дип яза Ч. Дарвин үзенең автобиографиясендә.

Киң таралган саклану механизмнарының тагын берсе – проекция. Бу очракта кешедәге яки нинди дә була сәбәпләр аркасында аңа яраклы сыйфатлар, ниятләр, хисләр башка кешенеке итеп күрсәтелә. Мәсәлән, кемнедер яратып бетермичә яки кемгә дә булса начарлык теләп, кеше, проекция механизмы ярдәмендә, нәкъ менә шул кешенең дә аңа каршы начарлык теләвенә чын күңелдән  ышана башлый.

Башка очракларда, саклану өчен, теге яки бу сыйфатлар яки кичерешләр капма-каршылары белән алмаштырыла. Мәсәлән, саран кеше үзен бик тә юмарт, ә үзенә нык ышанган һәм хәтта әрсез кеше үзен кыюсыз һәм яклаучысыз дип саный. Мәсәлән, тикшеренүләрнең берсендә кешенең үзе турындагы фикере аны яхшы белгән башка кешеләрнең фикере белән чагыштырыла. Нәтиҗәдә, еш кына кешеләр әйләнә-тирәдәгеләр ачыктан-ачык күрсәтеп торган җитешсезлекләрен күрми икәнлегеге ачыклана. Моннан тыш, күбесе әйләнә-тирәдәгеләрнең аларда күргән сыйфатларның капма-каршысына ия булуын билгели. Мәсәлән, барысы тарафыннан да икейөзле дип саналган кеше үзен эчкерсез һәм ачык итеп тасвирлый. Үз-үзенә нык ышанганлык, үзеннән канәгатьлек һәм хакимлеккә омтылу артында еш кына көчле ышанмау кебек хисе яшеренә. Бу очракта кеше үзен бик ышанычлы итеп тота ала, ләкин ул сәләтләре тикшерелергә мөмкин булган ситуацияләрдән качарга тырышачак. Бу механизм реактив берәмлек исемен ала.

Шактый киң таралган механизмнарның берсе – рациональләштерү механизмы. Бу очракта яраклы булмаган фикерләргә һәм хисләргә логик яктан ышандырырлык аңлатмалар бирелә. Ешрак «яшел виноград» исемле («Төлке һәм виноград» мәсәле буенча) рациональләштерү типлары очрый, ягъни ирешү мөмкин булмаган, ләкин бик нык теләгән предмет, күренешнең кыйммәте кимүе. «Баллы лимон» – инде булганның кыйммәтен чамадан тыш арттыру, акланмаганны арттыру (күпертү). Бу очракта ирешелә алмаганның әһәмияте кими.

Тагын бер саклану механизмы – алмаштыру. Бу очракта нинди дә булса объектка юнәлдерелгән гамәл аның тарафыннан кузгатылмаган һәм аңа атап куелмаган, ә бәлки башкача ирешелә алмый торган объект белән тудырылган була. Алмаштыруның ачык мисалы Х. Бидструп каррикатурасында сурәтләнгән: җитәкче үзенең хезмәткәренә кычкыра, анысы – хатынына, хатыны – балаларына, бала – мәчегә. Алмашыну башкача да чагылыш табарга мөмкин. Мәсәлән, үзен эшлекле даирәдә күрсәтә алмаган кеше, күп вакытын хоббиенә багышлый башлый.

Теге яки бу саклану механизмнары кешене психикасын җәрәхәтли торган кичерешләрдән сакласа да, бу, бик кыйммәткә төшеп, чынбарлыкны һәм аңа мөнәсәбәтне адекват аңлауның бозылуы бәрабәренә бирелә. Психологик саклану механизмнары бу саклануны күп очракта кешенең үз тормыш тәҗрибәсен тулы килеш алу һәм аңлауга комачаулык итеп, җитешсез ысуллар аркылы тормышка ашыра.

Моның нәрсәгә китерүен без Америка психологы һәм психотерапевты Р. Кэмпбелл китабыннан алынган мисал аша күрсәтә алабыз: «Без, гашыйк булган вакытта, бергә яшәүнең беренче атналарында яки айларында үзебезнең ярату предметыбызны идеаллаштырабыз һәм яраткан кешебезгә карата күңелгә ятышсыз хисләрне бөтенләй кичермибез. Шуңа күрә тормыш иптәшебездә ошамаска мөмкин булган якларны инкарь итәбез, әһәмият бирмибез. Ул вакытта без аның бары тик яхшы сыйфатларын гына күрәбез. Гәүдәсенең камил булмавына, күп сөйләшергә яратуына яки аз сүзлелегенә, тазалыкка тартымлыгына, үпкәчел, караңгы чырайлы булуына, спортка, музыкага, рәсем ясауга, тегүгә яки ашарга пешерүгә сәләтсезлегенә без игътибар итмәскә мөмкин.  

Тормыш иптәшегезнең күңелгә ятмаган якларын «качыру» башта бик яхшы бара. Ләкин бергә яшәү дәверендә, көн арты көн, ай арты ай, безнең тормыш иптәшебез яңа – күңелгә ятышлы һәм ятышсыз яклары белән ачыла бара. Кайберләре бөтенләй күңел кайтаргыч була. Шулай да, үзебездә күңелгә ятышсыз тәэсирләрне бастырганга, яраткан кешебезне идеалга якын итеп күрүебезне дәвам итә алабыз, һәм бар әйбер дә яхшы булып тоела.

Әмма бер проблема туа. Үз хисләребезне мәңге тыя алмыйбыз бит. Бервакыт, критик ноктага җитеп, тискәре эмоцияләрне тыя алмый башлыйбыз. Үзебез дә сизмәстән, тормыш иптәшебезгә карата каршылыклы хисләр кичерә торган көннәр (айлар, еллар) җитә. Яңадан  җитлекмәгәнлек (каршылыкларны җиңүгә сәләтсез булу) аркасында без сальто-мортале эшлибез: яхшы хисләрне тыябыз һәм игътибарны начар хисләргә юнәлтәбез. Хәзер инде без тормыш иптәшебезне капма-каршы яктан, бөтенләй начар дип санап, күңелгә ятышсыз яки ягымлылыгын тәмам югалткан итеп күрәбез»
.

Мондый тискәре мәгънәгә ия булмаган бердәнбер саклану механизмы – сублимация. Сублимация дип, кеше өчен яраксыз ихтыяҗларда, мотивларда булган кузгатучы энергия аша, аларны башка юнәлешкә кертеп җибәрү,  аның өчен кирәкмәгән һәм социаль яктан мөмкин булган эшчәнлек формаларына фән, сәнгать, мәдәниятне юнәлтү процессы атала. Бу энергия кешегә иҗат итү өчен көч бирә.

Кешегә күңелгә ятышсыз фактларны, җәрәхәтли торган мәгълүматны кире кагу мөмкинлеген биргән тагын бер механизм бар. Бу механизм​ – каршылык күрсәтү – субъектив яктан үзеңне үзгәртүгә яки ниндидер күңелгә ятышсыз вакыйгаларны, начар кичерешләрне аңлауга комачаулык итә торган эчке барьер буларак кичерелә. Каршылык күрсәтү ситуациядән чыгарга омтылуда (мәсәлән, бүлмәдән чыгып китәргә яки мөһим очрашуга килмәскә), сөйләшүнең темасын үзгәртергә теләүдә, үзеңнең хаклы булуыңны бик ярсып яклауда чагылыш таба. Ул шулай ук «фикерләр тоткарлануында», кинәт арыганлык хисендә, кинәт йөткерүдә, көлүдә, һәм шулай ук күп кенә башка нәрсәдә чагылыш таба. Кеше омтылышларының, теләкләренең турыдан-туры чагылыш тапмавы мөһим. Һәм бу аның кылануы гына түгел. Каршы тору кеше тарафыннан аңланмаган килеш башкарыла. Башка психологик саклану  механизмнарыннан аермасы – аңлана алуында һәм кешенең аны танып, җиңү мөмкинлегендә.

Галимнәр саклану механизмнарын булдыру, «кушылу»ның нәрсәгә бәйле булуын төрлечә аңлаталар. Инде алда әйтелгәнчә, З. Фрейд бу хәл, иң элек, сексуаль һәм агрессив импульслар белән тудырыла дип саный. Хәзерге психологиядә кешенең үзе турында, дөньядагы урыны турында күзаллауларына – «Мин»гә янаучы вакыйгалар һәм күренешләр кешене җәрәхәтләүче күренешләр булып карала.

Шәхеснең бөтенлеген, тотрыклылыгын, аның вакыт эчендә дәвамчанлыгын саклау – шәхси үсешнең бик мөһим һәм төп аспекты. Һәм ул, әлбәттә, саклану механизмының эшләве белән генә тәэмин ителми, ә шәхеснең барлык якларын колачлап ала. «Шәхеснең даимилеген, – дип яза А.Н. Леонтьев, –кешенең тормыш үзе кебек үзгәрүчән бу югары берлеген, шуның белән бергә үз даимилеген саклаучы...» кирәк. «Чөнки кешенең тормыш хәлен үзгәртеп туплый торган тәҗрибәсенә, вакыйгаларга, ниһаять, аның белән була торган физик үзгәрешләргә бәйле булмыйча, ул башка кешеләр күз алдында шәхес (курсив авторныкы) буларак кала, һәм үзе өчен дә шәхес булып әйбер булып кала»
.

Сораулар һәм биремнәр

1. Тәкъдим ителгән кеше сыйфатларының кайсысы аны индивид буларак характерлый?  Шәхес буларак? Индивидуальлек буларак? Үз җавабыгызны аңлатыгыз.

Пөхтәлек, салмаклык, аралашучанлык, яхшы моторик координация, ихтыяр көче, зирәклек, хыялга бирелү, сыйфатларның ачык чагылышы, ялкаулык, үз-үзен артык ярату, тәвәккәллек, яраклашу мөмкинлекләре (адаптационные возможности), математик сәләтләр, темперамент, кирелек, ярсучанлык, тәэсирле мимика, әдәби сәләт, юнәлгәнлек, күрә карау, нерв системасының көче.

Характеристиканы теге яки бу предметка бәйле карау һәрвакытта да җиңелме? Сездә нәрсә иң зур авырлык тудырды? Сездә туган авырлыкларны нәрсә белән аңлатасыз?

2. Индивид сыйфатлары шәхес сыйфатларына әйләнә аламы? Индивидуальлек сыйфатларына? Булган очракта, нинди шартларда?

3. Танылган психолог һәм фәлсәфәче Э. Фромм язган:

«Үз «Мин»ем, башка кеше кебек үк, мәхәббәтемнең шундый ук объекты булырга тиеш. Үз тормышын, үсеш бәхетен, ирекне раслау мине ярату сәләтендә, ягъни кайгыртудан, хөрмәттән, җаваплылыктан һәм белемнән килеп чыга. Индивид нәтиҗәле мәхәббәт хисен кичерә алу хәлендә булса, ул үзен дә ярата; башкаларны гына яратса, гомумән, ярата белми»
.

Сез бу фикер белән килешәсезме? Аны шәхеснең «Мин-концепция» күзлегеннән чыгып анализлагыз. 

4. Югары үзбәягә ия булган кешене һәрвакытта да масаючан дип атап буламы? Булмаса, нинди очракларда атап була?

5. А.И. Деникин истәлекләреннән алынган өзекне үзеңә карата мөнәсәбәтне формалаштыру күзлегеннән чыгып анализлагыз. 

«3 нче һәм 4 нче сыйныфларны көчкә-көчкә генә үттем, 5 нчедә исә бөтенләй утырып калдым: төп өч математик предметның һәрберсеннән еллык билге 2,5 балл (биш баллы система буенча) булды.

Ул җәйне мин авылда репетитор булып эшләп үткәрдем. Укучыларым белән эшем күп түгел иде, һәм мин бөтен буш вакытымны математика өйрәнүгә багышладым. Башта авыррак барды, ләкин тора-бара «математик» аң ачылды, һәм мин эшнең тәмен белә башладым: берәр авыр мәсьәләнең уңышлы чишелеше мине чын күңелдән шатландыра иде...

Укытучы Епифанов үзенең математикасына гашыйк иде... Сыйныфта ул һәрвакытта, аеруча математикага сәләтләре булган ике-өч укучыны аерып алып, алар белән аерым шөгыльләнә иде... Сыйныф аларга «пифагорлар» исеме бирде... Сыйныфта бирелгән мәсьәләне чишкәндә, «пифагорлар» аерым утырып, Епифанов аларга күпкә авыррак мәсьәлә тәкъдим итә иде...
Каникулдан соң сыйныфтагы беренче мәсьәлә – бөтенләй җиңел мәсьәлә... 10 минут эчендә эшлим дә бирәм.  «Пифагор» эскәмиясендә нәрсә сөйләшкәннәренә колак салам: «Математик журнал»ның соңгы номерында мәсьәлә тәкъдим ителгән... Ә чишелеше әлегә юк диелгән. Эшләп карыйсыгыз килмиме...».

«Пифагорлар» эшкә тотына, ләкин җиңеп чыга алмыйлар. Мин дә мәсьәлә белән кызыксынып киттем. Фикерли башладым. Чынлапмы? Мин дулкынланудан кызарып чыктым, калтыранган кулларым белән Епифановкага кәгазьне суздым.

·  Мин, чиштем бугай...
Епифанов укып чыкты, бер сүз дә әйтмичә, кафедрага үтте, журналны ачты һәм бөтен сыйныф күрерлек итеп бишле куйды...

Бер яктан караганда, бу артык мөһим булмаган эпизодка тормышымда әһәмияте зур булганга тукталдым. Икеле белән дүртле арасында өч ел дәвамында күчеп йөргәннән соң, әти-әнинең даими шелтәләүләреннән соң, өйдә һәм мәктәптә аңлатмалар бирергә мәҗбүр булулар һәм үземне яратуымны әйтеп, характерымда үземә карата ышаныч беткән, үземне түбәнсетү, ниндидер «икенче сортлылык» хисе барлыкка килгән иде.

Шул истәлекле көннән соң үземә карата хөрмәтем артты, үземә, үз көчләремә ышаныч туды, кечкенә тормышыбызның сикәлтәле юлларыннан ышанычлы итеп атладым»
.

6. Л.Н. Толстойның «Воскресение» романы героинясы Катюша Маслованың хатирәләре кайсы психологик механизм эшчәнлеге булып аңлатыла ала: «Бу хатирәләр аның хәзерге дөньяга карашы белән туры килми иде һәм шуңа күрә аның хәтереннән бөтенләй сызып ташланды яки аның хәтерендә сакланып калмаган, оясын каплагач, бал кортларының хезмәте ничек юкка чыкса, шулай бикләнгән, яшерелгән булалар... Маслова күбесен искә төшерә, ләкин Нехлюдовны гына хәтерләми. Үз балачагын һәм яшьлеген, бигрәк тә Нехлюдовны яратмавын беркайчан да искә алмый иде. Бу бик авыр иде. Әлеге хатирәләр аның күңелендә кагылмаган килеш яталар иде. Хәтта төштә дә ул Нехлюдовны беркайчан да күрми иде... Аңа, үзен үтермәс өчен, акылдан язмас өчен, бу турыда ныклап һәм мәңгегә онытырга кирәк иде»
.

7. Сез ничек уйлыйсыз: В. Берестовның шигырендә сүз нинди шәхси берәмлек турында бара?

Сине яраттылар бер сәбәпсезгә, 

Онык һәм ул булганга,

Сабый бала булганга, 

Аннан үскәнгә, 

Әти-әниеңә охшаганга.

Соңгы көнеңә кадәр бу ярату

Күренмәс бер таянычың булып калыр
. 

Тема 3

ШӘХЕСАРА МӨНӘСӘБӘТЛӘР ПСИХОЛОГИЯСЕ 

Төркемнәр һәм коллективлар турында төшенчә.
Кешеләрнең төркемнәрдә үзара мөнәсәбәтләре.
Массакүләм социаль-психологик күренешләр.
3.1. Төркемнәр һәм коллективлар турында төшенчә
Кешенең яшәү дәверендә башка кешеләр белән һәрдаим аралашып тора. Мондый бәйләнешләр нәтиҗәсендә аның кәефе, әйләнә-тирә чынбарлыкны кабул итүе шактый үзгәрә. Мәсәлән, без кинофильмны буш залда яки ялгыз гына өебездә карап утырабыз, ди. Безгә беркем дә комачауламый, ләкин яныбызда халык азрак булган саен, фильм начаррак кабул ителә. Башка тамашачыларның булуы безнең үз кичерешләребезне куәтли, көчәйтә, тирәнәйтә. Шулай ук безнең фильмны кабул итүебезгә яныбызда кем (безнең күңелебезгә ятышлы кешеяки тискәре эмоцияләр уятучы кешеме) утыруы да тәэсир итә.
Социаль психологларның күпчелеге җәмгыятьнең төп микроэлементы дип кечкенә төркемне саныйлар. Нәкъ менә монда һәр аерым кешенең эмоциональ халәтенә (кәефенә) бәйле булган социаль-психологик процесслар башкарыла. Нәрсә соң ул төркем?
Социаль психологиядә төркемнәрнең төрле типларын аерып чыгаралар, аларны төрле нигезләмәләр буенча төркемлиләр.

Шартлы һәм реаль төркемнәр. Шартлы төркем – номиналь (формаль) яшәүче кешеләр берлеге. Бу төркемгә керүче кешеләр таныш булу гына түгел, гомумән, бер-берсе турында бернәрсә дә белмәскә мөмкиннәр. Алар билгеле бер билге буенча төркемләнә. Мәсәлән, дөньяның яхшы футболистлар командасы, иң кызыклы күренекле ел журналистларының символик командасы һ.б.
Реаль төркем – асылда бу төркем, реаль мөнәсәбәтләр нигезендә берләшкән кешеләр берлеге. Берничә кешенең үзара аралашуы нәтиҗәсендә, төркемгә берләштерә торган үзара бәйләнешләр туа. Хәтта кешеләрнең кыска вакытлы аралашулары да алар арасында билгеле бер мөнәсәбәтләр барлыкка китерә. Мәсәлән, поезд купесындагы пассажирлар эмоциональ даирәне, кешеләрнең кәефен билгеләүче төркем була ала. Берәүләр өчен сәяхәт бик җиңел һәм рәхәт, башкалар өчен ялыктыргыч һәм эчпошыргыч тоелачак.
Һәр кеше кыска вакытлы берләшмәләргә генә түгел, ә шактый тотрыклы (даими) төркемнәргә дә керә: гаилә, спорт командасы, студентлар төркеме, бригадалар һ.б. Төркемнәр саны бик күп. Алар кешеләргә әһәмиятлелеге, яшәү дәвамлылыгы, барлыкка килү ысулы буенча аерылалар.
Билгеле бер эшчәнлекне башкару өчен кемдер тарафыннан оештырылган төркемнәр – формаль, ә махсус оештырылмаган төркемнәр формаль булмаган төркемнәр дип атала.

Формаль төркемнәр рәсми документлар нигезендә оештырыла. Мәсәлән, мәктәптә – сыйныф, вузда студентлар төркеме, бүлекнең, лабораториянең, эшчеләр бригадасының хезмәткәрләр штаты һ.б. Мондый төркем әгъзалары арасында документлар белән расланган эшлекле элемтәләр урнаштырыла. Алар бер-берсенә буйсынуны яки тигез хокуклылыкны, мәсьәләне хәл итүдә күбрәк яки азрак җаваплылыкны күздә тота. Гадәттә, эшлекле мөнәсәбәтләргә шәхси, инструкцияләр белән каралмаган мөнәсәбәтләр өстәлә. Төркем әгъзаларының психологик яктан якынлыгы – симпатияләр, хөрмәт, дуслык – эштә ярдәм итә, тискәре мөнәсәбәтләр – антипатия, хөрмәт итмәү, дошманлык, көнчелек – эшнең уңышына зарар китерә.
Формаль булмаган (рәсми булмаган) төркем симпатия, карашлар якынлыгы, ышанулар, зәвыкълар һ.б. нигезендә туа. Бу очракта рәсми документлар әһәмияткә ия түгел. Бу рәвешле иптәшләр, фикердәшләр төркемнәре төзелә. Төркем әгъзаларының симпатияләре һәм якын күрүләр юкка чыккач, төркем тарала.
Реаль тормышта һәрвакытта да төркемнең формаль яки формаль булмавын ачыклау, ягъни төп диагноз кую җиңел түгел.

Мәсәлән, гаилә. Егет белән кыз очрашалар, бер-берсенә гашыйк булалар. Очрашулар, сөйләшүләр китә, аларга бер-берсе белән рәхәт – күргәнебезчә, формаль булмаган кечкенә төркем барлыкка килә. Менә алар загска бара – һәм формаль булмаган төркем формаль структура белән тулыландырыла: бар пунктлары да мәҗбүри саналган өйләнешү һәм Гаилә кодексы бар. Яки, мәсәлән, зур мавыкканлык белән эшләүче энтузиастлар төркеме, аларның эшчәнлеге дуслык мөнәсәбәтләренә нигезләнә, шуннан соң алар проектка рәсми заявка бирәләр, проект раслана, хокуклар, һәрберсенең җаваплылыгы күрсәтелә, җитәкче билгеләнә һ.б. 
Бу кечкенә төркемдә 30-40 кеше була ала.
Референт төркем шәхеснең төркем нормаларына мөнәсәбәте ягыннан аерылып чыга. Бу – карашлары, нормалары үрнәк булып хезмәт иткән реаль яки хыялдагы төркем була. Һәр кешенең үз идеалларын, ышануларын формалаштыручы, үзе өчен фикере, бәясе кадерле референт төркеме була. 
Кеше кайсы төркемнең кыйммәтләрен таный, хуплый һәм яхшы дип саный, шул төркемгә керә ала. Бу вакытта ул әлеге нормаларны яклый, саклый. Кайвакыт кеше, бер төркемнең әгъзасы була торып, башка төркемнең кыйммәтләрен, карашларын идеал дип саный.
Һәрберебез берничә төркемгә керә, ләкин без бар төркемнәрне дә үзебезнеке дип санамыйбыз. Нәкъ менә референт төркемдә без нормалар, кыйммәтләр һәм үз-үзебезне тотышыбызның установкаларын алабыз.
Болай да була ала: кеше үзенеке дип, санамаган төркемдә яши һәм эшли. Ә үзе башка, еш кына аны беркайчан да кабул итмәячәк төркемгә тартыла.

Реаль төркемнең төзелеше. Һәр социаль берлекнең үз тарихы бар: туа, үсешнең билгеле бер этапларын үтә, иң югары дәрәҗәгә җитә һәм кайвакыт яшәвен туктата. Бу формаль һәм формаль булмаган төркемнәргә дә карый.
Төркем формалашуының башы – ассоциация – вакыт һәм урын билгеләре буенча кешеләрнең берләшүе. Мәсәлән, 1 нче сыйныф, I курс, туристлар төркеме һ.б. Монда әле уртак максат юк, эшлекле һәм шәхси элемтәләр урнаштырылмаган, ләкин акрынлап урнаштырылачак. Һәм шул вакытта ассоциация гомумән башка һәм катлаулырак төркем – төркем-кооперациягә (корпорациягә) – кешеләрнең ябык берләшмәсенә үсә. Монда инде максат берлеге һәм аңа ирешүдә эшчәнлек бердәмлеге бар. Ләкин әлеге максат һәм әлеге эшчәнлек бер-берсеннән аерылган, еш кына башка берлекләрнең, төркемнәрнең, тулаем җәмгыятьнең максатларына капма-каршы куела. Мондый төркемдә югары дәрәҗәдәге психологик аралашу да булмый. 

Коллектив кешеләрнең социаль берлек үсешенең югары формасы булып тора. Җәмгыять өчен файдалы булган эшчәнлек белән берләшкән төркем генә коллектив була ала, дигән А.С. Макаренкога ияреп, коллектив билгеләмәсендә һәрвакытта да максатларның әлеге төркем  кысаларыннан «чыгарылганлыгы» ассызыклана. Коллективта: а) кешеләр үзара уртак эшчәнлекнең уртак максатлары белән берләшә, ә) бу максатлар иҗтимагый яктан файдалы ниятләр белән билгеләнә, б) кешеләр җәмгыять өчен бик файдалы булган эшчәнлек бурычлары белән берләшә, в) кешеләрнең үзара мөнәсәбәтләре тотрыклы, үзара ярдәм характерында була, г) шәхесара мөнәсәбәтләр уртак эшчәнлек иҗтимагый яктан кыйммәтле һәм шәхси яктан әһәмиятле эчтәлеге аркылы эшләнә
.
Социаль психологиядә төркемнәрне төрле яктан якын килеп классификацияләүләр бар. Теге яки бу дәрәҗәдә шартлы буларак, алар барысы да төркемнәрнең төрләрен аларның эчке үсеш нәтиҗәсе итеп күзалларга, төркем-коллектив формалашу баскычларын билгеләргә тырышалар.
Һәркайсы коллектив кечкенә төркем тәшкил итә, ләкин һәр төркем дә коллектив була алмый. Коллектив булу өчен төркемгә «төркем ассоциация»дән (яки «диффузлы төркем»нән) алып төркем-коллективка кадәр җиңел булмаган үсеш юлын үтәргә кирәк, ә коллективны тәрбияләү исә әлеге процесс белән идарә итүне күздә тота.  
Төркем, коллектив шәхеснең үсеш алу процессында төп урынны алып тора. Кеше башка кешеләр җәмгыятендә генә шәхес була, ул үзенә охшаш башкалардан торган җәмгыятьтән башка яши алмый. Белгәнебезчә, кеше шәхес булып тумый, ә башка кешеләр белән аралашу аша формалаша. Л.Н. Толстой «Кеше җәмгыятьтән тыш була алмый», дип юкка гына язмаган.

Без һәрдаим кешеләр арасында булабыз: өйдә (бик якын, туган кешеләр) эштә, укуда, кунакта, төрле клубларда, түгәрәк һәм секцияләрдә (яхшы таныш яки аз таныш булган кешеләр) урамда, автобус һәм трамвайда, театр һәм кинода, музейда һәм кибеттә, ашханәдә һәм ресторанда, хастаханәдә һәм ял йортында, ателье һәм химчисткада, шугалакта һәм пляжда, поездда һәм самолетта (һәркайда һәм һәрвакыт бөтенләй таныш булмаган кешеләр). Әле Марк Аврелий  әйткән булган: «Теләсәң дә, син үзеңнең тормышыңны кешелектән аера алмыйсың. Син аның белән һәм аның эчендә яшисең. Без барыбыз да аяклар, куллар, күзләр кебек үк үзара бәйләнешләр өчен тудырылган». Башка кешеләр белән аралашу мөмкинлегеннән мәхрүм булу – ялгыз тоткынлык – барлык илләрдә дә иң катгый (үлем җәзасыннан соң) җәза булып санала. 

Психиатрия өлкәсендәге тикшеренүләр эмоциональ контактлардан, мәхрүм итү (аеруча балачакта) нинди тирән шәхси тайпылышларга китерүен күрсәтә. Бер тикшеренүдә билгеләнгән: «Өзелгән эмоциональ контактларны дүрт тапкырга кадәр кире яңартырга мөмкин, моннан соң бала андый контактларга омтылудан туктый, һәм гомумән, аларга битараф кала... үсә төшкәч, ул «миһербансыз», намуссыз булып чыга һәм башка кешеләр белән мөнәсәбәтләрне бары тик салкын, коры  исәп белән төзи»
.
Башка кешеләр белән эмоциональ контактларда кешедә үзабруй хисе, якланганлык хисе туа, кешеләргә карата хөрмәт, аларның теләкләрен, уйларын, хисләрен аңлау формалаша.

Коллектив һәм шәхеснең үзара мөнәсәбәтләре катлаулы була. Бер яктан, коллектив, һичшиксез, шәхескә йогынты ясый, ул аны формалаштыра гына түгел, үзгәртеп төзи, яңадан тәрбияли дә ала. Икенче яктан, шәхес коллективка тәэсир итә: һәр кеше коллективка үзенең акылын, эмоциональлеген, характерын, сәләтләрен кертә.

Коллектив коллектив өчен төзелми, аның мәгънәсе шәхеснең үз индивидуальлеген һәм иҗади потенциалын коллективның башка әгъзалары белән максатка ирешүгә юнәлдерелгән, шәхес өчен дә, коллектив өчен дә һәм, гомумән, җәмгыять өчен әһәмиятле булган бердәм эшчәнлектә тормышка ашыруда.
3.2. Кешеләрнең төркемнәрдә үзара мөнәсәбәтләре
Кеше төркемдә, коллективта ике яклы мөнәсәбәтләргә керә: эшлекле (рәсми) һәм шәхси (рәсми булмаган). Эшлекле һәм шәхси мөнәсәбәтләр шәхесара мөнәсәбәтләр системасын тәшкил итә. Кешеләр арасында эштә (укуда) үзара мөнәсәбәтләр ике төр кагыйдәгә буйсына: юридик (хокукый) нормаларга (формаль) һәм мораль (әхлакый) нормаларга (формаль булмаган).
Администраторлар (җитәкчеләр, түрәләр) – беренче кагыйдәләрне, хезмәткәрләр икенче кагыйдәләрне бәяләргә ияләнгән. Ә ничек булырга тиеш? Ике чиктәге бу позицияләрнең һәрберсенең дә кимчелеге бар. Теләсә кайсы эшне башкарганда бердәм кагыйдәләр дә, кешелекле мөнәсәбәтләр дә була. Кайвакыт формаль булмаган төркемнәр билгеле бер социаль явызлыкка ия: бердәм җаваплылык, урлау һәм гаеп эшләр максаты белән җинаятьчел килешү. Ләкин барлык формаль булмаган нормалардан, бәйләнешләрдән һәм төркемнәрдән шикләнергә ярамый. Бергә эшләгән кешеләр арасында рәсми булмаган контактлар табигый һәм котылгысыз. Формаль һәм формаль булмаган мөнәсәбәтләр үзара бик тыгыз үрелгән. Күп очракта җитәкченең моны ни дәрәҗәдә аңлый белүенә, теләсә кайсы хезмәт коллективындагы психологик климат бәйле була. Идарә итү культурасы дәрәҗәсе эшне рациональ оештыра белүне генә түгел, ә шәхесара аралашу культурасын да үз эченә ала. Кул астындагы кешеләр белән мөнәсәбәтләрдә үзенчәлек булмау – җитәкченең «психологик чукраклыгы». 
Шулай итеп, коллективтагы психологик климатны нәрсә билгели?

1. Шәхесара мөнәсәбәтләр тибы – демократизм (мәсьәләләрне тикшерү һәм хәл итүдә хезмәттәшлек) һәм авторитарлык (барлык мәсьәләләрне хәл итүдә җитәкче теләгенең хакимлек итүе) нисбәте. Мөнәсәбәтләр тибы коллективтагы (төркемдәге) мөнәсәбәтләр тибын да билгели: алар, шәхси яктан максималь тулыландырылганнан алып, мөмкин кадәр шәхси үзенчәлекләрен югалткан, формаль, бюрокоратик булганга кадәр. Җитәкчелекнең стилен тикшерү АКШнда Курт Левин мәктәбендә туа. Стиль – лидерның төркем белән үзара бәйләнешенең карарлар кабул итү һәм инструкцияләү белән бәйле ягы, дип билгеләнә. Җитәкченең төркем әгъзалары белән әлеге функцияләрне аеру дәрәҗәсе стильнең хәлиткеч һәм бердәнбер күрсәткече булып санала. К. Левин һәм аның хезмәткәрләре өч стильне билгелиләр: демократик, авторитар һәм нейтраль. Күп кенә авторлар, җитәкчелек итү стиленең бик күп төрләрен кертү исәбенә стильләрнең традицион схемасын киңәйтергә тырыша. Алар әлеге стильләрне төркем нәтиҗәлелеге характеристикалары белән чагыштыралар һәм җитәкченең, конкрет ситуациягә бәйле рәвештә, житәкчелек итүнең стиле  куллану зарурлыгын ассызыклыйлар.
2. Коллективтагы һәр әгъзаның шәхси бәйсезлек дәрәҗәсе, ягъни хезмәткәрнең эш итү һәм карарларны мөстәкыйль кабул итү мөмкинлеге булган даирә киңлеге.
3. Үзара ярдәмләшү һәм яхшы мөнәсәбәтләр.
4. Хезмәт, аеруча житештерү характерында булмаган сораулар туганда төрле карашларны һәм фикерләрне хөрмәт итү дәрәҗәсе.
5.  Хуплау (бүләкләү) һәм шелтәләүнең реаль кулланыла торган шкаласының гаделлеге һәм сыгылмалылыгы.
6. Үзебез керткән өлешне бәяләүнең гаделлеген аңлау, җитештерү мәсьәләләрен хәл итү вакытында фикеребезне исәпкә алуга ышану хезмәт эшчәнлегенә стимул бирә һәм уңай психологик климат тудыруга ярдәм итә. Административ санкцияләр антистимул булып тора.
7. Җитәкченең һәр кешенең индивидуаль сәләтләрен ачыклый, үстерә һәм куллана белүе, аның кызыксынучанлыгы. Кешеләргә ышана белү, вак-төяк буенча түгел, ә ахыргы нәтиҗәләр буенча контрольдә тоту, аларны артык борчымыйча һәм йөдәтмичә, «команда рухы»н тудыра белү.
Төркемнәрдә кешеләрнең үзара мөнәсәбәтләре күп очракта бер-берсен ничек кабул итүләренә бәйле.
Белгәнебезчә, кабул итү (восприятие) – чынбарлыкның пассив чагылышы түгел, ә актив иҗади процесс. Кабул итүченең шәхси үзенчәлекләре кабул итүгә бик зур тәэсир итә. Галимнәр башка кеше турында күзаллауларның психологик эффектлар дип аталган кайбер типик хаталарын билгелиләр. Әлеге психологик эффектлар, теге яки бу дәрәҗәдә, аралашу барышына тәэсир итә ала. Менә аларның кайберләре.
«Ореол (дан) эффекты» – башка кеше турында гомуми тәэсирнең (фикернең) аның шәхесенең хосусый сыйфатларын кабул итү һәм бәяләүгә тәэсире. Беренче тәэсирләр билгеле бер ореол (дан) – кешегә уңай яки тискәре установка барлыкка китерә. Алга таба бу кеше турындагы яңа информацияне беренче информациягә туры китерү бара: беренче информациягә каршы килгән әйбер аз әһәмиятле буларак чыгарыла бара яки бөтенләй игътибарга алынмый, аның белән килешкән әйбер исә берсүзсез ышанычлы дип кабул ителә һәм шуның аша беренче тәэсирне ныгыта. Икенче төрле әйткәндә, кеше турында беренче тәэсир уңай булса, аның уңай сыйфатлары яңадан бәяләнә, ә тискәре сыйфатлары киметелә яки теге яки бу рәвештә аклана. Һәм, киресенчә, кеше турында беренче тәэсир начар булган очракта, аның яхшы гамәлләренә игътибар бирелми яки файда өмет итеп эшләнгән гамәл буларак аңлашыла. Кеше установка тәэсире астында, ихтыяри яки ихтыярсыз рәвештә, мәгълүматны «үзгәртә». Мәсәлән, безнең күңелгә ятышлы булган кеше кайвакыт нәрсә дә булса уйлап чыгарырга яратса, без аны бай фантазияле дип әйтәбез, хәтере начарны, ул бераз таркау дип акларга тырышабыз. Моны начар кеше эшләсә, ул алдакчы, гел ялганлый, аңа ышанырга ярамый һ.б. дибез.
Укытучыда укучыга карата еш кына мондый установка булуы күренә: «яхшы» укучыга еш кына уртача җавап өчен «4» билгесе, ә «начар» укучыга бик яхшы һәм яхшы җавап өчен «3» билгесе куела. «Ореол эффекты» тәэсире астында, проблемалы укучыда укый башлау һәм үзен яхшы тоту теләге туганны күрми калырга, димәк, вакытында аңа ярдәм итә алмаска мөмкин. Балага исә үзенә моны тормышка ашыру авыррак, һәм укытучы, аңа карата мөнәсәбәтенең «хаклы булуын» тагын бер кат раслап, яңадан ниндидер гаеп эш эшләргә мөмкин. 

Кешеләргә карата мөнәсәбәтләрдә ялгыш фикерләрне һәм стереотипларны җиңеп чыгу җиңел түгел. «Кешенең кешене кабул итүе» китабының авторы А.А. Бодалев түбәндәге тәҗрибә үткәрә. Ике төркем кешеләргә бер ук фотосурәтне күрсәтәләр һәм анда төшерелгән кешене тасвирлап бирергә кушалар. Бер төркемгә алар күрәчәк портретта герой тасвирланганын әйтәләр, ә икенче төркемне җинаятьче сурәтен күрәчәкләре турында кисәтәләр. Сыналучыларның установка тәэсирендә булуы ачыклана. Алдында герой сурәте дип санаган кеше тарафыннан тасвирлап бирелгән портрет: «25-30 яшьләрдәге яшь кеше. Ихтыярлы, кыю, йөз чалымнары дөрес. Карашы бик тә тәэсирле. Чәчләре тузгыган, кырынмаган, якасы чишелгән. Күрәсең, ниндидер бәрелешнең герое, гәрчә ул хәрби формада булмаса да». Үзе каршында җинаятьче фотосурәте дип санаган сыналучы аны түбәндәгечә тасвирлый: «Бу җанвар нәрсәнедер аңларга тели, күзен алмыйча, акыллы караш белән карый. Ияге стандарт, күз аслары асылынган, авыр, карт гәүдәсе алга таба атылган».
«Бумеранг эффекты». Күңелгә ятышсыз булган яки ошамаган кешегә тапшырыла торган мәгълүмат кешенең фикерен үзгәртергә генә түгел, ә киресенчә, «ялгышлыкларын» тагын да ныгытырга мөмкин. Мәсәлән, үз итмәгән таныш кызын очратып, аннан яңа күлмәгенең үзенә бер дә килешмәгәне турында ишеткән кыз үзенең күлмәге, киресенчә, матур, ә танышы бары тик «ачуыннан», «көнләшүеннән» шулай дип әйтә дигән фикеренең дөреслегенә инана.
«Чик эффекты» (аңа алман галиме Эббингауз игътибар итә) – эзлекле рәвештә бирелә торган мәгълүматлар. Биредә кырый (чиктәге) звенолар  – беренче һәм соңгы мәгълүмат – яхшырак истә кала һәм урта булган мәгълүматтан әһәмиятлерәк булып чыга. Аралашуга карата бу түбәндәге мәгънә ала: таныш булмаган кешегә мөнәсәбәтле рәвештә аеруча әһәмиятле булып беренче тәэсирләр, ә таныш булганнарга карата – соңгы хәбәрләр санала. Укытучыга бу эффектны аеруча истә тотарга кирәк: балаларның беренче тәэсирләре аларның алдагы үзара мөнәсәбәтләрен нигездә билгеләп торачак.
«Таләпчән булмау эффекты» – башка кешене кабул итүдә һәм бәяләүдә юмарт, артык киң күңелле булу. Бу эффект башка кешеләр тарафыннан даими эмоциональ хупланган, борчылмас, үзенә ышанычы булган кешеләрдә ешрак күзәтелә. Кешенең үзенә ышанычы булмаса һәм үзе турында тиешле күзаллау авырлык белән булдырылса, ул, үзенә югарырак күренер өчен, башкаларны аңсыз рәвештә түбәнсетүгә омтыла.  

Марк Твен болай дип яза: «Үзегезгә булган ышанычыгызны юк итәргә омтылган кешеләрдән качарга тырышыгыз. Бу сыйфат кечкенә кешеләргә хас. Бөек кеше, киресенчә, сез дә бөек була аласыз дигән фикер уята».
Башка кешене дөрес аңлау сәләтен кайвакыт эмпатия белән бәйләп карыйлар. Эмпатия – башка кешене эмоциональ кабул итәргә, аның эчке дөньясына үтеп керергә, аны барлык уйлары һәм хисләре белән кабул итүгә сәләтле булу. Америка психологы Карл Роджерс фикере буенча, «эмпатия халәтендә булу башка кешенең эчке дөньясын, эмоциональ һәм мәгънәви төсмерләрен саклап, төгәл кабул итә белү. Син, башка кеше кичерешләренең үзеңнеке түгеллеген аңлаган хәлдә, үзеңне шул кеше урынында тоясың. Шул рәвешле башка кешенең шатлыгын яки кайгысын ул кичергәнчә тоясың, сәбәпләрен ул кабул иткәнчә кабул итәсең... Эмпатияле булу бик авыр. Бу – җаваплы, актив, көчле һәм шул ук вакытта сизгер һәм сак булу дигән сүз».
 Башка кешене кабул итүдә тагын бер хатаны күрсәтеп китик: ул – «контраст эффекты», ягъни башкаларда үзеңдә булган сыйфатларның капма-каршыларын ассызыкларга омтылу. Мәсәлән, оялчан кешегә башкалар, нинди булуларына да карамастан, иркен һәм җиңел аралаша кебек тоела.
Шулай итеп, башка кешене кабул итү һәрвакытта үзара мөнәсәбәтләрне эмоциональ кичерү белән бәйле. Һәм һәр кешенең үзе турында күзаллавы, башлыча, үзе шәхсән белгән кешеләрнең реакцияләре белән хуплана. Беренчел төркемнең һәр әгъзасы башкаларны бәяли һәм алар тарафыннан бәяләнә. Шуңа күрә төркем яки коллектив әгъзалары арасындагы мөнәсәбәтләр бертөрле түгел: ике яклы яки беръяклы якын күрү яки эчке дошманлык, шулай ук битарафлык туарга мөмкин. Болар барысы да шәхесара мөнәсәбәтләр системасында коллектив әгъзасының урынын билгели. Бер төркем кешеләр башкаларга караганда зуррак популярлыкка, авторитетка ия була. Беренчеләре бәйләнешләр өчен ешрак һәм зур теләк белән сайланып алына.
Кешенең төркемдәге урыны аның характеры, тәртибе, сәләтләре һәм белемнәренә бәйле. Мәсәлән, популярлык шәхеснең аралашучанлык, теләктәшлек, тынычлык һәм яхшы мөгамәлә, киң белем һәм ярдәм итәргә әзер тору кебек сыйфатлары белән бәйле. Популяр булмау эгоизм, ялганлау, тәкәбберлек, һөнәри өлкәдә җитәрлек дәрәҗәдә белемле булмау, астыртынлык, аралаша белмәү белән бәйләнгән.

Кешенең төркемдәге урыны аның сыйфатларына гына түгел, ә бу коллективта аны ничек бәяләүләренә дә бәйле. Бер төркемдә мөһим һәм кыйммәтле булган әйбер икенче төркемдә капма-каршы кыйммәткә ия булырга мөмкин. Мәсәлән, бер сыйныфта белем культы өстенлек итсә, икенче сыйныфта исә шаянлык культы киң таралыш ала. Төркемдә әһәмиятле булып саналган тәртип төрләре кешенең шәхескә бәйле сыйфатларын уңай яки кире якка таба борырга мөмкин.
Моннан тыш һәр төркемдә билгеле бер эмоциональ атмосфера хөкем сөрә, аңа күп очракта кешенең кәефе һәм эш-гамәлләре бәйле була. Шәхесара мөнәсәбәтләргә бәйле рәвештә, атмосфера теләктәшлек күрсәтүче яки нәфрәт тудыргыч, күңелсез, битараф, иҗади, ялыктыргыч һ.б. төрле була ала.
Кешенең, аеруча мәктәп яшендәге баланың төркемдәге, коллективтагы урыны аның тәртибенә, психологик иминлегенә, әхлакый, интеллектуаль, ихтыяри сыйфатларының үсешенә тәэсир итә.
Эксперимент нәтиҗәләре буенча, сыйныфта, гадәттә, 3-4 кеше популяр була, якынча шулкадәр үк популяр булмаган яки аерымланган, кабул ителмәгән укучы укый. Шуңа бәйле рәвештә шартлы лидерлар –  «йолдызлар» – төркемнең, сыйныфның актив аралаша торган, «компанияле» әгъзалары һәм алардан аерымланган һәм кабул ителмәгәннәре билгеләнә.

Сыйныфның шәхесара мөнәсәбәтләрендә баланың урынын – күзәтү юлы белән билгеләп була. Ул кемнең һәрдаим актив булуын, гомуми эшчәнлектә булышуын, кемнең исә читтә калуын күрсәтәчәк. Ләкин күзәтү төркемнең барлык әгъзалары арасындагы мөнәсәбәтне ачыкларга һәм һәр кешенең популярлык рәтендәге урынын билгеләргә ярдәм итмәячәк. Күзәтүдән тыш, бу мәсьәләне өйрәнгәндә, төрле әңгәмәләр, экспериментлар кулланыла. Хәлне тагын да төгәлрәк өйрәнү өчен социометрия (лат. сүзеннән societas – җәмгыять һәм metrec – үлчим) дип аталган психологик процедуралардан файдаланалар. Үлчәү фикерләрне һәм төркемнең барлык әгъзалары бәяләрен  кушудан гыйбарәт.
Социометрик ысулларның берсе – Америка психологы Дж. Морено тәкъдим иткән сайлау ысулы. Әлеге ысул эшлекле һәм шәхси мөнәсәбәтләрдә кешенең реаль урынын билгеләү, коллектив, төркем әгъзаларының популярлык дәрәҗәсен ачыклау, дустанә төркемнәр булуын һәм аларның төзелү һәм таркалу сәбәпләрен ачыклау мөмкинлеген бирә.

Сайлау ысулы төркем, коллектив әгъзалары бер-берсен белгән очракта кулланыла. Алар төркем әгъзалары белән ниятләнгән бергәлектә эшләр яки башка гамәлләр турындагы сорауларга җавап бирәләр. Бирелә торган сораулар көчле яки көчсез булган сайлау критерийлары дип атала. Мәсәлән, «син кем белән эшләргә теләр идең» дигән сорау – көчле критерий, «син кемне экскурсиягә чакырыр идең?» дигән сорау көчсез була. «Син кем белән бер партада утырырырга теләмәс идең?» дигән сорауга җавап тискәре сайлау булып тора. Шулай итеп, сайлау уртак, шулай ук тискәре һәм уңай  яки җавапсыз була ала.
Мәсәлән, А

Кире сайлау: А Б и һ.б. 
Социометрия тестлары нәтиҗәләре таблица рәвешендә күрсәтелә ала (социограммалар). Семинар дәресләрдә сез мондый таблицаларны һәм схемаларны төзү юллары белән танышырсыз.
Партнерны сайлау ысулы теләсә кайсы төркем эчендәге шәхесара мөнәсәбәтләрнең объектив һәм төгәл мәгълүматларны оператив рәвештә алуы мөмкинлеген бирә һәм практик максатларда файдаланыла ала.

Мәсәлән, без түбәндәге картинаны алдык:

Бер-берсен үзара сайлап алучы балалар төркеме
[image: image1.emf]
Бу баладан аңлы рәвештә качалар, аны кабул итмиләр, биредә аерымланганлык турында гына түгел, ә кабул итмәү турында сүз йөртеп була 
Иң күп сайланган балалар төркеме, лидерлар
Бу баланы беркем дә сайламаган, ләкин ул эшлекле мөнәсәбәтләргә керә, коллективта аны кабул итәләр. Аның шәхси мөнәсәбәтләре әлеге сыйныф чикләреннән чыга (мәсәлән, ул якында яшәүче, ләкин башка мәктәптә укучы бала белән дус)
Төркемдәге лидерлар иң абруйлы һәм популяр, алар белән барысы да аралашырга тели, алар эмоциональ яктан уңышлы, үзләренә нык ышанган. Компания кешеләре уртача популяр, алар барлык чараларда актив катнашучылар, лидер белән яхшы мөнәсәбәтләрдә торалар, дустанә берләшмәләре аларда яклану һәм эмоциональ уңышлылык тойгысы тудыра. Аерымланып торган балалар үзләрен сыйныфта ышанычлы сизмиләр, аларга карата мөнәсәбәт тә битараф була: бу балаларга симпатия дә, нәфрәт хисе дә юк. Кабул ителмәгәннәрнең сыйныфта хәле яхшы түгел, алар һичкем белән дә бергәләп эш итәргә, аралашырга теләмиләр. Бу аларның мәктәптән китүләренең төп сәбәбе булып тора. Аерымлануның сәбәпләре нәрсәдә соң?
1. Сыйныф тарафыннан кабул ителмәгән укучыларның укуга карата битараф булулары. Үз уңышларына битарафлык сыйныфташларының уңышлары яки уңышсызлыкларына битарафлык белән кушыла.
2. Аралашуда кызыксызлык. Алар балалар белән дуслыктан кача, аралашу өчен көч куймый, ялгызлыкны ярата. Яшьтәшләре өчен алар белән бергәләп уйнау, очрашулар да кызыксыз. Монда шулай ук «уңайсыз» (җайсыз), һәрдаим канәгатьсез, барысын да тәнкыйтьләп торучы балаларны да кертеп була.
3. Балаларның кабул ителмәгәнлеге һәм аерымланганлыгы еш кына сыйныфташлар белән элемтәләр урнаштырырга теләмәүгә түгел, ә урнаштыра белмәүгә бәйле.
Укытучы, бала сыйныфтагы шәхесара мөнәсәбәтләр системасында тиешле урынын алсын өчен, аның хәлен төгәл белергә тиеш. Беренчесе укудагы һәм шәхси үсештәге уңышларның төп шарты булып торачак.
Билгеләп үтәргә кирәк, үзара сайлауларның нәтиҗәләрен яңартырга ярамый. Моны, бала һәм формалашучы коллектив буларак сыйныф белән психологик-педагогик эшнең стратегиясен һәм тактикасын төзү өчен, психолог белән педагог кына белергә тиешләр.

Сайлау, аңа мөнәсәбәт – өлкәннәр өчен дә, кечкенәләр өчен дә бик тә катлаулы һәм әһәмиятле мәсьәлә. Чөнки безне бәйрәм, туган көн, ниндидер эштә уңыш белән котлыйлар икән, димәк, кешеләр безне үзләре өчен әһәмиятле дип сайлаганнар, шуңа күрә безне хәтердә тоталар, безне шатландырырга телиләр. Бу аеруча балалар өчен мөһим. Баланың йөрәге Яңа ел бәйрәме, туган көн, тагын аның өчен әһәмиятле булган берәр вакыйга белән котлаганнарын көтүдән чемердәп куя. Сайлауның социометрия ысулы укытучыга кемгә аерым игътибар итәргә һәм балаларның күңелләре кайтуын ничек булдырмаска икәнлеген әйтәчәк. Әлбәттә, бу ысул – һәркайсы метод кебек үк, балалар белән тирәнтен эшне башлауда санау ноктасы гына.
3.3. Массакүләм социаль-психологик күренешләр
Билгеле булганча, кешеләр төркемендә (хәтта зур булмаган төркемдә), кеше үзен, берүзе булгандагыга караганда, тоя, кичерә, кабул итә һәм башкача тота. Күп кенә кешеләр белән туры контакт атмосферасы кешенең теге яки бу сыйфатларының чагылыш дәрәҗәсен үзгәртә, бу билгеләрдә кешенең үзе дә белмәгән якларын яктырта. Шуңа күрә массакүләм психологик күренешләр шәхесара мөнәсәбәтләрдә бик тә әһәмиятле роль уйный. Мондый күренешләр күп, аларның кайберләре белән танышып китик.
Иҗтимагый фикер. Ул аңлы рәвештә, максатчан формалашырга мөмкин. Мәсәлән, матбугат, радио, кино, телевидение, җыелышлар, митинглар һ.б. теге яки бу сәяси юнәлешнең яки, тулаем алганда, дәүләтнең идеологиясен чагылдыра торган иҗтимагый фикерне формалаштыралар. Иҗтимагый фикер теге яки бу хезмәткәр турында җитештерү өлкәсендә, вуз укытучысы, мәктәп укучысы турында иҗтимагый фикер барлыкка китерә. Иҗтимагый фикер кайвакыт уйлап эшләнмичә, «телдән телгә» күчеп йөри торган төгәл булмаган мәгълүмат нигезендә формалаша.
Кече группа кысаларында иҗтимагый фикер, ялган имеш-мимешләргә нигезләнгән очракта, уңай һәм тискәре роль уйный. Фикердәшләр арасында яки билгеле бер моментта ниндидер сәбәп, хәлләр яки уртак эшчәнлек белән берләшкән яхшы таныш кешеләр арасында формалашкан иҗтимагый фикер кешегәүзен ышанычлы итеп тою, рухи күтәрелеш һәм үз әһәмиятлелеген аңлау мөмкинлеге бирә.
Коллектив белән кичерү. Эмоциональ кичерешләр бер үк вакытта бик күп кешене колачлап алырга мөмкин. Болар шатлыклы кичерешләр, кайгы, курку, ачу хисләре була ала. Кешеләргә башкаларның кәефе дә күчкән кебек була, аларның барлык кичерешләре һәм уйлары белән байый һәм тулылана. Мәсәлән, стадионда, еш кына җанатарларның кәефләре тәэсир итү нәтиҗәсендә, кеше үзен, гомумән, үзенә хас булмаганча тота башлый.
Яки, мәсәлән, эстрада җырчысының концертын алыйк: кешеләргә башта аның азарты, мавыкканлыгы, музыкальлеге йога, аннан тора-бара алар, кушылып җырлау, бию, көчле эмоцияләрне чагылдыру белән, коллектив тамашаның катнашучысы булып китәләр. Зур төркемнең эмоциональ рухы билгеле бер атмосфера, психологик климат барлыкка китерә.
Аеруча көчле тискәре кичереш булып паника тора. Паника – махсус оештырылмаган кешеләр массасының, халык төркеменең үз-үзен тотышының бер төре. Реаль яки уйлап чыгарылган куркыныч алдында зур курку үзара тәэсир итешү барышында бик тиз үстерелә. Нәтиҗәдә, хәлне дөрес бәяләү сәләтлелеге, кешеләрнең ихтыяри мөмкинлекләрен мобилизацияләү, бергә каршылык күрсәтүне оештыру тулысынча юк ителә. 
Булган хәлнең гомуми мәгънәсе һәм, барлык кешеләр өчен абруйлы лидер булмау сәбәпле, максатлар аңлашылмаган очракларда паника тизрәк туа. Паника хафалану, авыр вакыйгаларны көтү (җир тетрәү, су басу, дәүләт перевороты һ.б.) хәләтен тудыручы гомуми психик киеренкелек хәлендә көчәя.   
Паниканың көчәюенә һәм дәвамлылыгына куркынычның конкрет чыганагы, аның барлыкка килү вакыты һәм аны җиңү юллары турында төгәл мәгълүматның булмавы йогынты ясый. Мәсәлән, Чернобыльдәге атом һәлакәтеннән соң шулай була.
Паниканың көндәлек тормышта да – метрода, стадионда, тамашалар һ.б. вакытында зур халык төркеме тупланган вакытта туу очраклары билгеле.
Паниканың сәбәпләре күп төрле була. Иң әһәмиятлеләренең ике төркемен билгеләп үтик. Чиктән тыш гаҗәпләнү, үзеңә ышаныч булмау, кинәт курку, аерымлык (изоляцияләнү) хисе, котылгысыз куркынычлык алдында көчсезлекне аңлау кебек психологик күренешләрне үз эченә алган психологик сәбәпләр. Социаль-психологик характердагы сәбәпләргә түбәндәгеләрне кертәбез: төркемдә теләктәшлек булмау, җитәкчелеккә ышанычны югалту, мәгълүмат дефициты... Болар барысы да көчле эмоциональ киеренкелек, һәм ашыгып хыял итүнең берсе өстенә берсе өелгән куркулар тудыра.
Охшарга тырышу – үрнәкне аңлы яки аңсыз күчерү. Охшарга тырышу  кешенең индивидуаль яшәешнең яшә буенча төрле чорларында күзәтелә. Охшарга тырышу кешегә үз гамәлләрен билгеле бер тормыш, көнкүреш, эшчәнлек сфераларында автоматлаштырырга ярдәм итә. Мәсәлән, охшарга тырышуга мода нигезләнә: киенүдә, көнкүреш предметларында, фатир бизәүдә һ.б. модага иярергә тырышып, кеше сайлауның психологик газапларыннан үзен азат итә кебек. Бу аңа барлык игътибарын һәм энергиясен катлаулырак иҗади проблемаларны хәл итү өчен туплау мөмкинлеге бирә.
Ләкин китап уку, кинофильм карау, спектакльгә бару, буш вакытта шөгыльләнүләр үз кызыксынуы белән түгел, ә бүгенге көн модасыннан артта калмау теләге белән башкарылса, шәхес үсешенә тоткарлык килергә мөмкин.
Охшарга тырышу төркемнәрдәге, коллективлардагы шәхесара мөнәсәбәтләрдә теге яки бу дәрәҗәдә урын ала. Ул тәртипнең, шәхеснең эш-гамәлләренең охшаш алымнарын эшләп чыгарырга булыша. Балалар, аеруча түбән сыйныфларда укучылар, һәрвакытта да үз укытучысына охшарга тырышалар. Сыйныфка кергән укытучы охшарга тырышу өчен үрнәк булып тора, бу – аның балалар алдындагы иң зур җаваплылыгыдыр, мөгаен.
Шәхесара мөнәсәбәтләр турындагы теманы тәмамлап, түбәндәгене билгеләп үтик. Мөнәсәбәт һәм аралашу – үзара бәйләнгән, аерылгысыз күренешләр. Нормаль кешедә мөнәсәбәттән тыш аралашу була алмый. Шәхесара бәйләнешләр фикерли, уйлый һәм кичерә торган кешеләр арасында бара. Шәхесара мөнәсәбәтләрне аралашуның асылы, аның үзенчәлекле нәтиҗәсе дип атап була. Шәхесара мөнәсәбәтләр, аралашу процессында барлыкка килеп, үз чиратында, аралашуның эчтәлеген һәм тональлеген билгеләп, аңа тәэсир итәләр.
Төркемдә һәм коллективта шәхесара мөнәсәбәтләр, үзәк характеристика булып, башкалардан аерып торган үзенчәлеге – индивидуальлеге булган шәхесләр үзара мөнәсәбәтләргә кергәнгә, шулай аталалар да. Һәр кеше әйләнә-тирә дөньяны үзенчә тоя һәм кабул итә, аның хәтер, фикерләү, игътибарын, хыял итүе үзенчәлекле, үз кызыксынулары, ихтыяҗлары, күңеле яткан, якын күргән әйберләр бар; кәефенең үзенчәлекләре, эмоциональ кичерешләренең тирәнлеге, ихтыяр көче булу-булмау холкының җиңеллеге яки авырлыгы ягыннан кеше төрле; көчле яки көчсез ихтыяры, «җиңел» яки «авыр» характеры, аларның һәрберсенең үз тормыш тәҗрибәсе, үз күзәтүләре, үзенең канәгатьсезлекләре, кайгы-шатлыклары, гадәтләр, ниһаять, үз язмышы.
Нинди байлык бу – кешенең эчке дөньясы. Хәтерләсәгез, Е. Евтушенкода мондый юллар бар:

Кызык булмаган кешеләр дөньяда юк.

Язмышлары – күк җисемнәре тарихыдай:

Һәрберсенең үзгә ягы бар,

Аңа охшаганы башкалар арасында юк та, бугай.

Кешенең үзе мондый катлаулы эчке дөньяга генә түгел, ә әйләнәсендәге һәр кеше ия булуын аңлау һәм һәрдаим истә тотуы мөһим. Янымдагы кеше миннән аерылып тора икән, бу әле ул миннән начаррак дигән сүз түгел. Ул бары тик башка, һәм бу кешене аның индивидуаль үзенчәлекләре, көчле һәм көчсез яклары белән хөрмәт итәргә кирәк.

Башка кешенең тәртибен үзе билгеләүче мөстәкыйль шәхес икәнлегеннән чыгып уйларга өйрәнергә кирәк. Шуңа күрә әйдәләү, тупаслык, тыю, боеру һ.б. тәрбияле кеше төшенчәсенә туры килми.
Шәхес буларак кеше үзен, үз теләкләрен, мөмкинлекләрен, эш-гамәлләрен генә тикшерергә түгел, ә әйләнәсендәге кешеләрне аңлый белергә, аралашкан вакытта аларның кызыксынуларын, теләкләрен, зәвыкларын, гадәтләрен, кәефләрен исәпкә алырга һәм хөрмәт итәргә, аларның хисләренә һәм кичерешләренә ихластан җавап бирергә тиеш.

«Болай да була, – дип укыйбыз язучы С. Шуртаковта. – Юлдамы без, ерак авылдамы әллә яңа салынган йорттамы, яңа таныш булмаган кеше белән очрашасың; карыйсың: төскә дә матур, аның белән аралашуы да кызык, акыллы да, һәм, гомумән, барысы да бар, барысы да үзе белән. Ләкин шул яңа танышың белән сөйләшкәннән соң, аны якынрак белгәннән соң, саубуллашканда кулын кысып «хуш» дип әйткәндә инде аңлыйсың, тоясың: алга таба аның белән очрашмасаң, артык күңелсезләнмәячәксең. Бу кеше күз алдыңда калыр, ә йөрәгеңдә калмас, аның бернәрсәсе дә сиңа тәэсир итмәде, кызыклы сөйләшүләре йөрәгеңдә эз калдырмады».
Һәрберебез әңгәмәдәшебездә уй-фикерләр, хисләр, кәефләр тәңгәллеген очратырга тели. Без үзебезне игътибар белән тыңлый торган, безне кызыксындырган һәм нәрсә борчыганны аңларга теләгән кешеләргә рәхмәтле. Безгә еш һәм конкрет киңәшләр кирәкми, үзебезгә карата яхшы мөнәсәбәтне тойган кеше янында «әйтәсен әйтеп бетерү» кирәк.
Ләкин башкалар да бездән шуны ук көтә бит! Алар безнең аңлавыбызны һәм кызыксынуыбызны өмет итәләр. Ә башка кешенең үзенчәлекләрен аңлау бер дә җиңел түгел.

К.И. Чуковский әйтүенчә, бөек рус язучысы Лев Николаевич Толстой «беренчеләрдән булып кеше шәхесендә, теләсә кайсы сыйфатлардан тыш, һәрберебез үзебез белән һәрвакыт йөртә торган рухи (күңел) моңы бар, һәм без, кешене сурәтләргә уйласак, аның сыйфатларын сурәтләячәкбез, бу рухи моңны исә сурәтли алмаячакбыз – бу сурәт ялган һәм ялган сүз булачак», – дип яза.
Мөгаен, нәкъ менә рухи моңнарыбызның туры килү дәрәҗәсе, барысыннан да элек аларның тәңгәллеге, башка кешегә мөнәсәбәт нигезендә ята.

Гомумән, башка кешенең асыл сыйфатларын аңлый, аның эш-гамәлләренең, кәефенең чын мәгънәсен, мөмкин булган каршылыкларга, кешеләрдә туган бәяләрендә һәм күзаллауларда аермалыкларга дөрес җавап бирү сәләтен билгели белү кешенең югары дәрәҗәдәге шәхси үсеше турында белдертә.
Мондый кеше, иң элек, башка кешенең абруен төшермәү турында кайгырта. Виктор Конецкий, Антарктидага диңгез буенча сәяхәтне тасвирлап, экспедиция җитәкчеләре турында яза: «Алар тормышта да үзләрен шулай ук контрольдә тотканнар бит: буйсынган кешеләрне үз хакимлеге белән мыскыл итмәс, хәтта сүзләренең һәм эш-гамәлләренең тиешле кискенлеге һәм тупаслыгы вакытында әдәплелекне һәрвакытта саклау өчен, ә бу поляр-диңгез эшендә еш була».
Игътибарны шәхеснең тагын бер сыйфатына юнәлтәсе килә. Без кычкырып әйтергә ояла торган, күп кеше, кызганычка каршы, модада түгел дип санаган сыйфат – намуслылык. Чын намуслылык – нинди генә начар хәлләрне һәм нәтиҗәләрне моңа тәэсир итмәсен, кешегә ярдәмгә килү. Бу сыйфатка кешенең кызгана, хәлгә керә, борчыла, теләктәшлек итә алу сәләте бәйле – бу шәхеснең рухи өлгергәнлеге билгесе. Намуслылык – ул кешенең фидакарьлек һәм вөҗдан белән кушылган югары әхлаклылыгы.
Сораулар һәм биремнәр  
1. Социаль психологиядә төркемнәрнең нинди төрләрен аерып чыгаралар?
2.  Психологик күзлектән чыгып, Э.М. Ремарк сүзләрен аңлатып карагыз: «Кешенең чын характерын ул синең җитәкчең булгач белеп була». 
3. Л.Н. Толстой сүзләрен укыган вакытта җитәкченең нинди стиле искә төшә: «Үзенең эчке абруе белән хөрмәт казанырга көч таба алмаган кеше карамакта булган кешеләр белән якынаюдан инстинкт дәрәҗәсендә курка һәм мөһимлекнең тышкы гыйбарәләре белән үзен тәнкыйтьтән аерырга тырыша»?

4. Төркемдә, коллективта шәхесара мөнәсәбәтләр нинди була?

5. Үзегезгә читтән карагыз, сорауларга ихластан җавап биреп карагыз: а) кешеләр вазифаларыннан, эш урыныннан һәм материаль мөмкинлекләреннән тыш сезгә кызыклымы? б) әйләнәгездәге кешеләрне сез хөрмәт итәсезме яки хөрмәт иткән кыяфәт ясыйсымы? в) үзегездән тыш кемне дә булса яратасызмы? г) гаделлекне яклап, оятсызлык, икейөзлелеккә каршы ниндидер гамәлләр кыла аласызмы? д) кешеләргә сезнең белән кызыклымы?

6. Башлангыч мәктәпнең берәр сыйныфында социометрик сайлау тестын үткәреп карагыз һәм аның нәтиҗәләрен анализлагыз.

БҮЛЕК VI. ЯШЬ БУЕНЧА ҮСЕШ ЗАКОНЧАЛЫКЛАРЫ
Яшь үсеше закончалыкларын психологиянең махсус өлкәсе – яшь чорлары психологиясе өйрәнә. Аның тикшеренү предметы – кеше психикасының яшь динамикасы, үсештәге кешенең шәхси психологик сыйфатларының һәм психик процессларның онтогенезы. Онтогенез – психиканың тууыннан башлап гомеренең соңгы көненә кадәр үсеш алуы икәнлеген искә төшерик. Яшь психологиясе кеше психикасы үсеш алуының фактларын һәм закончалыкларын, шулай ук онтогенезның төрле этапларында шәхес үсешен өйрәнә. Моңа бәйле рәвештә балалар, яшүсмер, яшь кеше психологиясе, өлкән кеше психологиясе, һәм шулай ук герантопсихология аерылып чыга.
Яшь чорлары психологиясенең фәнни нигезен рус психологиясендә  эшләнгән кеше психикасының социаль табигате һәм аның онтогенезының барлык этапларында үсеш закончлыклары турындагы фундаменталь теоретик нигезләмәләр тәшкил итә (Л.С. Выготский, С.Л. Рубинштейн, А.Н.Леонтьев, Л.И. Божович, Б.Г. Ананьев, А.В.Запорожец, Д.Б.Эльконин, А.В.Петровский, В.В.Давыдов, П.Я.Гальперин һ.б.). Бу нигезләмәләр буенча кеше психикасының (филогенетик, онтогенетик  яктан) үсеш продукты булып тора. Психик үсеш кешелекнең яшәү дәверендә тупланган социаль тәҗрибәне үзләштерү барышында башкарыла.
Яшь чорлары психологиясенең төп проблемасы – шәхес формалашу мәсьәләсе. Рус психологиясендә шәхес кешенең яшәү дәверендә аңның һәм үз-үзен тотышының иҗтимагый формаларын үзләштерү нигезендә формалашкан тулы психологик структура буларак карала.

Шәхес формалашу гомернең беренче минутларыннан башлана һәм баланың психик үсеше белән бергә бара. Психика үсешен «үсеш буларак түгел, ә бәлки үзгәреш буларак, сан буенча катлаулыклар һәм үзгәрешләрнең сыйфат буенча төп, мөһим катлаулык һәм үзгәрешләргә әйләнеп, тигезсез рәвештә чагылыш тапкан яңа формага (берәмлеккә) китерүче процесс буларак»
 карарга кирәк (С.Л.Рубинштейн)
Бала чакта, яшүсмер һәм иртә яшьлек чорында психик үсешнең төп закончалыкларын һәм бу үсешкә ярдәм итүче шартларны карап үтик.
Тема 1. БАЛАНЫҢ ҮСЕШ АЛУ ШАРТЫ БУЛАРАК ЭШЧӘНЛЕК

Яшь үсеше контекстында әйдәп баручы эшчәнлек. 

Баланың өлкән кеше белән хезмәттәшлеге һәм аралашуы. 

Укыту һәм үстерү.

1.1. Яшь үсеше контекстында әйдәп баручы эшчәнлек
Баланың психологик үсешенең төп шарты булып аның үз актив эшчәнлеге тора. А.Н. Леонтьев үсеш психологиясенә әйдәп баручы эшчәнлек төшенчәсен кертә. Ул « ...баланың психик үсешен характерлый торган төп процесс булып кешеләрнең алдагы буыннарының казанышларын үзләштерүенең үзенчәлекле процессы тора. ...Әлеге процесс кешелекнең барлык казанышлары чагылыш тапкан әйләнә-тирә дөньяның предметларына һәм күренешләренә карата баланың эшчәнлегендә тормышка аша»
, дип ассызыклый.

Баланың нәкъ менә үзенең мотивлашкан актив эшчәнлегендә шәхес буларак формалашуы бара. Өстәвенә, мондый формалашу, иң элек, онтогенезның әлеге этабында әйдәүче булып торган, бала шәхесенең психологик үзенчәлекләрендә, психик процессларында (аралашу, уен, уку, хезмәт) төп үзгәрешләрен  билгеләүче эшчәнлек тәэсирендә бара.

Әйдәп баручы эшчәнлек – бала шәхесе үсешенең билгеле бер стадиясендәге психологик процессларда һәм психологик үзенчәлекләрендә төп үзгәрешләрнең үсешен билгели торган эшчәнлек ул. Үсешнең яңа баскычына күчкән вакытта моннан алдагы эшчәнлек юкка чыкмый, ләкин үсештәге төп роле югала. Мәсәлән, уенны  мәктәпкәчә яшьтәге баланың әйдәп баручы эшчәнлеге дип беләбез, ләкин укучылар да, өлкәннәр дә уйный ала. Бер яшь стадиясеннән икенчесенә күчү билгесе булып нәкъ менә әйдәп баручы эшчәнлекнең тибы, баланың чынбарлыкка әйдәп баручы мөнәсәбәте үзгәрүе тора.

 Яшь баланың әйдәп баручы эшчәнлеге – өлкән кеше белән турыдан-туры эмоциональ контакт. Ул аның башка кешеләр белән аралашуына ихтыяҗ тудыра.
Иртә балачакта (сабыйлык чорында) өлкән кеше белән эшлекле гамәли хезмәттәшлек башкарыла. Бала предмет белән мәшгуль. Предмет-корал операцияләрне интенсив рәвештә үзләштерү гамәли интеллектны формалаштыра. Сөйләм башлыча өлкән кеше белән бердәм предмет эшчәнлегендә хезмәттәшлекне урнаштыру өчен кирәк була. Сөйләмгә ихтыяҗ өлкәннәр белән эшлекле элемтәләр урнаштыру чарасы буларак туа.

Мәктәпкәчә яшьтә әйдәп баручы эшчәнлек булып уен тора. Уен эшчәнлегендә баланың дөньяга тәэсир итү ихтыяҗы беренче тапкыр формалаша һәм чагылыш таба. А.М. Горький яза: «Уен – балаларның үзләре яшәгән һәм үзгәртергә тиеш дөньяны танып белү юлы». Барлык уеннар гадәттә гамәли уен булмаган эшчәнлекнең теге яки бу төрләрен күчереп ала һәм шуның аша баланың өлкәннәр тормышында һәм эшчәнлегендә катнашу ихтыяҗына җавап бирә. Ләкин бала бары тик хыялында, уйда гына олы була ала. Өлкәннәрнең җитди эшчәнлегенең төрле формалары уен эшчәнлегендә яңартыла торган үрнәк булып хезмәт итә: өлкән кешегә үрнәк буларак ориентлашу, теге яки бу рольне алып, бала өлкән кешегә охшарга тырыша, өлкән кеше булып, шул ук вакытта сюжетлы-рольле уенда алмаштыручы-предметлар (уенчыклар) белән эш итә.

Уенда бала өчен предметларның билгеләре генә түгел, ә предметка мөнәсәбәт тә мөһим, моннан хыял үсешенә ярдәм итә торган предметларны алыштыру мөмкинлеге туа. Уйнап, бала шулай ук тиешле эш-гамәлләрне үзләштерә. Уен эшчәнлеге мәктәпкәчә яшьнең ахырына сюжетлы-рольле уеннар, уен-драмалаштыру, кагыйдәле уеннар кебек формаларга аерыла.

Уенда баланың танып белү процесслары, сөйләме, аралашу, үз-үзен тотышы генә түгел, шәхесе дә үсеш ала. Мәктәпкәчә яшьтә уен үсешнең универсаль формасы булып тора (А.В. Запорожец, Д.Б. Эльконин, Н.Н. Подъяков, С.Н.Карпова, А.С. Списаковская и др.), ул якын арада үсеш зонасын барлыкка китерә, алга таба уку эшчәнлегенең формалашуы өчен нигез булып хезмәт итә.

Кече яшьтәге мәктәп укучыларының әйдәп баручы эшчәнлеге – уку эшчәнлеге, яшүсмер чакта – яшьтәшләре белән иҗтимагый-файдалы хезмәт пространствосында аралашу, иртә яшьлек чорында (өлкән мәктәп яшендә) – уку эшчәнлеге пространствосында өлкәннәр белән аралашу, яшьлектә – уку-һөнәри эшчәнлек, өлкәннәрдә – хезмәт эшчәнлеге тора. 

Әйдәп баручы эшчәнлекнең төп мәгънәсен аерып чыгару үсеш кичергән кешенең психик үсешенә тәэсир итү асылына төшенүдә чагылыш таба. Моның белән бәйле рәвештә балаларга белем бирү учреҗдениеләрендә элегәчә дә сүз белән тәрбияләү һәм укыту ысуллары артык зур урын алып торуын билгеләргә кирәк. Әлбәттә, аң аша тәрбияләү – бик тә кирәкле, ләкин бердәнбер момент түгел. Сүз ысуллары ярдәмендә генә тәрбияләү әхлакый формализмга, укытуда белемнәрне формаль үзләштерүгә китерә. С.Л. Рубинштейн өлкәннәрнең балага танып белүне һәм әхлакый нормаларны үзләштерүдә үз эшчәнлекләренә ирек бирмичә «кертергә» тырышу аның сәламәт акыл үсеше, шәхси сыйфатларын тәрбияләү нигезләрен җимерә, дип билгели.

1.2. Баланың өлкән кеше белән хезмәттәшлеге һәм аралашуы

Баланың теләсә кайсы эшчәнлекне башкара алуы бары тик өлкәннәр белән аралашуда, алар белән үзара бәйләнештә һәм аларның даими җитәкчелегендә мөмкин. Шуңа күрә өлкәннәр белән аралашу – баланың психик һәм шәхси үсешенең төп шарты, аның беренче социаль ихтыяҗы. Бу ихтыяҗны канәгатьләндерү сабый чакта, баланың өлкәннәрнең кайгыртуы һәм назлавына, алар белән эмоцииональ бәйләнешкә мохтаҗ булганда аерым бер әһәмияткә ия. Яшь баланың бу ихтыяҗы өлкәннәр белән турыдан-туры эмоңиональ аралашуда канәгатьләндерелә.

Мондый аралашуның җитмәве «госпитализм эффектына» – баланың гомуми үсешенә тоткарлык ясап, эмоциональ үсешенең әкренәюенә китерә.

Өлкәннәр белән аралашу һәр яшь чорында шәхес формалашу барышында үзенчәлекле функцияләр башкара. Яшь үсешенең беренче стадияләрендә өлкәннәр белән аралашуның функцияләре, формалары һәм эчтәлеге турыдан-туры баланың предметлы дөньяны үзләштерүгә бәйле. Өлкәннәр белән аралашуда башка кешеләр белән аралашу ихтыяҗы, аларга һәм дөньяга эмоциональ мөнәсәбәт формалаша, психик процесслар, предметлы-манипулятив эшчәнлек үсеш ала, һәм 6-7 яшькә балада «үз коммуикатив эшчәнлек аерылып чыга»
 (М.И.Лисина).

Кече мәктәп яше буена бу этапның ахырына яшьтәшләр белән аралашу әһәмиятлерәк роль уйный башлауга карамастан өлкәннәр белән аралашу бала шәхесе үсешенең әйдәүче факторларының берсе булып кала бирә. (Л.И. Божович, В.В.Давыдов, И.В.Дубровина, Д.Б. Эльконин һ.б.). Яшүсмер чакта беренче планга төп функциясе төрле бурыч һәм таләпләргә бәйле рәвештә әйләнәдәге кешеләр белән мөнәсәбәтләр төзү, кешеләрнең шәхси үзенчәлекләрендә һәм сыйфатларында ориентлашу, коллективта кабул ителгән нормаларны кабул итү яки итмәү сәләтләрен формалаштыруга бәйле  яшьтәшләре белән аралашу беренче планга чыга (Т.В. Драгунова, А.В. Захарова, А.В. Петровский, Д.Б. Эльконин һ.б.).

Нәкъ менә мәктәпкәчә һәм мәктәп яшендә аралашуның һәм үзен танып  белү, үзбәя, үзкөйләү кебек баланың үзаң яклары үсешенең үзара бәйләнешләре төгәлрәк билгеләнә. 

Өлкән мәктәп яшендәге балаларның өлкәннәр белән аралашуы тормышта перспектив үзбилгеләнү проблемалары белән бәйле рәвештә зур әһәмияткә ия (Л.И.Божович, И.С. Кон, А.В. Мудрик һ.б.).

Шулай итеп, аралашуда ихтыяҗ – кешенең төп социаль ихтыяҗларның берсе, ул бик иртә барлыкка килә һәм тора-бара акрынлап үсеш ала. Ләкин тәрбияләү практикасы күрсәткәнчә, балада әлеге ихтыяҗ еш кына канәгатьләндерелми, димәк, реаль белем бирү процессында тиешле шартлар булмау сәбәпле алга таба үстерелми. Күп кенә балаларда һәм укучыларда өлкәннәр белән формаль булмаган шәхси аралашуда ихтыяҗның тирән канәгатьләндерелмәве күзәтелә. Бу артык хафалану, адекват һәм тотрыклы  булмаган үзбәя, шәхси үсештә, социаль-психологик адаптацияләүдә катлаулыклар белән бәйле үзенә ышаныч булмауга китерә.

1.3. Укыту һәм үстерү

Педагогик практика өчен барлык яшьтәге баланың психик үсешендә укытуның әйдәп баручы ролен раслаучы принципны дөрес аңлау һәм профессиональ яктан грамоталы файдалану зур әһәмияткә ия (П.П. Блонский, Л.С.Выготский, В.В.Давыдов, Л.В. Занков, А.А. Смирнов, С.Л. Рубинштейн, Д.Б. Эльконин һ.б.). Л.С. Выготский үсеш процесслары укыту процессы белән туры килми... үсеш процесслары якын үсеш зоналарын  барлыкка китерүче укыту процесслары артыннан бара, дип саный.

Икенче төрле әйткәндә, укыту актуаль үсеш зонасына, ягъни  инде булдырылган һәм Л.С. Выготский әйтүе буенча, «кичәге көнне» тәшкил иткәнгә түгел, ә  «иртәгәге» көнгә якын үсеш зонасына юнәлтелгән булырга тиеш. 

Якын үсеш зонасы бала үзе мөстәкыйль хәл итә алмаган, ләкин өлкән кеше ярдәмендә чишкән бурычларның эчтәлеге белән билгеләнә. Бу үсешендә бала инде әзер булган алдагы адым, һәм шул адымны ясау өчен бер зур булмаган этәргеч кирәк. Баланы нинди дә булса яңа әйбергә өйрәткәндә, өлкән кеше аңа аңлауга һәм үзләштерүгә ул инде әзер булган, ләкин аны мөстәкыйль җиңә алмаган мәсьәләне чишүдә булыша. Л.С. Выготский бала өлкән кеше ярдәмендә мәсьәләне чишә алмый икән, димәк, ул якын үсеш зонасы чикләреннән тыш тора һәм бернинди дә үсеш эффекты булмаячак; иң яхшы очракта баланы охшаш биремнәр яки гамәлләрне  өстән-өстән генә эшләтергә мөмкин. Якын үсеш зонасы, тышкы күзәтүдән яшерелгән психик процессларның өлгергәнлек дәрәҗәсен күрсәтеп, баланың инде нәрсә эшли алганын гына күрсәткән актуаль үсеш зонасына караганда фаразлау һәм укыту планында зуррак әһәмияткә ия.

Укытуның әйдәп баручы роле вакытында укытуның һәм үстерү процессларының үзара бәйләнешләре турындагы күзаллау, балалар психологиясендә озак еллар хакимлек иткән үсеш – ул өлгерү, ә уку өлгерүгә өстәп төзелә дигән нигезләмәгә капма-каршы куела. Мондый фикердә барлык теоретик карашларында аермаларга карамастан Ж. Пиаже, К. Бюлер, Э. Торндайк булалар. Ләкин мондый укыту формалаштыручы процесс була алмый, ул өйрәтү  төсен генә ала.

Укыту һәм үстерүнең нисбәте турындагы мәсьәләне хәл итү психологик теориясе өчен генә түгел, ә педагогик практика өчен дә әһәмиятле санала. С.Л. Рубинштейн һәр психик үсеш концепциясе үз эченә билгеле бер укыту теориясен алган кебек укытуның да һәр концепциясе үсешнең билгеле бер концепциясен үз эченә алуын дөрес билгеләгән. 

Индивидуаль үсеш процессы югары нерв эшчәнлегенең структуралары өлгерүе һәм укыту белән билгеләнүе ачык күренеп тора. Рус үсеш психологиясе күзлегеннән чыгып караганда уку субъектив эшчәнлектән гыйбарәт. Аның нәтиҗәсендә билгеле бер яшьтәге балалар өчен бердәм булган белемнәрнең эчтәлеге һәрберсенең шәхескә кагылышлы милегенә әйләнә. Төгәлрәк әйткәндә, уку нәкъ менә шундый эшчәнлек булырга тиеш. Уку процессында һәрбер бала тарафыннан «тышкы шартларның эчке шартлар аша» (С.Л. Рубинштейн) үзенчәлекле аңлануы, «белем һәм күнекмәләрне шәхси үзләштерү» (А.Н. Леонттьев) барлыкка килә. Бу вакытта типовой программалар тарафыннан бирелә торган эчтәлек баланың индивидуаль үзенчәлекләре һәм индивидуаль тәҗрибәсе, аның белемнәргә һәм укуга, гомумән, аларны үзләштерә белүгә мөнәсәбәт нигезендә үзгәртелә.
С.Л. Рубинштейн психик функцияләр эшләү барышында формалаша һәм башлыча алар формалаша торган объектив эчтәлеккә бәйле, дип яза. Балада бу эшләү кеше культурасының эчтәлеген һәм әлеге җәмгыятьтә урнашкан кешеара мөнәсәбәтләр системасын үзләштерү белән өзлексез бәйләнгән.
Үстерү һәм укытуның, үстерү һәм тәрбияләүнең берлеге бу процессларның үзара бәйләнешен һәм бер-берсенә үтеп керүен аңлата. Үстерү укытуны һәм тәрбияләүне билгеләп кенә калмый, үзе дә өлгерү һәм үсеш барышын билгели. Шулай итеп, баланың психик билгеләрен алшарт буларак кына түгел, ә укыту һәм тәрбияләү процессында үсеш барышының нәтиҗәсе буларак карарга кирәк.
Өлкәннәр оештырган һәм бала яшәгән белем бирү даирәсе бер яктан белем һәм күнекмәләрдән, кагыйдәләрдән, эшчәнлекләрдән һ.б., икенче яктан аның бу белем-күнекмәләргә, кагыйдәләргә, эшчәнлеккә һ.б. мөнәсәбәтеннән, өченче яктан баланың үзенә, аның әйләнә-тирәсендәге яшьтәшләргә һәм өлкәннәргә мөнәсәбәтләреннән, бу дөнья үз урынын аңлауга, аның эмоциональ үзен тоюыннан  тора.

Белем бирүнең, димәк психик үсешнең нәтиҗәлелеге дә чараларның, эчтәлекнең, укыту һәм тәрбия ысулларының психологик закончалыкларын исәпкә алып эшләнә һәм балаларның инде булган мөмкинлекләренә, сәләтләренә, белемнәренә таянып калмый, алга таба үсеш перспективасын бирә, өлкәннәр төрле яшьтәге балалар белән эшләгән вакытта аларда әйләнә-тирәгә кызыксыну, укый белүенә, белемнәрне мөстәкыйль алуга сәләтнең, эшчәнлеккә актив мөнәсәбәт керә торган эшчәнлегендә ихтыяҗның формалашуына игътибарны юнәлтәләр.
Сораулар һәм биремнәр
1. Баланың психик үсешенең төп шарты булып нәрсә тора?

2. Әйдәп баручы эшчәнлекнең критерийлары нинди?
3. Укыту һәм үстерүнең үзара бәйләнешен сез ничек күзаллыйсыз?
Тема 2
ЯШЬ БУЕНЧА ЧОРЛАРГА БҮЛЕНЕШ ҺӘМ ҮСЕШНЕҢ ЮНӘЛЕШ БИРҮЧЕ КӨЧЕ 
Психик үсешнең яшь буенча чорларга бүленеше. 
Психик үсешнең юнәлеш бирүче көчләре. 
Яшь буенча һәм индивидуаль үсеш үзенчәлекләренең берлеге. 
Баланың индивидуальлеген кыйммәт буларак аңлау.

2.1. Психик үсешнең яшь буенча чорларга бүленеше
Яшь буенча үсешнең һәр этабында бала үзенә карата аерым игътибар бирүне таләп итә. Белем бирү системасының һәм балалар тәрбияләүче барлык өлкәннәрнең бурычы – онтогенезның һәр яшь этабында аның тулыканлы үсешенә ярдәм итү. Яшь буенча баскычларның берсендә сбой барлыкка килсә, бала үсешенең нормаль шартлары бозыла, алдагы чорларда өлкәннәрнең төп игътибары һәм көчләре бу үсешне дөресләүгә юнәлтелергә тиеш була, бу исә өлкәннәр өчен генә түгел, бала өчен дә бик авыр. Шуңа күрә баланың психик һәм рухи үсеше өчен үз вакытында һәм уңайлы финанс яктан файдалы һәм әхлакый яктан акланган шартларны тудыру өчен көч һәм чаралар кызганмаска кирәк. Моның өчен һәр яшьнең үзенчәлекләрен белергә кирәк.
Белем бирү учреждениеләре, димәк, мәгарифнең гамәли психологиясе мәктәпкәчә балачакны (3-6/7 яшь) һәм кече мәктәп яшен үз эченә алган мәктәп яшендәге балачак (6-9 яшь), яшүсмер чоры (10-14 яшь) һәм өлкән яшьтәге мәктәп яки иртә яшьлек чоры (15- 17 яшь).
Моңа билгеле бер мәгънә салынган, чөнки укыту һәм тәрбия бирү системалары буш урында төзелми, аларда бик күп буыннарның тупланган һәм эшләнгән тәҗрибәсе һәм балалар үзенчәлекләренең белү чагылыш таба.
Гомумән, психик үсешнең яшь буенча чорларга бүлү мәсьәләсе – кеше психологиясендә урын алган мәсьәләрнең иң авыры (катлаулысы). Баланың (һәм гомумән кешенең) психик тормышы барышында үзгәрешләр бер-берсенә бәйле булмаган рәвештә бара, ләкин эчтән алар бер-берсе белән бәйләнгән. Аерым процесслар (кабул итү, хәтер, фикерләү һ.б.) психик үсешнең мөстәкыйль линияләре булып тормый. Психик процессларның һәркайсысы үзләренең реаль үтүендә һәм үсешендә тулаем шәхескә, шәхеснең гомуми үсешенә (юнәлгәнлеге, характеры, сәләтләре, эмоциональ кичерешләр) бәйле. Кабул итүнең, истә калдыруның һәм онытуның һ.б. сайлау характеры шуннан килеп чыга.  
Тормыш циклының теләсә кайсы чорларга бүленеше һәрвакытта культура нормалары белән мөнәсәбәттә була һәм кыйммәти-норматив характеристикага ия. Яшь буенча категорияләр һәрвакытта да күп мәгънәле, чөнки яшь буенча чикләрнең шартлылыгын чагылдыралар. Бу яшь чорлары психологиянең терминологиясендә дә чагылыш таба: балачак, үсмерлек чоры, яшьлек, өлкәнлек, җитлегү, картлык – кеше гомернең бу яшь чорларының чикләре даими түгел, күп очракта җәмгыятьнең мәдәни, икътисади, социаль үсеш дәрәҗәсенә бәйле була. Бу дәрәҗә югарырак булган саен мөстәкыйль хезмәт эшчәнлегенә керүче кешеләрнең фән һәм практиканың төрле өлкәләрендә төрле яклап ориентлашкан, иҗади яктан үсеш алган булуы кирәк. Бу зуррак хәзерлекне таләп итә һәм балачак – яшьлекнең яшь буенча чикләрне арттыра; икенчедән картлык гомернең соңрак елларына күчерелеп, шәхес җитлегүенең чоры озаграк саклана һ.б.
Шәхеснең тормыш юлының чорларга бүленешен ясау омтылышы берничә тапкыр ясала. Аларның нигезендә авторларның төрле теоретик позицияләре ята. Л.С. Выготский балачакны чорларга бүлү вакытында барлык омтылышларны өч төркемгә бүлә: тышкы критерий буенча, бала үсешенең нинди дә булса бер билгесе буенча, бала үсешенең төп үзенчәлекләре системасы буенча.
Мәсәлән, француз психологы Р. Заззо балачакның чорларга бүленешен Франциядә кабул ителгән балаларны укытуның һәм тәрбияләүнең баскычларына ярашлы рәвештә төзи. Ул алты чорны аерып чыгара: 0-3, 3-6, 6-9, 9-12, 12-15, 15-18. Һәм психологларның бурычы итеп кайбер яңа стадияләрне яшь буенча билгеләүне түгел, ә инде булган стадияләрне психологик яктан аңлатуны саный.  Л.С. Выготский чорларга мондый бүленешнең нигезле булуын танып, бала үсешенең процесслары баланы тәрбияләү белән тыгыз бәйләнгән дип саный һәм күп очракта баланы тәрбияләү һәм укытуны оештыру белән билгеләнгән социаль позицияләре алмашынуыныц мөһимлеген ачыклауны күздә тоткан мондый чорларга бүленешләрнең уңай ягына игътибар бирә.
Мондый чорларга бүленешләр барлык илләрдә дә диярлек бар, алар «тәрбия процессының иҗтимагый детерминацияләнгән эзлекле буыннарын» тәшкил итә, һәм «психик үсешне этапларны бүлү өчен фәнни нигезле чыгыш пунктлар булып тора» (Д.Б. Эльконин).
Безнең илдә хәзерге рус яшь буенча психологиясе мәгълүматлары нигезендә белем бирү практикасы тарафыннан балачак үсешенең төп дип саналган түбәндәге чорлары кабул ителгән:
яңа туган бала – 10 көнгә кадәр,

сабый чак – 1 яшькә кадәр,

иртә балачак – 1 яшьтән алып 3 яшькә кадәр,

ясле – 3 яшьтән алып 5 яшькә кадәр, 
мәктәпкәчә чор – 5 яшьтән 6 (7) яшькә кадәр,
кече яшьтәге мәктәп яше – 6 (7) яшьтән 10 яшькә кадәр,

үсмер чак – 10 яшьтән алып 14 (15) яшькә кадәр,

яшүсмер чак – 14 (15) яшьтән 16 (17) яшькә кадәр. 
Усешне яшь буенча чорларга бүлүнең икенче төркеме «бала үсешенең  аерым чорларга бүлүнең шартлы критерие буларак бер билгесен» (Л.С. Выготский) аерып чыгару принцибы буенча төзелә.

Мәсәлән, П.П. Блонский балачакны чорларга бүлү өчен нигез итеп организмның җитлегү билгесе буларак бала тешләренең хәлен ала һәм түбәндәгеләрне аерып чыгара: тешсез чак, сөт тешләре чагы һәм даими тешләр чагы. Моннан тыш ул яшьнең төп характеристикалары булып баланың авырлыгы, аның гәүдә төзелеше, яшәгән  даирәсен һәм тәртибен саный.
З. Фрейд бөтен үсешнең «система формалаштыручы» фактор буларак гомумән җенси үсешне саный. Ул туганнан алып диярлек билгеле бер эроген зоналарның өстенлек итүе буенча аерылып тора торган берничә этап узуын билгели. Бу түбәндәге этаплар була:
1 - ораль фаза (гомеренең беренче елы), 
2 - аналь фаза (гомеренең 2 нче – 3 нче еллары), 
3 - фаллик фаза (гомеренең 4 нче һәм 6 нчы еллары),
 4 – латент чор, 
5 – гениталь фаза (пубертаттан башлап). 
Бу фазалар җенестән тыш, нейтраль, ике җенестәге һәм җенси балачакка туры килә. З. Фрейд шәхес тибы индивид үсеше туктап калган, «теркәлгән» стадия белән билгеләнә дип саный. Ж. Пиаже бала үсешенең чорларга бүленеше итеп когнитив (интеллектуаль) үсеш нигезендәге бүленешне тәкъдим итә.
Ж. Пиаже белемнәрне үзләштерү, фикерләүне катлауландыру һәм үстерү баланың дөньяда катлаулана баручы үзара бәйләнешләр нәтиҗәсе дип саный. Аның фикере буенча, кеше үз гомере буена актив, белемгә омтылучан һәм уйлап табарга сәләтле булып кала. Ул кешеләр әйләнә-тирә дөнья белән элемтәләр һәм бәйләнешләр эзли, аның белән бәхәскә керә, ләкин иң мөһиме – вакыйгаларны шәрехли дип әйтә. Кешенең тәртибенә үзеннән-үзе вакыйга түгел, ә нәкъ менә шәрехләү тәэсир итә. Ул барлык кешеләрнең – балаларның да, өлкәннәрнең дә дөнья турында үз белемнәрен даими рәвештә яңадан карап, үзгәртеп төзүләрен, элеккеге тәҗрибәләрен аңларга һәм үз белемнәрен бәйләнешле системага оештырырга тырышуларын ачык күрсәтә алган.
Пиаже когнитив үсешнең дүрт стадиясен аерып чыгара: сенсомотор стадия (0-18 ай), операциональгә кадәрге стадия (18 ай – 7 яшь), конкрет операцияләр стадиясе (7-12 яшь), формаль операцияләр стадиясе (12 яшьтән соң). Стадияләр бер-берсен катгый күрсәтелгән тәртиптә алыштыралар. Һәр нормаль бала барлык стадияләрне дә эзлекле рәвештә үтәргә тиеш.
Ж. Пиаже баланың шәхси үсешенә караган мәсьәләләрне читтә калдырып интеллектуаль үсеш процессларына төп игътибар бирә. Ләкин шәхеснең үсеш дәрәҗәсе күп очракта аның интеллектуаль потенциалының үсеш дәрәҗәсенә бәйле бит.
Үсешнең төп үзенчәлекләрен аерып чыгаруга нигезләнгән чорларга бүленешләр арасында Э. Эриксонның чорларга бүленешен атарга кирәк. Ул яшь чорларын тасвирлауның тулылыгы һәм системалылыгы буенча күп кенә аңа кадәр булганнарны уздыра. Эриксонның чорларга бүленеше шәхеснең бөтен тормыш юлын колачлап алуга нигезләнә. Үсеш автоном булуына карамастан соматик үсеш, аңлы «Мин» һәм социаль үсеш кебек үзара бәйләнгән процесслардан төзелә, дип саный галим.
Эриксон фикеренчә, бөтен тормыш юлы үз эченә сигез стадия ала. Аларның һәркайсысының үз специфик бурычлары бар һәм алар алдагы үсеш өчен уңай яки тискәре рәвештә хәл ителә. Э. Эриксон концепциясенең үзәк моменты булып шәхеснең йомгаклау, интегральләшү сыйфаты буларак психосоциаль тәңгәллек турында күзаллау тора. Тәңгәллек төшенчәсе кешенең үз-үзенә тиңдәшлеген аңлата. Моны ничек аңларга? Кешенең тәңгәллеге бар икән, ул үз-үзенә ия (обладает): анда шәхеснең әйләнә-тирә дөньяга мөнәсәбәтләренең бөтен байлыгында гомумән билгеле бер һәм шәхси кабул ителә торган образ барлыкка килгән. Анда адекватлык һәм «Мин»нең үзгәрешләренә дә, төрле ситуацияләргә бәйле булмаган үз «Мин»е белән стабиль рәвештә ия булу хисе үсеш алган, һәр яшь этабында аның алдында барлыкка килүче бурычларны тулы рәвештә хәл итүгә сәләт формалашкан була.
Тәңгәллек – бу, иң элек, үз үсешендә берничә стадия үткән җитлеккән (өлкән) шәхеснең күрсәткече.

Э. Эриксон һәр яңа стадиядә алдагы стадияләрдә булмаган яңа күренеш һәм сыйфатлар барлыкка килә дип саный. Бу психологик яңа формалар (берәмлекләр) билгеле бер яшь баскычында кеше психик тормышының һәм тәртибенең үзәгенә әйләнә. Бу яңа формаларның (берәмлекләрнең) эчтәлеге һәм формасы баланың һәм өлкән кешенең социаль тирәлек – аның өчен мөһим булган кешеләр дөньясы, социаль гомумилекләр белән, хезмәт дөньясы белән, һәм баланың (өлкән кешенең) аралашуның теге яки бу тибына әзерлеге белән аралашу шартлары белән билгеләнә. Ләкин бу аралашу индивидуаль эчке алшартларга, яки Эриксон язганча, үсешнең эчке законннарына буйсынучы потенциальлекләргә таяна. Нәкъ менә бу эчке алшартлар (потенциальлекләр) һәм социаль тирәлекнең индивидка сайлап алуга нигезләнгән тәэсирен билгелиләр. Э. Эриксон тәрбиягә зур мәгънә сала. Ул аны җәмгыятьнең кыйммәтләрен һәм нормаларын яңа буынга тапшырырга мөмкинлек бирә торган иҗтимагый системаның аерылгысыз, интеграль өлеше дип саный.
Рус психологиясендә бала үсешенең төп үзенчәлекләрен анализлау нигезендә балачакның яшь чорларының фәнни бүленешен беренче тапкыр Л.С. Выготский кертә. Аның укучылары һәм дәвамчылары Л.С. Выготский тарафыннан үсешнең  чорларга бүленешенә салган төп идеяләрен үстерәләр (А.Н.Леонтьев, Д.Б. Эльконин, Л.И. Божович, А.В. Петровский, Д.И. Фельдштейн, В.И. Слободчиков  һ.б.).
Яшь чорлары үсешенең чорларга бүленешен эшләгәндә Л.С. Выготский балачакның гомумән конкрет-тарихи табигатен һәм шул исәптән аның аерым чорларын аңлауга таяна. Ул теләсә кайсы җәмгыятьтә балачакның озынлыгы (дәвамлыгы), аның чорларга бүленеше һәм аеруча аның һәр яшь чорында  эчтәлеге җәмгыятьнең балачакка таләпләре, ягъни бала үсешенең конкрет-тарихи ситуациясе белән билгеләнә дип саный.
Һәр яшь чорының башында бу яшь өчен бала белән даирә арасында үзенчәлекле булган, специфик,  бердәнбер һәм кабатланмас мөнәсәбәт төзелә. Л.С. Выготский аны «әлеге яшьтә үсешнең социаль ситуациясе» дип атый. Үсешнең социаль ситуациясе яшь чоры дәвамында психик үсешнең динамикасын да, аның ахырына барлыкка килүче яңа, сыйфат ягыннан үзенчәлекле психологик берәмлекләрне дә билгели. Шул ук вакытта һәр яшь чорына аерым үзенчәлекләрнең, яңа формаларның (берәмлекләрнең) җыелмасы гына түгел, ә бәлки шәхеснең билгеле бер бөтенлекле структурасының үзенчәлеге һәм әлеге этап өчен үсешнең специфик тенденцияләре туры килә. Икенче төрле әйткәндә, баланың яшь чорлары буенча психологик характеристикасы аңа хас булган аерым үзенчәлекләр белән түгел, ә һәр яшь этабында шәхеснең төрле төзелеше белән белән билгеләнә.
Күп кенә психологлар, Л.С. Выготскийның шәхес үсешендә сензитив (сизгер) чорлар турындагы идеясенә таянып, һәр яшь чорының психик характеристикаларының тулы ачыклануы һәм үсеше кирәклеген билгелиләр. Мәсәлән, Н.С. Лейтес балачак елларында барлыкка килә торган теге яки бу юнәлешләрдә үсешнең югары мөмкинлекләре вакытлы характерда булуын, узып китүчәнлеген (яшь буенча алшартлар теге яки бу дәрәҗәдә бер-берсен кысраклап чыгара, көчсезләнә, юкка чыгарга мөмкиннәр) ассызыклап әйтә. Шуңа күрә тиз темплы үсештә балачакның һәр этабының яшь үзенчәлекләре тулы рәвештә чагылыш табуы һәм шуның аша шәхеснең формалашуына үз өлешен кертергә өлгерүе мөһим. Нәкъ менә баланың һәр яшь чорын тулы кичерүе аның алдагы яшь баскычына күчешенә әзерлек булып торачак, моның өчен кирәк булган психологик яңа берәмлекләргә формалашырга мөмкинлек бирәчәк.
Л.С. Выготский яшьне мәгънәсе буенча үсешнең гомуми циклындагы урыны белән билгеләнгән һәм үсешнең гомуми кануннары сыйфат ягыннан үзенчәлекле чагылыш тапкан үсешнең чагыштырмача ябык чоры итеп карый.

Л.С. Выготский эшләгән бала үсешенең яшь чорларына бүленеше белән танышып китик.
	Яшь
	Чор (период)
	Искәрмәләр

	0-2 ай,
2 ай - 1яшь
1 яшь

1 - 3 яшь

3 яшь

3 – 7 яшь

7 яшь

8-12 яшь

13 яшь

14- 17 яшь

17 яшь
	Яңа туганлык кризисы
Сабыйлык чоры

1 яшь кризисы
Иртә балачак (сабый чак)

З яшь кризисы

Мәктәпкәчә яшь

7 яшь кризисы

Мәктәп яше

13 яшь кризисы

Пубертат яшь

17 яшь кризисы
	Һәр чор үз эченә өч фазаны ала: критик чорга кадәр, критик һәм критик чордан соң (кризистан ук башланучы яңа туганлык чорыннан тыш)




Иң элек биредә бала үсешенең динамикасы ачык күренеп тора: кыскарак критик чорлар литик яки стабиль (тыныч) дип аталган дәвамлы чорлар белән алмашына. Стабиль чорларда бала психикасының һәм шәхси сыйфатларының акрынлап үсеше, аның акрынлап белем-күнекмәләр, тәҗрибә туплавы бара.  Бу үсеш нәрсә тәэсирендә бара? Иң элек, билгеле бер яшь чоры өчен әйдәүче булган һәм аңа бала актив катнашып киткән эшчәнлек тәэсирендә бара. Ләкин Л.И.Божович баланы психик үсешендә төп булып аның әйдәүче эшчәнлегенең характеры гына түгел, ә бала үз үсешенең төрле этапларында аның әйләнәсендәге кешеләр белән үзара мөнәсәбәтләргә кергән системасының характеры да саналуын билгели.
Без инде баланың үсеше өчен аның өлкәннәр белән хезмәттәшлек итүнең әһәмияте турында сөйләшкән идек, нәкъ менә бу әйбер кешеләр арасындагы мөнәсәбәтләр системасында баланың урынын билгели. Әйдәп баручы эшчәнлектә һәм аралашуда актив катнашу нәтиҗәсендә баланың әйләнә-тирә дөнья белән үзара бәйләнешләр булдыруның югары мөмкинлекләре үсеш ала, шәхескә кагылышлы яңа берәмлекләрне формалаштыруга китерүче яңа ихтыяҗлар туа.
Яшь буенча яңа формалар (берәмлекләр) дип шәхес төзелешенең яңа тибын һәм эшчәнлеген, әлеге яшь баскычында беренче тапкыр барлыкка килүче һәм иң төп әйбердә баланың аңын, тирә-якка мөнәсәбәтен, аның эчке һәм тышкы тормышын, әлеге чорда үсешенең бөтен барышын билгеләп торган психик һәм социаль үзгәрешләрне аңларга кирәк.

Яшь чорларының кайбер иң төп шәхси яңа формаларын (берәмлекләрен) билгелик:

сабыйлык чоры (младенчество) – эмоциональ төс алган үз тоюында субъектив чагылыш тапкан белем алуы. Бу шәхеснең, аңның башы була;
сабый чак (раннее детство) – «Мин»нең («Мин үзем!») – сабый чакның ахыры булган системалы яңа берәмлекләренең барлыкка килүе, үзаңның формалаша башлавы;

мәктәпкәчә яшьтәге бала –  бик мөһим яңа берәмлек – мотивларның үзара буйсынуы һәм мөһимлеге ким булмаган тагын бер берәмлек – эшчәнлеккә, тормышка һәм үз-үзенә иҗади мөнәсәбәт нигезе буларак хыял итүгә сәләт;

кече мәктәп яше – психик процессларның ихтиярилыгы, эш-гамәлләрнең эчке планы, үз тәртибенең рефлексиясе, актив акыл эшчәнлегенә ихтыяҗ; контроль һәм үзконтроль;

 үсмер чак – үз эш-гамәлләренең аңлы көйләнүе, башка кешеләрнең хисләрен, кызыксынуларын исәпкә ала белү һәм үз тәртибендә аларга ориентлаша алу;

яшьлекнең башлангыч чоры, яки өлкән мәктәп яше – шәхси һәм профессиональ үзбилгеләнешкә психологик әзерлек. Ул үз эченә түбәндәгеләрне ала:

а) укучыларның үзаңы психологик структураларының югары дәрәҗәсендә формалашканлыгы;
б) шәхеснең эчтәлекле тулылыгын тәэмин итүче ихтыяҗларның үсеш алуы, алар арасында үзәк урынны әхлакый установкалар, кыйммәти ориентирлар һәм вакыт перспективалары алып тора;

в) үсеш һәм үз кызыксынуларына, ихтыяҗларына, сәләтләренә төшенү нәтиҗәсе буларак индивидуальлекнең алшартлары.

Л.С. Выготский һәр яшь этабына аның ахырына барлыкка килүче аерым үзенчәлекләрнең, яңа берәмлеләрнең җыелмасы гына түгел, ә бәлки шәхеснең билгеле бер бөтенлекле структурасының үзенчәлеге һәм әлеге этап өчен специфик булган үсеш тенденцияләрнең булуын билгеләгән. Әлеге тенденцияләр бала яшәгән шартлар белән каршылыкка керә ала. Яшь үсеше кризислары баланың төп шәхси яңа форма (берәмлек) белән һәр яшь чорының ахырында анда барлыкка килүче ихтыяҗларының канәгатьләндерелмәвенең  (депривация) нәтиҗәсе булып тора.
Бала үсешенең критик чорлары теориясе (Л.С. Выготский) буенча күчү яки критик чор – үсешнең социаль ситуациясен үзгәртеп төзү нәтиҗәсе. Аның нигезендә, бер яктан, иҗтимагый мөнәсәбәтләр системасында баланың объектив урыныүзгәрүе, икенче яктан – аның «эчке позициясенең» үзгәрүе ята. Барлык күчү чорлары охшаш симптоматика һәм эчтәлеккә ия, гомуми закончалыклар буенча уза. Бер чордан икенчегә күчкәндә эчтәлеге стабиль чорларда үсеш үзенчәлекләреннән шактый аерылып торган үсешнең үзенчәлекле «кризислары» бүленеп чыга. 
Күчү чорлары – яшь үсешенең бик тә җаваплы этаплары. Бу вакытка балада алдан килүче чорның аның югарырак яшь баскычына күчешенә әзерләүче барлык төп психологик яңа формалары (берәмлекләре) формалашкан булырга тиеш.

Бу чорларның үзенчәлекләре П.П. Блонский һәм Л.С. Выготский тарафыннан бик ачык итеп тасвирланган. П.П. Блонскийның игътибарын нәкъ менә бара торган үзгәрешләрнең кискенлегенә юнәлтүен әйтергә кирәк. Л.С. Выготский күчү чорының, иң элек, искенең үлүе белән характерланучы, баланың элек булдырылганнарының күбесе югалган чор булуын ассызыклый. Күчү чорларында үсеш белән бергә барган иҗади башлангыч, шәхеснең яңа сыйфатлары үсеше кирәк булган очракта гына, «вату» (ломка) белән тулыландырыла. Өйрәнелә торган чорларда үсешнең тискәре (негатив) эчтәлеге – шәхеснең һәркайсы күчү чорының төп мәгънәсен тәшкил итүче позитив (уңай) үзгәрешләрнең кире ягы.
Әлеге чорларның теоретик һәм эксперименталь яктан җитәрлек дәрәҗәдә эшләнмәве тикшеренүләрдә һәм бала үсешенең чорларга бүлү системаларында кулланыла торган терминологиянең төгәлсезлегендә чагылыш таба.

«Кризис», «критик яшь», «критик чор», «үзгәреш чоры», «күчү чоры» кебек төшенчәләр яшәп килә.
Алардан аерым урында сензитив (сизгер) чор дигән төшенчә тора. Яшь чорлары психологиясенә караган хезмәтләрдә бу термин, һәр яшь чорында психик һәм шәхси үсешнең сензитив мөмкинлекләрен ачыклау уку-тәрбияләү мәсьәләләрен уңышлы хәл итү өчен бик тә мөһим булуына карамастан бик сирәк кулланыла. (А.А. Бодалев, Б.Ф.Ломов, A.M. Матюшкин).
Бу төшенчәләр синонимнар буларак та кулланыла ала дия алабыз. Төшенчәләрнең рәт буенча төзелүе бу күренешнең төрле мәгънә алуын шактый төгәл чагылдыра. Асылда «кризис» төшенчә түгел, ә тискәре ассоциацияләр тудыра торган, таркалу, тәртип модельләренең, идарә итүнең мөмкин булган формаларын каралып бетүен, нәрсәдә дә булса кискен борылышны аңлатучы образлы гыйбарә.

Критик яшь – иң төгәлсез кулланыла торган төшенчә. Моны «критик» дигән сүзнең ике төрле аңлатмасының кушылуы белән аңлатып була: кризис халәтендә булган һәм бик авыр, бик куркыныч. Без критик яшь еш кына төрле тикшеренүчеләр тарафыннан анализланган вакытта туган каршылык, билгеле бер тармаклану (аерылу), ике төрлелелек белән очрашабыз. Бер яктан, авторлар төп игътибарны шәхси яңа формаларны (берәмлекләрне) анализлауга бирәләр, үсешнең бу чорларының билгеле бер психологик үзенчәлекләренә күрсәтәләр, икенче яктан игътибарны тәрбиягә авыр бирешә торган балаларга юнәлтәләр. Моннан тыш бу төшенчәне критик чорлар вакытның шактый зур аралыгын тәшкил итә дигән фикердә булган тикшеренүчеләр куллана. Мәсәлән, бүгенге көнгә кадәр «критик яшь» дигән төшенчәне яшүсмер чак  (10-11 яшьтән 14-15 яшькә кадәр) тиздән яшьлек кризисы (16-17 яшь) башланган вакыт турында әйтергә теләгән вакытта файдаланылалар. Шулай итеп, без бөтен мәктәп балачагын озакка сузылган критик чор яки критик яшь буларак карый алабыз.
Киң таралыш алган һәм эчтәлек ягыннан тулы булмаган төшенчәләр белән барлыкка килгән үзенчәлекле хәл, бәлки, кризисның, психик үсешнең аерым бер күренеше буларак, башлыча XX гасырның беренче чирегендә өйрәнелүе белән аңлатыладыр. Шуннан соң аның эмпирик яктан өйрәнү туктатыла, һәм соңгы вакытта бу проблемага кызысыну тагын арта. Шактый дәвамлы чор буена әлеге проблема эшләнмәгән диярлек, ләкин барлык дәреслекләрдә өйрәнелгән итеп тасвирлана. Бу исә терминологик яктан төрлелекне тудыруга сәләп була. 
Без «күчү чоры» дигән терминны кулланырга тәкъдим итәбез, чөнки безнең карашыбызча, ул өйрәнелә торган күренешнең асылына туры килә: бала үз үсешенең бер баскычыннан икенче югарырак баскычына күчә. Күчү чорында, ике яшь аралыгында үсешнең алдан килгән этапның тәмамлануын һәм алдагы этапның башлануын аңлаткан кризислар барлыкка килә.
Күчү чорларын өйрәнүнең практик әһәмияте педагогик практикада киң таралыш алган бу этапларда балалар белән эшнең аерым бер авырлык тууы белән билгеләнә. «Үсешнең үзгәреш (борылыш) моментларында балага карата кулланыла торган педагогик системаның үзгәрүе сәбәпле бала чагыштырмача тәрбиягә авыр бирешә торган, шәхеснең тиз үзгәрешләре артыннан өлгерми торган балага әйләнә», – дип яза Л.С. Выготский. Күчү чорларының эчтәлекле характеристикасын белү һәм асылын аңлау төрле этапларда уку-тәрбияләү процессын оештыруда балаларның яшь психологик үзенчәлекләрен дөрес исәптә тоту өчен алшартлар барлыкка китерергә ярдәм итә. 
2.2. Психик үсешнең әйдәп баручы көче

Һәр яшь чорының үзенең аерым кыйммәте, үсешенең үз потенциалы, алдагы яшь чорына күчүне тәэмин итүдә үз әһәмияте бар. Үсешнең теге яки бу этапларын үтүне тизләтергә һәм интенсификацияләргә мөмкин, ләкин аларның берсен дә психик характер, тулаем шәхес өчен зыянсыз үтеп китеп булмый. Балага яшь үсешенең алдагы баскычына күчү мөмкинлеге биргән психик үсешкә юнәлеш бирүче көчләрбулып нәрсәләр тора?

1. Баланың яшәү рәвеше белән аны уздырган мөмкинлекләре арасындагы каршылык яңа ихтыяҗларның тууына китерә. Эшчәнлекнең яңа мотивы барлыкка килә, моңа бәйле рәвештә эшчәнлек үзгәртеп төзелә, бала психик тормыш үсешенең яңа стадиясенә күчә.
Мәсәлән, сабый чакта бала берничә сүз белә, теге яки бу предметны, теге яки бу кешене атап, ул аларны үзенчә әйтә, шул вакытта әнисе һәм башка олы  яшьтәге якыннары аны аңлый. Ләкин бала үсә, аның аралашу даирәсе киңәя, аны башкалар кешеләрнең аңлавы кирәкбула башлый. Баланың нәрсәдер әйтергә, аңлатырга теләге белән һәм шуны эшли алмау арасында каршылык туа. Каршылык баланың сөйләм телен үстерү аша хәл ителә.

Яки башка мисал: яшүсмернең өлкәннәрнең тормышында катнашу ихтыяҗы туа, ә моны тормышка ашыру мөмкинлеге булмый. Яшүсмердә көчле мотив тәэсирендә үзенә, дөньяга карата, әйләнә-тирәсендәге кешеләргә – өлкәннәргә һәм яшьтәшләренә карата мөнәсәбәтләре үзгәртеп төзелә. Ул олыгая.
Каршылык һәрвакытта психик үсешнең тагын да югарырак дәрәҗәсенең формалашуы белән хәл ителә. Канәгатьләндерелгән ихтыяҗ яңаны барлыкка китерә, яшәү рәвешенең һәм эшчәнлекнең яшь чорлары буенча үзгәрүенә канәгатьсезләндерелмәгән ихтыяҗ исә үсешне тоткарлый, яңа ихтыяҗлар тудырмый, тагын да катлауларык эшчәнлеккә мотивлаштырмый.

2. Үсешнең гомуми хәрәкәте тышкы социаль шартларның һәм югары психик функцияләрнең өлгерүенең эчке шартларының нисбәтен билгели. Һәр яшь этабында сайлаучан сизгерлек, тышкы тәэсирләргә тиз үзләштерүчәнлек – яшьнең сензитивлыгы (сизгерлеге) ачыклана. Баланың нормаль үсеше өлкәннәрдән аның хәзерге моментта булган яшь чорының сензитивлыгын аңлауны сорый: әлеге чорга карата вакытыннан алда яки соңга калып укытуның җитәрлек дәрәҗәдә нәтиҗәле булмавы ачыклана. 

А.В. Запорожец кечкенә баланың потенциаль мөмкинлекләрен гамәлгә ашыру өчен, аның гармонияле үсеше өчен оптималь педагогик шартлар балачакны кыскартуга, сабый баланы мәктәпкәчә яшьтәге балага, мәктәпкәчә яшьтәге баланы мәктәп укучысына һ.б. вакытыннан алда әйләндерүгә юнәлдерегән артык иртә укыту юлы белән барлыкка китерелмәвен ассызыклый. Киресенчә, баларның уен, гамәли һәм сәнгатьле эшчәнлекләренең специфик эчтәлеген киңәйтү һәм мөмкин кадәр баету, шулай ук балаларның бер-берсе белән һәм өлкәннәр белән аралашуы кирәк.

Мәсәлән, мәктәпкәчә яшь чоры кабул итү, хыял итү һәм образлы фикерләүнең үсешенә йогынты ясаган укыту төрләренә һәм танып белү ысулларына сензитив (сизгер) була. Шуңа күрә үсешнең нигезе балачакта салына һәм аның нигезле булуы баланың өлкәннәр белән, табигать, бүгенге, хәзерге мәдәният белән үзара бәйләнешләрдән алган конкрет тәэсирләрнең ачыклыгына, байлыгына, төрлелегенә бәйле. Мәктәпкәчә яшьтәге һәм кече мәктәп яшендәге бала бүгенге киеренкеле тормышта яши: һәр көн аларга бик күп уйланырга мәҗбүр итүче аңлашылмаган әйберләр, табышмаклар, сокландыручы, ачу китерүче, борчылырга һәм хәтта еларга мәҗбүр итүче тәэсирләрнең муллыгын алып килә. Я. Корчак (педагог һәм балалар табибы) балачакның үзкыйммәтен киләчәктәге «чын» тормышның алдан килүче түгел, ә чын этабы икәнлегенә басым ясап: «Баланың бүгенгесе, иртәгесенә караганда нәрсәсе белән начаррак, аз кыйммәтлерәк?.. Иртәгәге өчен баланы бүген шатландырган, сагышландырган, гаҗәпләндергән, ачуын китергән, кызыксындырган әйбергә игътибар бирмиләр...» дип ассызыклый.
«Белеет парус одинокий» повестенда Валентин Катаев малайның үзе өчен катлаулы булган мәсьәләне чишәргә теләвен бик нечкә итеп күрсәтә алган: «Павлик бүген кояш чыкканчы ук уянды... Бу шатлыклы, һәм шул ук вакытта бик тә сәер көннең – аңа кинәт дүрт яшь булган көннең җитүен нинди түземсезлек белән көтүен күз алдына китереп була. Менә әле кичә генә аңа өч яшь иде, бүген инде дүрт. Бу кайчан булып өлгерә соң? Мөгаен, төнләдер. Павлик балаларның бер яшькә өлкәнрәк булган бу серле мизгелне инде күптән сагаларга карар кылган була. Ул төнлә уянды, күзләрен зур итеп ачты, ләкин бернинди дә үзенә башка әйбер күрмәде (сизмәде). Барысы да гадәттәгечә: комод, төнге лампа... Аңа хәзер ничә яшь соң: өч әллә дүрт яшьме? Малай дикъкать белән кулларына карады һәм юрган астында аяклары белән тыпырчынды. Юк, аяклары һәм куллары кич белән йокларга яткандагы кебек үк. Бәлки бераз башы үскәндер? Павлик башын – битләрен, борынын, колакларын җентекләп тотып карады... Кичәгечә шикелле үк инде. Сәер. Бигрәк тә иртән инде аңа котылгысыз рәвештә дүрт булганга сәер. Бу инде төгәл билгеле. Ничә яшь соң аңа хәзер? Әле һаман да өч яшь була алмый. Ләкин, икенче яктан, дүрткә дә бер дә охшамаган...»
3. Үсешкә юнәлеш бирүче көч булып баланың өлкән кеше белән үсешнең якын зонасын барлыкка китерүче хезмәттәшлеге тора. Өлкән кеше арадаш буын (звено) кебек бала белән җәмгыять арасында арадашчы була. Өлкән кеше: а) башта баланың физиологик ихтыяҗларын канәгатьләндерә, б) аннан соң эмоциональ мөнәсәбәтләр үрнәге, в) иҗтимагый предметлар белән эш-гамәлләр үрнәге, г) белем, мәдәният, социаль нормаларга ия булучы, д) һөнәри осталык үрнәге һ.б. булып тора. Баланың өлкән кеше белән хезмәттәшлектәге эшчәнлеге киңәеп үскән кебек була, бу исә яңадан «киңәеп үскән» яңа эшчәнлекне тудыручы яңа мотивны барлыкка китерә.

4. Үсешнең юнәлеш бирүче көчләрнең һәм шәхес формалашуының асылы Д.Б. Эльконин эшләгән яшь чорлары буенча бүленештә төгәл тәкъдим ителгән
.

Чорлар буенча бүленешнең нигезендә әйдәп баручы эшчәнлекнең ике тибының закончалыклы алмашы ята.

Б  е р е н ч е   т и п  – эчендә кеше эшчәнлегенең төп мәгънәләрендә  һәм бурычлар, мотивлар һәм кешеләр арасында мөнәсәбәтләр нормаларында интенсив ориентлашу барган эшчәнлекләр. Бу «бала – иҗтимагый өлкән кеше» системасындагы эшчәнлек була.

И к е н ч е   т и п  – эчендә предметлар белән гамәлләр иҗтимагый эшләнгән ысулларны һәм предметларда аларның теге яки бу якларын билгеләүче эталоннарны үзләштерү буенча барган эшчәнлекләр. Бу «бала – иҗтимагый предмет» системасындагы эшчәнлек була.

Бу эшчәнлек типлары бер-берсен алмаштыралар.

Д.Б. Эльконин тәкъдим иткән психик үсешнең чорларга бүленешен карап үтик.

Таблицада өч төрле эпоха бирелә: сабый чак, балачак, үсмер чак. Һәр чор нигезендә әйдәп баручы эшчәнлекнең теге яки бу тибы ята. Бу эпохалар үзара закончалыклы рәвештә үзара бәйләнгән һәм бер-берсен үзара әзерлиләр. Һәр эпоха мотивлаштыручы-ихтыяҗ даирәсе үсеш алган, кеше эшчәнлегенең бурычлары, мотивлары һәм нормаларын үзләштерелүе барган, баланың бу даирәне акрынлап үзләштерә торган – сабый баланың аралашуы, рольле уен, үсмерләрнең интим-шәхси аралашуы барган чор белән ачыла.

Нәкъ менә монда предметлар белән эш-хәрәкәтләр ысулларын үзләштерү һәм операцион-техник мөмкинлекләрне формалаштыру барган икенче чорга күчү әзерләнә. Кашык белән предметлы гамәлгә ия булу һәм математиканы, грамматиканы үзләштерү кеше культурасының элементы буларак алга чыга. Баланың предмет дөньясында тагын да тирәнрәк ориентлашуы һәм аның интеллектуаль көчләренең формалашуы бара.

Бер эпохадан икенчесенә күчү баланың операцион-техник мөмкинлекләре һәм алар формалашкан эшчәнлек бурычлары һәм мотивлары арасында туры килмәү туганда бара. Бу турыдан-туры бала үсешенең аерым чорларының сензитивлыгы мәсьәләсен аңлауга бәйле.

Бер стадиядән икенче стадиягә күчү билгесе булып эшчәнлекнең әйдәп баручы тибының, баланың чынбарлыкка әйдәп баручы мөнәсәбәтнең үзгәрүе тора.

5. Үсешнең юнәлеш бирүче көче һәм аның нормаль үтүе, күрсәткече булып баланың психик һәм психологик сәламәтлеге тора.

Психик сәламәтлекнең нигезендә югары психик функцияләрнең үсеше ята. Ни өчен? Һәр яшь чорында дөньяны танып белүдә, эшчәнлектә, аралашуда билгеле бер ихтыяҗлар туа. Баланың психик сәләтләренең үсешендәге бозылышлар бу ихтыяҗларны канәгатьләндерүгә комачау итә, чөнки баланың әйләнә-тирәдәге кешеләр дөньясы, мәдәният, табигать белән эзлекле үзара бәйләнешенә тоткарлык ясыйлар һәм шуның аша депривацион ситуацияне кузгаталар. 

Психологик сәламәтлек кешенең үз карашы буенча аның танып белә, кичерә торган дөньясында дөрес, аны канәгатьләндерә торган урын табуы белән бәйле. Ул тормыш кыйммәтләрендә, мәгънәләрендә билгеләнә. Тормыш белән мөнәсәбәтләр гармонияле, ләкин тыныч булмый: яңа проблемалар кызыксыну, яңа кичерешләр уята, аларның хәл ителеше – яңа тәҗрибә туплау һәм шәхеснең тормыш мәгънәсенә тирәнтен төшенүгә китерә торган алга таба үсеше
.

2.3. Үсешнең яшь һәм индивидуаль үзенчәлекләре бердәмлеге

Онтогенездагы шәхеснең психик үсеше һәм формалашуы яшь үзенчәлекләрнең бары тик индивидуаль үзенчәлекләр белән берлектә яшәвен күз алдында тота. Шәхеснең индивидуаль үзенчәлекләре дип психологиядә бу шәхесне башкалардан аерып торган үзенчәлекләрне аңлыйлар. Аларның формалашуына кешенең табигый сыйфатлары, социаль даирә, үсешнең гомуми дәрәҗәсе, шәхеснең юнәлгәнлеге, характер, төрле билгеләр һәм сыйфатларның үзара бәйләнешләре зур тәэсир ясый. Индивидуаль үзенчәлекләр – билгеле бер кешегә генә хас булган, аның психикасын һәм шәхесенең үзенчәлеген тәшкил иткән, аны кабатланмас, уникаль ясый торган үзенчәлекләр.

Психологлар (Б.Г. Ананьев, С.Л. Рубинштейн, Н.С. Лейтес, Д.Б. Эльконин һ.б.) мәктәпкәчә һәм мәктәп балачагы елларында «яшь баскычы» буенча тайпылышсыз менү вакытында иң мөһим булып яшь һәм индивидуаль үзенчәлекләрнең үзара бәйләнеше мәсьәләсе торуын, шәхеснең яшь үзенчәлекләре үсешнең индивидуаль вариантлары формасында яшәвен билгелиләр
.

С.Л.Рубинштейн галимнәрнең игътибарын индивидуаль үзенчәлекләрне өйрәнүне яшь үзенчәлекләрен өйрәнүдән аерырга ярамаганлыгына юнәлтә. Югыйсә, бу «җирлектән» аеру аерым кешеләрнең үзенчәлекләре, сәләтләре котылгысыз рәвештә мистификаңияләнә һәм аларның тикшеренү һәм танып белү өчен юллары өзелүенә китерәчәк. Ул яшь үзеннән-үзе ниндидер стандарт психик үсешне билгеләми, дип яза... Яшь үзенчәлекләре индивидуаль үзенчәлекләр эчендә һәм алар белән берлектә яши.

Икенче яктан, без шәхеснең индивидуальлегенең, ягъни шәхеснең бер кешене икенче бер кешедән аерып торган психологик үзенчәлекләренең кабатланмас кушылмасының формалашуы яшь үсеше процессында бара һәм күп очракта баланы әлеге яшь өчен әйдәп баручы эшчәнлеккә кертү дәрәҗәсенә, бу эшчәнлекне башкаруга сәләтләренең үсешенә, өлкәннәр һәм яшьтьшәләре белән аралашуга бәйле.

Баланың яшь һәм индивидуаль үсешенең тагын бер мөһим моментына, төгәлрәк әйткәндә балаларның бик иртә төшенә торган, соңыннан бик нык борчый торган җенси яктан аермалар булуына игътибар итик.

«Мәктәпкәчә яшьтәге балалар», «кече мәктәп яшендәге укучылар», «яшүсмерләр» кебек гомуми төшенчәләр, асылда үз эченә бер-берсенә бер дә охшамаган конкрет малайлар һәм кызларны ала.

Балалар инде мәктәпкәчә яшьтә үк үз эченә киеренке эмоциональ кичерешләрне һәм эмоциональ тондагы фикерләрне туплаган кыяфәтләренә битараф булмыйлар. Л.Н. Толстой үзе – алты яшьлек малай турында болай дип искә ала: «Мин матурлык турында бик сәер итеп уйлый идем... ләкин мин үземнең матур түгел икәнлегемне бик яхшы белә идем һәм бу әйбердә бер дә хаталанмый идем; шуңа күрә минем кыяфәтемә булган һәр ишарә мине бик нык мыскыл итә иде... мин еш кына төшенкелеккә бирелә идем: минем шикелле мондый киң борынлы, калын иренле һәм кечкенә соры күзле кешегә бу дөньяда бәхет юк дип уйлый идем; мин алладан могҗиза ясавын – мине матур кешегә әйләндерүне сорый идем, һәм бүген мин һзем ирешкәннәремне матур йөз өчен бирер идем»
.

Балага үз кыяфәтенең өстенлекләрен күрергә һәм аларга төшенергә, үз тышкы кыяфәтен яратырга, аңа тыныч карарга, оялмаска, барлык малай һәм кызларның да матур булуын, бары тик аны күрә белергә кирәклегенә төшенүгә ярдәм итү бик мөһим.
Яшүсмерләр үзләренә карата тагын да күбрәк игътибарсорыйлар. 

Психик һәм шәхси үсеш катлаулыклары, аеруча үсмер һәм яшүсмер чакта күп очракта җенси өлгерү белән билгеләнә. Бу чорда малайларда һәм кызларда өлкәнлек хисе генә түгел, ә бәлки билгеле бер дифференциаль өлкәнлек – «ир-атның эчке позициясе» яки «хатын-кызның эчке поизициясе» формалаша.

 Тиз физик үсеш һәм җенси өлгерү яшүсмерләрнең эчке һәм тышкы дөньяларында күзгә күренерлек үзгәрешләр барлыкка китерә, үзләренә һәм башка җенестәге кешеләргә карата нык кызыксыну уята; аларда яңа тоюлар, хисләр, кичерешләр барлыкка килә, үзләрен шул күзлектән чыгып аңлау ихтыяҗы формалаша, еш кына өлкәннәр тарафыннан яшүсмерләрнең үзаңының бу ягына җитәрлек игътибар бирмәгән ата-аналар, укытучылар, тәрбиячеләр тарафыннан беленми торган һәм контрольдә тотылмый торган «өлкән ир-ат», «өлкән хатын-кыз» идеаллары барлыкка килә. 

Мәктәптә укыту-тәрбия эшенең программалары һәм ысуллары баланың, яшүсмернең үзе турында билгеле бер җенестәге кеше буларак үз эченә малайлар һәм кызлар өчен специфик ихтыяжларны, мотивларны, кыйммәти ориентирларны, башка җенес вәкилләренә мөнәсәбәт һәм бу берәмлекләргә  туры килгән тәртип формаларын ала торган күзаллауларының үзенчәлекле системасын барлыкка китерүне күздә тотмый. 

Бала шәхесен аның җенесе белән ярашлы рәвештә үстерү бурычы бер яктан психик җенес, икенче яктан капма-каршы җенестәге кешеләр белән мөнәсәбәтләр системасын формалаштыруны үз эченә ала.

2.4. Баланың индивидуальлеген кыйммәт буларак аңлау
Теләсә кайсы бала дөньяга килүе, тормыш белән бүләкләнүе белән үк үзкыйммәткә ия. Һәр бала үзеннән-үзе кызыклы була: тыңлаучан һәм тыңлаусыз, өлгерүче һәм өлгермәүче, матур һәм бик үк матур булмаган һ.б. Сүз уңаенда әйтергә кирәк: һәр өлкән кеше шулай ук үзеннән-үзе, һөнәреннән, башкарган вазифасыннан, социаль хәленнән тыш үзкыйммәтле һәм кызыклы була. Балалар коллективы яки төркеме, өлкәннәрнең коллективы яки төркеме психологларның һәм педагогларның эшчәнлегендә үзмаксат була алмый. Ләкин яшьтәшләр, фикердәшләр коллективы яки төркеме аңа кергән һәр кешенең шәхесе үсешенең шарты була ала. Шәхесара берләшмәсенең асылын заманча аңлау аларда шәхеснең өстенлеген күздә тота.

Моннан укытучы, практик психолог эшендәге төп принцип килеп чыга – һәр балага бердәнбер һәм кабатланмас, туып килүче индивидуальлек буларак якын килү.

Бу принципның нигезендә мөһим психологик үзенчәлекләр: эзлеклелек, психик үсешнең синхронсызлыгы, онтогенезның яшь чорларын үтүенең индиидуаль вариантлары ята. Шуңа күрә баланың бүгенге уңышсызлыгында, көчсезлегендә игътибарны тоткарларга (зацикливаться) ярамый.

Балага үз-үзен тормышка ашыру, аның барысы да яхшы булуын һәм аңа барысының да ышанычлары булуын тою мөмкинлеген, шанс бирергә кирәк. Бу фикерне матур итеп М.М. Пришвин әйтә: «Син миндәге яраткан кешең, әлбәттә, миннән яхшырак: мин андый түгел. Ләкин син ярат, һәм мин дә үземнән яхшырак булырга тырышырмын».

Һәм бүгенге көнгә кадәр укыту һәм тәрбияләүдә төп игътибар баладагы иң зәгыйфь урыннарга, «артта калу зоналарына» бирелсә, хәзер инде икенче әйбер санала: бала өчен субъектив уңышлы (кызыклы, күңелне җәлеп итә торган, кызыксынучан) белем яки эшчәнлек өлкәсенә таяну аның шәхес буларак формалашуына прогрессив яктан тәэсир итә, аның кызыксынуларына, үз көчләрендә, сәләтләрендә ышанычның үсеш алуына мөмкинлек бирә.

Ни өчен без еш кына балага мондый мөмкинлек бирмибез? Хәер, без аны еш кына үзебез белмибез дә. Теге яки бу психик функциянең яки барлык функцияләрнең, теге яки бу психик билгенең, сыйфатның үсеш дәрәҗәсен беләбез. Ләкин бу белемнәрне ничек бергә кушып, баланың яше һәм индивидуаль үзенчәлекләре һәм үсешнең индивидуаль темпы  белән ничек туры китереп була? Бу бик катлаулы, зур интеллектуаль көчләр һәм һөнәри  осталык таләп итә.

Без Л.С. Выготскийның бала шәхесен әйләнә-тирә дөнья белән үзара бәйләнештә тулы рәвештә өйрәнелүенең барлык тикшеренүләрнең нигезенә ятарга тиешлеге турында кисәтүен истә тотарга тиеш булабыз.
«Шәхесне тулаем өйрәнү» нәрсә ул? Тагын бер күренекле рус психологы С.Л. Рубинштейнның хезмәтләренә мөрәҗәгать итик. Ул шәхеснең асылын аңлау өчен өч сорауга җавап табарга тырышып карарга кирәк дип яза:

– кеше нәрсә тели? Бу сорауга җавапны шәхеснең юнәлгәнлеге – аның ихтыяҗлары, мотивлары, максатлары, кызыксынулары, идеаллары, ныклы фикерләре, дөньяга караш, установкалар һ.б. ачачак;

– кеше нәрсә эшли ала? Бу сәләтләр турындагы – гомуми һәм махсус сәләтләр, бу сәләтләрнең дәрәҗәсе: талант, даһилык һ.б. сорау;

– кеше үзе нәрсә ул? Кеше характеры турындагы сорау: күпне теләргә була, күп әйбергә сәләтле булырга, ләкин үзенә, кешеләргә, дөньяга карата әхлакый һәм ихтыяри мөнәсәбәтне билгеләүче характер үзенчәлекләре аркасында тормышта һәм эшчәнлектә уңышка ирешмәскә мөмкин.

Һәм безнең карашыбызча, дүртенче сорау да урынлы була: 

кеше нәрсә тоя? Эмоцияләр, хисләр, кичерешләр кешенең эчке дөньясы нигезендә ята һәм бу дөньяны бай яки ярлы итә.

Бала башта үзенә карата кешеләрнең мөнәсәбәтен һәм кешеләргә, предметларга, дөньяга үзенең мөнәсәбәтен сизә, теге яки бу эшчәнлеккә үзенең сәләтләрен тоя, шуннан соң гына боларга төшенә.

Бу сорауларга җавап биреп кенә, баланың яше һәм җенесе контекстында  һәм аның яшь белән бәйле үзгәрешләрнең индивидуаль вариантын исәпкә алып күрсәтелгән психологик күренешләрнең барлык үзара бәйләнешләрне һәм үзара тәэсир итешүләрне анализлап, аның психик үсешендә һәм шәхеснең формалашуында проблемаларының асылын аңлауга килергә мөмкин.

Индивидуаль аермалар мәсьәләсе бик авыр мәсьәлә. Кешенең бу проблемага карамаган бер генә сыйфатын атау авыр. Бер үк сыйныфта балаларның бер-берсеннән аерылуларын беләбез. Һәм барыбер кешенең индивидуаль үзенчәлекләрендә үзәк момент булып аның сәләтләре тора. Баланың психик  үсеше аның сәләтләрен үстермичә мөмкин түгел.

Нәкъ менә сәләтләр баланың шәхес буларак формалашуын билгелиләр, нәкъ менә алар аның индивидуальлегенең ачыклык дәрәҗәсенә сәбәп була.
Эшчәнлекнең бик күп төрләре бар, аларның һәркайсы югары дәрәҗәдә тормышка ашыру өчен билгеле бер сәләтләрне таләп итә. Сәләтләрнең үсеше  һәр яшь этабында үзенчәлекләргә ия һәм теге яки бу эшчәнлектә баланың кызыксынулары үсеше, уңышларының яки уңышсызлыкларының үзбәясе белән тыгыз бәйләнгән.

А.Н. Леонтьев кеше эшчәнлегенең иҗтимагый-тарихи урнашкан формаларына сәләтләре, ягъни кешенең специфик сәләтләре индивидуаль үсешендә формалашучы чын яңа формалар (берәмлекләр) тәшкил итә, дип әйтә.
Шәхес сәләтләрдән тыш аңлана һәм карала алмый.  Шәхеснең үсеш формасының схемасын шартлы рәвештә түбәндәгечә күз алдына китереп була: хис -> юнәлгәнлек -> характер -> сәләтләр.
Сәләтләрнең үсеш дәрәҗәсе һәм спецификасы теге яки бу эшчәнлектә уңай кичерү, бу эшчәнлек белән шөгыльләнергә теләү һәм белү, үз көчләреңдә ышаныч, димәк, бу көчләрнең мобилизацияләү нәтиҗәсе булып тора.

Мәсәлән, кече мәктәп яше этабының уңышлы тәмамлануы турында башлангыч мәктәпне тәмамлаганда бала:

– укырга теләгәндә,

– укый белгәндә (алганда),

– үз көчләренә ышанганда, 

– аңа мәктәптә рәхәт, кызыклы, комфортлы булганда (ул анда куркусыз һәм нәфрәтсез бара) әйтеп була.

Яшүсмер чакта үсмерләр өчен әйдәп баручы эшчәнлек эчендә – яшьтәшләре белән аралашуында кешене кеше иткән шәхси яңа берәмлекләр: хисләргә, башка кешеләрнең кәефенә төшенә белү һәм шулар белән ярашлы рәвештә үз тәртибен төзи алуы билгеле.

Шәхеснең уңышлы формалашуы, үсмерлек чорының тәмамлануы турында яшүсмернең түбәндә бирелгән «шифрлары ачылган фикер йөртүләре буенча» бәя бирергә мөмкин:

· Минем өчен кешеләр кызыклы, мин алар белән аралашырга телим;
· Мин аралаша беләм, кешеләр белән уртак тел табам;

· Мин кешеләрдә кызыксыну тудыруыма, аларга минем аралашу рәхәт икәнлегенә ышанам;

· Миңа яшьтәшләрем арасында рәхәт.

Без теләсә кайсы эшчәнлектә булган уңыш «миңа ошый», «мин телим», «эшли беләм»,  «үземә ышанам» кебек гади генә төшенчәләргә нигезләнүен күрәбез. Ләкин бу фигыль артына яшеренгән теләсә кайсы психологик чынбарлык баштан ук балага бирелмәгән.

Сәләтләрнең формалашуы өлкәннәр тарафыннан сабырлык, игътибар һәм баланың кечкенә уңышларына да сакчыл караш таләп итә.
Өлкәннәргә теге яки бу эшчәнлекнең кызыклылыгын, игътибарны җәлеп итүен ачарга, балада аның белән шөгыльләнү теләген уятырга кирәк. Укучыны уку материалын үзләштергәндә авырлыкларны җиңү, димәк, танып белү сәләтләрен үстерү теләген ничек уятырга? Ысулларның берсен үз көчләрен сынап карарга чакыру,  аны тулысынча выложиться, авыр эшне уңышлы башкарып чыгудан алган шатлыкны ачу. Яхшы укытучы бу әгъваның көчен белә. Укучы эшкә тулысынча чуму хисен кичерергә тиеш, ә мәктәптә болай бик сирәк була ала.

Ләкин эшчәнлеккә, мәсәлән, танып белү эшчәнлегенә кызыксыну гына уятып калмыйча, бу эшчәнлек белән шөгыльләнергә өйрәтергә, балага үз көчләренә, сәләтләренә ышанырга мөмкинлек бирүче лаеклы һәм барысы тарафыннан аңланган уңыш ситуациясен тудырырга да кирәк. 

Америка психологы У. Глассер мәктәп укучыларның күбесе уңышсызлыкларга дучар була дип дөрес билгели. Элеккеге уңышсызлыкларының санына, килеп чыгышы, культурасы, материаль байлыгы дәрәҗәсенә бәйле булмыйча, кеше үзе өчен мөһим булган әйбердә уңышка ирешмәсә, ул беркайчан да сүзнең киң мәгънәсендә аңланган тормышта яхшы яшәмәячәк.

Уңышка баланың кызыксынучанлыкка, белемгә омтылучанлыкка, эзләнү һәм ачышлар омтылуга нигезләнгән үз активлыгы китерә. Мәктәптә мондый активлыкны уяту җиңел түгел. Ләкин аннан башка сәләтләр үсеше турында сүз йөртеп булмый. Уңышка, сәләтләр үсешенә баланы көчләү, шелтәләү, боеру аша китерергә ярамый. 

Балага үсешнең якын зонасын өлкән кешенең билгеләвен беләбез, һәм бу аерым функцияләрнең һәм психик сыйфатларның үсешенә генә түгел, ә тулаем шәхескә дә кагыла. Л.С. Выготский  өлкән кешенең бала белән хезмәттәшлеге бала культурасы үсешенең үзәк факторларының берсе икәнен ассызыклый.

Уку-укыту эшчәнлегендә хезмәттәшлек баланың танып белү сәләтләре үсешенең якын зонасын барлыкка китерә.

Өлкән кешенең бала белән – шулай ук хезмәттәшлек, ләкин ул иң элек баланың шәхси характеристикалары үсешенең якын зоналарын тудыру өчен җаваплы.

Сәләтләрнең һәм шәхеснең якын үсеш зонасы һәр бала өчен индивидуаль. Бу стандарт программалар буенча эшләүче педагогларның эшен катлауландыра. Бу программалар, хәтта иң инновацион программа да, билгеле бер яшьтәге баланың билгеле бер гомуми якын үсеш зонасына ориентлаша. Һәр бала да анда эләгә алмый: берселәре анда керергә әзер түгел, икенчеләргә анда эшсез күңелсез булачак. Димәк, һәр очракта һәр дәрәҗәдә бала укытучы белән хезмәттәшлек нәтиҗәсендә үз якын үсеш зонасына эләгә. Моңа бәйле рәвештә укытуның нәтиҗәләре дә, баланың кәефе дә, аның сыйныфташлары, укытучылар, ата-аналар белән төрле шәхесара  мөнәсәбәтләре дә чагылыш таба. Шунысы кызыклы, укучының мәктәптә уку нәтиҗәләре бик үк әйбәт булмаса һәрвакытта «гаепле» ул була. Ә аның «гаебе» еш кына өлкәннәрнең аның бүгенге мөмкинлекләренең пространствосын билгеләмәвендә, уку эшчәнлегендә кәефен исәпкә алмавында тора. Һәм шул уңышсызлык контекстында үзәк булып саналган шәхси берәмлекләрнең берсе булган баланың үзбәясе формалаша. 
Бәяләүнең ике механизмы булуы мәгълүм: а) үз тоюлары, б) әйләнә-тирәдәгеләрнең бәяләре. К.Роджерс фикеренчә, үзбәяләр аңланмаган, ләкин чын. Әйләнә-тирәдәгеләрнең бәяләре аңланган, ләкин каршылыклы һәм еш кына ялган була. Һәм тәҗрибәсез  балада эчке һәм тышкы бәяләр арасында каршылыклар туарга мөмкин. Бу каршылыклар чынбарлыкның бозылуы кебек аңланмый торган саклану реакцияләрнең формалашуын барлыкка китерергә мөмкин: яки башка кешеләрне бәяләүне бозу, яки үзбәясен бозу. Болар барысы бала шәхесенең формалашуын катлауландыра һәм педагогның һәм психологның зур игътибарын таләп итә. Билгеле бер шартларда барлык сәламәт балалар үсеш алуына ия. Тәрбияче, укытучы үз тәрбияләнүчеләренең һәм укучыларның уңышсызлыкларын аларның начар акыл үсеше белән аңлатырга хокуклы түгелләр. Чөнки ул үзе күп очракта укыту белән билгеләнә, аның эчтәлеге һәм оештырылышы үзенчәлекләренә бәйле була. Белем бирү һәр эшчәнлекнең төрле өлкәләрендә һәр баланың сәләтләрен үстергәндә генә мәгънәгә ия.
Шәхси һәм һөнәри өлгергәнлекнең югары дәрәҗәләренә (югарылыгына) ирешү, күренгәнчә, һәп психик яктан сәламәт кеше ала. Ләкин бу барысында да булып чыкмый. Ни өчен? Моның сәбәпләре күп, ләкин, иң мөһиме – кеше үзенең балачагын һәм яшьлеген психик үсеш ягыннан караганда тулы итеп яшәргә тиеш. Бу баланың тормышын аның һәр яшь этабында үсеш мөмкинлекләрен тулы рәвештә тормышка ашыру өчен шартлар булырлык итеп туганнан алып оештырырга кирәк дигәнне аңлата. Бу әйләнә-тирә дөньяны танып белүгә кызыксыну тууны һәм баланың үз активлыгын, аны әлеге яшь өчен әйдәп баручы өлкәннәр белән уртак эшчәнлеккә кертүне, әлеге яшь сензитив булган һәм аннан соң аның алга таба позитив индивидуаль үсеше өчен нигез булачак психологик яңа формалар (берәмлекләр) формалаштыруны күз алдында тота.
Алдагы бүлектә яшь үсешенең иң кызыклы чоры – мәктәп балачагы яки кече мәктәп яше җентекләп каралачак.
Сораулар һәм биремнәр

1.  Психик үсешнең чорларга бүленешенең мәгънәсе нәрсәдә?
2. Кешенең тормыш юлының төп яшь чорларын атагыз. 
3. Ни өчен психик үсешнең яшь чорларына күптөрле бүленешләре яши? 
4. «Психологик яңа форма (берәмлек) (новообразование)» төшенчәсенең эчтәлеген ачыклагыз. 
5. Нәрсә ул әйдәп баручы эшчәнлек? Баланың психик үсешендә аның әһәмияте нәрсәдә? 
6. Сез ничек уйлыйсыз, Корней Чуковскийның истәлегендә ничә яшьлек кыз турында сөйләнелә: «Уйнаганда Мура идән буенча китапларын тарата, китаплар шунда ук ул балык тота торган һәм кер юа торган елгага әйләнә. Һәм ялгыш кына бер китапка аягы белән басып, ул бик табигый итеп кычкырып җибәрә: «Ай, мин аягымны чылаттым», мин дә бер мизгелгә бу китапларның су икәнлегенә ышанып, аңа сөлге тотып чак кына атылмадым».
Икенче бүлек

КЕЧЕ ЯШЬТӘГЕ УКУЧЫ ПСИХОЛОГИЯСЕ

Тема 1

КЕЧЕ МӘКТӘП ЯШЕНДӘ ПСИХИК ҮСЕШ

Баланың физик, психик һәм психофизиологик үсеше.

Үсеш этабы буларак кече мәктәп яшенең үзенчәлеге.

Кече мәктәп яшенең кыйммәте.

1.1. Баланың физик, психик һәм психофизиологик үсеше.

Кече мәктәп яше баланың мәктәпкә керү моментыннан башлана. Соңгы елларда 6 яшьтән укуга күчү һәм дүртьеллык башлангыч белем кертелү сәбәпле, әлеге яшь этабының түбәнге чикләре үзгәрде, һәм күпчелек балалар элеккеге шикелле 7 яшьтән түгел, ә 6 яшьтән үк укучы була. Моңа нигезләнеп, кече мәктәп яшенең чикләре башлангыч мәктәптә уку чоры белән туры килә, һәм ул хәзерге вакытта 6 – 7 яшьтән башлап 9 – 10 яшькә кадәр дип билгеләнә.

Бу чорда баланың мәктәптә системалы уку мөмкинлеген тәэмин итә торган физик һәм психофизиологик үсеше бара. Иң элек баш мие һәм нерв системасының эше камилләшә. Физиологлар фикеренчә, 7 яшькә зур ярымшарларның ми кабыгы инде сизелерлек дәрәҗәдә җитлегә. Ләкин кешенең баш миендә программалаштыру, регуляция һәм контроль өчен җаваплы иң мөһим, специфик бүлекләренең эшчәнлекләре бу яшьтәге балаларда формалашып бетмәгән була (баш миенең маңгай өлешендәге бүлекләренең үсеше бары тик 12 яшькә генә тәмамлана), моның нәтиҗәсе буларак, ми кабыгы асты структураларына баш мие кабыгының регулятив һәм тоткарлау көченең тәэсире җитәрлек булмый. Баш мие кабыгының регулятив функциясенең тулы көченә эшли алмавы бу яшьтәге балаларның үз-үзен тотышында, эшчәнлекне һәм эмоциональ сфераны оештыруда чагылыш таба: кече мәктәп яшендәге укучының игътибары бик тиз читкә юнәлә, ул аны озак вакытка туплый алмый, ярсучан һәм эмоциональ була. 

Мәктәптә уку дәверенең башлангычы икенче физиологик криз чоры белән туры килә, 7 яшьтә бала организмында кискен эндокрин үзгәрешләр башлана, бу исә гәүдәнең үсеше, эчке органнарның зураюы, вегетатив системаның үзгәреше белән характерлана. Димәк, баланың эшчәнлеге һәм социаль мөнәсәбәтләр системасындагы кардиналь үзгәрешләр организмдагы функцияләр һәм бөтен системаларның үзгәреш чоры белән туры килә дигәнне аңлата. Бу исә зур киеренкелек тудыра һәм организмны, резерв көчләрне кулланып, тулы көченә эшләргә мәҗбүр итә.

Шулай да, әлеге чорда физиологик үзгәрешләр (хәлсезлек, тиз ару, баланың нерв-психологик халәте) белән бәйле билгеләп үтелгән авырлыкларга карамастан, физиологик криз авырайтып кына калмый, ә киресенчә, баланың яңа шартларга уңышлы җайлашуын да җиңеләйтә. Моны бу физиологик үзгәрешләрнең барлыкка килгән ситуациянең югары таләпләренә җавап бирүе белән аңлатып була. Алай гына да түгел, педагогик игътибарсызлык аркасында гомуми үсеше тоткарланган балалар өчен бу криз яшьтәшләрен куып җитү өчен соңгы мөмкинлек булып санала. 

Кече мәктәп яшендә төрле балаларның психофизиологик үсеше төрлечә була. Малайлар һәм кызлар үсешенең тизлегендә дә аерма саклана: кызларның үсеше элеккечә, малайлар белән чагыштырганда артыграк. Бу күренештән чыгып, кайбер галимнәр кече сыйныфларда «бер үк парта артында төрле яшьтәге балалар утыра: малайлар кызларга караганда уртача 1-1,5 яшькә яшьрәк, гәрчә бу аерма календарь яшь белән бәйле булмаса да» дигән нәтиҗә ясый.

 Системалы укытуга күчү чоры балаларның акыл эшчәнлегенә карата югары таләпләр куя. Бу чорда кече яшьтәге мәктәп баласының акыл эшчәнлеге тотрыксыз, арыганлыкка каршы тору сәләте түбән була. Яшь арту белән бу параметрлар үсә барса дә, тулаем алганда, кече яшьтәге мәктәп баласының эш сыйфаты һәм нәтиҗәлелеге югары сыйныф укучыларының күрсәткечләре белән чагыштырганда яртысын гына тәшкил итә. 

Кече яшь чорында мәктәп баласының психологик үсешендә дә сизелерлек үзгәрешләр бара: танып белү даирәсе сыйфат ягыннан камилләшә, шәхес формалаша, яшьтәшләре һәм үзеннән өлкәннәр белән мөнәсәбәтләрнең катлаулы системасы урнаша. Алга таба кече яшьтәге мәктәп баласының психологик үсешенең бөтен аспектлары карап үтеләчәк.

1.2. Үсеш этабы буларак кече мәктәп яшенең үзенчәлеге

Безнең психологиядә һәрбер яшь, этап психологиясенең үзенчәлеге әйдәп баручы эшчәнлекнең анализы, үсешнең социаль үзенчәлеге, яңадан барлыкка килгән төп яшь характеристикалары аша ачыла. 

Кече мәктәп яше баланың системалы белем алуга күчеше белән бәйле. Мәктәптә укулар башлану бала үсешендәге социаль хәлнең тамырыннан үзгәрүенә китерә. Ул «иҗтимагый» субъектка әйләнә, хәзер инде социаль яктан мөһим вазифаларны башкару җәмгыять тарафыннан бәяләнә башлый. Баланың тормыш кыйммәтләре системасы үзгәрә, һәм күпчелек очракта ул яңа таләпләрне уңышлы үтәү белән бәйле була.

Кече мәктәп яше өчен әйдәп баручы эшчәнлек булып уку эшчәнлеге санала. Ул бу яшь этабында балалар психикасы үсешендә мөһим үзгәрешләрне билгели. Уку эшчәнлеге кысаларында кече мәктәп яшендәге укучыларның үсешендә сизелерлек уңышлар яңа психологик үзгәрешләргә нигез булып тора, бу исә аны алдагы яшь этабындагы үсешкә әзерли. 

Системалы укуга күчү балаларның яңа танып белү ихтыяҗы үсеше, әйләнә-тирәдәге чынбарлыкны өйрәнүгә актив кызыксынуы, яңа белем һәм күнекмәләрне үзләштерүе өчен шартлар тудыра. 

Кече мәктәп яше – интенсив үсеш һәм танып-белү процессының сыйфаты үзгәрү чоры булып тора: алар турыдан-туры булмаган характер ала һәм аңлап эшләнелә, иреклегә әйләнә. Бала әкренләп үзенең психологик халәтен танырга өйрәнә, игътибар, хәтер белән идарә итә башлый.

Л.С.Выготский фикеренчә, мәктәптә уку башлану белән, фикерләү баланың аңлы үзәгенә күчә һәм әйдәп баручы функциягә әйләнә. Фәнни белемнәрне үзләштерүгә юнәлтелгән системалы уку барышында сүзле-логик, төшенчәле фикерләү үсеше бара, бу исә башка бөтен танып белү процессларының үзгәрешенә китерә: «бу яшьтә хәтер – фикерли торган, ә кабул итү – уйлый торган була».
 Уку эшчәнлеге барышында теоретик фикерләү һәм уйлау нигезләрен үзләштерү рефлексия, анализ, эш-хәрәкәтнең эчке планы кебек сыйфат ягыннан яңа үзгәрешләрнең барлыкка килүенә һәм үсешенә китерә.

Бу чорда үз-үзеңне тотышыңны ирекле көйләү сәләте сыйфат ягыннан үзгәрә. Бу яшьтә «балаларча беркатлылыкны югалту» (Л.С. Выготский) бара, ул мотивацион-ихтыяҗ сферасының үсеше белән характерлана, бу исә балага, турыдан-туры эш итмичә, уйланылган максатлар, социаль яктан кабул ителгән норма, кагыйдә һәм тәртипләр белән җитәкчелек итәргә мөмкинлек бирә. 

 Кече мәктәп яше дәвамында әйләнә-тирәдәгеләр белән яңа төр мөнәсәбәтләр урнаша башлый. Өлкәннәрнең берсүзсез кабул ителә торган авторитеты әкренләп кими бара, бала өчен яшьтәшләре мөһимрәк була, бала җәмгыятенең роле арта. 

Шулай итеп, кече мәктәп яшенең иң төп үзенчәлеге булып түбәндәгеләр тора:

– эшчәнлекне һәм үз-үзеңне тотышыңны ирекле көйләүнең яңа сыйфат дәрәҗәсе;

– рефлексия, анализ, эш-хәрәкәтнең эчке планы;

– чынбарлыкта яңа танып-белү мөнәсәбәтләре үсеше;

– яшьтәшләре төркеменә ориентлашу.

1.3. Кече мәктәп яшенең кыйммәте

Кече мәктәп яшендәге укучының психологик характерында бара торган тирән үзгәрешләр бу яшь этабында бала үсешендәге киң мөмкинлекләр турында сөйли. Бу чор эчендә актив субъект буларак бала үсешенең потенциалы сыйфат ягыннан яңа дәрәҗәгә күчә: бала әйләнә-тирә дөньяны һәм үзен танып белә башлый, бу дөньяда эш-гамәлләр башкаруда үз тәҗрибәсен туплый. 

Кече мәктәп яше түбәндәгеләр өчен сензитив булып санала:

– уку мотивлары формалашу, тотрыклы танып белү ихтыяҗы һәм кызыксынуларның үсеше;

– индивидуаль үзенчәлекләр һәм сәләтләр ачылу;

– үзконтроль, үз-үзеңне оештыру һәм үзрегуляция күнекмәләренең үсеше;

– адекват үзбәя барлыкка килү, үз-үзеңә һәм әйләнә-тирәдәгеләргә карата тәнкыйтьчел карашның үсеше;

– әхлакый үсеш, социаль нормаларны үзләштерү; 

– яшьтәшләре белән аралашу күнекмәләренең үсеше, ныклы дуслык мөнәсәбәтләре урнаштыру.

Психик үсешнең барлык өлкәләрендә дә әһәмиятле яңарышлар барлыкка килә: интеллект, шәхес, социаль мөнәсәбәтләр яңара. Бу процесста уку эшчәнлегенең әйдәп баручы роль үтәвенә карамастан, кече яшьтәге мәктәп баласының башка эшчәнлек төрләренә дә (уен, хезмәт эшчәнлеге элементлары, спорт белән шөгыльләнү, сәнгать һ.б.) актив кушылуына комачаулык итми, бу вакытта баланың яңа уңышларга ирешүе ныгытыла һәм камилләшә.

Кече мәктәп яше – позитив үзгәрешләр һәм яңарыш чоры. Шуңа күрә бу яшь этабында һәрбер баланың уңышка ирешү дәрәҗәсе мөһим. Әгәр бу этапта балага танып белү шатлык китермәсә, ул уку күнекмәсенә ия булмый, дуслаша белми, үз-үзенә ышанычы булмый, сәләтләрен һәм мөмкинлекләрен аңламый. Алга таба (сензитив чор кысаларында) моны эшләү күпкә авыр була, һәм ул физик, рухи яктан күп көч таләп итә. 

Дөрес, алга китеп шуны әйтергә мөмкин: бу позитив уңышларның күпчелеге (беренче чиратта, бу яшьтәге балаларда олылар тарафыннан үзенчә кайгыртып гадәткә кертелгәне: оешканлык, үзконтроль, укуга уңай мөнәсәбәт һ.б.) яшүсмерлек чоры глобаль үзгәрешләренең иң югары ноктасында балада чагылмаска да мөмкин. Ләкин алардан башка, үзгәрешләр өчен кирәкле нигез булмаса, бу үзгәртеп кору сыйфат ягыннан бөтенләй башка характерда булыр иде. Кече мәктәп яшендәге укучының позитив казанышлары күбрәк булган саен, аңа яшүсмер чорындагы авырлыкларны җиңү шулкадәр җиңел булачак. 

Сораулар һәм биремнәр

1. Кече мәктәп яшендә психологик үсешнең үзенчәлеге нәрсәдә чагыла?

2. Бу чорда үсешнең потенциаль мөмкинлекләре нинди? 

3. Кече мәктәп яшенең асылын аңлату буенча илебезнең һәм чит илдә булган карашларны чагыштырыгыз. Алар арасында нинди аермалыклар һәм охшашлыклар бар?

ТЕМА 2

МӘКТӘПКӘ ӘЗЕРЛЕК

7 яшь кризисы.

Мәктәптә укуга психологик әзерлек. 

2.1. 7 яшь кризисы

Мәктәпкәчә чордан кече мәктәп яшенә күчү чоры 7 яшь кризисы башлану белән билгеләнә. Л.С. Выготский фикеренчә, мәктәп яше бу кризис белән башлана. 7 яшь кризисы чорында иң зур үзгәрешләр баланың психологик сурәтендә чагылыш таба, аның социаль тирәлек белән мөнәсәбәтләре тамырдан үзгәрә. 

Баланың үз-үзен тотышында барлыкка килгән сизелерлек үзгәрешләр кризисның тышкы күрсәткече булып тора: ул кылана башлый, демонстратив рәвештә эшләү дә күзгә бәрелә. Болар барысы да үз-үзеңне тотышның сәер, нигезсез булуы турында тәэсир калдыра. Бала тәрбиягә авыр бирелә, инде гадәткә кергән һәм яхшы таныш булган тәртипләргә буйсынмый башлый (бигрәк тә көндәлек тормыш-көнкүреш таләпләрен үтисе булганда). 

Бу тышкы негатив күренешләр артына баланың психологик тормышындагы тирән үзгәреш яшеренгән, һәм алар 7 яшь кризисының төп психологик нигезен тәшкил итә.

Л.С. Выготский буенча, бу үзгәрешләрнең нигезе булып балаларча эчкерсезлекне югалту тора. Кризис чорына кергән бала үзенең беркатлылыгын югалта; үз-үзен тоту һәм әйләнә-тирәдәгеләр белән мөнәсәбәтләр элеккечә булмый, аңлаешсызга әйләнә. Хәзер, баланың тәртибеннән чыгып, өлкәннәр аның уйларын, хисләрен, борчуларын, нәрсә теләгәнен ачык кына әйтә алмыйлар. Баланың әйләнә-тирәдәгеләргә аңлашылмый торган үз эчке тормышы барлыкка килә. 

Беркатлылыкны югалту исә нәрсә дә булса эшләү теләге һәм башкару арасына интеллектуаль момент «арага керү» сәбәпле барлыкка килә: бала нәрсәне дә булса эшләгәнче, уйлый, фикерли башлый, аның булачак нәтиҗәсеннән чыгып, үзенең эш-гамәлләренә бәя бирә. Шуның белән баланың үз-үзен тотышы импульсив булудан туктый һәм аңлашылмаган һәм иреклегә әйләнә. Кече мәктәп яшендә дә бала җитәрлек дәрәҗәдә саф күңеллелек, эмоциональлек, үзе теләгән эшләрне башкару сыйфатын саклап кала, аның үз-үзен тотышы белән идарә итү сәләте барлыкка килә. 

Баланың психологик тормышы да иреклелек сыйфатларына ия була. Әгәр элек, мәктәпкәчә балалык чорында ул уен яки өлкәннәр ярдәме белән үзен теге яки бу дәрәҗәдә ирекле тота алса, 6-7 яшьтә бу сәләт баланың үз эчке байлыгына әйләнә һәм тормышының төрле өлкәләренә үтеп керә.  

Моның белән бергә эмоциональ-мотивацион өлкәдә дә сизелерлек үзгәрешләр барлыкка килә. Беренче тапкыр борчылу, кичерешләрне гомумиләштерү барлыкка килә. Уңыш яки уңышсызлыкларның чиратлашуы нинди дә булса ситуацияләрдә (уку, эшчәнлекнең продуктив төрләре, гомумиләштерү) һәр очракта да бала аша уза һәм ныклы аффектив хисләр комплексы формалашуга китерә: үз-үзеңне камил итеп сизмәү, үз-үзеңне ярату хисен чикләү яки, киресенчә, үз-үзеңнең мөһимлегеңне, оста, компетентлы булуыңны аңлау. 

Моның яхшы иллюстрациясен Л.С. Выготскийның аксаудан интеккән малай тарихында күреп була. Аңа хәрәкәтле уеннарда кыенлык тудырган авыруы булуга карамастан, бу малай балалар белән футбол уйнарга яраткан. Мондый уеннар малай файдасына тәмамланмый торган булган, чөнки иптәшләре аның җитез булмавына ачуланганнар, үчекләгәннәр һәм уеннан чыгарганнар. Уңышсызлыклар һәм мәсхәрәләүләр, әлбәттә, баланың кәефен төшерә, ләкин бертуктаусыз уңышсызлыкларга очраса да, ул үзен башкалардан аерылып тора, камил түгел дип уйламый һәм, мөмкинлек чыгу белән, уенда катнашырга ашыга. Бу хәл озак дәвам итә. Һәм кисәк шундый момент була: малай футбол уеныннан кискен рәвештә баш тарта. Бернинди үгетләүләр дә булышмый, ул балалар белән уйнауның кызык булмавы һәм үзенең өйдә утырачагы турында хәбәр итә.

Нәрсә булган соң? Малайның, чынлап та, уйныйсы килү теләге юкка чыкканмы? Әлбәттә, юк. Үсә баручы малай үзенең уңышсызлыкларын аңлый, спорт уеннарында булдыксызлыгы өчен гомуми борчу барлыкка килә һәм самими, беркатлы уйнау теләгенә караганда, бу хис көчлерәк була.  

Барлыкка килгән аффектив үзгәрешләр, әлбәттә, бала тарафыннан тупланылган киң һәм күптөрле тәҗрибәдән чыгып, алга таба үзгәрергә дә мөмкин. Шулай да, әйләнә-тирәдәгеләрнең бәясе һәм шуңа туры килә торган вакыйгалар ярдәмендә ныгытылган булу тиз генә онытылмый, һәм алар баланың үзбәясе формалашуга, аның омтылышлары дәрәҗәсенә йогынты ясый.

7 яшь кризисы чоры бала үсешендәге социаль ситуациянең тамырдан үзгәрүе белән бәйле. Анда беренче тапкыр кешелек мөнәсәбәтләре системасында үз урыныңны аңлау хисе туа. Л.И. Божович сүзләре белән әйткәндә, 7 яшь кризисы социаль «Мин» туу периоды булып тора.

Баланың психологик үсеше барышында мәктәпкәчә һәм кече мәктәп яше чигендә балаларда аңлы рәвештә яңа, тормышта югарырак урын алу омтылышы барлыкка килә: иҗтимагый мөнәсәбәтләр системасында яңа урын алу омтылышы, аның өчен генә түгел, ә әйләнә-тирәдәгеләр өчен дә әһәмиятле булган яңа эшчәнлекне башкару – болар барысы иҗтимагый мөһим эшчәнлекне үтәүгә ихтыяҗ. 

Үзаң үсешенең бу яңа дәрәҗәсе эчке позиция барлыкка килү белән бәйле. Эчке позиция шәхескә кагылышлы барлыкка килгән үзәк бала мөнәсәбәтләренең (үзенә, башка кешеләргә, тулаем алганда дөньяга карата) бөтен системасын билгели.

Гомуми белем бирү шартларында болар барысы укучының социаль позициясенә һәм эшчәнлекне башкаруга омтылыш буларак тормышка аша, бу позицияне уку эшчәнлеге тәэмин итә.   

7 яшь кризисының, башка яшь кризислары кебек, ниндидер ачык чагылган чикләре булмый, һәм ул баланың паспорт яшенә туры килә торган формаль казанышлары белән бәйле түгел. Психологик тикшеренүләр шуны күрсәтә: хәзерге заман балаларында кризисның өске чиге 6 яшькә таба күчә, шуңа күрә 6-7 яшь кризисы турында сүз алып бару урынлы булыр иде.
 Шуның белән бергә, бер яшьтә булган балаларның кризис чоры вакыт буенча туры килмәскә дә мөмкин. Болар бала үсешенең гомуми психик һәм психофизик үзенчәлекләре, аның социаль тирәлегенең характеры, тәрбия үзенчәлекләре һ.б. белән бәйле булырга мөмкин. Шуңа күрә яшьтәш балалар психологик яшьнең төрле төркеменә керергә мөмкин: 6-7 яшь кризисын үтмәгәннәр мәктәпкәчә яшьтәге балалар булып санала; бу кризисны аның барлык югатулары һәм табышлары белән үткән балалар алдагы яңа яшь этабына күчәргә әзер була. Моның белән балаларның мәктәпкә әзерлекнең психологик нигезләрен аңлатып була. 

6 яшьтән укуга күчү исә теоретик яктан да, практик яктан да бу проблеманың актуальлеген арттырды, чөнки 6 яшьлек балалар үзләренең психик һәм психофизиологик үсешләренең тигез дәрәҗәдә булмавы белән аерыла. Бу күрсәткеч тигезләнеше 7 яшь тирәсендә чагыштырмача тигезләнә.
 

2.2. Мәктәптә укуга психологик әзерлек

Мәктәпкә әзерлек проблемасының педагогик һәм психологик аспектлары бар. Бу бәйләнештә мәктәпкә педагогик һәм психологик  әзерлек аерып чыгарыла. 

Мәктәпкә педагогик әзерлек мәктәптә уку өчен кирәкле махсус белем, осталык һәм күнекмәләр дәрәҗәсе булу белән билгеләнә. Бу күнекмәләргә баштан һәм киредән саный алу, элементар математик гамәлләрне эшли белү, басма хәрефләрне тану яки уку, хәрефләрне күчерү, текстның эчтәлеген сөйләү, шигырь уку һ.б. кертеп була.

Берсүзсез, санап үтелгән барлык күнекмәләр һәм осталыклар булу балага мәктәп программасын үзләштерүне һәм мәктәптә укуның беренче этабын җиңеләйтә. Шулай да, мәктәпкә педагогик әзерлек күрсәткече югары булу гына баланың мәктәп тормышына уңышлы кереп китүен тәэмин итә дигән сүз түгел. Еш кына мәктәпкә кабул ителгәндә педагогик әзерлекнең югары дәрәҗәсен күрсәткән балалар тиз генә уку процессына кереп китә алмыйлар, үзләрен чын мәктәп укучысы итеп тоймыйлар: алар укытучының иң гадәти дисциплинар таләпләрен үтәргә әзер түгел, бирелгән үрнәк буенча эшли белми, сыйныфның гомуми эш темпыннан артта кала, сыйныфташлары белән үзара мөнәсәбәтләрне көйли белмиләр һ.б. Шул ук вакытта укуга алдан әзерләнү дәрәҗәсе бик югары булмаган, ләкин психологик яктан тиешле дәрәҗәдә өлгергән балалар мәктәп куйган таләпләрне җиңел генә үти һәм уку программасын уңышлы үзләштерә. 

Мәктәптә укуга психологик әзерлек проблемасы Россия һәм чит ил психологларының (Л.И. Божович, Д.Б. Эльконин, А.Л. Венгер, Н.И. Гуткина, Е.Е. Кравцова, Н.Г. Салмина, Й. Йирасек, Г. Витцлак һ.б.) хезмәтләрендә тирәнтен өйрәнелә.

Мәктәпкә психологик әзерлек – бер-берсенә үзара бәйләнгән сыйфатлардан (мотивация үзенчәлекләре, эш-гамәлләрнең ирекле регуляциясенең формалаштырылган механизмы, сөйләм, интеллектуаль һәм танып белү үсешенең тиешле дәрәҗәсе, өлкәннәр һәм яшьтәшләре белән мөнәсәбәтләрнең тибын билгеләү һ.б.) торган катлаулы бербөтен система. Мәктәп программасын үзләштерүгә ярдәм итә торган барлык бу сыйфатларның билгеле бер дәрәҗәгә кадәр бергәлектә үсеше мәктәпкә психологик әзерлекнең эчтәлеген тәшкил итә. Мәктәптә белем алуга психологик әзерлекнең төп компонентлары сыйфатында түбәндәгеләрне аерып әйтеп була: шәхес буларак әзерлек, ирекле сфераның (ихтыяр көче булу) үсеше һәм интеллектуаль әзерлек. 

Мәктәптә белем алуга шәхес буларак әзерлек. Күпчелек очракта мәктәптә белем алуның уңышлылыгы баланың уку, укучы булу, мәктәпкә йөрү теләгенең ни дәрәҗәдә булуыннан чыгып билгеләнә. Билгеләп үтелгәнчә, бу – ихтыяҗларның яңа системасы, ул исә баланың укучы булу теләге, яңа, иҗтимагый яктан мөһим булган эшчәнлекне башкаруы белән бәйле, ул мәктәпкә шәхес буларак әзерлекнең әһәмиятле өлешен – укучының эчке позициясен 
 барлыкка китерә.

Башта бу позиция баланың уку, белем алу теләге белән генә тулысынча бәйле булмаска да мөмкин. Күпчелек балаларны, беренче чиратта, мәктәп тормышының тышкы атрибутлары җәлеп итә: яңа шартлар, ачык төсләрдәге портфель, дәфтәр, ручка һ.б., билге алу теләге. Бары тик соңыннан гына уку, мәктәптә ниндидер яңалыклар белү теләге барлыкка килергә мөмкин. 

Укытучы балага мәктәп тормышының формаль булмаган, ә эчтәлек аспектларын аерырга ярдәм итә. Шулай да, укытучы бу функцияне үти алсын өчен, бала укытучы белән яңа төр мөнәсәбәтләргә керергә әзер булырга тиеш.  Баланың өлкәннәр белән бу мөнәсәбәтләр формасы ситуациядән тыш шәхес аралашуы
 дигән исем ала. Бу аралашу формасына ия булган бала өлкән кешене хөрмәткә ия авторитет, артыннан кабатлау өчен үрнәк буларак кабул итә. Аның таләпләре төгәл һәм берсүзсез үтәлә, аның кисәтүләренә үпкәләмиләр, киресенчә, өлкәннәрнең тәнкыйть сүзен игътибар белән тыңлыйлар, күрсәтелгән хаталарга эшлекле җавап кайтаралар, аларны мөмкин кадәр тизрәк төзәтергә тырышалар, эшкә кирәкле үзгәрешләр кертәләр. 

Укытучыга карата мондый мөнәсәбәт булганда, балалар дәрестә, мәктәп таләпләреннән чыгып, үз-үзләрен дөрес тоталар: игътибарларын читкә юнәлтмиләр, укытучы белән башка чит темалар турында сөйләшә башламыйлар, үзләрнең эмоциональ кичерешләрен тышка чыгармыйлар һ.б. 

Шәхес буларак әзерлекнең, шулай ук, тагын бер мөһим ягы булып, баланың башка балалар белән хезмәттәшлек мөнәсәбәтләре урнаштыра белү сәләте тора. Яшьтәшләре белән үзара бәйләнештә булу осталыгы, бергәләп уку гамәлләрен башкару уку эшчәнлеген тулысынча үзләштерүдә бик мөһим, чөнки уку эшчәнлеге коллектив эшчәнлеккә нигезләнә.   

 Шәхес буларак әзерлек шулай ук үзеңә карата мөнәсәбәт булуны да таләп итә. Уку эшчәнлеген үзләштерү өчен, баланың үз эшенең нәтиҗәләренә дөрес, адекват карый һәм үзенең тәртибен бәяли белүе мөһим. Әгәр баланың үзбәясе бик югары булып, ул дифференциацияле булмаса – гадәттә, бу мәктәпкәчә яшьтәге балалар өчен хас була (ул үзенең «иң яхшы» икәненә, ә аның рәсемнәре, эшләнмәләре һ.б. «башкаларныкыннан әйбәтрәк» булуына ышана), мәктәпкә шәхес буларак әзерлек турында сөйләү урынсыз булыр иде. 

Ихтыяри сфераның үсеше. Мәктәп тормышы баладан күп сандагы кагыйдәләрне үтәүне таләп итә. Аларга дәрестә укучыларның үз-үзләрен тотышлары (шауларга, күршең белән сөйләшергә, башка чит эшләр белән шөгыльләнергә ярамый, нәрсә дә булса сорыйсың килсә, кулны күтәрергә кирәк һ.б.) буйсына, алар укучыларның уку эшчәнлеген (дәфтәр һәм дәреслекләрне тәртиптә тоту, билгеле бер тәртиптән чыгып язмалар алып бару һ.б.) оештыру өчен хезмәт итә, укытучы һәм укучылар арасында мөнәсәбәтләрне көйли. 

Өлкән кешенең таләпләре һәм кагыйдәләренә буйсыну сәләте, үрнәк буенча эшли белү күнекмәсе – ихтыяри тәртипнең формалаштырылган төп күрсәткече. Аның үсешен Д.Б. Эльконин мәктәпкә әзерлекнең иң мөһим өлеше дип саный. 

Д.Б.Эльконин җитәкчелегендә күпләргә таныш булган түбәндәге эксперимент үткәрелә. Олы кеше баладан бер өемдә яткан шырпыларны, берәмтекләп, башка урынга күчерүне сорый. Шуннан соң экспериментатор баланы бүлмәдә ялгызы гына калдырып чыгып китә. Экспериментта 5, 6 һәм 7 яшьтәге балалар катнаша. Мәктәптә укуга әзер булган өлкәнрәк балалар бу кызыксыз һәм, гомумән, мәгънәсез эшне (алар бит өлкән кеше белән сүз куештылар) тырышып, җиренә җиткереп башкаралар. Мәктәпкә әзер булмаган кечерәк балалар, экспериментатор китүгә, эшне дәвам итә, ләкин бераздан шырпы белән уйный башлый, алардан нәрсәдер төзи яки эштән бөтенләй баш тарталар. Бу балалар өчен шушы ук эксперимент ситуациясенә курчак кертелә, ул шунда булырга һәм баланың биремне ничек үтәгәнен карап торырга тиеш була (баланы бүлмәдә калдырганда, экспериментатор болай ди: «Мин хәзер китәм, ә Буратино синең белән кала»). Бу очракта балаларның тәртибе үзгәрә: алар курчакка карап алалар һәм өлкәннәр кушкан биремне тырышып үтиләр. Балалар өчен курчак контрольдә тотучы өлкәннәр ролен үти һәм бу ситуациягә яңа мәгънә өсти. 

Бу эксперимент шуны күрсәтә: кагыйдәне үтәүнең нигезендә бала һәм өлкәннәр арасында мөнәсәбәтләр системасы ята. Башта кагыйдәләр өлкәннәр катнашында һәм аның контроле астында үтәлә, аннан соң өлкән кешене алмаштыручы предметка таянып эшләнелә, ниһаять, кагыйдә баланың эш-гамәлләрен җайга салучы эчке регуляторга әйләнә, һәм бала үзе мөстәкыйль рәвештә кагыйдәдән чыгып эшләү күнекмәсенә ия була.  

Мәктәптә укуга интеллектуаль әзерлек.  Мәктәптә керү белән, бала системалы рәвештә фәннәрне өйрәнә башлый. Бу билгеле бер дәрәҗәдә танып белү үсеше булуны таләп итә. Бала үз күзаллавынан аерыла торган башка төрле күзаллауга таянып фикерләү сәләтенә ия булырга тиеш. Бу исә аның тормыш-көнкүреше күзаллавы белән бәйле булмаган дөнья турында белемнәрне объектив үзләштерүгә күчү өчен кирәк. Ул предметның аерым билгеләрен аера белергә тиеш, чөнки бу – предмет буенча укытуга күчү өчен кирәкле шарт булып тора.  

Моның өчен бала танып белүнең билгеле бер чаралары (сенсор эталоннары, үлчәү системасы) белән эш итә, төп уйлау операцияләрен (чагыштыра, гомумиләштерә, объектларны классификацияли, аларның иң төп билгеләрен аерып ала белү, нәтиҗәләр ясау һ.б.) куллана белергә тиеш.

Интеллектуаль әзерлек шулай ук баланың акыл хезмәтенең активлыгы, танып-белү ихтыяҗы, ниндидер яңалык белү омтылышы булуны да фаразлый. 

Мәктәпкә психологик әзерлек –катлаулы, комплекслы күренеш, ул мәктәпкәчә, балачак чорының тулы канлы, сыйфатлы яшәеш нәтиҗәсе булып тора. Психологик әзерлекнең кайсы да булса бер яки берничә үсеш параметры җитәрлек дәрәҗәдә булмаса, бу алдагы яшь чорында бала үсешендә җитешсезлекләр булуын раслый. 

Педагогик әзерлек дәрәҗәсен укытучы билгели. Баланың мәктәпкә психологик әзерлеге махсус диагностик программалар
 ярдәмендә психолог тарафыннан билгеләнә. 

6,5 – 7 яшькә җиткән барлык балалар да, сәламәтлеге буенча чикләүләр булмаса, мәктәпкә керә һәм, кабул итү барышындагы күрсәткечләрнең нинди булуына карамастан, анда укый башлый. Шуңа күрә белем алуга әзерлекнең диагностикасы баланың индивидуаль үзенчәлекләрен билгеләү һәм аларны алга таба үстерүгә ориентлашырга тиеш.  

Шуны да истә чыгармаска кирәк: бала мәктәпкә кергәндә, аның өчен яңа булган уку эшчәнлеген үзләштерүнең башлангычы өчен алшартлар  гына (җитәрлек яки җитәрлек түгел) була. Л.С. Выготский фикеренчә, чынында, мәктәптә укуга әзерлек уку барышында, бала белән конкрет уку предметы буенча эшләү барышында формалаша. Мәктәпкә әзерлек дәрәҗәсе турында бары тик тәүге уку елының беренче яртыеллыгыннан соң гына сөйләү урынлы булыр.

Мәктәпкә кабул итү вакытында баланың психологик һәм педагогик әзерлек дәрәҗәсенең күрсәткече укытучы һәм психолог тарафыннан анализлана, бу, алга таба аның индивидуаль үзенчәлекләрен исәпкә алып, һәр бала белән эшләү тактикасын бергәләп төзү өчен кирәк. 

Сораулар һәм биремнәр

1. 7 яшь кризисының психологик үзенчәлеге нәрсәдә?

2. Бу кризисның төп тышкы күрсәткечләре нинди?

3. Баланың мәктәпкә психологик әзерлегенең төп параметрлары нинди?

4. Мәктәптә белем алуга педагогик һәм психологик әзерлекнең спецификасы нәрсәдә чагыла?

Тема 3

КЕЧЕ ЯШЬТӘГЕ МӘКТӘП УКУЧЫСЫНЫҢ УКУ ЭШЧӘНЛЕГЕ

Кече мәктәп яшендә уку эшчәнлегенең спецификасы.

Уку мотивлары. Уку мәсьәләсен аера белү күнекмәсе. 

Уку гамәлләре. Контроль гамәле.

Бәяләү. Бәя һәм билге.

Балада укучы позициясе формалаштыру.

3.1. Кече мәктәп яшендә уку эшчәнлегенең спецификасы

Димәк, искә төшерәбез, кече мәктәп яшендә уку эшчәнлеге – иң төп эшчәнлек, бала уку барышында кешелек культурасы казанышлары белән таныша, алдагы буыннар туплаган белем һәм күнекмәләрне үзләштерә. Бала тарафыннан кешелек тәҗрибәсен үзләштерү уен, өлкәннәр һәм яшьтәшләр белән аралашу, хезмәткә өйрәнү кебек башка эшчәнлек төрләрендә дә бара, ләкин бары тик уку эшчәнлегендә генә аның үзгә характеры һәм эчтәлеге барлыкка килә. Уку процессы барышында «бала укытучы җитәкчелегендә иҗтимагый аңның алга киткән формалары (фәннәр, сәнгать, әхлаклылык, хокук) эчтәлеген үзләштерә һәм шул таләпләрдән чыгып эш итәргә өйрәнә. Бу иҗтимагый аң формаларының эчтәлеге теоретик характерда була».

 Мәктәптә укуга күчү белән, фәнни төшенчәләр, теоретик белемнәр үзләштерү предметына әйләнә һәм, беренче чиратта, уку эшчәнлегенең үстерешле характерын билгели. Л.С. Выготский фикеренчә, мәктәп яшендә төп үзгәрешләр – психик процессларны аңлау һәм алар белән эш итә белү – үзенең килеп чыгышы белән өйрәнүгә бурычлы: «аңлау фәнни төшенчә капкасы аша үтә»
.

Уку эшчәнлеге – эчтәлеге (фәнни төшенчәләр системасын үзләштерү) буенча гына түгел, ә үзенең нәтиҗәсе белән дә үзенчәлекле. Аның бу әһәмиятле үзенчәлеген Д.Б. Эльконин
 да махсус билгеләп үткән. 

 Уку эшчәнлегенең башка эшчәнлекләрдән аермасы аны башка продуктив яки хезмәт эшчәнлеге белән чагыштырганда аерымачык күренә. Продуктив яки хезмәт эшчәнлегенең нәтиҗәсе булып, кеше тарафыннан башлангыч материалны үзгәртү барышында барлыкка килгән нинди дә булса материаль продукт тора: рәсем ясауның нәтиҗәсе – конкрет рәсем, сурәт; әвәләүнең нәтиҗәсе – пластилин яки кызыл балчыктан эшләнмә; конструкцияләүнең нәтиҗәсе – кубик яки конструктор детальләреннән корылма һ.б. Тагын да конкретрак продуктны эшләү хезмәттән башлана.

Уку эшчәнлеге башкачарак төзелә. Анда бала укытучы җитәкчелегендә фәнни төшенчәләрне үзләштерә. Ләкин бала үзе фәнни төшенчәләр системасына бернинди дә үзгәрешләр кертми: укучы фәнни төшенчәләр белән эш итәчәкме яки юкмы һәм аның эш-гамәлләре ни дәрәҗәдә уңышлы булачак – моннан фәндә берни дә үзгәрмәячәк.  

Мондый очракта уку эшчәнлеге нәтиҗәсе булып нәрсә санала?

«Фәнни төшенчәләрне үзләштерү барган уку эшчәнлеге нәтиҗәсе булып, беренче чиратта, баладагы, аның үсешендәге үзгәрешләр тора... Бу үзгәрешләр – бала тарафыннан үзләштерелгән яңа күнекмәләр, ягъни фәнни төшенчәләр белән эш итүнең яңа алымнары»
. Шулай итеп, уку эшчәнлеге – үз-үзеңне камилләштерү, үзгәртү эшчәнлеге, ә аның продукты – аны башкару барышында субъектта, ягъни укучының үзендә барлыкка килгән үзгәрешләр. 

Уку эшчәнлегенең, әлбәттә, тышкы билгеләре дә бар: математик мәсьәләнең чишелеше, укучы тарафыннан язылган сочинение яки диктант һ.б. Ләкин укытучы һәм укучының үзе өчен бу нәтиҗәләр генә мөһим түгел, иң мөһиме – укучыда барлыкка килгән үзгәрешләр күрсәткече. Бу позициядән чыгып, алар билгеле бер кыйммәткә ия: моңа укучы инде өйрәнгән һәм аны яхшы башкара, ә монысын әлегә үзләштермәгән. 

Уку эшчәнлегенең тулысынча формалашуы, укучыда белем ала белү күнекмәсе булу – мәктәптә белем алуның мөстәкыйль бурычлары, шулай ук алар балалар тарафыннан үзләштерә торган белем һәм күнекмәләр кебек үк мөһим һәм җаваплы була. Уку эшчәнлеген үзләштерү мәктәп тормышының беренче елларында интенсив рәвештә бара. Нәкъ менә шушы чорда белем ала белү күнекмәләренә нигез салына. Нигездә, кече мәктәп яшендә кеше белемнәрне үзләштерергә өйрәнә. Бу күнекмә анда гомер буе саклана.

Уку эшчәнлеге эчтәлеге, структурасы, формасы буенча да катлаулы булганлыктан, бала аны беренче тапкырдан ук үзләштермәскә мөмкин. Шуңа күрә кече яшьтәге мәктәп баласына, укытучы җитәкчелегендә системалы эшләү аша, әкренләп белем алырга өйрәнү өчен, күп тырышлык һәм вакыт кирәк.

Бу процессның катлаулылыгы киләсе факт та раслы: хәтта максатчан, махсус оештырылган шартларда да уку эшчәнлеге бөтен балаларда да формалашмый
. Алай гына да түгел, махсус тикшеренүләр шуны күрсәтә: кече мәктәп яше ахырына үзлегеннән индивидуаль уку эшчәнлеге, гадәттә, формалашмаган була, аның тулы көченә тормышка ашуы бала бары башка балалар белән берлектә эшләгәндә генә була ала
. 

Уку эшчәнлеге билгеле бер структурага ия: 1) уку мотивлары; 2) уку мәсьәләсе; 3) уку гамәлләре; 4) контроль; 5) бәя.
Уку эшчәнлеге тулысынча формалашсын өчен аның бөтен компонентларын да бердәй дәрәҗәдә үзләштерү зарур. Аларны тиешле дәрәҗәдә үзләштермәү мәктәптә туган авырлыкларның чыганагы булырга мөмкин. Шуңа күрә белем алуда укучыларның начар өлгереше яки башка авырлыкларның сәбәпләренең диагностикасын билгеләгәндә, уку эшчәнлегенең төрле компонентлары формалашканлык дәрәҗәсен анализларга кирәк. 

3.2. Уку мотивлары. Уку мәсьәләсен аера белү күнекмәсе. 

Кече яшьтәге мәктәп укучысының уку эшчәнлеге күпкатлы система ярдәмендә көйләнә һәм аңа таяна. Уку эшчәнлеге мотивлары укучының ни өчен укуын күрсәтә. 

Мәктәпкә керүче балаларда «укучының эчке позициясен» чагылдыра торган һәм баланың тирәлектә яңа урын аласы килү ихтыяҗы, бу җитди, башкалар тарафыннан бәяләнә торган иҗтимагый эшчәнлекне башкару белән бәйле киң социаль мотивлар өстенлек итә: «Мәктәпкә йөрисем килә», «Мәктәптә өлкәннәр кебек укыйсым килә»
. Мәктәптә укуның беренче чорында бу мотивлар, тиешле дәрәҗәдә чагылган танып белү теләге белән, баланы уку эшчәнлегенә тартырга һәм аңа кызыксыну булдырырга ярдәм итә. 

Шулай да, киң социаль мотивация дәвамлы белем алу нигезе булып озак вакыт тора алмый һәм шуңа күрә үзенең мәгънәсен югалта. 1 нче сыйныф ахырына (ә кайвакыт алдарак та) күпчелек балаларда укучының эчке позициясе гамәлгә аша, һәм балалар мәктәптәге вазифаларга алай ук җаваплы карамый башлый. 

Моны түбәндәге сәбәпләр белән аңлатып була
:

1) бала инде укучы булган, башта кызыктырган укучы урыны инде яулап алынган һәм ул урынны саклау өчен бүтән тырышырга кирәкми;

2) укучының социаль позициясе балаларга мәктәптә тәкъдим ителә торган эшчәнлекнең эчтәлеге белән бәйле түгел. Укучы булып саналу өчен, мәктәптә нәрсә белән дә булса шөгыльләнү, нәрсә дә булса үзләштерү (санау таякчыкларын күчерү яки мөстәкыйль рәвештә Архимед законын яңадан ачу) мөһим түгел, иң мөһиме – аның мәктәпкә баруы. Шуңа күрә, әгәр дәресләр кызыксыз һәм бертөрле булса, аларга карата кызыксыну бик тиз югала.

Укучының эчке позициясе барлыкка килүгә һәм аның динамикасына мәктәпкәчә яшьтәге балаларны иртә укыту, мәктәп тибындагы дәресләргә урынсыз катнаштыру да тәэсир итәргә мөмкин. Бу дәресләрнең нәтиҗәсе –  укучының эчке позициясе бөтенләй формалашмый, яки мәктәпкә кергәнче балалар аны югалталар. 

Шулай да, дәресләрдә кызыксынулары төрле дәрәҗәдәге булуга карамастан, балалар мәктәпкә йөриләр һәм укуларын дәвам итәләр. Аларны моңа нәрсә этәрә?

Укучының эчке позициясе тормышка ашу дәрәҗәсеннән чыгып,  балаларда уку эшчәнлеген тәэмин итүче башка мотивлар формалаша. Бу – яңа белемнәрне үзләштерүгә юнәлтелгән, өйрәнелә торган уку предметлары өлкәсендә яңа эш алымнарын үзләштерү белән бәйле укуның эчтәлекле эчке мотивлары (уку-танып белү) яки уку эшчәнлегенә мөнәсәбәте булган һәм аның эчтәлеге, белемнәрне үзләштерү белән бәйле булмаган тышкы билгеләр булырга мөмкин. 

 Уку мотивларының катлаулы системасына түбәндәге төр мотивлар
 төркеме керә:

I. Уку эшчәнлегенең үзендә булган һәм аның нәтиҗәсе, процессы белән бәйле мотивлар: 

1. Уку эчтәлеге белән бәйле мотивлар (яңа фактларны белү омтылышы уята белү, белем, эш алымнары, күренешләрнең асылына төшенү).

2. Уку процессы белән бәйле мотивлар (интеллектуаль активлык барлыкка килүгә омтылыш уята белү, дәрестә уйлау, фикерли белү ихтыяҗы, авыр мәсьәләләрне чишү процессында каршылыкларны җиңә белү).

II. Уку эшчәнлеге белән турыдан-туры бәйле булмаган, тышкы нәтиҗә белән бәйле мотивлар:

1. Киң социаль мотивлар:

а) җәмгыять, сыйныф, укытучы һ.б. алдында җаваплылык һәм бурыч мотивы;

б) үзбилгеләнү мотивлары (киләчәктә кирәк булачак белемнәрнең мөһимлеген аңлау, алдагы эшкә әзерләнү теләге булу һ.б.) һәм үз-үзеңне камилләштерү (уку нәтиҗәсендә үсеш алу).

2. Тар шәхси мотивлар:

а) уңышлылык мотивлары (укытучы, ата-аналар, сыйныфташлары тарафыннан хуплау сүзләрен ишетүгә омтылу, яхшы билгеләр алу теләге);

б) дәрәҗә мотивлары (укучылар арасында беренче булу теләге, яхшырак булу, иптәшләре арасында лаеклы урын алу).

3. Тискәре мотивлар (әгәр дә бала яхшы укымаса, укытучы, әти-әниләр, сыйныфташларда барлыкка килгән күңелсезлектән качу). 

Кече яшьтәге мәктәп укучыларының укуга карата мотивациясен тикшерүләр
 шуны күрсәтә: балаларга аңлаешлы уку мотивлары арасында киң социаль мотивлар (41,1%) өстенлек итә: үз-үзеңне камилләштерү һәм үзбилгеләнү («культуралы кеше булырга телим», «белемнәр миңа киләчәктә кирәк булачак»), шулай ук, җаваплылык һәм бурыч мотивлары, беренче чиратта, укытучы алдында бурыч («укытучының таләпләрен тиз һәм төгәл үтәргә телим»). Ләкин укуга гомуми мәгънә бирә торган бу мотивларның күбесе, балаларның көндәлек тормышыннан ерак булу сәбәпле, реаль тәэсир итү көченә ия түгел. 

Традицион укыту шартларында кече мәктәп яшендәге укучыны уку эшчәнлегенә тарта торган иң төп мотив – билге (65,8%). 

Белемнең эчтәлеге белән бәйле уку-танып-белү мотивлары санап кителгәннәр арасында кече мәктәп яше дәвамында күрсәтмәләр саны буенча (21,8%) әйдәп баручылар арасында түгел, һәм алар уку эшчәнлегенә этәрә торган мотивлар сыйфатында каралмый.  

Шуңа да карамастан, уку-танып белү мотивлары кече яшьтәге мәктәп укучылары өчен уку эшчәнлегенә этәрә торган төп фактор булмасалар да,  нәкъ бу төркем мотивлар эчендә кече мәктәп яше дәвамында сизелерлек үзгәрешләр бара: 1 нче сыйныфтан 3 нче сыйныфка кадәр уку эшчәнлегенең эчтәлеге белән бәйле («бөтен нәрсәне беләсем килә», «дәрестә яңа әйберләр беләсем килә», «дәрестә укытучының кызыклы әйберләр сөйләве ошый») мотивларның өлеше арта. Бу балаларда танып-белү мотивларының үсешен чагылдыра, аерым уку предметларына карата кызыксыну барлыкка килгәнен күрсәтә. Билгеле булганча, кайбер балаларда кече мәктәп яшенең ахырына бу кызыксынулар чагыштырмача тотрыклы сыйфатка әйләнә. 

Әмма кече мәктәп яше ахырына укуның эчтәлегенә булган кызыксыну үсү белән параллель рәвештә, танып белү эшчәнлеге («дәрестә уйларга, фикерләргә яратам», «катлаулы мәсьәләләрне чишәргә яратам») белән бәйле мотивациянең өлеше кими. Моның белән бергә, укудан тыш ситуациядә кызыклы мәсьәләләрне чишү барышында, күпчелек балаларда интеллектуаль эшчәнлекнең процессуаль ягына кызыксыну зур булуын билгелиләр. 

Кече мәктәп яше ахырына уку мотивациясенең түбәнәюе ачык күренә. Бу хәл алга таба уку эшчәнлегенең тулысынча үзләштерелүенә тоткарлык ясый һәм, аннан башка, баланың яшенә хас танып белү ихтыяҗлары һәм кызыксынуның табигый үсешенә киртә була. Киресенчә, кече мәктәп яше ахырына уку мотивациясе үсешенең танып белү эшчәнлегенең катлаулырак формаларына күчәргә мөмкинлек бирә торган яңа дәрәҗәсен күрү табигыйрәк булыр иде. 

Бу мәгълүматлар башлангыч мәктәптә барлыкка килгән реаль белем бирү практикасын чагылдыра, бу вакытта танып белү мотивациясе мәктәптә җитәрлек дәрәҗәдә канәгатьләнү тапмый. 

Күпсанлы тикшеренүләр шуны күрсәтә, кече яшьтәге мәктәп яшендәге укучыларда сыйфатлы уку мотивациясен формалаштыру өчен, махсус оештырылган максатчан эш алып барылырга тиеш. Уку процессы һәм аның эчке эчтәлеге белән бәйле уку-танып белү мотивлары уку эшчәнлеген актив үзләштерү барышында гына формалаша. Шуңа күрә уку эшчәнлегенең үзенә салынган уку-танып белү мотивларының үсешен тәэмин итү сыйфатлы уку мотивациясен оештыру өчен төп шарт булып тора. 

Соңгы елларда белем бирү практикасына, автив рәвештә төрле үстерелешле укыту системалары (Д.Б. Эльконин, В.В. Давыдов, Л.В. Занков һ.б.) кертелә. Яңа программалар, белем бирүнең эчтәлеге һәм аны оештыру алымнарыннан чыгып, бөтенләй башкача төзелгән, бу исә кече яшьтәге мәктәп укучыларының фәнни белемнәр системасын үзләштерүдә яшь үзенчәлекләрен исәпкә алырга һәм балаларда тотрыклы уку-танып белү мотивларының үсешенә ярдәм итәргә мөмкинлек бирә. 

Кече яшьтәге мәктәп балаларының мотивациясенә диагностика үткәрү өчен, түбәндәгеләрне кулланырга мөмкин: «Мәктәп турында әңгәмә»
 методикасы, «Минем мәктәп», «Минем сыйныф», «Минем укытучым», «Мәктәптә иң мөһиме нәрсә», «Мәктәптә иң кызыклы әйбер» һ.б. темага рәсемнәр ясау. 3-4 нче сыйныфлар өчен иң мәгълүматлы чара – шундый ук темаларга сочинение язу. Дәрестә укучыларны күзәтү барышында да, шулай ук укытучылар һәм әти-әниләр белән әңгәмәдән дә бай материал тупларга мөмкин.   

3.3. Уку мәсьәләсен аера белү

Уку эшчәнлеген үзләштерү укучы тарафыннан уку мәсьәләсе системасын чишү барышында бара. Уку мәсьәләсе үзенең асылы белән башка бик күп шәхси мәсьәләләрдән аерыла, соңгысын чишкәндә, укучы шәхси чишү алымнарын үзләштерә. Бары тик озак вакыт дәвамында бу төр мәсьәләләр сериясен чишү аша гына, балалар беркадәр дәрәҗәдә гомуми алымны да үзләштерә. Ә уку мәсьәләсен чишкәндә, укучылар иң элек гомуми алымнарны үзләштерә, аннары шушы алымны, өлешләп, бу төр мәсьәләләрне чишкәндә, хатасыз куллана. Шулай итеп, уку мәсьәләсен чишү укучыдан гомумидән өлешләп эшләүгә баруны таләп итә
.

Уку мәсьәләсен аера белү күнекмәсе – гомуми эш ысулын аера белү – уку эшчәнлегенең мөһим өлешен тәшкил итә. Иң башта кече яшьтәге мәктәп баласы мөстәкыйль рәвештә уку мәсьәләсен куя һәм чишә белми, шуңа күрә укытуның беренче чорында укытучы бу функцияне үзе үти. Әкренләп укучылар үзләре бу кирәкле күнекмәләрне үзләштерәләр. Бу – мөстәкыйль уку эшчәнлеге формалашуның мөһим этабы. 

Уку мәсьәләсен аерып чыгару кече яшьтәге мәктәп баласы өчен авыр булырга мөмкин, шуңа күрә укытучы һәр дәреснең ахырында, конкрет биремнәрне эшләгәндә ни дәрәҗәдә укучының биремне аңлаганнарын тикшерү өчен вакыт калдырырга тиеш. «Без бүген дәрестә нәрсәгә өйрәндек?» дигән сорау укучыларга, мәсәлән, үзләренең дәфтәргә таякчыклар ясаган һәм түгәрәкләр буяганнарын гына түгел, ә саннарны алырга (яки кушарга) өйрәнгәннәрен аңларга ярдәм итә. 

Уку мәсьәләсен аера белмәү эш-гамәлнең мәгънәсе балага мәсьәләне чишүнең гомуми алымы булып түгел, ә аның конкрет предмет эчтәлеге белән алмашынуында ачык чагыла. Танылган психолог К.В. Бардин бу туры килмәүне тасвирлауга ачык мисал китерә: «Мәсәлән, беренче сыйныф укучысына 5 чыршы агачы ясарга кирәк, 5 тән артык ясарга ярамый. Һәм менә, барысын да яхшы эшләргә тырышып, бала 5 урынына 10 чыршы ясый, буйый. Һәм ул, укытучының, биш санын ике һәм өчтән торганын күрсәтү өчен, аңа ике зур һәм өч кечкенә чыршы агачы ясарга кушканын аңлый алмый. Арифметик мәсьәләне чишкәндә, кечкенә укучының игътибары сюжет моментларына юнәлтелә. Ул әнисенең, абыйсына караганда, сеңлесенә 2 алмага артыграк бирүенә ачулана һәм «икесенә дә тигез» бирүләрен таләп итә. Укытучы бөтен сыйныфка хор белән кабатларга кушканда, ул башкаларга караганда катырак һәм еш кына урынсыз кычкыра, чөнки ул сүзнең хор белән әйтелешендә мәгънә күрә, ә укытучының сүзне иҗекләргә дөрес итеп бүлеп әйттерү максатын аңламый»
. 

Кече яшьтәге укучыларга уку мәсьәләсен аеруны катлауландыра торган сәбәпләрнең берсе – башлангыч мәктәптә кулланыла торган күрсәтмәлелек принцибының киң кулланылуы. Балаларга бирем шарты буенча бер рәткә тезергә, күчереп куярга һ.б. тәкъдим ителә торган күрсәтмә материал (санау таякчыклары, түгәрәкләр, шакмаклар һ.б.) еш кына практик манипуляция предметына әйләнә, шуның нәтиҗәсендә уку мәсьәләсен ирексездән практик мәсьәләгә алмаштыру өчен шартлар тудырыла
. 

Укучының уку мәсьәләсен аера белмәве укудагы авырлыкларның яшерен төренә карый. Еш кына мондый авырлыклар өлкән сыйныфларда да очрый. Шуңа күрә мондый авырлыкны бала яңа гына уку эшчәнлеген үзләштергән вакытта, ягъни кече сыйныфларда ук аерып чыгару кирәк. Моңа бала белән аның дәресләре турында сөйләшү, аны дәрестә уку мәсьәләсен үтәгәндә күзәтү, әти-әниләрнең баланың өй эшләрен ничек әзерләве турында сөйләүләре һ.б. ярдәм итә. 

Мондый диагностика барышында дөрес куелган сораулар да мөһим роль уйный. Алар аерым бирем яки күнегүләргә кагылырга мөмкин, мәсәлән: «Ә бу күнегү ни өчен кирәк? Аны эшләгәндә нәрсә үзләштерәсең? Ә монда нинди сүзләр куштырнаклар эченә алынган?»  һ.б. Сораулар бер үк кагыйдәгә караган яки, киресенчә, төрле кагыйдәләргә караган төрле бирем һәм күнегүләрне чагыштыру һ.б. типта булырга мөмкин. 

Практика күрсәткәнчә, кече яшьтәге мәктәп укучысына уку мәсьәләсен аерырга өйрәтү чагыштырмача җиңел. Бары тик мондый төр авырлыклар барлыкка килү турында истә тотарга һәм укытучының дәрескә туры килә торган уку мәсьәләсен даими аерып чыгаруга махсус игътибар итүе генә гына кирәк. Бу вакытта баланың өй эшен әзерләүне контрольдә тотучы әти-әниләр тиешле ярдәм күрсәтә ала. Системалы рәвештә уңышсызлыкларга дучар булганда, балага кирәкле, ләкин әлегә аңлаешсыз булган уку биремен үзләштерү өчен, уен ситуацияләрен куллану тәкъдим ителә
.  

3.4. Уку гамәлләре

Уку мәсьәләсен үтәү уку гамәлләре ярдәмендә тормышка ашырыла, аның ярдәмендә укучылар гомуми эш алымнары үрнәкләрен үзләштерә һәм шуңа ияреп эшли
. 

Уку гамәлләренең составы бертөрле генә түгел. Аларның кайберләре төрле уку материалын үзләштерүдә (мәсәлән, бирелгән үрнәкләрне теге яки бу алым ярдәмендә: график, модель яки сүзле тасвирламалар сыйфатында һ.б. сурәтләү) кулланыла. Башкалары – билгеле бер уку предметы белән эшләү, өченчеләре – шәхси үрнәкләрнең өлешләрен искә төшерү өчен кирәк. 

Теге яки бу предметны өйрәнү барышында, һәрбер фундаменталь төшенчәне үзләштерүгә билгеле бер уку гамәлләре системасы туры килә. Шулай итеп, кече яшьтәге укучылар, сүзнең төзелеше һәм морфемаларның мәгънәсе турында грамматик төшенчәләрне тулысынча үзләштерү өчен, түбәндәгеләрне эшләргә тиешләр: 1) тамыр сүзне үзгәртү һәм аның вариатив формаларын яки тамырдаш сүзләрне төзү; 2) тамыр сүз һәм яңа сүзләрнең мәгънәләрен чагыштыру; 3) тамыр сүзнең формаларын капма-каршы кую һәм морфемаларны аерып чыгару; 4) бу сүз морфемаларының функциональ мәгънәсен билгеләү һ.б. Әгәр укучы төрле сәбәпләр аркасында бу уку гамәлләренең тулы системасын үзләштермәгән булса, ул туган телнең грамматикасын өйрәнү барышында, билгеле бер кыенлыклар белән очрашырга мөмкин. 

Теге яки бу уку предметын үзләштерү өчен кирәкле уку гамәлләренә өйрәтү укыту процессында дидактиканың билгеле бер принципларыннан чыгып оештырыла. Һәм һәр укучының уку гамәлләренең бербөтен системасын сыйфатлы үзләштерүе өчен җаваплылык, беренче чиратта, укытучы җилкәсенә төшә. 

Мәктәп практикасында еш кына төрле уку предметларын өйрәнү өчен гомуми булган мондый уку гамәлләрен, ягъни укучыларның уку эшенең гомуми алымнарын рациональ булмаган яки тиешле дәрәҗәдә кулланмау белән очрашырга туры килә 

Иң киң таралган алым булып уку материалын ятлау исәпләнә. Кече мәктәп яшендәгеләр, кагыйдә буларак, сүзгә сүз, хәрефкә хәреф, ягъни турыдан-туры истә калдыру алымын куллана. Күпчелек очракта бу уку материалының үзенчәлеге белән бәйле, кайвакыт ул, чыннан да, төгәл итеп ятлауны таләп итә: күпсанлы шигырьләр, кагыйдә, тапкырлау таблицасы һ.б. Шуңа күрә кече яшьтәге мәктәп укучысына материалны өйрәнүгә дигән бирем еш кына сүзен сүзгә истә калдыру дигәнне аңлата. Сүз байлыгы тиешле дәрәҗәдә булмау сәбәпле, фикерне үз сүзләрең белән әйтү мөмкинлеге чикләнү һәм бу чорда истә калдыруның резервы зур булу исә баланы сүзен сүзгә сөйләүгә этәрә.  

Шулай да, уку материалы катлаулану белән, бөтен әйберне истә калдыру бурычы түгел, ә материалны аңлау, төп фикерен аерып алу, сөйләп аңлатуның эзлеклелеген һәм логикасын эләктереп алу беренче урынга чыга. Бу укучыдан яңа эш алымнары таләп итә: материалны мәгънәви төркемнәргә берләштерә белү күнекмәсе, терәк пунктларны аера белү, план төзи белү һ.б.

 2 – 3 нче сыйныфтан башлап, кече яшьтәге мәктәп укучыларын бу алымнарга махсус өйрәтергә кирәк. Укытучы, психолог һәм әти-әниләрнең максатчан һәм ныклы хезмәттәшлеге нәтиҗәсендә моңа ирешергә мөмкин.

Кызганычка каршы, еш кына укуга яңа алымнар кертү форсаты кулдан ычкындырыла, ә укучылар үзләре мөстәкыйль рәвештә аларны эзләүгә һәм куллануга сәләтле булмый. Шуңа күрә кече мәктәп яшендәгеләрнең күпчелеге башлангыч мәктәптә укуның азагында уку материалы белән эшләүнең дөрес булмаган алымнарын һәм ысулларын истә калдыра. Моның нәтиҗәләре аянычлы булырга мөмкин. Уку материалының күләме һәм катлаулылыгы көн саен белем ала белмәүне тырышлык кына каплый алмый. Ә бу еш кына урта мәктәпкә күчү чорында күренә: белемгә таләпләр кискен үсә, өйрәнелә торган дисциплиналар саны һәм аларның күләме арта. Нәтиҗәдә, укуда рациональ алымнарны куллана белмәгән укучыларның нәтиҗәләре кискен рәвештә түбәнәя. 

Мондый күңелсез нәтиҗәләргә юлыкмас өчен, кече яшьтәге укучыларга максатчан рәвештә, материалны истә калдыру өчен актив уйлау аша эшкәртергә өйрәнү кирәк (бу тема турында тулырак: 5.2. Хәтер төрләре).

Укучыларда уку мәсьәләләрен чишү барышында уку гамәлләре формалашканлыгы дәрәҗәсенең диагностикасы – дидактик-психологик тикшеренүләрнең актуаль проблемаларыннан берсе булып санала. Алар нигезендә төзелә торган математик һәм лингвистик эчтәлекле материаллар дәресләрдә диагностика өчен генә түгел, ә үстерү максатыннан да кулланыла ала
. 

3.5. Контроль гамәле   

Уку гамәлләренең дөреслеген билгеләү өчен, аларны башкару барышын һәм нәтиҗәсен бирелгән үрнәк белән үзара бәйләнешен билгеләргә, ягъни  контрольне тормышка ашырырга кирәк. 

Уку эшчәнлегендә контроль гамәленә аерым урын бирелә, чөнки бу гамәлгә ия булу «бөтен уку эшчәнлеге белән бала үзе идарә итә торган ирекле процесс буларак характерлана»
.  

Иң башта уку гамәлләрен башкаруны укытучы контрольдә тота. Ул барлыкка килгән нәтиҗәне элементларга бүлә, аларны бирелгән үрнәк белән чагыштыра, аерманы күрсәтә, аерма белән уку гамәлләре җитешмәү арасында үзара бәйләнешне билгели. Контрольне үзләштерү барышында балалар әкренләп, мөстәкыйль рәвештә, үз гамәлләренең нәтиҗәсен бирелгән үрнәк белән чагыштыра башлый, төгәлсезлекләрнең сәбәпләрен эзли һәм уку гамәлләрен үзгәртеп, аларны булдырмаска тырыша. 

Нәтиҗәне бирелгән үрнәк белән чагыштыру контроль гамәленең төп моменты булып тора. Шул рәвешле, шигырьне ятлаганда мондый үрнәк булып китапта басылган текст тора, хәрефләрне күчереп язганда – матур язу үрнәге. Баланы үрнәк белән чагыштырып эшләргә өйрәтү кирәк. Үрнәкне күрсәтергә генә һәм: «Менә кара һәм шулай эшлә, аннан чагыштыр», – дип әйтергә кирәк. Үрнәктә терәк урыннарны, ягъни эш-гамәлнең билгеле бер нигезен билгеләргә кирәк
.

Моның белән бәйләнештә К.В. Бардин укучының бирелгән үрнәкне дөрес кулланмавын күрсәткән мисал китерә: язу буенча биремне үтәгәндә, бала бары тик беренче хәрефне генә үрнәк белән чагыштыра, ә икенче хәрефне ул үзе язган беренче хәрефкә охшатып яза, өченчесен – икенчесенә, һәм шулай дәвам итә, шул рәвешле, беренче юлны язып бетергәндә хәреф танымаслык дәрәҗәгә җитеп үзгәрә.

Контроль гамәлен үзләштерүдә балага ата-аналар  да зур ярдәм күрсәтә ала. Беренче сыйныф укучысының мәктәп тормышының беренче этабында ата-ана еш кына аның өйдә дәрескә әзерләнү контролен тулысы белән үз өстенә ала: укучының дәфтәре буенча өй эшен тикшерә, телдән җавап бирергә мәҗбүр итә, портфелен җыя, режим үтәлешен тикшерә һ.б. Укытучы ата-аналарга  аларның төп бурычын аңлатырга тиеш: алар әкренләп баланы мөстәкыйль рәвештә дәрестә (аннан соң анда гына түгел) үзен контрольдә тотарга өйрәтергә тиеш.

3.6. Бәяләү. Бәя һәм билге

Бәяләү уку мәсьәләсен чишү алымнарының ни дәрәҗәдә үзләштерелгәнлеген һәм уку гамәлләре нәтиҗәсенең төп максатка туры килү-килмәвен билгеләргә мөмкинлек бирә. Бәя укучыга бирелгән уку мәсьәләсен чишү яки чишмәү турында «хәбәр итә»
. Укытучы бәяләү проблемасына аерым игътибар бирергә тиеш, чөнки ул кече мәктәп яшендәге укучының шәхес буларак үсешендә хәлиткеч роль уйный. 

Бәя билгегә тәңгәл түгел. Аларны бер-берсеннән аеру уку эшчәнлеген психологик яктан дөрес төзү һәм оештыру өчен мөһим шарт булып тора. Бәя – ул кеше тарафыннан бәяләү процессы; билге – бу процессның нәтиҗәсе, аның балл системасында шартлы-формаль чагылышы
. 

Мәктәп практикасында бәяләү процессы, гадәттә, киңәйтелгән фикер җиткерү формасында бара, бу вакытта укытучы билгене кыска формада да нигезли ала, ягъни турыдан-туры билгене кую белән дә чикләнергә мөмкин.

Бәяләү белән бәйле киңәйтелгән фикерләр түбәндәге эчтәлектә булырга мөмкин: «Молодец, син бүген тырыштың. Диктантны бик яхшы яздың: матур итеп хатасыз, чиста, төзәтүләрсез. Грамматика кагыйдәләрен беләсең, бөтен биремнәрне дөрес эшләгәнсең. Сиңа «бишле» куям.

Ә сиңа, Марат, кызганычка каршы, «икеле». Ләкин син борчылма. Монысында син башкалары белән чагыштырганда азрак хата ясагансың. Бүген син бу «икеле»не лаеклы рәвештә алдың. Син күбрәк укый башладың һәм бик тырышасың, синең тырышканың күренеп тора. Өйрәнүне дәвам ит. Мин ышанам, синең барысы да яхшы булачак».

Шулай итеп, бәя бирүдә укытучы башта баланың җавабында (эшендә) уңай һәм тискәре якларны әйтә, алга китешнең булу-булмавын билгели, күрсәтмәләр бирә һәм бары тик шуннан соң гына, әйтелгәннәргә нәтиҗә ясап, билгене хәбәр итә. Киңәйтелгән бәядә укучы тарафыннан күрсәтелгән белемнәр генә түгел, шулай ук аның тырышлыгы, эш алымнарының рациональлеге, уку мотивлары һ.б. билгеләп үтелә. Мондый бәяләүдә бала эшенең уңай якларын билгеләү мәҗбүри компонент булып тора. Баланы мактау өчен һәрвакытта да мөмкинлек табарга була.

Кызганычка каршы, укыту практикасында укытучы бәя бирү процессын билгене «хәбәр итү» белән генә чикли. Әгәр дә кайчак билге турында нинди булса фикер яңгыраса да, ул мәҗбүри булмаган аерым бер фикер буларак кына әйтелә. Бәяләүгә мондый якын килү, әлбәттә, укытучы өчен бик гадәти, ләкин аның эше «кайбер, билгеле булган шаблоннарны теркәү һәм шактый катлаулы акыл эшеннән – балаларның индивидуаль үзенчәлекләрен аңлаудан – укытучыны сизелерлек дәрәҗәдә азат итү»
гә кайтып кала.

Еш кына баланың җавабы бөтенләй бәяләнмичә кала: «Ярар, утыр. Икенче кеше җавап бирергә әзерләнсен». Еш кына педагогның ишарәләре, интонациясе, аның йөзе, башка укучыларның җавапларына мөнәсәбәтеннән чыгып, җаваптан канәгать калу-калмавын фаразларга мөмкин.  Ләкин хәтта бу читләтеп әйтелгән мәгълүмат та укучыга барып җитми. 

Б.Г. Ананьев бу турыда болай дип яза: «Билгенең булмавы – бәяләүнең иң начар варианты, чөнки ул юл күрсәтәсе урынга ялгыш юлга юнәлдерү тәэсиренә ия, уңай стимул бирәсе урынга депрессиягә кертә, кешегә үзбәяне үзенең булган белеменә нигезләгән объектив бәяләүдән түгел, ә читләтеп әйтелгән субъектив аңлатмаларга, ярым аңлашылган ситуацияләргә, педагог һәм укучыларның үз-үзен тотышыннан чыгып формалаштырырга мәҗбүр итә. Бәяләнмәү үз белемнәрең һәм гамәлләреңә ышанмауга, ориентировканы югалтуга һәм шуның нигезендә үзеңнең әһәмиятең аз дип уйлауга китерә»
.

Мәктәптә укытуның традицион практикасында бәяләү функциясе тулысынча укытучыга йөкләнгән: ул укучының эшен тикшерә, аны үрнәк белән чагыштыра, хаталарны таба, аларны күрсәтә, уку эшчәнлегенең нәтиҗәләре турында үз фикерен әйтә һ.б. Укучы, кагыйдә буларак, бу әйберләрдән азат һәм аның үзбәя активлыгы формалаштырылмый. 

Шуңа күрә кече яшьтәге мәктәп укучылары еш кына укытучының ни өчен теге яки бу билге куйганлыгын аңлатып бирә алмый. Күпчелек очракта  бу яшьтәге балалар билге һәм үзләренең белемнәре, осталыклары арасында бәйләнешне күрмиләр
. Шулай итеп, әгәр бала үзенең уку эшчәнлегенең нәтиҗәсен бәяләүдә катнашмаса, билге һәм уку эшчәнлегенең эчтәлеген үзләштерү арасында бәйләнеш аның өчен аңлаешлы булмый. Нигезе (эчтәлекле бәяләү) булмаган билге бала өчен мөстәкыйль һәм аерым бер мәгънәгә ия була. Түбән сыйныфларда (аеруча кызлар арасында) билгеләр «коллекциясен җыю» күренеше еш күзәтелә: ничә «бишле», «дүртле» һ.б. алганнардан санап барыла. 

Алда әйтелгәнчә, билге кече яшьтәге мәктәп укучысының уку эшчәнлегендәге иң мөһим мотив булып тора. Дөресен әйткәндә, күпчелек балалар билге өчен укый. Билгенең мотивацион роле арту исә үз укучының танып белү мотивларының үсеше кимү хисабына бара. Бу фикерне төрле экспериментлар да дәлилли. Мәсәлән, бер төркем укучыларга, уен рәвешендә, төрле катлаулыктагы биремнәрне мөстәкыйль сайларга һәм аларны чишәргә тәкъдим ителә. Икенче группада нәкъ шундый биремнәрне сайлау һәм чишү билгегә башкарыла. Билге алу өчен эшләгән балалар җиңелрәк биремнәрне сайлый, ул гына түгел, аларда уңышсызлыкка очраудан курку хисе дә күпкә көчлерәк була
. Шулай итеп, билге интеллектуаль активлык үсешенә киртә була, авырлыклардан качу мотивациясенең үсешенә китерә. Тышкы мотивациянең көчле факторы буларак билге баланың табигый танып белү кызыксынучанлыгын кысрыклап чыгара
. 

Мәктәптәге билге, көчле мотивацион фактор буларак, танып белү эшчәнлеген стимуллаштырып яки тоткарлап кына калмый, ул бала тормышының бөтен сфераларына да йогынты ясый. Билге, әйләнә-тирәдәгеләр өчен әһәмиятле мәгънәгә ия булып, баланың шәхес буларак  характеристикасына әйләнә, аның үзбәясенә йогынты ясый, аның мәктәптә һәм гаиләдәге иҗтимагый мөнәсәбәтләр системасын билгеләүдә катнаша. Баланың әйләнә-тирәсендәге кешеләр – әти-әни, туганнар, укытучылар, сыйныфташлар өчен «бишлегә укучы» бала, мәсәлән, «өчлегә укучы»дан нык аерыла, шуның белән бергә, беренчесенең дәрәҗәсен икенчесенә карата тыныч битарафлык белән чагыштырырлык түгел. Билгеләрнең иҗтимагый асылы һәм психологик мәгънәсе Ш.А. Амонашвили
 хезмәтләрендә ачык чагыла: тантана итүче «бишле», өмет бирүче «дүртле», гадәти «өчле», күңелне төшерүче «икеле».  

Бала өчен якын булган кешеләр тарафыннан билгеләрне мондый «фетишка әйләндерү» түбәндәгеләргә китерә: бик тиздән укучылар билгеләрнең аларга карата булган мөнәсәбәткә йогынты ясавын аңлый. Укудагы авырлыкларны һәрвакыт җиңеп чыга алмау баланы кече сыйныфларда ук «билгеләрне уйлап табу, юкка чыгару, булдыруның беренчел «күнекмә»ләрен үзләштерүгә китерә», бу вакытта алар кайчак тыелган алымнардан да (күчерү, билгене рөхсәтсез төзәтү, ялганлау һ.б.) файдалана. 

Уку эшчәнлегендә еш очрый торган бу негатив нәтиҗәләрне булдырмас өчен, психологлар һәм педагоглар мәктәп практикасында билге куюны бетерергә омтылалар. Моның иң ачык мисалы – Ш.А.Амонашвили тарафыннан эшләнгән эчтәлекле-бәяләүле укыту концепциясе. Билгесез укыту барлык мәктәпләрнең дә беренче сыйныфларына кертелгән. Моның өчен беренче сыйныфларда үткәрелгән тикшеренүләрнең психофизиологик нәтиҗәләре сәбәп була: түбән билге балага көчле психик травма ясый торган фактор булып тора һәм көне буена баланың эшләү сәләтен кискен киметә.

Шулай да, башлангыч мәктәптә билгеләрдән баш тарту бер проблемадан коткарса, аның урынына икенчеләрен тудыра. Башлангыч сыйныфларда балаларда еш кына укуга кагылышы булмаган биремнәрне (психологик тест, рәсем һ.б.) үтәгән өчен билге сорау күренеше белән очрашырга мөмкин: «Ә Сез миңа ничәле куясыз? Зинһар өчен, миңа билге куегыз әле». Алар эшләнгән эшне эчтәлекле бәяләүдән һәрвакытта да канәгать калмыйлар. Балаларда кире бәйләнешкә ихтыяҗ булу бик табигый һәм законлы. Ләкин билгенең бу ихтыяҗны канәгатьләндерүнең бердәнбер формасы буларак эчтәлекле бәяләү алымнары балага таныш булмаска да мөмкин. 

Әйтелгәннәрдән чыгып, билгеләрсез уку эчтәлекле бәяләүдән баш тартмый, киресенчә, аннан башка тулы уку эшчәнлеген формалаштыру мөмкин түгел. Нәкъ менә бәяләү аша бала үзенең нәрсә үзләштергәнен, ә нәрсәнең тиешле дәрәҗәдә үзләштерелмәгәнен, нәрсә өстендә эшләргә һәм нәрсәгә өйрәнергә кирәклеген аңлый. Мәктәптә билгеләрсез уку укытучы осталыгына да югары таләпләр куя: ул һәр укучының эшенә тулы эчтәлекле бәя бирү сәләтенә ия булырга тиеш. Гамәлдә күренгәнчә, хәтта тәҗрибәле укытучылар да балаларның индивидуаль мөмкинлекләрен һәм сәләтләрен күрә белү осталыгына өйрәнергә тиеш.

Мөстәкыйль уку эшчәнлегенең мөһим компоненты буларак билге баланың уку гамәлләре үрнәкләрен һәм укытучыдан укучыга эзлекле күчә торган бәяләү гамәлен үзләштерүе процессында әкренләп фор эчтәлеген анализлау күнекмәсе һәм аларны таләп ителгән нәтиҗә белән чагыштыру (контроль белән бергә) күзлегеннән дәлилләп бирү рефлексия үсешенең мөһим шарты булып тора. 

3.7. Балада укучы позициясен формалаштыру

Билгеләп үтелгәнчә, кече яшьтәге мәктәп укучысының уку эшчәнлеген үз-үзен үстерү, үзен камилләштерү эшчәнлеге буларак карарга мөмкин. Укучыда шундый нәтиҗә барлыкка килсен өчен, уку эшчәнлегенең аның тарафыннан тулы күләмдә, барлык компонентлары белән дә үзләштерелүе мөһим: тәкъдим ителә торган мәсьәлә (уку мәсьәләсен аеру) чишүнең гомуми алымнарын таба белергә (укытучы ярдәмендә) ориентлашкан  булырга, бу мәсьәләне чишәргә мөмкинлек бирә торган гамәлләр системасын яхшы куллана белергә, үзенең уку процессын мөстәкыйль рәвештә контрольдә тота (контроль) белергә һәм аны башкару сыйфатын адекват рәвештә бәяли  (бәя) белергә тиеш.  

Уку эшчәнлеген тулысынча үзләштерүдә уку мотивациясе характеры мөһим мәгънәгә ия. Бу эшчәнлеккә этәрә торган иң отышлы мотив булып, үзеңне үстерү, камилләштерү мотивы тора
. Бу очракта уку, яңа белем һәм күнекмәләр алу укучы өчен тирән шәхси мәгънәгә ия була, чөнки укучы үз-үзен камилләштерә: «Мин белмәгән әйберләргә өйрәнү өчен, укырга телим»... Мондый уку мотивациясе башлангыч мәктәптә укуның иң мөһим мәсьәләсе булып санала: ул укуның эчтәлегенә туры килә һәм һәр баланың белем алуына мәгънә өсти. 

Укучы позициясе барлыкка килү кече яшьтәге мәктәп укучысының уку мотивациясе үсешенең яңа дәрәҗәсен күрсәтә торган критерий булып тора.

Бала уку ситуациясендә «мәктәп баласы кебек», ягъни «ничек эшләргә кирәк икәнен белүче» (укытучы кушканча эшләргә кирәк) буларак эшләүдән туктагач, укучы позициясе барлыкка килә. Димәк, бу – бала, яңа типтагы мәсьәләне очрату белән, иске, кирәге булмаган үрнәк буенча эшләүдән туктый һәм яңа эшләү алымнарын эзли һәм (яки) кирәкле эш гамәлләрен өлкәннәр һәм (яки) башка укучылар белән бергәләп табарга мөмкинлек бирә торган яңа мөнәсәбәтләр төзи башлый дигәнне аңлата. Бу тәртипнең, гадәтнең төп психологик механизмы булып, баланың үз мөмкинлеге чикләрен билгели белү осталыгы тора: ул белгәнне белмәгәннән аера белергә тиеш. «Башлангыч белемнең нәтиҗәсе – укучылар, өлкәннәр ярдәме белән үзен өйрәнүче бала. Укучы (өйрәнүчедән аермалы буларак) мәсьәлә белән очрашуга үзе өчен ике сорауга җавап бирергә әзер булырга тиеш: а) «Мин бу мәсьәләне чишә аламмы яки юкмы? б) «Аны чишү өчен нәрсә җитми?» Үзе белмәгәнне билгели белгән 9-10 яшьлек укучы: «Миннән булмый!» дип, укытучыга зарланмаячак, ә билгеле бер мәгълүматка яки эш алымына конкрет ихтыяҗын белдерәчәк»
.

Башлангыч мәктәп практикасында укучы позициясе чагылышы сизелмәскә дә мөмкин. Хәтта кече яшьтәге мәктәп яшендәге укучыда уку эшчәнлеген формалаштырырга ярдәм итә торган махсус оештырылган үстерешле укыту шартларында да, ул барлык балаларда да барлыкка килмәскә мөмкин. Шулай да белем алудагы нәкъ менә әлеге төр яңа мөнәсәбәтләр укучыны уку эшчәнлегенең чын субъекты итә, чөнки бары тик укучы позициясе генә белем алуны эчке мотивацияле, кызыклы һәм шатлыклы процесска әйләндерә.

Сораулар һәм биремнәр

1. Уку эшчәнлегенең спецификасы нәрсәдә?

2. Сез кече яшьтәге мәктәп укучыларының уку мотивлары турында нәрсә беләсез? 

3. «Баланы белем алырга өйрәтү» нәрсәне аңлата?

4. «Мәктәп баласы кебек» позициясе укучы позициясеннән нәрсәсе белән аерыла?

5. Әлегә тулысынча укучы булып формалашып җитмәгән һәм белем ала белү күнекмәсенә ия булган мәктәп укучыларының психологик-педагогик портретларын төзегез. Сезнең практикада укучы позициясе аерымачык чагылган балалар очраганы булдымы?

Тема 4.

КЕЧЕ ЯШЬТӘГЕ МӘКТӘП УКУЧЫСЫНДА ФИКЕРЛӘҮНЕҢ ҮСЕШЕ

Кече мәктәп яшендә фикерләүнең спецификасы.

Фикерләүнең төп гамәлләрен үзләштерү.

Эшне башкаруның эчке планын төзү.

Рефлексиянең үсеше.

4.1. Кече мәктәп яшендә фикерләүнең спецификасы

Кече мәктәп яше башында баланың психолоик үсеше шактый югары дәрәҗәгә җитә. Барлык психологик процесслар – сиземләү, хәтер, фикерләү, фаразлау, сөйләм – үсешнең инде шактый озын юлын үтә. Һәм шуңа күрә 6 – 7 яшьлек бала күпне белә: ул әйләнә-тирә дөньяда яхшы ориентлаша һәм аның турында шактый хәбәрдар, төрле эчтәлектәге мәгълүматны, күпсанлы шигырь һәм әкиятләрне җиңел генә исендә калдыра, табышмакларның җавапларын таба, шартлары күрсәтмә планда бирелгән мәсьәләләрне чишә, зур булмаган хикәя уйлап таба белә, төрле вакыйгалар турында үз фикерен бәйләнешле итеп аңлата ала, рәсем ясарга, әвәләп, конструктор белән эшләргә ярата, кайвакыт компьютерда яхшы эшли һ.б.

Искә төшерәбез, баланың күпкырлы эшчәнлеген тәэмин итә торган  төрле танып белү процесслары – бер-берсеннән аерылмаган, ә аларның һәрберсе башкалары белән бәйләнгән катлаулы системаны тәшкил итә. Бу бәйләнеш балачак дәвамында үзгәрешсез кала: төрле чорларда бу процессларның кайсы да булса берсе гомуми психик үсеш өчен хәлиткеч роль уйный. Мәсәлән, иртә балачак чорында – сиземләү, ә мәктәпкәчә яшьтә хәтер үсеше әһәмияткә ия.

Акыл үсешенең кайсысы кече мәктәп яшендәге бала психикасының алга таба камилләштерү процессын тәэмин итә?

Психологик тикшеренүләр шуны күрсәтә, бу чорда иң мөһиме – алга таба акыл үсеше. Нәкъ менә шуның ярдәмендә баланың фәнни төшенчәләр системасын үзләштерүгә юнәлтелгән уку эшчәнлегенә кушылу нәтиҗәсендә, ул югарырак баскычка күтәрелә һәм моның белән башка барлык психик процессларның, беренче чиратта, хәтер һәм сиземләүнең тамырдан үзгәрүенә китерә.

 Мәктәптә системалы уку башлану белән, фикерләү баланың психик үсеш үзәгенә (Л.С. Выготский) күчә һәм башка психик функцияләр системасында хәлиткеч мәгънәгә ия була, аның тәэсирендә башкалары интеллектуальләшә, аңлы һәм ирекле характер ала. 

Кече яшьтәге мәктәп баласының акыл үсеше этабы үзгәреш чорына туры килә. Бу чорда әлеге яшь өчен характерлы булган күрсәтмәле-образлы фикерләүдән сүзле-логик, төшенчәле фикерләүгә күчеш чоры бара. 

Искә төшерик: күрсәтмәле-образлы фикерләү мәсьәләне турыдан-туры күреп булган яки хәтердә сакланган күзаллауларга нигезләнеп чишү мөмкинлеге бирә. Бу очракта кеше реаль ситуацияне күз алдына китерә һәм күңеленнән эшләп карый, һәм бу очракта реаль предметлар (күрсәтмәле-тәэсирле фикерләү ситуациясендәге кебек) белән түгел, ә аларның образлары белән эш итә.

Алга таба фикерләүнең үсеш юлы – сүзле-логик фикерләүгә күчүдә, аның нигезендә төшенчәләр белән эш итү ята. Фикерләүнең бу яңа формасына күчү аның эчтәлеге үзгәрү белән бәйле: хәзер ул инде күрсәтмәле нигезе булган һәм предметларның тышкы билгеләрен чагылдыра торган конкрет күзаллау түгел, ә предмет һәм күренешләрнең иң мөһим билгеләрен чагылдыра һәм алар арасындагы үзара бәйләнешне күрсәтә торган төшенчәләр булып тора. Кече мәктәп яшендә мондый фикерләүнең яңа эчтәлеге әйдәп баручы уку эшчәнлеге тәэсирендә барлыкка килә.

Сүзле-логик, төшенчәле фикерләү әкренләп, кече мәктәп яше дәвамында формалаша. Бу яшь чорының башлангычында күрсәтмәле-образлы фикерләү өстенлек итә. 

Бу яктан беренче сыйныф укучысының фикерләве аеруча күрсәтмәле. Ул күбесенчә, чыннан да, конкрет һәм нигездә күрсәтмәле образ, күзаллауларга таяна. Кагыйдә буларак, бала гомуми фикерне бары тик аерым мисаллар ярдәмендә конкретлаштырган вакытта гына аңлый башлый. Төшенчәләрнең һәм гомумиләштерүнең эчтәлеге, нигездә, предметларның күреп аңлап булган билгеләре белән конкретлаша. Беренче сыйныф укучысының фикерләве аның шәхси тәҗрибәсе белән тыгыз бәйләнгән, һәм шуңа күрә ул еш кына предмет һәм күренешләрдә аларның кулланылышы, эш итү гамәлләре белән бәйле якларны аерып күрсәтә. 

Болар 6 – 7 яшьлек бала логик яктан фикерли белми дигәнне аңлатмый: ул аерым фактларны капма-каршы куя, гади нәтиҗәләр ясый белә һ.б. Шулай да бу яшьтәге балаларның төп фикерләү формасы булып күрсәтмәлеккә нигезләнгән фикерләү тора. 

Кече мәктәп яшенең башлангыч дәверендә баланың фикерләве үзенчәлекле характерга ия. Системалы белем булмау, төшенчәләрне тиешенчә аңлый алмау сәбәпле, ул сиземләү колына әйләнә, үзе күргән әйбергә генә ышану бәйлелегенә эләгә.  

Бала фикерләве үсүнең стадияләрен өйрәнгән Ж. Пиаже 6 – 7 яшьтә баланың фикерләве ике төп үзенчәлек белән характерлана дип билгели: беренчедән, саклану принципларын аңламау – әйберләрнең төп үзлекләренең тотрыклылыгы турында төшенчәнең формалашмаган булу; икенчедән, центрация –предметның берничә билгесе булуын исәпкә ала һәм аларның үзгәрешләрен капма-каршы куя белмәү: балалар объектның бер генә, алар өчен иң аерылып торган характеристикасына гына игътибар итәләр, башкаларын исәпкә дә алмыйлар. Центрация феномены балага башка кешеләрнең фикерләрен исәпкә алырга мөмкинлек бирми; аның дөньяга үз карашы гына бердәнбер дөрес караш (бала эгоцентризмы) буларак күзаллана. 

Ж. Пиаженың – саклану мәсьәләләрен куллану белән бәйле классик тәҗрибәләре баланың фикерләвендәге шушы үзенчәлекләрне күрсәтә. 

Мәсәлән, балага бертөрле ике стакан күрсәтәләр (13 рәс.), аларның һәркайсына тигез күләмдә сыеклык салынган. Бала сыеклыкның тигез салынганын аңлагач, экспериментатор бер стакандагы сыеклыкны икенчесенә (биегрәк һәм таррак) сала. Әлбәттә, тар стаканда сыеклыкның күләме артыграк күренә. Шуннан соң баладан кайсы стаканда сыеклык күбрәк булуын сорыйлар. Саклану принцибын аңламаган бала, гадәттә, сыеклык биегрәк күренгән стаканга күрсәтә. Бу принципны аңлаган бала, савытның биеклеге һәм киңлеге чагыштырмасын исәпкә алып, сыеклыкның күләме үзгәрешсез калуын хәбәр итә.

СЫЕКЛЫКНЫҢ САКЛАНУЫ

[image: image2.png]==




Балага тигез күләмдә сыеклык салынган бертөрле ике стакан күрсәтәләр

Экспериментатор бер стакандагы сыеклыкны икенчесенә (биегрәк һәм таррак) сала

МАТДӘЛӘРНЕҢ САКЛАНУЫ

Балага пластилиннан ясалган ике бертөрле шар күрсәтәләр

Экспериментатор бер шарның формасын үзгәртә

САННЫҢ САКЛАНУЫ

Балага ике рәттәге төймәләрне күрсәтәләр 

Экспериментатор бер рәттәге төймәләрне таратып куя 

13 рәс. Конкрет операцияләр стадиясендә баланың фикерләвен тикшерү өчен саклануга өч төрдәге мәсьәлә (Кара: Развитие личности ребенка. – М., 1987)

Тагын бер тәҗрибә бар. Бала алдына пластилиннан бертөрле ике шар куела. Ул бу шарлардагы пластилин күләме тигез булуын ачыклый. Аннан соң экспериментатор баланың күз алдында бер шарның формасын үзгәртә, аны колбаса яки кабартма формасында җәя. Әгәр аннан соң кайсы фигурада  пластилин күбрәк дип сорасаң, бала колбасада яки кабартмада дип җавап бирәчәк. 

Икенче тәҗрибә барышында бала алдына бер-бер артлы ике рәткә төймәләр куялар, аларны икесендә дә төймәләр арасы бертигез була. Кайсы рәттә төймәләр күбрәк дигән сорауга бала икесендә дә бертөсле, дип җавап бирә. Аннан баланың күз алдында, бер рәттәге төймәләр аралыгын арттырып, аларны таратып куялар. Әгәр сорауны кабатласаң, бала төймәләр саны арткан дип уйлап, озынрак рәтне күрсәтәчәк.

ЖПиаже фикеренчә, саклануга мәсьәләләрне чишә белмәгән бала фикерләүнең операциональ чорына кадәр булган стадиядә була. Бу мәсьәләләрне дөрес чишү баланың фикерләве конкрет операцияләр стадиясенә туры килә дигәнне аңлата. Нәкъ менә әлеге фикерләү тибы кече мәктәп яшендәге балалар өчен хас. Бу стадиянең төп характеристикасы – логик кагыйдәләрне һәм принципларны конкрет, күрсәтмә материалга карата куллана белү осталыгы. Бу стадиядә балалар операцияләр башкара, аларның киресен эшли белә, ягъни саклау принцибын кулланырга сәләтле була белә. Алар, мәсәлән, әгәр дә суны бер стаканнан икенчесенә салсаң, суның күләме шул килеш калуын; пластилин кабартмадан шар ясасаң, аның массасы үзгәрмәвен аңлый.

Моннан тыш, бу стадиядә балалар ике иң мөһим логик принципны аңлый:

1. Эквивалентлык принцибы, аның буенча:

әгәр А = В, ә В – С, А = С

2. Объектларга үлчәнелә торган берничә характеристика хас, мәсәлән, авырлыгы һәм размеры, алар үзара төрле бәйләнештә тора: таш кечкенә һәм җиңел, һава шары зур, ләкин барыбер җиңел, ә автомобиль зур һәм авыр. 

Фикерләүнең операциональ чорына кадәр булган стадиядә балалар объектның бары тик бер генә, иң аерылып һәм күзгә бәрелеп торган характеристикасына, мәсәлән, савытның биеклегенә игътибар итәләр, ә аның киңлеген исәпкә алмыйлар. Нәкъ менә объектның ике характеристикасын берьюлы күрә һәм аларны үзара чагыштыра алмау балаларда саклануга мәсьәлә чишү сәләте булмавын күрсәтә. 

Саклану принцибын үзләштерү нәкъ менә 6 – 7 яшь аралыгында бара. Кайбер балалар аны иртәрәк, ә калганнары соңрак үзләштерә. Бу очракта баланың үзенең практик эш тәҗрибәсе булу зур әһәмияткә ия, шулай ук, зурлыкларны үлчәү өчен ярдәм итә торган чаралар куллануны күздә тоткан махсус үстерелешле укыту да мөһим
.  

Конкрет операцияләр стадиясендә фикерләү шулай ук объектларны нинди дә булса билгедән (зурлык, авырлык һ.б.) чыгып аера һәм аларны классификацияләү осталыгы белән дә характерлана. 

Бала, операцияләр принцибы формалашу һәм гомуми саклану принцибын (дискрет зурлыклар, сыеклыкның күләме, матдәләр, авырлык, күләм мөнәсәбәтенә карата) үзләштерү белән, фәнни төшенчәләрне үзләштерүгә әзер була. 

Заманча психологик тикшеренүләр шуны күрсәтә, акыл операцияләре формалашып бетмәгәнлекне күрсәтә торган Пиаже феномены 8 яшь тирәсендә юкка чыга. Ләкин аларның кайберләре, мәсәлән, авырлык, күләм саклануны аңлау белән бәйлеләре, 10-11 яшькә кадәр сакланырга мөмкин.  

Уку эшчәнлеген һәм фәнни белемнәрнең нигезләрен үзләштерү дәрәҗәсеннән чыгып, мәктәп укучысы әкренләп фәнни төшенчәләр системасына күнегә, аның акыл операцияләре һәм конкрет практик эшчәнлек яки күрсәтмә терәк арасындагы бәйләнеш кими башлый. Бу базада укучыда төп төшенчәләр яки теоретик фикерләү формалаша. Исегезгә төшерәбез, мондый фикерләү объектларның тышкы, күренеп тора билгеләренә карап түгел, ә эчке, җитдирәк якларына һәм мөнәсәбәтләргә нигезләнеп, мәсьәләләрне чишәргә һәм нәтиҗәләр ясарга мөмкинлек бирә. Белем алу барышында балалар акыл эшчәнлеге алымнары белән эш итәргә өйрәнә, «күңелдән» уйлау һәм үз фикерләрен анализлау күнекмәсенә ия була. 

Кече мәктәп яшендә барлыкка килгән фикерләүнең яңа формалары алга таба башка психик процессларның – сиземләү, хәтер, сөйләмнең үсеше һәм камилләшүе өчен нигез була.

Кече мәктәп яше фикерләү үсеше белән анализ, эшне башкаруның эчке планы, рефлексия кебек яңа формаларның барлыкка килүе белән бәйле. 

4.2. Фикерләүнең төп гамәлләрен үзләштерү

Исегезгә төшерәбез, анализ, уйлау, фикерләү гамәле буларак, бөтенне өлешләргә таркатуны, чагыштыру юлы белән гомуми һәм өлешне билгеләүне, предмет һәм күренешләрдә беренчел һәм икенчел билгене аеруны фаразлый. 

Анализга сәләтле булу баланың предмет һәм күренешләрдә төрле билге һәм үзлекләрен аера белүеннән башлана. Билгеле булганча, һәрбер предметны төрле күзлектән чыгып карап була. Моның белән бәйләнештә предметның теге яки бу ягы, сыйфаты беренче планга чыга. Кече яшьтәге укучыларга сыйфатны аерып алу авырдан бирелә. Һәм бу аңлашыла да, баланың конкрет фикерләве катлаулы эш башкарырга, ягъни сыйфатны предметтан башка күз алдына китерергә тиеш була. Кагыйдә буларак, беренче сыйныф укучылары нинди дә булса предметның чиксез, бик күп сыйфатлары арасыннан бары тик ике-өчен генә атый ала. Баланың үсеше, аның белем дәрәҗәсе арту һәм чынбарлыкның төрле аспектлары белән танышу барышында, бу осталык, әлбәттә, камилләшә. Ләкин бу – кече яшьтәге мәктәп баласын предмет һәм күренешләрнең төрле якларын күрергә, төрле сыйфатларын аерырга махсус өйрәтергә кирәк түгел дигәнне аңлатмый.  

Бу күнекмәнең үсеше өчен балаларга бирелгән предметны башка сыйфатлары булган икенче предмет белән чагыштыру алымын күрсәтергә кирәк. Бу максаттан төрле предметларны алырга һәм аларны элеккегесе белән эзлекле рәвештә чагыштырырга кирәк. Мондый процедураның бер вариантын Н.Ф. Талызина менә болай сурәтли: «Мәсәлән, мондый предметлар җыелмасын кулланып була: төрле материаллардан ясалган төрле төстәге һәм зурлыктагы берничә кубик, поролон кисәге, ялтырап тора торган шар (чыршы уенчыгы), алма, авыр гер, үтә күренмәле пыяла.

Башта укучыларга зәңгәр төстәге кечкенә пластмасс кубикны күрсәтәләр. Тактада һәм дәфтәрләрдә «кубик» сүзен язалар. Укытучы: «Бу кубик турында нәрсә әйтеп була, ул нинди», –  дип сорый. «Кубик» сүзе астына башта укучылар әйткән сыйфатларны (зәңгәр, пластмасс) язалар. Әгәр укучылар кубикның башка сыйфатларын күрмиләр икән, бу очракта аны эзлекле рәвештә, алма, пыяла, поролон һәм башка предметлар белән чагыштыралар. Болай чагыштыру укучыларга кубикның формасын, аның размерын, бер төстә генә булуын, ашарга яраксыз икәнен, катылыгын, үтә күренмәле булмавын һәм башка бик күп билгеләрен ачыкларга һәм аларны да «кубик» сүзе астына язып куярга мөмкинлек бирә. Әңгәмә ахырында укытучы язылган сүзләрнең барысы да аның сыйфатлары булуын хәбәр итә. Билгеләр укыла. Укытучы боларның кубик сыйфатларының кайберләре генә булуын билгеләп китә. Әгәр кубикны башка предметлар белән чагыштырсаң, аның бик күп башка сыйфатларын ачу җиңеләя. Бу вакытта укытучы предметның сыйфатларын аны башка предмет белән чагыштырганда билгеләү җиңел булганлыгын аңлата.

Бер предметның гына билгеләрен, сыйфатларын билгеләү җитми. Бер-берсенә охшамаган берничә предмет белән эшләп карарга кирәк. Боларны барысын берьюлы, бер дәрестә түгел, ә әкренләп эшләү зарур... Укучылар бу алымны аңласын һәм ныклы үзләштерсен өчен, сыйфатларны аеру, предметларны бер-берсе белән чагыштыру гына җитми, ә аларны атап һәм язып бару да кирәк. 

Укучылар предметларның сыйфатларын башкалар белән чагыштыру аша җинел һәм тиз генә аера белә башлауга, әкренләп предметларны алып куярга һәм, күзәтелә торган предметларны чагыштырмыйча гына, сыйфатларын атауны таләп итәргә кирәк. Башта балалар барыбер чагыштыру аша билгелиләр, ләкин инде бу очракта алар күзгә күренә торган предметлар белән түгел, ә күз алдына китерелгәннәрдән чыгып эшләячәк. Алга таба алар турыдан-туры, бернинди чагыштырусыз да, предметларда күп сыйфатларны күрә алачак. Бу әлеге алымның үзләштерелүе турында хәбәр итә»

Балаларда төрле сыйфатларны аера белү күнекмәсен үстерү өчен, теге яки бу күренешләрнең сәбәпләрен эзләтү файдалы («Ни өчен үрдәк йөзә, ә тавык юк?»), мәкаль һәм әйтемнәрне тикшерү («Ни өчен «Һәр ялтыраган алтын түгел», «Стенага борчак аткан кебек» һ.б. дип әйтәләр?»), табышмакларның җавапларын табу («Нәрсә авыррак: бер килограмм тимерме, әллә бер килограмм мамыкмы?»). Мондый сораулар балага яхшы таныш булган предмет, күренешләргә игътибар итәргә һәм моңа кадәр гадәти булып саналган сыйфат-билгеләре турында уйланырга мөмкинлек бирә.

Төрле предметларны (күренешләрне) чагыштыру юлы аша аларның сыйфатларын аерып чыгару алымын үзләштерү белән параллель рәвештә гомуми һәм бер-берсеннән аера торган (шәхси), беренчел һәм икенчел үзлекләр төшенчәләрен дә кертергә кирәк.

Беренчел (мөһим) һәм икенчелне (мөһим булмаганны) аера белмәү уку процессын катлауландыра. Бу очракта бала алдына уку материалын гомумиләштерү проблемасы килеп баса: математик мәсьәләне инде билгеле булган төркемгә кертү, тамырдаш сүзләрдә тамырны билгеләү, текстның кыскача (иң төп эчтәлекне аерып) эчтәлеген сөйләү, аны өлешләргә бүлү, бүлекләргә исем бирү һ.б.

Төп билгене аерып ала белү икенче күнекмә формалашуга ярдәм итә – мөһим булмаган детальләргә игътибар итмәү. Бу гамәл кече яшьтәге мәктәп баласына, мөһим якны аера белү кебек үк, җиңелдән бирелми. Моның белән бәйле рәвештә В.СРотенберги, С.МБондаренко кызыклы гына мисал китерә: «Үзегезнең таныш укучыларыгызга электән килгән шаян сорауны биреп карыгыз: «Онның бер фунты унике тиен тора. Ике биш тиенлек күмәчләр ничә сум тора?» Аларның ничек чишкәннәрен күзәтегез: алар бүлә һәм тапкырлыймы яки ниндидер башка гамәл башкарамы, күпчелек очракта алар онның бер фунты кыйммәтеннән башлаячаклар. «Монда түгел»гә туры килә торган нәрсәнедер төшереп калдыра белмәү – укучы өчен иң катлаулы акыл операцияләренең берсе»
.

Бу планда А.И. Липкина мисал итеп китергән, үзенең акыл эшчәнлеге белән идарә итәргә өйрәнеп килүче кече яшьтәге мәктәп укучысына бирелгән эчтәлектә бөтененнән бер өлешне аерып төшереп калдыруның никадәр авыр булуын күрсәтә торган очрак та кызыклы. Укучыларга (1-4 сыйныф) Мельников-Печерскийның «Урмандагы янгын» хикәясен сөйләргә дигән бирем бирелә, ләкин алар, сөйләгәндә, янгынны күргән юлчылар турында бер сүз дә әйтмәскә тиеш. Беренче сыйныфта бу шартны берсе дә үти алмый. Икенче сыйныф укучыларының күбесе бу эшне башкара, ләкин үзләренең хикәяләренә юлчыны кертү теләген җиңү зур киеренкелек тудыра һәм укучыдан күп көч таләп итә. Шундый эчтәлек сөйләүнең бер фрагменты: «... Шулай... юлчылар турында әйтергә ярамый, ә хайванар турында әйтсәң буламы? Тиеннәр, бүреләр, аюлар янгыннан качканнар. Юлчылар турында кирәк түгел... Ә анда тагын нәрсә булды әле? Пошилар көтүе йөгерә (пауза) Юлчылар турында әйтәсе килә...» Бары тик 3-4 сыйныф укучылары гына мәсьәләне төгәл аңлап, бөтенесен рәттән сөйләү ихтыяҗын җиңә ала.  

Логик анализ алымнары укучыларга 1 нче сыйныфтан ук кирәк, аннан башка уку материалын үзләштерү тулы булмый. Ләкин тикшеренүләр шуны күрсәтә: беренче ел азагына беренче сыйныф укучыларының бик аз проценты гына чагыштыру, төшенчәгә китерү, сәбәпне китереп чыгару һ.б. алымнар үзләштерә. Аларны югары сыйныфка җитеп тә үзләштермәүчеләр булырга мөмкин. 

Бу борчулы мәгълүматлар акыл эшчәнлегенең төп алымнарын максатчан өйрәтү эшләрен нәкъ менә кече мәктәп яшендә башкарырга кирәклекне күрсәтә. Төрле психологик-педагогик материаллар моның өчен ярдәмгә килергә мөмкин
.

4.3. Эшне башкаруның эчке планын төзү

Һәр психик гамәл үзенең үсешендә берничә этап үтә. Бу юл материаль предметлар белән тышкы яктан, практик эш итү белән башлана, аннан реаль предмет аның сурәте, схемасы белән алыштырыла, аннан соң «сөйләп эшләү» планы буенча беренче тапкыр эшләп карау этабы була, алга таба бу эшне башкару өчен «эчтән кабатлау» да җитә һәм, ниһаять, йомгаклау этабында эш, гамәл тулысынча үзләштерелә һәм, сыйфатлы үзгәреш (тарая төшә, шунда ук эшләнелә) кичереп, акыл гамәленә, ягъни «күңелдән» эшләү дәрәҗәсенә җитә
.  

Һәрбер акыл гамәле дә (санау, уку, арифметик гамәлләр һ.б.) үсешендә мондый эзлеклелекне үтә. Моңа иң ачык мисал – санарга өйрәнү: 1) бала реаль предметларны тезеп куярга һәм санарга өйрәнә; 2) предметларның рәсемнәре (мәсәлән, ясалган түгәрәкләрне саный) белән шуларны ук эшли; 3) бармак белән һәр түгәрәкне санамыйча, ә шуңа сиземләүгә охшаш гамәлгә таянып, күз төшереп, ләкин элеккечә кычкырып санау ярдәмендә дөрес җавап бирә белә; 4) эшне башкару пышылдап, эчтән кабатлана, һәм, ниһаять, 5) эшне башкару тулысынча акылдагы планга күчә, бала телдән санарга, исәпләргә өйрәнә.

Шунысы игътибарга лаек, математика дәресләрендә телдән исәпләү – мәктәпләрдә эшне башкаруның эчке планын формалаштыру өчен кулланыла торган кайбер алымнарның берсе. Нигездә, бу күнекмә стихияле рәвештә килеп чыга. Еш кына беренче сыйныф укучылары арасында уку елы ахырында һәм хәтта 2-3 сыйныфта да, телдән исәпләгәндә, парта астында үзенең кулындагы бармакларын санаучыларны (моны шулкадәр виртуоз рәвештә эшләүчеләр бар – алар күңелдән санаучылардан да тизрәк җавап бирәләр) күзәтергә  мөмкин. 

Мондый укучыларның исәпләү гамәле эчке планда эшләнеп бетмәгән, шуңа күрә бу күнекмәне формалаштыру өчен махсус дәресләр кирәк.

Эшне башкаруның эчке планының үсеше мәсьәлә шартларында ориентлашырга, анда иң мөһим өлешләрне аерырга, чишү юлын планлаштырырга, мөмкин булган вариантларны күзалларга һәм бәяләргә һ.б. мөмкинлек бирә. «Бала үзенең гамәлләрен никадәр «адым» алда күрә һәм  төрле вариантларны җентекләп чагыштыра алса, ул мәсьәләнең фактик чишелешен шулкадәр уңышлырак контрольдә тота алачак. Уку эшчәнлегендә  контроль һәм үзконтроль, шулай ук аның башка үзенчәлекләре (мәсәлән, телдән хисап таләп итү, бәяләү) кече яшьтәге укучыларда планлаштыра белү һәм эшне эчтән, эчке планнан чыгып эшли белү осталыгы формалаштыру өчен уңайлы шартлар тудыра»
.

4.4. Рефлексиянең үсеше

Баланың «беренче мәктәп яшендә», ягъни кече яшьтәге укучының уйлау, фикерләү үзенчәлекләрен характерлап, Л.С.Выготский билгеләгәнчә, бала «үзенең уйлау сәләтен тулысынча аңлап бетерми һәм шуңа күрә дә аннан тулы көченә файдалана да алмый. Ул әле эчке күзәтүгә, интроспекциягә сәләтле түгел... Бары тик бәхәсләшү һәм каршы килү басымы астында гына бала башкалар янында үз фикерен дәлилли һәм үзенең уйларын күзәтә, ягъни интроспекция ярдәмендә, аңа юнәлеш бирә торган мотивларны эзли һәм аера башлый. Үз фикерен башкаларга расларга тырышып, ул аны үзе өчен дә раслый»
. 

Шул рәвешле, кече мәктәп яшендәге укучы рефлексия, ягъни үзенең гамәлләрен бәяләүгә сәләтле булуны, үзенең уйлау процессын һәм эшчәнлеген анализлау күнекмәсен үзләштерә башлый.

Рефлексиягә сәләтле булу контроль һәм бәяләү гамәлләрен башкарганда формалаша һәм үсә. Исегезгә төшерәбез, нәкъ менә бу гамәлләр уку эшчәнлегенең иң мөһим компонентлары булып тора. Бала тарафыннан үз гамәлләренең эчтәлеген һәм мәгънәсен аңлау бары тик аның үз эше, гамәле турында мөстәкыйль рәвештә сөйли, нәрсә һәм ни өчен эшләгәнен ачык итеп аңлата белгәндә генә мөмкин була. Барыбызга да яхшы таныш: кеше башкаларга нәрсәдер аңлатканда, үзе аңлаткан әйберне яхшырак аңлый башлый. Шуңа күрә укуның башлангыч чорында баладан һәрбер гамәлгә (арифметик, грамматик һ.б.) дөрес һәм мөстәкыйль эшләүне генә түгел, ә башкара торган операцияләрне тулысынча сүз белән аңлатуны да таләп итәргә кирәк. 

Моның өчен балага эшләү процессында аның нәрсә эшләгәне, ни өчен алай түгел, ә болай эшләгәне, ни өчен аның гамәле дөресдип санаганы һ.б. турындасораулар бирергә кирәк. Баладан эшләүне һәм шуның турында «бөтен кешегә дә аңлашырлык» итеп сөйләүне таләп итәргә кирәк. Мондый сорауларны бала хата җибәргәндә генә түгел, ә һәрвакытта, аны үзенең эш-гамәлләрен җентекләп аңлатырга өйрәтү барышында да тәкъдим итәргә кирәк. 

Шулай ук коллектив белән уйлау эшчәнлеген куллану да мөмкин:  балалар парларда мәсьәләнең чишелешен анализлый, бу вакытта бер укучы чишелешнең һәр адымын аңлатуны таләп итүче контролер ролен үти. 

Алда каралган яңа формалар (анализ, эшне башкаруның эчке планы, рефлексия) уку процессында кече мәктәп яшендәге укучыда барлыкка килә. Махсус оештырылган үстерелешле укыту шартларында, аның нигезендә балаларның теоретик фикерләвен формалаштыруга ярдәм итә торган тулы уку эшчәнлеген тормышка ашыру ята, бу яңа формалар традицион укыту шартларына караганда иртәрәк барлыкка киләчәк
. Бу, әлбәттә, кече мәктәп яшендәге укучыларның акыл потенциалын куллану һәм психик үсеше өчен тагын да киңрәк мөмкинлекләр ача. 

Традицион укытуда бу яңа формалар, нигездә, стихияле барлыкка килә, һәм бу үсеш күпчелек балада кече мәктәп яшенең ахырына тиешле дәрәҗәгә дә җитми. Шуңа традицион мәктәп шартларында һәрвакыт булышырга әзер булган укытучы, психолог һәм әти-әниләрнең хезмәттәшлеге ярдәмендә бу юнәлештәге эшне җәелдерү аеруча файдалы булачак. 

Көчне балаларның фикерләвен үстерүгә юнәлткәндә, аларның индивидуаль үзенчәлекләрен (акыл төзелеше, уйлау эшчәнлегенең темпы, өйрәнү сәләте һ.б.) исәпкә алырга кирәк. Моннан башка тагын кече яшьтәге мәктәп баласы фикерләвенең үзенчәлекле якларын да онытмаска кирәк. Билгеле булганча, 10 яшькә кадәр балаларда уң як ярымшар һәм беренче сигнал система өстенлек итә, шуңа күрә кече яшьтәге укучыларның күпчелеге фикерләү тибына түгел, ә сәнгать тибына карый. Бу «физиологик яктан кече яшьтәге укучылар, чынында, барысы да «рәссамнар»
. Шуңа күрә балаларда максатчан теоретик фикерләүне үстерүне образлы фикерләүне камилләштерү белән бәйләп алып барырга кирәк. «Балачакта тирәлекне турыдан-туры аңлау һәм күрсәтмәле-образлы фикерләү тиешле дәрәҗәдә формалашмау нәтиҗәсендә, кешенең акылы берьяклы гына үсеш алырга һәм чиктән тыш гомуми, чынбарлыктан аерылган характерда булырга мөмкин»
.

Шуңа бәйле рәвештә укытучы һәм мәктәп психологларының игътибары укучының күзаллавы үсешенә юнәлтелгән булырга тиеш
. 

Сораулар һәм биремнәр

1. Кече мәктәп яшендәге укучыларның фикерләвендә нинди төп үзенчәлекләр күзәтелә?

2. Кече яшьтәге укучыларның фикерләү эшчәнлегендә нинди чикләүләр һәм мөмкинлекләр барлыкка килә?

3. Башлангыч мәктәптә укучыларның фикерләү үсеше нинди юллар аша үтә?

Тема 5

КЕЧЕ МӘКТӘП ЯШЕНДӘ СИЗЕМЛӘҮ, ХӘТЕР, ИГЪТИБАР

Сиземләү үсеше.

Хәтер үсеше.

Игътибар үсеше.

5.1. Сиземләү үсеше

Мәктәптә уку процессына уңышлы гына кушылып китү күпчелек очракта баланың сиземләү дәрәҗәсеннән, яки сенсорлы үсештән тора. 

Сиземләү – танып белү эшчәнлегенең нигезе, шуңа да баланың нормаль акыл үсеше яхшы сиземләүдән башка була алмый. 

Кагыйдә буларак, мәктәпкә керүче балалар тиешле дәрәҗәдә сенсорлы культурага ия
. Аларда сенсорлы эталоннар турында тулы күзаллау була. Сенсорлы эталоннар – ул кешелек культурасы тудырган, гомум кабул ителгән һәм предметларның тышкы үзлекләрен чагылдыра торган үрнәкләр. Шулай, күреп сиземләү өчен төснең сенсорлы эталоннары – хроматик төсләр – спектрның 7 төп төсе һәм аның төсмерләре; ахроматик төсләр – ак, соры, кара төсләр; форма эталоннары – геометрик фигуралар; зурлык эталоны – үлчәүнең метрик системасы эшләнә. Ишетеп сиземләү өлкәсендә эталоннар булып тавышлар, туган тел фонемалары тора. Тәм, ис сиземләү буенча да эталоннар кабул ителгән. 

Мәктәпкәчә чорның ахырына бала сенсорлы эталоннарны, әйләнә-тирәдәге предметларның төрле үзлекләрен бәяләү вакытында, үзенчәлекле үлчәү берәмлекләре буларак куллана ала. Ул предметларның төсләрен, формаларын, зурлыкларын, аларның пространствода урнашуын аера белә; предметларның төсләрен һәм формаларын дөрес әйтә, зурлыклары буенча аера ала; төп формаларны сурәтләп күрсәтә, рәсемне бирелгән төстән чыгып буйый ала.

Сиземләүнең үсеше мәктәптәге дисциплиналарны үзләштерүдә зур әһәмияткә ия. Мәсәлән, элементар математик күзаллауны формалаштыру геометрик формаларны, аларны зурлыклары буенча чагыштыра белүдән башка мөмкин түгел. Грамотаны (язу һәм укуның беренчел күнекмәләре) үзләштерүдә туган тел сөйләменең авазларын аерырга ярдәм итә торган фонематик ишетү, шулай ук, язылган хәрефләрне күреп, төгәл кабул итү осталыгы зур роль уйный. Мәсәлән, кайвакыт балаларда язылышы охшаш (и – н, 9 һәм 6 һ.б.) булган хәреф яки цифрларны алмаштыру күзәтелә, моны күреп кабул итү, сиземләү үсешенең тиешле дәрәҗәдә булмавы белән аңлатып була. Табигать белеме, рәсем, хезмәт, физик культура дәресләре дә сиземләүнең үсешен таләп итә.   

Психологик тикшеренүләр шуны күрсәтә, кече мәктәп яшенең башлангычында балаларның сиземләү мөмкинлекләре, зур булуга карамастан, бик үк камил булмый. Моны якынча 7 яшькә кадәр баланың сиземләве глобаль характерда булуы белән аңлатып була: катлаулы фигурада бала, өлешләрнең анализыннан, аларның мөнәсәбәтләре синтезыннан башка, бөтенлек йогынтысын гына кабул итә. Ж. Пиаже сүзләре белән әйтеп, баланың берьюлы бөтенесен дә күрәсе килә. 

Кече мәктәп яшенең башлангычында сиземләүнең йомшак булуы балаларның, мәктәпкәчә яшьтәге кебек үк, предметка караганда, аның иң ачык, күзгә бәрелеп торган үзлекләренә генә игътибар итүләренә дә бәйле булырга мөмкин. Исегезгә төшерәбез, алда сурәтләнгән Ж. Пиаже феноменының сәбәбе, башка үзлекләр белән чагыштырмау, аларны исәпкә алмыйча, аерым үзлекләрне генә сиземләүнең өстенлек итүе булырга мөмкин. 

 Баланың сиземләвен камилләштерү баланың перцептив активлыгын үстерү белән бергә бара. Перцептив активлык, кабул ителә торган предметны максатчан, системалы тикшерү нәтиҗәсендә, аның иң әһәмиятле үзлекләрен аеру һәм анализлау, һәм шуның нигезендә бербөтен образ тудыруны күздә тота. Мәсәлән, предметны яки аның сурәтен күреп кабул иткәндә, күзләр, карала торган фигураның контур читеннән башлап, аны тану өчен мөһим, игътибарга лаек булган якларын тотып алырга тырышу максатыннан, күпсанлы хәрәкәтләр ясый. 

Тикшеренүләр шуны күрсәтә: перцептив гамәлләр яшь арту белән үсеш ала: 9-10 яшьлек балалар фигураларны яхшырак өйрәнә, сурәтнең өлешләре арасында бәйләнешне билгели һәм, гомумән, 5-6 яшьлек балаларга караганда, карау процессын төгәл һәм адекват башкара
. 

Кече мәктәп яшендә сиземләүнең максатчанлыгы арту һәм аның белән идарә итү үстерелешле фикерләү тәэсирендә «кабул итү, сиземләүнең уйлый торганга әйләнүе» белән аңлатыла. Нәкъ менә шул күренеш балага предметның төрле үзлекләрен уңышлы анализларга һәм аларны бер-берсе белән чагыштырырга (анализлы сиземләү) мөмкинлек бирә. 

Кече яшьтәге укучылар үзләштерелә торган объектларның сыйфатларын төгәлрәк анализлый алсын өчен, аларны махсус рәвештә күзәтү күнекмәләренә өйрәтергә кирәк. Л.Ф. Обухова билгеләп үткәнчә, «яшь укытучылар еш кына баланың, яңа объектны кабул иткәндә, нинди авырлыклар кичергәнен бәяләп бетерми. Балаларны объектны карап күрергә һәм сиземләү белән идарә итәргә өйрәтергә кирәк. Моның өчен балага эзләнә торган образны алдан күз алдына китерү мөһим: бала үзенә кирәкне алдан күрә алсын. Моның мисалы гади, алар гасырлар дәвамында эшләнелә: күрсәткеч таяк ярдәмендә баланың күз карашын үз артыңнан алып барырга кирәк. Күрсәтмә материал булу гына аз, аны күрергә өйрәтергә кирәк»
.  

Тиешле дәрәҗәдә укыту барышында кече мәктәп яшенең азагына үзләштерелгәннең элементлары арасында бәйләнешне билгеләргә (интеллектка таянып) мөмкинлек бирә торган синтезлы сиземләү барлыкка килә. Сиземләү үсешенең бу этабында бала сурәтнең (мәсәлән, картина) төгәл, бөтен тасвирламасын биреп кенә калмыйча, анда сурәтләнгән вакыйга яки күренеш турында аңлатма биреп тулыландырырга да тиеш. 

Кече мәктәп яшендә сиземләү белән идарә итү проблемасы укытуда күрсәтмәлек куллану турындагы сораулар белән турыдан-туры бәйләнгән. Күрсәтмәлелек башлангыч мәктәптә иң төп принципларның берсе булып тора. Гомумән, ул кече яшьтәге укучыларның психик үсеш үзенчәлекләренә туры килә, аларның фикерләве, бигрәк тә укуның беренче этапларында, күрсәтмәле-образлы характерда була һәм предметларның конкрет үзлекләрен сиземләүгә нигезләнә.

Шулай да уку материалы күрсәтмәлелеге ярдәм итеп кенә калмый, ә белемнәрне үзләштерү процессын тоткарларга, уку мәсьәләсен билгеләүдә, уйлау гамәлләрен үзләштерүдә кыенлык та тудырырга мөмкин.  

Уку процессында күрсәтмә материал куллануның ике функциясен аерып чыгарып була:

1) укучыларның кичерешләрен баету, аларның хис тәҗрибәсен киңәйтү, бик үк таныш булмаган күренешләр (терек табигать, тарихи вакыйгалар һ.б. турында кинофильм, фотографияләр карау) турында күзаллауны җанлы, конкрет, ачык һәм төгәл итү;

2) конкрет педагогик мәсьәләне чишү (санарга өйрәтү барышында, рус теле дәресләрендә һ.б.).

Нәкъ менә икенче очракта күрсәтмә материал укучы өчен нигез, акыл гамәлләрен башкару чарасы булмаска мөмкин. Ул  алар тарафыннан турыдан-туры сиземләүнең һәм акыл эшчәнлегенең мөстәкыйль предметы буларак кабул ителәчәк. 

Бу А.Н. Леонтьев тәкъдим иткән мисалда ачык чагыла. Математика дәресе өчен укытучы тырышып таблицалар әзерли, алар беренче сыйныфта саннарны һәм дистә эчендә төрле операцияләр башкару өчен кулланма буларак хезмәт итәргә тиеш була. Бу таблицалар төзелешләре белән түгел, ә эшне башкару һәм анда сурәтләнгән предметларның характеры белән аерыла. Мәсәлән, бер таблицада танк һәм зенит пушкалары сурәтләнә, укытучы фикеренчә, бу кулланма кызыклы һәм укучыларның игътибарын үзенә җәлеп итә торган, максималь конкерт һәм тормышчан (вакыйгалар Бөек Ватан сугышы елларында була).

Шулай да, психологик күзлектән чыгып караганда кызыклы эшләнелгән бу кулланма укытучы куйган педагогик бурычны – укучыларны санарга өйрәтүне тормышка ашыру өчен яраксыз булып чыга. Ачык итеп буялган, «чып-чынга охшаган» танклар балаларны исәпләү операциясенә караганда күбрәк кызыксындыра. Санау, исәпләү предметлы эчтәлектән (ул никадәр бай булса, шулкадәр авыррак кабул ителәчәк) читкә китеп, абстракт гамәлне генә таләп итә. А.Н. Леонтьев билгеләп үткәнчә, «бала өчен, кызыклы танкларга караганда, кызыксыз карандашларны санау психологик яктан күпкә җиңелрәк. Баланың игътибары, формаль сан үзлегеннән читләшеп, башкаларына, шул ук предметларның эчтәлекле үзлекләренә күчсә, аның активлыгы белән идарә итү авыррак булачак, чөнки әгәр ул ниндидер башка чит әйбергә караса, мәсәлән, болай гына тәрәзәгә карап утыра икән, аңа әле тактага кара дип әйтергә мөмкин; беренче очракта аның бөтен игътибары таблицага юнәлтелгән, ләкин аның аңында сан, аларның чагыштырмасы түгел, ә хәрби образлар урын алган; аның да игътибары тышкы яктан, нәкъ укытучыныкы кебек, бер үк әйбергә юнәлтелгән, эчке яктан ул бара, ләкин аның артыннан түгел, ә таблицада сурәтләнгән предметлы эчтәлек артыннан бара»
.

Шулай итеп, күрсәтмә материалны кулланганда, аның эчтәлеген һәм презентация формасын конкрет педагогик мәсьәләдән чыгып билгеләргә кирәк. 

5.2. Хәтер үсеше

Кече мәктәп яшендә хәтер дә, башка психик процесслар кебек үк, фикерләүнең яңа формалары барлыкка килү сәбәпле, сизелерлек үзгәрешләр кичерә. Бу үзгәрешләрнең асылы түбәндәгедән гыйбарәт: баланың хәтере, әкренләп, турыдан-туры булмаган һәм аңлы рәвештә көйләнә торган ихтыяри сыйфатларга ия була. «Бу яшьтә хәтер уйлый торган була»
.

Мнематик функцияләренең яңа формалары барлыкка килүен аның эффективлыгына таләп арту белән аңлатып була, чөнки уку эшчәнлеге барышында барлыкка килгән төрле мнематик мәсьәләләрне (истә калдыруга мәсьәләләр) чишү өчен югары дәрәҗә фикерләү кирәк. Хәзер бала күп әйберне исендә калдырырга тиеш: материалны ятлау, аны текстка якынайтып яки үз сүзләрең белән сөйли белү, моннан тыш, ятлаганны онытмау һәм күпмедер вакыттан соң аны искә төшереп сөйли белү. Баланың исендә калдыра алмавы аның уку эшчәнлегендә чагыла һәм, ахыр чиктә, мәктәпкә һәм укуга карата мөнәсәбәтен формалаштыра. 

Беренче сыйныф укучыларында (мәктәпкәчә яшьтәге балалардагы кебек) ихтыярсыз хәтер яхшы үсеш алган, ул бала өчен аның тормышында  кызыклы, эмоциональ яктан бай эчтәлекле мәгълүматны һәм вакыйганы билгели. Ләкин беренче сыйныф укучысына мәктәптә истә калдырырга кирәкле материалларның барысы да аның өчен кызыклы һәм мавыктыргыч түгел. Шуңа күрә бу очракта эмоциональ хәтер җитәрлек булмый.

Хәтер үсеше өчен кирәкле шарт булып баланың мәктәптәге дәресләр белән кызыксынуы, аның актив позициясе, югары танып белү мотивациясе тора. Ул фактны кире кагып булмый. Ләкин баланың хәтер үсеше өчен, истә калдыруны таләп иткән биремнәр һәм аларның күләме генә түгел, ә белемгә, уку предметларына кызыксыну, аларга карата уңай мөнәсәбәт формалаштыру дигән фикер шик тудыра. Практика шуны күрсәтә: югары психик функция буларак, ихтыяри хәтернең үсеше өчен, укуга кызыксыну булу гына җитми. 

Кече мәктәп яшендә хәтерне камилләштерү, беренче чиратта, уку эшчәнлеге барышында истә калдырыла торган материалны мәгънәви эшкәртү һәм оештыру белән бәйле стратегияне, төрле алымнарны үзләштерүгә нигезләнә. Фикерләүгә таяну, хәтердә калдыруның төрле алымнарын һәм чараларын куллану (материалны төркемләү, аның өлешләре арасында бәйләнешне аңлау, план төзү һ.б.) кече яшьтәге укучының хәтерен аңлы, ихтыяри сыйфатка ия булган иң югары психик функциягә әйләндерә. Баланың эмоциональ һәм ихтыярсыз хәтере логик һәм мәгънәвигә күчә.  

Кызганычка каршы, мәктәп практикасында кече яшьтәге укучыларда адекват, рациональ ысул һәм алымнар формалаштыруга тиешле игътибар бирелми. Бу юнәлештә махсус оештырылган, максатчан эш булмау исә истә калдыру алымнарын үзләштерүне стихияле итә, һәм бу еш кына продуктив та булмый. 

Башлангыч мәктәптә уку барышында кече мәктәп яшендәге балаларның ихтыяри истә калдыру осталыклары бертөрле түгел: 1-2 сыйныф һәм 3-4 сыйныф укучылары арасында аерма бар. Мәсәлән, 7-8 яшьлек балалар өчен «материалны, аңлап һәм оештырып истә калдыруга караганда, нинди дә булса чаралардан башка гына истә калдыру күпкә җиңелрәк... Тәҗрибә барышында «Ничек истә калдырдың? Истә калдырганда, нәрсә турында уйладың?» дигән сорауга бала еш кына: «Болай гына истә калдырдым» дип җавап бирәчәк. Бу хәтернең нәтиҗәлелегендә дә чагылыш таба... Кече яшьтәге укучыга, «нәрсә дә булса ярдәмендә истә калдырырга» дигән күрсәтмәгә караганда, «истә калдырырга» дигәнне үтәү җиңелрәк була»
. 

Уку мәсьәләләре катлаулана барган саен, «болай гына истә калдыру» күрсәтмәсе үз-үзен акламый башлый, һәм бу – баланы хәтердә калдыруның башка алымнарын эзләргә мәҗбүр итә. Еш кына мондый алым булып күп тапкыр кабатлау – механик истә калдыруны тәэмин итә торган универсаль алымнарның берсе тора.

Түбән сыйныфларда укучыдан күләме зур булмаган материал искә төшерү таләп ителгәндә, мондый алым уку йөкләмәсен үтәргә ярдәм итә. Ләкин мәктәптә уку дәвамында ул еш кына укучылардагы бердәнбер алым булып кала. Бу, беренче чиратта, кече яшьтәге мәктәп баласының мәгънәви истә калдыру күнекмәсе булмау, аның логик хәтеренең тиешле дәрәҗәдә формалашмаганлыгы белән бәйле. 

Логик хәтернең нигезе – истә калдыру алымы буларак уйлау процессларын куллану. Мондый хәтер аңлауга нигезләнә. Моның белән бәйле рәвештә Л.Н. Толстойның сүзләрен искә төшерү урынлы булыр: «Белем шул чакта гына белем була ала: бер хәтер генә түгел, ә уйлау көче булганда гына».

Истә калдыруның уйлау алымнары түбәндәгеләр мәгънәви бәйләнешне билгеләү, классификация ясау, мәгънәви нигезне аеру һәм план төзү һ.б.

Кече яшьтәге укучыларның бу алымнарны формалаштыру мөмкинлекләрен өйрәнүгә юнәлтелгән махсус тикшеренүләр шуны күрсәтә: нигезендә акыл эшчәнлеге яткан мнематик ысулга өйрәтү ике этапны үз эченә алырга тиеш: а) акыл эшчәнлегенең үзен формалаштыру; б) аны мнематик алым, ягъни истә калдыру чарасы буларак куллану. Шулай итеп, мәсәлән, материалны истә калдыру максатыннан классификация алымын куллану өчен, башта, мөстәкыйль акыл эшчәнлеге алымы буларак, классификацияләүне үзләштерергә кирәк. 

Кече яшьтәге мәктәп укучыларында логик хәтернең үсеш процессы махсус оештырылган булырга тиеш, чөнки күпчелек балалар бу яшьтә, мөстәкыйль (махсус өйрәнүдән башка) истә калдыру максатыннан, материалны мәгънәви эшкәртү алымнарын кулланмый, ә алдан сыналган чара – кабатлауга мөрәҗәгать итә. Ләкин балалар мәгънәви анализ һәм истә калдыру алымнарын уңышлы үзләштерсә дә, аны шунда ук уку эшчәнлегендә куллануга ирешә алмый.

Кече мәктәп яшенең төрле этапларында укучыларда мәгънәви истә калдыруның үзләре үзләштергән алымнарына карата мөнәсәбәт үзгәрү динамикасы күзәтелә: әгәр икенче сыйныф укучысында аларны мөстәкыйль куллану ихтыяҗы булмаса, башлангыч мәктәптә укуның ахырында балалар уку материалы белән эшләү барышында истә калдыруның яңа алымнарын куллана башлый. 

Кече яшьтәге мәктәп укучыларының ихтыяри хәтер үсешендә тагын бер аспектны – истә калдыруның символик һәм тамгалы чараларын үзләштерүне, беренче чиратта, язма сөйләм рәсемне – аерып күрсәтергә кирәк. Язма сөйләмне үзләштерү барышында (3 нче сыйныфта) балалар, мондый сөйләмне тамгалы чара буларак кулланып, турыдан-туры булмаган истә калдыруны да үзләштерәләр. Ләкин кече яшьтәге балаларда бу процесс «истә калдыру һәм искә төшерүнең ихтыяри формалары механизмы барлыкка килгән җаваплы этабында стихияле, идарә итеп булмый торган рәвештә бара»
.

Текстны искә төшерү генә түгел, ә контекстны төзү таләп ителсә, язма сөйләмне формалаштыруда нәтиҗәлерәк бара. Шуңа күрә, язма сөйләмне үзләштерү өчен, текстның эчтәлеген сөйләү түгел, ә уйлап чыгару кирәк. Балалар өчен отышлы сүз сәнгатенең төре – әкиятләр уйлау
.

Кече мәктәп яше истә калдыруның югары ихтыяри формалары булуга сензитив, шуның өчен бу чорда мнематик эшчәнлекне үзләштерү буенча максатчан эшләү аеруча мөһим. Моның өчен мөһим шарт булып бала хәтеренең индивидуаль үзенчәлекләрен исәпкә алу тора: аның күләме, модальлеге (күрү, ишетү, хәрәкәт) һ.б. Ләкин шуңа да карамастан, һәр укучы нәтиҗәле истә калдыруның төп кагыйдәсен белергә тиеш: материалны дөрес һәм ныклы истә калдыру өчен, аның белән актив эшләргә һәм аны нинди дә булса образга берләштерергә кирәк. 

 Кече яшьтәге мәктәп балаларына истә калдыруның төрле алым һәм ысуллары турында мәгълүмат бирү һәм һәр бала өчен нәтиҗәле булганын үзләштерергә ярдәм итү максатка ярашлы. 

Хәтер диагностикасы һәм үстерелешле дәресләр үткәрү өчен кирәкле материалларны махсус әдәбияттан табарга мөмкин
.    

5.3. Игътибар үсеше

Кече мәктәп яшендәгеләр белән эшләүдә иң актуаль проблемаларның берсе – игътибар. Мәктәптә һәм өйдә баланың «игътибарсызлыгы», «җыйнаксызлыгы» турында зарланулар ишетелә. Гадәттә, еш кына мондый характеристика 6-7 яшьтәге балаларга, ягъни беренче сыйныф укучыларына хас. Аларның игътибары, чыннан да, әлегә начар оешкан, күләме дә зур түгел, тотрыксыз, болар барысы да игътибар процессын тәэмин итә торган нейрофизиологик механизмнарның өлгермәгәнлеге белән аңлатыла.  

Кече мәктәп яше дәвамында игътибар үсешендә сизелерлек үзгәрешләр барлыкка килә, аның бөтен сыйфатларының интенсив үсеше бара: бигрәк тә игътибарның күләме кисәк арта (2,1 тапкыр), аның тотрыклылыгы үсә, бүленеше һәм башкага юнәлдерү күнекмәләре камилләшә. Ләкин эш-гамәлләрнең бирелгән программасын ихтыяри башкару һәм аны озак вакытка саклый алу сәләтенә балалар бары тик 9-10 яшькә генә ирешәләр.

Игътибарның яхшы үсеш алган сыйфатлары һәм аның оешкан булуы –  кече мәктәп яшендә турыдан-туры укуның уңышлылыгын билгели торган фактор. Кагыйдә буларак, игътибар үсешенең иң яхшы күрсәткече – яхшы укучыларда. Моның белән бергә, махсус тикшеренүләр шуны күрсәтә: игътибарның төрле сыйфатлары мәктәптә төрле предметларны уңышлы өйрәнүгә бертөрле генә «өлеш» кертми. Мәсәлән, математиканы өйрәнгәндә, игътибарның күләме әһәмиятле, ә рус телен яхшы үзләштерү игътибарны дөрес бүлү төгәллеге белән бәйле, ә әдәби укуга өйрәнү игътибарның тотрыклылыгын таләп итә. Димәк, игътибарның төрле сыйфатларын үстереп, укучының төрле предметлар буенча өлгерешен күтәреп була дигән нәтиҗә ясап була.

Эшнең бөтен авырлыгы да шунда: игътибарның төрле үзлекләре бертөрле үсешкә ия түгел. Игътибарның күләме өйрәнү йогынтысына бирелми, ул индивидуаль, һәм, шул ук вакытта, аның бүленеш һәм тотрыклылык кебек сыйфатларны үстерергә була һәм кирәк тә, чөнки, башкача булганда, ул стихияле үсеш алырга мөмкин
. 

Игътибарны үстерүнең уңышы күпмедер дәрәҗәдә, югары нерв системасының үзлекләре, бигрәк тә, индивидуаль-типологик үзенчәлекләре белән дә билгеләнә. Билгеле булганча, нерв системасының төрле үзлекләре кушылмасы игътибарның сыйфатлары үсеше өчен ярдәм итәргә дә яки, киресенчә, үсешне тоткарларга да мөмкин. Еш кына көчле һәм хәрәкәтчән нерв системасына ия булган кешеләрнең игътибары тотрыклы, җиңел бүлеп тарату һәм башкага юнәлдерү үзлекләренә ия була. Инертлы һәм көсчез нерв системалы кешеләрнең игътибары тотрыксыз, бүлеп тарату һәм башкага юнәлдерү үзлекләре начар үскән була. Инертлык һәм көчнең кушылмасыннан тотрыклылык үзлеге арта, бүлеп тарату һәм башкага юнәлдерү сыйфатлары уртача нәтиҗәне күрсәтә
.  Шулай итеп, һәр конкрет баланың индивидуаль-типологик үзенчәлекләре аның игътибарын билгеле бер чиккә кадәр генә үстерергә мөмкинлек бирә.

Ләкин игътибар сыйфатларының чагыштырмача көчсез үсеше фаталь игътибарсызлык факторы булып саналмый, чөнки теләсә нинди эшчәнлекне уңышлы тормышка ашыруда игътибарның оешканлыгы зур роль уйный: үз игътибарың белән идарә итү күнекмәсе, аны тиешле дәрәҗәдә тоту осталыгы, башкара торган эшчәнлекнең спецификасыннан, үзлекләреннән чыгып, тиешлечә куллана белү. «Игътибарның үзлекләре көчсез булса да, укучы алар белән яхшы идарә итә белергә мөмкин. Ләкин мондый очракта ... идарә итү үзенең таралып китә торган игътибарыңны һәрвакыт тиешле дәрәҗәдә тотарга тырышуга һәм, шулай ук, теге яки бу дәрәҗәдә уңышлы үзконтрольгә кайтып кала.

Укучыларның игътибары оешканлыгы аның яхшы үсеш алган сыйфатлары белән бөтенләй башка төрле булырга тиеш. Иң мөһиме, мондый укучыларныж башкалардан аермасы шунда: алар, башкарыла торган эшнең үзенчәлегеннән чыгып, үз игътибарының аерым үзлекләрен исәпкә алып, аны җайлаштыра, көйли белә. Аларның бертигез югарылыктагы үсеше, конкрет ситуациядән чыгып, теге яки бу үзлекне активлаштырырга ярдәм итә»
.  

Кече яшьтәге мәктәп укучыларының игътибарсызлыгы – түбән өлгереш сәбәпләренең иң киң таралганының берсе. Язма эшләрдә һәм уку барышында «игътибарсызлык аркасында» ясалган хаталар – балалар өчен иң күңелсезе. Шул ук вакытта алар укытучы һәм ата-аналар тарафыннан гаепләү һәм канәгатьcезлек объектына да әйләнә. 

Кагыйдә буларак, беренче сыйныф укучысында мондый хаталарның саны артык күп булуны берьюлы берничә факторның тәэсире белән аңлатып була: бу яшькә хас гомуми үсеш үзенчәлеге (нейрофизиологик механизмнарның өлгермәгәнлеге), уку эшчәнлеген оештыру күнекмәләренең башлангыч этабы булу һәм мәктәптәге яңа шартларга җайлашу белән бәйле башка сәбәпләр. Шуңа күрә беренче сыйныфларда игътибарны үстерүне, иң элек, барлык балаларның игътибар нәтиҗәлелеген арттыруга юнәлтелгән профилактик чара буларак үткәрергә тәкъдим ителә. Укуның алдагы этапларында,  (2 – 4 нче сыйныфлар) адаптация чорының авырлыклары артта калганнан соң да, бу эшнең әһәмияте, әлбәттә, кимеми. Ләкин, шуның белән бергә, үзенең игътибарсызлыгы белән аерылып торучы балалар белән махсус шөгыльләнү ихтыяҗы туа.  

Игътибарны формалаштыруда нәтиҗәле методларының берсе акыл гамәлләрен этаплап формалаштыру концепциясе кысаларында эшләнгән
. Бу ысул нигезендә, игътибар – идеаль, интериоризацияләнгән һәм автоматлаштырылган контроль гамәле буларак карала. Игътибарсыз укучыларда нәкъ менә әлеге гамәлләр формалашмаган була. 

Игътибарны формалаштыру хатасыз язуга өйрәтү буларак оештырыла һәм «игътибарсызлык аркасында» ясалган төрле типтагы хаталар булган текст өстендә эшләүгә нигезләнә: җөмләдә сүзләрне төшереп калдыру яки алмаштыру, сүздә хәрефне төшереп калдыру яки алмаштыру, сүзләрне кушып яки аерым язу һ.б.

 Тикшеренүләр күрсәткәнчә, хаталы текст белән чагыштыру өчен үрнәк текстны бирү генә хаталарны табу буенча эшне төгәл башкаруга шарт була алмый, чөнки игътибары җитмәгән балалар текст белән үрнәкне бәйләп карый һәм тикшерә белми. Шуңа күрә укытучының «хаталарны тикшерегез» дигән өндәмәсе нәтиҗәле булмый. 

Моның тагын бер сәбәбе – балалар текстның төп мәгънәсенә яки сүзенә ориентлаша һәм аермалыкларга игътибар итми. Гомуми кабул итүне һәм текстны контрольгә алуны формалаштыру булмасын өчен, балаларны бөтеннең мәгънәсен аңлау фонында элементларны да исәпкә алып укырга өйрәтергә кирәк. Бу катлаулы һәм төп эш этабын П.Я. Гальперин болай сурәтли: «Балаларга аерым сүз (аның мәгънәсен билгеләү өчен) укырга тәкъдим итәләр, аннан бала аны иҗекләргә бүлергә һәм, һәрбер иҗекне укып, аның гомумән сүзгә туры килүен аерым тикшереп барырга тиеш. 

Төрле сүзләр (авыры да, җиңеле дә һәм уртача дәрәҗәдәгесе дә) сайлап алына. Башта сүзләр, карандаш белән вертикаль сызык ясап, иҗекләргә бүленә, аннан сызыклар куелмый, ләкин иҗекләр аерымачык бүленеп (тавыш белән) әйтелә һәм алга таба тикшерелә. Иҗекләрне тавыш белән бүлү кыскара бара, һәм тиздән аерым иҗекләрдәге басым гына яңгырый башлый. Аннан соң сүз укыла һәм эчтән генә иҗекләп тикшерелә («беренчесе дөрес, икенчесе дөрес түгел, монда төшеп калган... урыны алышынган...»). Бары тик соңгы этапта гына без балага бөтен сүзне эчтән укырга һәм аңа гомуми бәя бирергә кушабыз (дөрес – дөрес түгел; һәм, әгәр дөрес булмаса, ни өчен икәнен аңлатырга тиеш). Бары тик шуннан соң гына бәяләү белән бергә бөтен фразаны укуга күчү, ә аннан инде бөтен абзацны уку да (нәкъ шундый бәяләү белән) авырлык тудырмаячак»
.

Игътибарны формалаштыру барышында баланың тикшерү «кагыйдәләре», ягъни текстны тикшерү тәртибе язылган махсус карточкалар белән эшли белүе дә мөһим. Мондый карточканың булуы контроль гамәлен тулысынча үзләштерү өчен кирәкле матди нигез булып тора. Контроль гамәлен киметә төшү һәм интериоризация белән, мондый карточканы куллану туктатыла. 

Контроль гамәлен формалаштыруны ныгыту өчен, алга таба киңрәк материал өстендә (рәсемнәр, бизәкләр, хәрефләр һәм саннар җыелмасы) эш дәвам итә. Аннан соң контроль өчен махсус шартлар булдыру эксперименталь өйрәнүдән уку эшчәнлегенең реаль практикасына күчеш ала. Шулай итеп, этаплап формалаштыру методы тулы контроль гамәлен булдырырга, ягъни игътибарны формаштырырга ярдәм итә.  

Билгеләп үтелгәнчә, кече яшьтәге мәктәп балаларында еш кына уку һәм язудагы игътибарсызлыкның төп сәбәбе – материалның конкрет берәмлекләрен анализлый белмәү, сүзнең язылыш үзенчәлекләренә игътибар итмичә, аның мәгънәсенә тизрәк төшенү омтылышы. Мондый күрсәтмәне эшләнгән биремне тикшерүдә баланың роле, позициясе алмашу алымы белән җиңеп чыгып була. Бу очракта балаларга язылганны «башка малай яки кыз», «начар укыган эт» исеменнән кычкырып укырга тәкъдим ителә. Игътибарсыз балалар белән эшләгәндә, игътибарның аерым үзлекләренең үсеше зур әһәмияткә ия. Укытучы яки психолог дәрес барышында түбәндәге биремнәрне куллана ала:

1. Игътибарның концентрациясен үстерү биремнәре. Иң төп бирем – корректура биремнәре, балага басма тексттагы аерым хәрефләрне табарга һәм сызарга тәкъдим ителә. Мондый биремнәр балага «игътибарлы булу»ны тоярга һәм игътибарны бер урында тупларга ярдәм итә. Бу эш 2-4 ай дәвамында көн саен (көнгә 5 минут) башкарылырга тиеш. Шулай ук предмет һәм күренешләрнең билгеләрен аеру (чагыштыру алымы); нинди дә булса үрнәктән чыгып эшләү (хәрефләр, саннар, геометрик бизәкләр, хәрәкәтләр эзлеклелеге һ.б.); «буталган линияләр», яшеренгән фигураларны эзләү тибындагы биремнәрне кулланырга тәкъдим ителә. 

2. Кыска вакытлы хәтер һәм игътибарның күләмен үстерү биремнәре. Биремнәр берничә секунд эчендә күргән предметларның санын һәм урнашу тәртибен истә калдыруга нигезләнгән. Биремне предмет санын әкренләп арттырып эшләү отышлы. 

3. Игътибарның бүленеше өстендә эшләү. Күнегүләрнең төп принцибы шул: балага бер үк вакытта ике төрле юнәлештәге бирем (мәсәлән, хикәяне уку һәм карандаш белән өстәлгә суккан тавышның санын исәпләргә, корректура биремен эшләргә һәм пластинкадан әкият язмасын тыңларга һ.б.) эшләргә кушыла. Биремнәрне эшләгәннән соң (10-15 минуттан), һәр биремне үтәү нәтиҗәлеге билгеләнә. 

4. Игътибарны башкага юнәлтү күнекмәсен үстерү биремнәре. Корректура биремнәрен хәрефләрне сызу кагыйдәләре белән чиратлаштырып эшләү.

Кече яшьтәге мәктәп балаларының игътибарын үстерү һәм аның диагностикасы Е.И. Кикоин, С.С. Левитина, Е.Л. Яковлева һ.б. хезмәтләрендә
 яктыртылган. 

Сораулар һәм биремнәр

1. Кече мәктәп яшендә танып белү процессларының (сиземләү, хәтер, игътибар) нинди үзенчәлеге бар?

2. Кече мәктәп яше дәвамында танып белү сферасында нинди яңа үзгәрешләр барлыкка килә? Алар нәрсәгә нигезләнә?

3. Мәктәптә уку тибы кече мәктәп яшендәге укучыларның танып белү сферасы үсешенә ни рәвешле тәэсир итә?

4. Ни өчен укучыларның күзаллавын үстерергә кирәк?

5. Башлангыч мәктәптә балаларны укытканда, күрсәтмә материалны куллану спецификасы нәрсәдә?

Тема 6.

МОТОРИКА ҮСЕШЕ

Кече яшьтәге мәктәп баласының хәрәкәт функцияләренең интенсив үсеше дәвам итә. Нәкъ менә 7-11 яшьтә моторика үсешенең күпчелек күрсәткечләре (мускул чыдамлыгы, хәрәкәтләрнең пространстводагы ориентациясе, күрү-хәрәкәт координациясе) югары була. 

Бу чорда психомотор прогресс ачык чагыла. Хәрәкәтне оештыруның югары ми дәрәҗәсенә җитүе төгәл һәм көч хәрәкәтенең прогрессив үсешен тәэмин итә һәм, шулай ук, хәрәкәт күнекмәләре санын арттыру һәм кул белән предметлы манипуляцияләр башкару өчен шартлар тудыра. Шул ук сәбәпләр аркасында балаларда, сизелерлек дәрәҗәдә, төбәп ату, үрмәләү, җиңел атлетика һәм спорт хәрәкәтләрендә җитезлек барлыкка килә.

Болар барысы да баланың гомуми психик үсеше өчен, һичшиксез, зур әһәмияткә ия, чөнки хәрәкәт, хәрәкәт итү актлары һәр психик эшчәнлекнең тышкы чагылышы (И.М. Сеченов) булып тора, алар акыл структуралары үсешенә үзара кире бәйләнешле тәэсир итәләр. 

Моториканың үсеше уку күнекмәләрен, иң беренче чиратта, язуны үзләштерүдә мөһим роль уйный. Кагыйдә буларак, кече мәктәп яшенең башлангычларында инде, кирәкле үсешкә ирешкән хәрәкәтләрнең оешуы, бөтен дәрәҗәдә дә үзара килешенгән гамәлләргә нигезләнеп, катлаулы психомоторик күнекмәләр барлыкка китерә. 

Ләкин практика шуны күрсәтә: 6-7 яшьлек балалар еш кына вак һәм эре моторика үсешенең канәгатьләнерлек булмаган дәрәҗәсенә ия. Бу аларның, геометрик фигураларны күчереп ясаганда һәм басма хәрефләрне язганда, туры һәм төгәл линияләр үткәрә алмауларын («калтырый торган линия» дип йөртелә); кәгазьне контур буенча туры итеп кисә белмәүләрендә, йөгерү, сикерү барышында координация начар булу да, гомуми хәрәкәтләренең авырлыгында һәм ипсезлегендә чагыла. 

Моторика үсеше тоткарлануның сәбәпләре күптөрле булырга мөмкин, ләкин иң киң таралганнары арасыннан хәзерге балаларның тәрбиясе һәм үсешендә гомуми шартларны чагылдырганнарын аерып алырга мөмкин. 

Иң беренче чиратта, бу – сәламәтлекнең нык булмавы һәм гомуми физик үсешнең күрсәткечләре түбән булу. Медиклар фикеренчә, мәктәпкә керүче балаларның бары тик 20-25 % ынгына тулысынча сәламәт дип санарга мөмкин. Еш кына хәзерге беренче сыйныфка баручыларның анамнезында уңышсыз перинаталь факторлар (бала тудыру вакытындагы травмалар, асфиксия һ.б.) турында күрсәтмәләр очрый. Болар барысы да балалык чорында хәрәкәт функцияләренең тулы үсешен катлауландыра. 

Моторика үсешендә физиологик яктан үсеш тоткарлану белән бергә социаль факторларны да исәпкә алырга кирәк. Гадәттә, мәктәпкә кадәр балалар бакчасына йөрмәгән бала, ягъни «өй» баласында еш кына вак кул моторикасы (рәсем ясау, кәгазьдән кисеп ясау һ.б.) күнекмәләре формалашканлык катострофик түбән дәрәҗәдә була, чөнки ата-аналар үсешнең бу аспектына тиешле игътибар бирмәгән. Алар баланың бу эшкә сәләтсез булуын, кагыйдә буларак, «аңа рәсемле китапларны буяу ошамый», «ул фигураларны штрихларга яратмый» дип аңлата һәм балага кул белән эшләү осталыгын үстерүгә бәйле кызыклырак шөгыль уйлап табу кирәк дип санамый.

Балаларның гомуми моторика үсеше дәрәҗәсе түбән булуын аңлата торган тагын бер мөһим сәбәпне күрсәтергә кирәк. Ул – балаларда урам уеннары культурасының тулысы белән югалуына бәйле. Хәзерге мәктәпкәчә яшьтәге һәм кече мәктәп яшендәге балалар аларның яшьтәшләре 20-30 ел элек уйнаган хәрәкәтле коллектив уеннарны белми һәм уйнамый диярлек. Ә бит бу уеннар хәрәкәт күнекмәләрен камилләштерү максатыннан да оештырыла. 

Әйтелгәннәрдән чыгып, шуны билгеләргә кирәк: балаларның моторика үсешенә махсус игътибар булырга тиеш. Мондый ихтыяҗ язу күнекмәсен авыр үзләштерүче беренче сыйныф укучыларында гына түгел, ә башлангыч мәктәптә укучы һәр балада һәм, шулай ук, башка яшь группасына караучыларда да барлыкка килә, чөнки, алда билгеләп үтелгәнчә, хәрәкәт сферасының үсеше гомуми психик үсеш өчен мөһим шарт булып тора.  

Моториканы үстерү максатынннан укытучы яки психолог тарафыннан оештырылган күнегүләр һәм уеннар үстерелешле укытуның аерым бүлеге булып торырга тиеш. Бу күнегүләр дәрес планына кертелә ала, шулай ук, дәрестән тыш вакытта бала белән өстәмә шөгыльләнү өчен, ата-аналарга тәкъдим ителә ала. 

Мондый күнегүләрнең кайбер төрләрен карап үтик: 

I. Кулның вак моторикасы һәм күрү-хәрәкәт координациясен үстерүгә күнегүләр.

1. График үрнәктән күчереп ясау (геометрик фигуралар һәм төрле дәрәҗәдәге бизәкләр).

2. Төрле геометрик фигураларның контуры буенча радиусны киңәйтеп (тышкы контур буенча) яки тарайтып (эчке контур буенча) йөртеп чыгу.

3. Кәгазьне фигуралар контуры буйлап кисү (кайчыны кәгазьдән аермыйча, тигез итеп кисү).

4. Буяу һәм штрихлау (алда әйтелгәнчә, киң таралган бу алым, гадәттә, кече мәктәп яшендәге балаларда кызыксыну тудырмый һәм шуңа күрә бары тик уку мәсьәләсе (дәрестә) буларак кына кулланыла. Ләкин бу шөгыльгә ярыш-уен мотивлары кертеп, аны дәрестән тыш та уңышлы файдаланып була.

5. Сәнгать эшчәнлегенең төрле төрләре (рәсем ясау, әвәләп ясау, аппликация һ.б.).

6. Конструкцияләү һәм мозаика белән эшләү.

7. Һөнәрләрне үзләштерү (тегү, чигү, бәйләү, үрү, сәйлән белән эшләү һ.б.)

II. Эре моториканы (көч, җитезлек, хәрәкәтләр координациясе) үстерү өчен уеннар һәм күнегүләр.

1. Туп белән уйнау (төрле уеннар).

2. Резинка белән уеннар.

3. «Көзге» тибындагы уеннар: алып баручының (алып баручы ролен бала да үти ала, бу очракта ул үзе хәрәкәтләрне уйлап таба) хәрәкәтләрен һәм позаларын кабатлау, аларны күрсәтү.

4. «Тир» тибындагы уеннар: төрле предметларны (туп, ук, боҗра белән) билгеләнгән урынга ыргыту.

5. Спорт уеннарының һәм физик күнегүләрнең бөтен спектры.

6. Бию белән шөгыльләнү. Аэробика. 

Балаларда мотириканы үстерү буенча махсус уеннар һәм күнегүләр психологик һәм педагогик әдәбитта киң яктыртылган
.

Сораулар һәм биремнәр

1. Кече мәктәп яшендәге укучыларның гомуми психик үсешендә моторика үсешенең роле нинди?

2. Балаларның хәрәкәт функциясенең тулы үсеше өчен шартлар тудыруда укытучы, мәктәп нинди роль уйный?

3. Тәнәфестә башлангыч сыйныф укучыларын күзәтегез. Балалар нинди хәрәкәтле уеннар уйныйлар? Бу уеннар моторика үсешенә ни дәрәҗәдә йогынты ясый? 

Тема 7.

КЕЧЕ ЯШЬТӘГЕ МӘКТӘП УКУЧЫЛАРЫНДА ҮЗЛӘРЕН ИХТЫЯРИ ТОТУНЫ ФОРМАЛАШТЫРУ

Билгеләп үтелгәнчә, кече яшьтәге мәктәп баласының психологик табигатендә чагыла торган әһәмиятле үзгәрешләр белән бәйле. Бу үзгәрешләрнең мөһим моменты – үз-үзен турыдан-туры булмаган тотуның үз-үзен турыдан-туры тотуга күчеше, ягъни үзен аңлап һәм ихтыяри тоту булу. Бала, актив рәвештә, үзе белән идарә итәргә, үз эшчәнлеген куелган максатлардан, аңлап кабул иткән карарлар һәм теләкләрдән чыгып оештырырга өйрәнә. Бу мотивация-ихтыяҗ сферасының яңа дәрәҗәсе барлыкка килүен күрсәтә һәм шәхес үсешенең мөһим күрсәткече булып тора. 

Үз-үзен  тотуның яңа формалары барлыкка килү турыдан-туры уку эшчәнлеге белән бәйләнгән. Шулай да баланың мәктәпкә керүе генә укучыга кирәкле һәм укытучылар, ата-аналар тарафыннан сорала торган сыйфатларның үзеннән-үзе барлыкка килүен тәэмин итми. Алар махсус әзерлекне таләп итә. Һәм монда каршылык барлыкка килә: мәктәп бусагасын атлап кергән баладан яңа социаль ситуация үсеше шартларында формалаштырылырга тиешле сыйфатларны таләп итә башлыйлар. «Бер генә укытучы да беркайчан да укучыдан алдан үзе өйрәтмәгән арифметик мәсьәләнең чишелешен сорамаячак. Ләкин күп кенә укытучылар укучылардан оешканлык, тырышлык, җаваплылык, пөхтәлек һ.б. таләп итә башлый, шул ук вакытта балаларга иң элек осталык һәм күнекмә бирү һәм аларда тиешле гадәтләр тәрбияләү турында кайгыртмый»
. 

Ихтыяри эш итү сәләте акрынлап, кече мәктәп яше дәвамында формалаштырыла. Психик эшчәнлекнең бөтен югары формалары шикелле үк, ихтыяри тәртип тә аларны формалаштыруның төп законына буйсына: яңа тәртип иң элек олы кеше белән уртак эшчәнлек нәтиҗәсендә барлыкка килә, бу исә балага мондый тәртипне оештыру чараларын күрсәтә һәм бары тик шуннан соң гына баланың үз индивидуаль эш итү гамәленә әйләнә (Л.С. Выготский).

Укытучы һәм ата-аналар үз тәртибе белән аңлап идарә итә белүче баланың мөстәкыйль шәхес буларак үсешенә ярдәм итә торган тәрбияләү процессын дөрес оештыру өчен нәрсәне белергә һәм аңларга тиеш?

Кече мәктәп яшенең үзенчәлеге шунда: эшчәнлек максатлары, нигездә, олылар тарафыннан билгеләнә. Укытучылар һәм ата-аналар балага нәрсә эшләргә ярый һәм ярамый икәнен, нинди биремнәрне эшләргә, нинди кагыйдәләргә буйсынырга кирәклекне һ.б. билгели. Мондый төр типик ситуацияләрнең берсе – баланың нинди дә булса кушкан эшне башкаруы. Хәттә өлкәннәр кушканны эшләргә җиңел алынучы укучылар (бигрәк тә беренче сыйныфлар) арасында да балаларның бу биремнәрне үти алмау очраклары еш очрый, чөнки алар аның асылын үзләштерми, биремгә булган беренчел кызыксынуны тиз югалта яки бөтенләй аны вакытында эшләргә оныта. 

Балага нинди дә булса эш йөкләү алдыннан билгеле бер кагыйдәләрне үтәү исә бу авырлыкларны булдырмаска ярдәм итә. Беренчедән, балалар, биремне алгач та, аны шунда ук кабатларга тиешләр. Бу баланы җыелырга, биремгә «җайлашырга», аның эчтәлеген яхшырак аңларга һәм, шулай ук, бу биремне үзенеке итеп хис итәргә мәҗбүр итә. Икенчедән, балага шунда ук үзенең гамәлләрен җентекләп планлаштырырга тәкъдим итәргә кирәк, ягъни биремне алгач та, аны күңелдән башкаруга күчү: башкаруның төгәл срогын билгеләү, эш-гамәлләрнең эзлеклелеген күзаллау, эшне көннәргә бүлеп чыгу һ.б.

Л.И.Божович билгеләгәнчә, «күрсәтелгән алымнар эшнең башлангычында бөтенләй теләге булмаган балаларда да эшне башкару теләген булдырырга ярдәм итә»
.

Үзебезнең психологлар үткәргән күпсанлы тикшеренүләрдә олы кешегә балада үз тәртибе белән мөстәкыйль идарә итү сәләте формаштырырга ярдәм итә торган мөһим шартлар билгеләнә. Мондый шартлар булып түбәндәгеләр тора:

1) баланың озак һәм көчле тәэсир итә торган мотивы булу;

2) чикләүче максатлар кертү;

3) үзләштерелә торган тәртипнең катлаулы формасын чагыштырмача мөстәкыйль һәм зур булмаган  гамәлләргә таркату;

4) тәртипне үзләштерүдә терәк булырдай тышкы чаралар булу.

Күрсәтелгән шартларның һәрберсенә аерым тукталып китик.

Көчле мотив булу. Бала алдына билгеле бер максатлар куйганда, (яхшырак уку, тәртип кагыйдәләрен үтәү, дәресләрне вакытында әзерләү һ.б.) аның өчен чынлап тәэсир итүче мотивларның эчтәлеген исәпкә алырга кирәк. Бары тик шундый мотивлар гына баланың эш-гамәлләренә шәхесеннән чыгып мәгънә өсти һәм бу очракта, олылар кушкан эш белән баланың үз ихтыяҗлары туры килү сәбәпле, эшне яхшырак башкару теләген уятачак.

Шулай итеп, билгеләнгән максат нәкъ менә бу бала өчен әһәмиятле булган мотивация контекстына кертелергә тиеш. Шул ук вакытта һәр укучының индивидуаль тәҗрибәсеннән чыгып барлыкка килгән мотивацион сфераның үзенчәлеген исәпкә алырга кирәк. Мәсәлән, сыйныфта иң яхшы укучы булу, урамга уйнарга чыгу өчен, спорт секциясеннән төшереп калдырмасыннар, икеле куймасыннар өчен, һәм, ниһаять, эт (яки велосипед) алсыннар һ.б. өчен, көн саен дәрес әзерләргә кирәк. 

Монда иң мөһиме – бу балага чынлап тәэсир итә торган мотивлар өлкәсен билгеләү. Моны ачыклау аның эшчәнлеген нәтиҗәле оештыру өчен генә мөһим түгел, ә кирәк булганда яңа мотивлар кертү, аңлашылган мотивларны гына чынлап эшли торган мотивларга әйләндерү өчен шартлар тудыру өчен кирәк. Түбәндәге очрак моның иллюстрациясе булып санала ала, бала уйнарга чыгу өчен, башта дәресен әзерли, ә аннан соң, берникадәр вакыт үткәч, өй эше биремнәрен бернинди мәҗбүр итүләрдән башка, мөстәкыйль рәвештә үти башлый, чөнки хәзер аңа яхшы билгеләр алу ошый
. 

Чикләүче максатны кертү. Бала эшчәнлеген оештыруда чикләүче максатның ролен күрсәтү өчен, Л.С.Славинаның
 эксперимент нәтиҗәләренә мөрәҗәгать итик. Кече сыйныф укучыларына (1 нче сыйныфтан башлап 4 нче сыйныфка кадәр) бертөрле һәм кызыксыз эш тәкъдим ителә: зур биттә квадратлар эченә алынган йөзәр түгәрәккә нокталар куеп чыгарга кирәк. Балалар экспериментатор кушкан бу эшне башкаруны бик мөһим һәм кирәкле дип саныйлар. Биремне эшли башлап, берникадәр вакыт узуга, балаларда, табигый рәвештә, психик яктан тую башлана, һәм кемдер – иртәрәк, кемдер соңрак алга таба эшләүдән баш тарта.  

Баланың эшчәнлеге таркала башлау һәм аның тәҗрибәдә катнашудан баш тартырга әзер булуы белән, эскпериментатор бала алдына яңа конкрет максат куя: тагын билгеле бер сандагы квадратларның түгәрәкләрен тутыру. 

Максат кертү баланың тәртибен сизелерлек үзгәртә һәм эшнең нәтиҗәсенә тәэсир итә: балалар биремне сөенеп, оешкан рәвештә, кызурак темпта һәм элеккегедән дә арттырып эшли башлыйлар.

 Шулай итеп, чикләүче максат бала тарафыннан башкарыла торган һәм аның өчен бик үк кызыклы булмаган эшне эшләүдә бик зур әһәмияткә ия. Ул олылар кушканны башкарырга (кече сыйныф укучысы өчен бу аеруча мөһим) һәм шул ук вакытта кызыксыз эшне ташлау омтылышы белән бу капма-каршы мотивацион тенденцияләр арасында конфликтны булдырмый калу мөмкинлеген бирә.

Чикләүче максатны кертүнең иң кулай вакытын билгеләү тикшеренүнең мөһим нәтиҗәсе булып тора. Мондый максат эшчәнлек тулысынча таралып беткәннән соң һәм бала катгый рәвештә эштән баш тартып куелган вакытта, яңа максат кына эшчәнлекне яңадан торгыза алмый. Чикләүче максат туену периодының башлангыч этабында куелганда, сизелерлек нәтиҗә күренә: бала биремне тиз һәм оешкан төстә тәмамлый. Ләкин балага эшне башлар алдыннан хәбәр итү очрагынд, максатның тәэсире тагын да зур була. Шул рәвешле, бала алдына максатны вакытында куярга кирәк, һәм аны алдан эшләү – иң яхшысы. 

Бу тикшерүдә башка мөһим факт та ачыклана: кайбер 3-4 нче сыйныф укучылары мөстәкыйль рәвештә чикләүче максатлар куя беләләр, бу аларга эксперимент дәвамында оешкан рәвештә эшләргә мөмкинлек бирә. 1-2 нче сыйныф укучыларында мөстәкыйль рәвештә максатлар кую сәләте күзәтелми.

Баланың берникадәр теләге барлыкка килү һәм аны тормышка ашыру шартларын анализлау шуны күрсәтә: бу очракта баланың эш-гамәлләрен хуплаучы һәм бу теләкне тудыруда турыдан-туры актив катнашучы өлкәннәрнең кызыксынуы булу мәҗбүри . 

Шул рәвешле, кече мәктәп яшендә балада «аның алдына өлкәннәр куйган максат нигезендә эш итү генә түгел, ә үзенә дә шундый төрдәге максатлар кую осталыгы һәм, шуннан чыгып, үз-үзеңне тотышыңны һәм эшчәнлегеңне контрольдә тоту»
 осталыгы да формалаша. Нәкъ менә шул осталык ихтыярилыкның үсеше өчен нигез булып тора.  

Үз-үзен тотышның катлаулы формасын зур булмаган гамәлләргә таркату. Алда әйтеп кителгән Л.ССлавинаның тикшеренүе шуны да ачыклый, әгәр билгеләнгән эш күләме бик зур булса, дөрес кертелгән чикләүче максат та бала эшчәнлегенә бернинди тәэсир ясамый: ул бернинди максат куелмаган шикелле халәттә эшли, һәм бик тиздән аның эшчәнлеге тарала. 

Бу шуны аңлата: гомуми максат бала тарафыннан уңай кабул ителсә дә, ул аерым максатлар эчендә конкертлашырга һәм аларның һәрберсе бала өчен эшли һәм үти алырлык булырга тиеш. Бу үз-үзен тотышның катлаулы формаларын оештыруга да карый. 

Бу эксперименталь тикшеренүнең нәтиҗәләре укучылар белән практик эшләү вакытында кулланыла һәм Л.С.Славинаның
 хезмәтендә чагылыш таба. Бу китапны, һич арттырусыз, балалар практик психологиясенең классик хезмәте дип атарга мөмкин. Ул бик төгәл психологик күзәтүләргә, үткер кисәтүләргә, фикерләргә бай һәм төрле категория (өлгерешләре һәм дисциплиналары начар булу белән аерыла торган) балалар белән эшләүнең конкрет алымнарын үз эченә ала. Менә бу алымнарның кайберләре:

– бала алдына гомуми максатлар куймаска кирәк («бишле»гә генә укырга, үз тәртибеңне төзәтергә һ.б.), ә алар бик төгәл, үз-үзен тотышының аерым элементларын үзләштерүгә юнәлтелгән һәм аларны җиңел генә контрольгә алырдай булырга тиеш. Мәсәлән, әгәр дәрестә укучының үз-үзен тотышын дисциплинага буйсындырырга кирәк икән, бу очракта аның индивиуаль үзенчәлекләрен исәпкә алып, бурычларны билгеләргә мөмкин: мисал өчен, начар билге алганнан соң, укытучыга бернәрсә дә әйтмәскә, ә аның турында дәрестән соң сорарга; дәрестә иптәшенә, хәтта ул үзе беренче булып сүз башласа да, җавап бирмәскә, урыннан кычкырып утырмаска, ә кулны күтәреп җавап бирергә һ.б.;

– конкрет максат – турыдан-туры үтәлер алдыннан гына куелырга тиеш (мәсәлән, дәрес алдыннан). Бу алым дәрестә тәртипсезләнә башлаган укучыга кисәтү ясауга караганда күпкә нәтиҗәлерәк була;

– башта максатны бик кыска вакытка куярга кирәк (тәнәфестә, дәреснең беренче ун минутында һ.б.). Үз-үзен тотышның яңа формасын үзләштерү дәрәҗәсеннән чыгып, башкару вакыты әкренләп арттырыла;

– билгеләнгән максат өстендә эшләүне һәрдаим, көндәлек контрольдә тоту мәҗбүри. 

Үз-үзен тотышны оештыруның тышкы чаралары булу. Тышкы чаралар кече яшьтәге мәктәп укучыларының үз-үзен тотышларын уңышлы үзләштерүдә мөһим шарт булып тора. Мондый чаралар күрсәтмәле терәк ролен башкара һәм балага үз гамәлләрен контрольдә тотарга мөмкинлек бирә. 

Тышкы чаралар балаларда читкә юнәлмичә эшләүне оештыруда да зур әһәмияткә ия. Мәсәлән, бала дәрес хәзерләгәндә, түбәндәге алым кулланыла: экспериментатор алдан балага дәрес хәзерләгәндә бүленмичә эшләргә ярдәм итәчәге турында әйтә; әгәр баланың игътибары башка әйбергә юнәлсә, олы кеше аның алдында секундомерны туктата. Секундомер, бала кире эшкә әйләнеп кайткач кына, яңадан җибәрелә. Нәтиҗәдә, мондый юл, беренчедән, читкә юнәлү дәвамлыгын киметергә мөмкинлек бирә, чөнки барлык балалар да, кагыйдә буларак, секундомер тукталып 5 секунд үтүгә, бүленгән эшләрен дәвам итәләр, һәм, икенчедән, читкә юнәлү саны кимүгә китерә. Шулай итеп, бу чараны – секундомерны кулланып, көн саен кабатлана торган эшне бүленмичә, тотрыклы эшләргә өйрәтергә була.

Шунысы да кызыклы: бу тикшеренү вакытында эскпериментаторның секундомерны эшне дәвам итәргә кирәклекне сүзле искә төшерүләр белән алмаштыруына, ягъни баланың үз-үзен тотышын оештыруда өлкәннәр тарафыннан иң еш кулланыла торган алымга мөрәҗәгать итүгә балалар: «Алай итеп ярдәм итәргә кирәк түгел!», – дип әйтәләр. 

Балага үз-үзен тотышын уңышлы оештырырга ярдәм итә торган чараларның берсе булып ком сәгате тора, ул вакытның агышын күрсәтә һәм балага үз эшчәнлегенең темпын көйләргә мөмкинлек бирә
. 

Димәк, кече мәктәп яшендәге балалар, билгеле бер шартларда билгеләнгән максатлардан һәм үзләренең ихтыяҗларыннан чыгып, үз-үзен тотышларын оештырырга өйрәнә. Үз-үзен ихтыяри тоту үсешенең мөһим шарты – аларның мәгънәсен ачып, үзләштерү чаралары белән тәэмин итүче өлкәннәр катнашуы. 

Кече мәктәп яше дәвамында үз-үзен ихтыяри тоту күнекмәсенең үсешендә ачык динамика күзәтелә. 1-2 нче сыйныф укучылары күпчелек очракта өлкәннәрнең ярдәме белән ихтыяри эш итә алалар, өлкәннәр исә, баланың тәртибеннән чыгып, таләп ителә торган эшнең башлангычын «төзи» (максат куя, теләкне формалаштырырга ярдәм итә, чараларны билгели). Бу яшь чорының  ахырына балаларда эшчәнлек максатларын мөстәкыйль билгеләү һәм аларга ирешү күнекмәсе барлыкка килә. Баланыңүз-үзен тотышы чын-чынлап ихтыярига әйләнә: актив, мөстәкыйль, үз максатлары һәм ихтыяҗлары белән турыдан-туры бәйләнгән. 

  Сораулар һәм биремнәр

1. Ни өчен кече мәктәп яшендә үз-үзен ихтыяри тоту үсешенә зур игътибар бирелә? 

2. Балаларда үз-үзен тотышы белән идарә итү күнекмәсе формалаштырырга ярдәм итә торган төп шартлар нинди? 

3. 2-4 нче сыйныф укучылары арасында «Авыр хәлгә очраганда син нишлисең?» дигән темага зур булмаган сораштыру үткәрегез. Балалар үз-үзен тоту үзрегуляциясенең нинди алымнарын, чараларын һәм эмоциональ халәтләрен атыйлар? Алар ни дәрәҗәдә нәтиҗәле? Барлык балалар да авыр очракларда кулланыла торган тәртип һәм эмоцияләр үзрегуляциясенең гади алымнары белән танышмы?

Тема 8

КЕЧЕ ЯШЬТӘГЕ МӘКТӘП УКУЧЫЛАРНЫҢ ЯШЬТӘШЛӘРЕ ҺӘМ ӨЛКӘННӘР БЕЛӘН АРАЛАШУЫ

Яшьтәшләре белән мөнәсәбәтләр.

Кече мәктәп яшендәге укучылар арасында шәхесара мөнәсәбәтләр булдыруда укытучының роле. 

Алда билгеләнгәнчә, бала мәктәпкә кергәндә, социализациянең иң мөһим факторы булып уку эшчәнлеген үзләштерү, мәктәптә мәҗбүри булган күнекмә һәм осталыкны булдыру тора. Моның белән параллель рәвештә укучы оештыру ягыннан ул дәрәҗәдә үк формалашмаган ләкин социаль тәҗрибә үзләштерүдә әһәмиятле булган башка процесска – мәктәптә формалашкан шәхесара мөнәсәбәтләр өлкәсенә дә кушыла. Аны «социальләшүнең яшертен программасы»
 дип тә атарга мөмкин, аның ярдәмендә баланың эмоциональ һәм социаль тормышы үсеш ала, үзе хакында һәм башкаларның аның турында күзаллаулары формалаша. 

Мәктәпкә килүенең беренче көннәреннән үк бала сыйныфташлары һәм укытучы белән шәхесара бәйләнеш процессына кушыла. Кече мәктәп яше дәвамында бу үзара бәйләнеш билгеле бер динамикага һәм үсеш закончалыгына ия. 

8.1. Яшьтәшләре белән мөнәсәбәтләр

Мәктәпкә адаптация чорында сыйныфташлар белән аралашу, кагыйдә буларак, беренче сыйныф укучыларында мәктәптәге яңа тәэсирнең күп булуы белән, икенче планга күчә. Балалар үзләренең яңа стасуслар һәм бурычлары белән шул дәрәҗәдә мавыгалар ки, хәтта үзләренең сыйныфташларын да күрмиләр диярлек, шуңа да: «Синең белән бер парта артында кем утырды?» – дигән сорауга да җавап бирә алмаска мөмкиннәр.

Беренче сыйныф укучыларын күзәтү шуны күрсәтә: баштарак балалар бер-берсе белән турыдан-туры аралашудан качалар, әлегә аларның һәрберсе аерым була. Балалар арасындагы контакт педагог ярдәмендә булдырыла. Я.Л. Коломинский тарафыннан сурәтләнгән беренче сыйныфларның мәктәп тормышыннан алынган эпизод моны аеруча ачык күрсәтә: «Әгәр укучылар арасыннан кем дә булса каләмен алып килергә онытса (ә дәрестә язарга кирәк), шул вакытта ул иптәшеннән артык каләмен сорап мөрәҗәгать итми. Укучы, гадәттә, утыра һәм эндәшми, кайчак аның авыр хәлен укытучы аңласын өчен еларга да мөмкин. Укытучы эшнең нәрсә дә икәнлегенә төшенгәч, сыйныфка мөрәҗәгать итә, кемнең дә булса артык каләме бармы, дип сорый. Артык каләме булган укучы аны иптәшенә үзе бирми. Ул каләмне укытучыга илтеп бирә, ә укытучы укучыга тапшыра»
.  

Кече яшьтәге мәктәп укучысы ул – аралашу күнекмәләренә актив үзләштерүче кеше. Бу дәвердә дуслык контактларын интенсив рәвештә урнаштыру бара. Яшьтәшләр төркеме белән үзара социаль бәйләнешләр булдыру күнекмәсен алу һәм дуслар таба белү осталыгы бу яшь этабында үсешнең иң мөһим мәсьәләләре булып санала
.

Әгәр баланың 9-10 яшькә кадәр сыйныфташлары арасыннан кем белән дә булса дуслык мөнәсәбәтләре урнаша икән, димәк, бала яшьтәшләре белән тыгыз социаль контактлар урнаштыра белә, бу мөнәсәбәтләрне озак вакытка саклый ала, һәм, шулай ук, аның белән аралашу кемгәдер кызыклы һәм мөһим дигәнне аңлата.  

Махсус тикшеренү нәтиҗәләре шуны күрсәтә: дусларга карата мөнәсәбәт һәм дуслык төшенчәсен аңлау кече мәктәп яше дәвамында билгеле бер динамикага ия. 5-7 яшьлек бала өчен дуслар ул – иң элек бала белән бергә уйнаучылар һәм башкаларга караганда аңа ешрак күренә торган кешеләр. Дусны сайлау, иң беренче чиратта, тышкы сәбәпләр белән аңлатыла: балалар бер парта артында утыралар, бер йортта яшиләр һ.б. Бу яшьтә балалар, шәхеснең сыйфатларына караганда, тәртипкә күбрәк игътибар бирә. Үзләренең иптәшләренә характеристика биргәндә, алар түбәндәгеләрне күрсәтәләр: «дуслар үзләрен әйбәт тоталар», «алар белән күңелле». Бу чорда дуслык җепләре нык һәм озак вакытлы түгел, алар җиңел генә барлыкка килә һәм бик тиз юкка чыгарга да мөмкин.

8-11 яшьләр арасында балалар дуслар дип аларга булышучы, аларның үтенечләренә колак салучы һәм кызыксынулары бертөрле булган кешеләрне атый. Үзара дуслык һәм симпатия барлыкка килсен өчен, шәхес яхшы күңелле, игътибарлы, мөстәкыйль, үз-үзеңә ышанган, намуслы һ.б. шундый сыйфатларга ия булырга тиеш. 

Әкренләп, мәктәп чынбарлыгын кабул итү дәрәҗәсеннән чыгып, балада сыйныфтагы шәхси мөнәсәбәтләр системасы барлыкка килә. Аның нигезен башкаларыннан күпкә артык турыдан-туры булмаган эмоциональ мөнәсәбәтләр тәшкил итә.

Социометрик тикшеренү мәгълүматлары шуны күрсәтә: укучының сыйныфта урнашкан шәхесара мөнәсәбәтләр системасында урыны төрле яшь төркемнәре өчен уртак булган факторлардан чыгып билгеләнә. Мәсәлән, сайлау барышында сыйныфташларыннан күбрәк тавыш җыйган («йолдызлар») балалар өчен уртак сыйфатлар хас: аларның характеры тыныч, аралашучан, яхшы күнекмәләргә ия, бай фантазияле һәм инициативалы; аларның күпчелеге яхшы укый; кызлар тышкы матурлыгы белән аерылып тора.

Сыйныфтагы шәхси мөнәсәбәтләр системасында начар урында торган укучылар төркеменә дә кайбер уртак сыйфатлар хас: мондый балалар яшьтәшләре белән аралашканда авырлык кичерәләр, кеше белән тыныша алмау түбәндәге сыйфатларда чагыла: сугышырга ярата, тиз кызып китүчән, көйсез, дорфа, үз эченә йомылган; еш кына алар бер-берсен әләкләргә ярата, минминлек, саранлык белән аерыла; бу балаларның күбесе шапшак һәм җыйнаксыз була.  

Санап үтелгән уртак сыйфатлар кече мәктәп яшенең төрле этапларында билгеле бер үзенчәлеккә ия.

Иң югары социометрик статуска ия беренче сыйныф укучылары өчен түбәндәге үзенчәлекләр зур әһәмияткә ия: җыйнак тышкы кыяфәт, сыйныф активында тору, әйберләрең, татлы тәм-том белән бүлешергә әзер булу. Бу яшьтә яхшы өлгереш һәм укуга мөнәсәбәт икенче урында тора. Малайлар күп булган сыйныфта физик көч тә зур әһәмияткә ия. 

Яшьтәшләре тарафыннан «үзләренә җәлеп итми торган» дип саналган беренче сыйныф укучылары түбәндәге үзенчәлекләр белән аерыла: сыйныф активына карамый; җыйнаксыз була; укуы һәм тәртибе начар; дуслыкта тотрыклы түгел; дисциплина бозучылар белән дус, шулай ук еларга ярата.

Шулай итеп, беренче сыйныф укучылары үзләренең яшьтәшләрен тышкы яктан чагылыш тапкан һәм еш кына укытучы игътибар иткән сыйфатлар буенча бәйли.

Кече мәктәп яше ахырына бу критерийлар берникадәр үзгәреш кичерә. Яшьтәшләрен бәяләгәндә, беренче урынга иҗтимагый активлык чыга, анда инде балалар беренче сыйныфтагы шикелле укытучы кушкан йөкләмә факты булу гына түгел, чын оештыру осталыгын бәяли, һәм элеккегечә, матур тышкы кыяфәт тә игътибар үзәгендә кала. Бу яшьтә балалар өчен шәхескә караган билгеле бер сыйфатлар әһәмияткә ия була: мөстәкыйльлек, үз-үзеңә ышану, намуслылык. Шунысы да игътибарга лаек: уку белән бәйле күрсәткечләр өченче сыйныф укучылары өчен алай ук мөһим түгел, һәм алар икенче планга күчә. 

Өченче сыйныф укучылары өчен «игътибарны җәлеп итми» торган сыйфатлар булып иҗтимагый пассивлык хезмәткә, кеше әйберләренә намуссыз карау тора.

Кече яшьтәге мәктәп укучылары өчен хас булган сыйныфташларын бәяләү критерийлары аның тарафыннан башка кешене кабул итү һәм аңларга тырышу үзенчәлекләрен чагылдыра, бу исә әлеге яшьтә танып белү өлкәсе үсешнең гомуми закончалыклары белән бәйле: предметның төп билгесен авырдан аеру осталыгы, ситуативлык, эмоциональлек, конкрет фактларга таяну, сәбәп-нәтиҗә мөнәсәбәтләрен урнаштыруда авырлык һ.б.

Кече яшьтәге мәктәп укучыларның социаль перцепция спецификасы да башка кеше турында беренче фикернең үзенчәлегендә дә чагылыш таба. Өченче сыйныфка ул тагын да төгәл һәм дифференциацияле була, балаларның беренче фикере ситуативлык, стереотиплык һәм тышкы сыйфатларга ориентлашу белән аерылып тора. Физик кыяфәт һәм аның формалары кече укучыларга башка кеше образын төзү өчен «каркас» ролен үти 
. Шуңа күрә кече мәктәп яшендәгеләр белән эшләүче өлкәннәр дә (аларга гына карамастан), балаларның тышкы кыяфәткә ориентлашканын исәпкә алып, үзенең киемнәренә аеруча игътибарлы булырга тиеш.

Шуны да билгеләп үтәргә кирәк: яшь арту белән балаларда яшьтәшләре төркемендә үз урынын аңлауның тирәнлеге һәм дөрес аңлау дәрәҗәсе арта бара. Ләкин бу яшь чорының ахырына, ягъни өченче сыйныф укучыларында, үзләренең социаль статусын дөрес кабул итү кискен рәвештә төшә, хәтта мәктәпкәчә яшьтәгеләр дәрәҗәсеннән дә түбәнрәк була: сыйныфта яхшы дәрәҗәдә булучы балалар аны бәяләп бетермиләр, һәм киресенчә, бик үк яхшы булмаган күрсәткечкә ия балалар да, кагыйдә буларак, үзләренең дәрәҗәләрен канәгатьләнерлек дип бәялиләр. Бу – кече мәктәп яшенең ахырында шәхесара мөнәсәбәтләрнең һәм аларны аңлауның сыйфат ягыннан бөтенләй яңа үзгәрешләр кичерүе турында сөйли. Әлбәттә, бу чордагы үзгәрешләр яшьтәшләр төркемендә үз урыныңны табу ихтыяҗы барлыкка килү белән бәйле. Бу яңа ихтыяҗ белән бәйле киеренкелек, яшьтәшләрнең фикере әһәмиятлерәк булуы баланың шәхесара мөнәсәбәтләр системасында үз урынын адекват бәяли белмәвенә сәбәп булып тора. 

Кече мәктәп яше ахырында яшьтәшләрнең роле артуын түбәндәге факт та дәлилли: 9-10 яшьтәге укучыларга (алардан кечерәк балаларга караганда) сыйныфташлары каршында әйтелгән кисәтүләр авыррак яңгырый, алар читенсенә һәм таныш булмаган өлкән кешеләрдән генә түгел, шулай ук, үз яшендәге таныш булмаган балалардан да ояла башлый
.

Яшьтәшләре белән мөнәсәбәтләрдә бу яшьтә бара торган үзгәрешләрне тәрбияви чараларны оештыруда да исәпкә алырга кирәк. Еш кына башлангыч сыйныф укытучылары нинди дә булса ярамаган эш өчен укучыны бөтен сыйныф алдында гаепләүне практикага кертәләр. Бу – бала күңелендә тирән яра калдыра, ә моның нәтиҗәсен бары тик ашыгыч рәвештә, психологның психотерапевтик ярдәме белән генә хәл итеп  була. 

Шәхси мөнәсәбәтләр системасы һәр кеше өчен дә эмоциональ яктан иң тулысы булып санала, чөнки ул аны шәхес буларак кабул итү һәм бәяләү белән бәйле. Шуңа күрә яшьтәшләр төркемендә канәгатьләнерлек булмаган урын биләү балалар тарафыннан бик авыр кичерелә һәм еш кына адекват булмаган аффектив реакциянең сәбәбе булып тора
. Шулай да, әгәр баланың бер генә булса да чын күңелдән бирелгән бәйләнеше булса, ул моны аңламый һәм шәхси мөнәсәбәтләр системасында үзенең объектив начар хәле турында алай ук борчылмый башлый. Хәтта бер генә, бердәнбер мөмкинлек тә үзенә күрә бер психологик саклау чарасы булып тора, һәм ул берничә, тискәре мөмкинлекне үзара тигезләргә мөмкин, чөнки ул баланы «читкә кагылганнан» танылганга әйләндерә. 

8.2. Кече яшьтәге мәктәп укучылары арасында шәхесара мөнәсәбәтләр булдыруда укытучының роле

Кече мәктәп яшендәге укучыларда шәхесара мөнәсәбәтләр формалашуда укытучы иң җаваплы рольне уйный. Мәктәптә уку чорының башында балаларның әлегә үз мөнәсәбәтләре һәм үзен дә, сыйныфташларын да бәяләү формалашмаган була, шуңа күрә балалар үзләре өчен иң югары авторитет булган укытучының бәясе белән берсүзсез килешәләр. 

Педагоглар тарафыннан төрле социаль статустагы балаларга карата бирелгән характеристикалар анализы шуны күрсәтә: «изоляциядәге» балаларны педагоглар үзләре дә яратмыйлар
. Димәк, бу укытучылар үзләре үк, ихтыярлы яки ихтыярсыз рәвештә, баланың сыйныфтагы изоляциясе көчәюенә булышлык итәргә мөмкин. Бертуктаусыз тискәре бәя һәм гаепләү, бала адресына кискен кисәтүләр («Син тагын бөтен кешегә комачаулыйсын!») башка балаларга сыйныфташын характерлый торган үзенә күрә бер «ярлыкка» әйләнә һәм яшьтәшен бөтенләй кабул итмәгән балаларның үз бәяләвендә дә кабатлана башлый.

Балалар арасыннан кемне дә булса кирәгеннән артык мактау, аны үрнәк итеп бөтен сыйныфка каршы кую да шәхесара мөнәсәбәтләр системасында укучының урынына негатив тәэсир ясарга мөмкин. Балалар, кайчак гаделсез рәвештә, андый укучыларны «иң яратканнар» һәм «тәлинкә тотучылар» дип саный башлый һәм шуңа күрә алар белән аралашудан баш тарта.

Моның белән бәйле рәвештә шуны да билгеләп үтәргә кирәк, нәкъ менә кече мәктәп яшендәге укучыларда дидактогения (укытучының педагогик булмаган эш-гамәлләре нигезендә барлыкка килгән психоген характердагы тайпылышлар) аеруча еш очрый
.

Шул ук вакытта кече мәктәп укучысы өчен зур әһәмияткә ия булган педагог бу ситуациянең киресендә, ягъни төркемдә «изоляцияләнгән» статусына ия баланы тартып чыгаруда хәлиткеч роль уйный. Һәрбер очракта укытучының эш-гамәлләре, килеп туган ситуациядән, баланың үзенең шәхес буларак үзенчәлегеннән, сыйныфтагы шәхесара мөнәсәбәтләрнең үсеш дәрәҗәсеннән һ.б. чыгып төзелергә һәм индивидуаль булырга тиеш. Гомуми рекомендацияләр түбәндәгеләрдән гыйбарәт
: 

1) «изоляцияләнгән» укучыны кызыклы эшчәнлеккә тарту;

2) иң элек баланың урыны белән бәйлешул ук эшчәнлектә (өлгерешне яхшырту һ.б.) уңышка ирешергә ярдәм итү;

3) еш кына баланың психологик изоляциясенең сәбәбе генә түгел, ә нәтиҗәсе булган эффективлыгын җиңеп чыгу (кызып китү, сугышырга ярату, үпкәләү); 

4) үз-үзеңә ышану күнекмәләре булдыру, аннан башка балалар артык оялчан булалар;

5) турыдан-туры булмаган чараларны куллану: мәсәлән, абруйлы яшьтәшләренә кыюсыз балага ярдәм итәргә тәкъдим итү.

Килеп туган ситуациянең сәбәпләрен анализлау һәм аннан чыгу юлларын эзләүдә, диагностика методларыннан хәбәрдар һәм шәхесара мөнәсәбәтләрне коррекцияли белгән психолог зур ярдәм күрсәтә ала һәм күрсәтергә тиеш тә. 

Сыйныфта шәхси мөнәсәбәтләр системасында баланың урынын билгеләргә мөмкинлек бирә торган иң киң таралган методик алым – социометрик процедура. Россиядәге тикшеренүләр буенча, кече яшьтәге мәктәп укучыларына бу яшь өчен иң адекват интегратив критерийларның берсе буларак тәкъдим ителгән популяр сайлап алу критерие  – «Парта буенча иптәш сайлау» һәм шулай ук «Эш-гамәлләрне сайлау» социометрик процедурасы.

А. Гезелл тарафыннан эшләнгән социаль мөнәсәбәтләрнең үсеш шкаласы кече яшьтәге мәктәп укучыларында яшьтәшләре белән аралашу күнекмәләре формалашканлык дәрәҗәсен гомуми бәяләүдә ориентир булып хезмәт итәргә мөмкин
. 6 һәм 9 яшьлек балалар өчен социаль тәртипнең түбәндәге профильләре китерелгән:

6 яшь: 

Укучылар белән дуслык мөнәсәбәтләре урнаштыруга карата ачыктан-ачык кызыксыну булу.

Дуслар белән килешә белү, ләкин уенны күзәтү булмаса, балаларның уены озак дәвам итми.

Бала бәхәсләшә, физик яктан көрәшә. Һәрбер баланың үзе дигәнчә эшлисе килә. 

Еш зарлана. 

Бала кайбер балаларга карата буйсындыру көчен куллана. Ул еш кына өченче кешегә мөмкинлек калдырмый: «Син Франтик белән уйныйсыңмы? Алайса мин синең белән уйнамыйм!» Уенда ул җиңелә белми һәм җиңәр өчен алдашырга, хәрәмләшергә мөмкин. Ул үзенең дуслары да нәкъ шулай алдаша дип уйлый.

9 яшь: 

Күпчелек балаларның шул ук яшьтәге һәм җенестәге яхшы дусты була, бала билгеле бер төркемгә карый.

Вакыт-вакыт бәхәсләр һәм каршылыклар булуга карамастан, ул алар белән килешә белә. Дустына карата булган мөнәсәбәт кызыксындырмый, ә бергә эшләү кызыклырак була. Максатлар һәм эшчәнлек үзе мөһим. Чынлап та, кооператив эшчәнлек катнаша.

Компания яки клуб – бу мөһим. Бала, төркемне канәгатьләндерү өчен, үзенең кызыксынуларын һәм таләпләрен читкә куярга мөмкин. Ул төркем кагыйдәләрен (стандартларын) үтәргә һәм аларны үтәмәгән кешеләрне тәнкыйтьләргә тырыша. Кызлар, рәхәтләнеп, кичләрне бергәләп үткәрә башлыйлар.

Өлкәнрәк баланы яки олыларны чиктән тыш ярату.

Башкалар турында сөйләү генә түгел, ә аларны бәяләү башлана.

Еш кына малайлар дусларча шаулаша һәм көрәшә; малайлар кычкырышкан вакытта, кызлар көлешә һәм пышылдаша.

Билгеләп үтелгәнчә, яшьтәшләре белән дустанә мөнәсәбәтләр урнаштыру өчен, балада мөстәкыйльлек, үз-үзенә ышаныч, инициативалык кебек сыйфатлар булырга тиеш. Аларның нигезе булып позитив үзбәя тора. Кече мәктәп яшендә балада, кагыйдә буларак, үзенең белем алуга сәләте һәм гомуми мөмкинлекләре турында билгеле бер үзбәя формалаша. Әлбәттә, әгәр үзбәя югары һәм адекват булса, бу – иң уңышлы вариант. Баланың үз сәләтләрен белүе һәм аларны тормышка ашыру өчен мөмкинлекләр булуы моның шарты булып тора. Баланың шуны белүе бик мөһим: мин монысын һәм тегесен беләм һәм эшли алам, ә менә бусын башкаларга караганда яхшырак беләм һәм эшли алам. 

Кече яшьтәге мәктәп укучысы өчен нәрсәнедер яхшырак эшли белү аеруча мөһим. Нәкъ менә әлеге яшь чоры баланың төрле күнекмәләр үзләштерү омтылышы белән характерлана, бала уңышка очраганда, үзенең булганлыгы, компетентлы булу хисләренең үсешенә китерсә, уңышсызлыкка очрау исә, киресенчә, камил булмауны аңлау хисен арттыра
.    

Баланың осталыгы төрле өлкәләрдә барлыкка килергә һәм ул төрле характерда булырга мөмкин. Иң мөһиме – бу осталыкның олылар һәм яшьтәшләре тарафыннан югары бәяләнүе. Мәсәлән, кемдер математика буенча мәсьәләләрне башкаларга караганда яхшырак чишә («безнең математик»), кемдер башкалар белән чагыштырганда тизрәк йөгерә («ул безнең спортсмен»), рәсем ясый, музыкаль инструментта уйный яки башкаларга караганда футбол тубын башы белән озаграк кире кайтара, яисә колакларын селкетә белә. 

Иң мөһиме – һәр бала үзенең әһәмиятлелеген һәм кабатланмас булуын аңласын. Һәм монда инде өлгереш – төп критерий түгел, шуңа күрә балалар әкренләп үзендә һәм башкаларда уку белән бәйле булмаган сыйфатларны күрергә һәм бәяләргә өйрәнә. 

Олыларның бурычы – һәр балага үзенең потенциаль мөмкинлекләрен тормышка ашырырга ярдәм итү, һәр укучы һәм аның сыйныфташлары өчен бу осталыкның әһәмиятен аңлату. Моның ачык мисалы итеп, мәктәп тормышындагы түбәндәге очракны санарга мөмкин: икенче сыйныфта укучы бөтен предметлар буенча бик түбән өлгерешкә ия. Аның уңышсызлыгы тотрыклы була, һәм шуңа күрә алга таба уңай үзгәрешләргә өмет зур булмый: бала мәктәпкә теләмичә генә йөри, дәресләрдә пассив була, өй эшләрен һәрдаим эшләми. Ул сыйныфта беркем белән дә дус булмый. Ләкин малай рәсем ясый белә. Һәм ул бөтен җиргә рәсем ясый: альбомга, дәфтәргә, кайчак партага да. Һәм шулвакыт аның укытучысы, ваемсыз укучы һәм аның әти-әниләренә нинди дә булса йогынты ясап булмавын аңлап, түбәндәге адымга бара: ул мәктәптә үзенең укучысы һәм аның профессиональ рәссамнар булган әти-әниләренең рәсемнәреннән күргәзмә оештыра. Күргәзмә зур уңыш белән үтә, малай моның белән бик горурлана. Бу вакыйга аны үзгәртә. Ул сыйныфта һәм мәктәптә барган вакыйгаларга игътибарлырак була башлый. Укытучы белән өстәмә дәресләр үткәрүгә ризалык бирә. Аңа карата сыйныфташларының мөнәсәбәтләре дә яхшы якка үзгәрә. Кечкенә рәссам бишлегә укучыга әйләнми, аның мәктәптәге уңышлары зур булмый, ләкин аның мәктәпкә һәм сыйныфка булган һәм сыйныфның аңа булган мөнәсәбәте күпкә үзгәрә. 

Шулай итеп, баланың осталыгы, үзенең көчле һәм көчсез якларын белүе исә мөстәкыйльлек, үз-үзеңә ышаныч булу, шәхес буларак бәйсезлек формалаштыру өчен нигез булып тора һәм яшьтәшләре белән аралашуда компетентлырак булырга мөмкинлек бирә. 

Сораулар һәм биремнәр

1. Кече мәктәп яшендәге балаларның шәхесара мөнәсәбәтләре нәрсә белән характерлана?

2. Бу яшь чоры дәвамында өлкәннәр белән (укытучы һәм әти-әниләр) мөнәсәбәтләр динамикасы ничек үзгәрә?

Тема 9

АВЫР БАЛАЛАР

Игътибар дефициты синдромы булган (гиперактив) балалар. 

Сулагай баланың мәктәптәге тормышы.

Кече мәктәп яшендә эмоциональ тайпылыш.

9.1. Игътибар җитмәү синдромы булган (гиперактив) балалар. 

Мондый төр тайпылыш булган балаларны күрми калу мөмкин түгел, чөнки алар яшьтәшләре фонында үзләренең тәртипләре белән аерылып тора: 

Беренче сыйныфта дәрес бара. Балалар дәфтәрләрендә мөстәкыйль эш эшли. Марат та башкалар белән бергә яза башлый. Ләкин кисәк аның карашы дәфтәрдән аерыла һәм тактага күчә, аннан – тәрәзәгә. Кинәт малайның йөзендә елмаю барлыкка килә, ул, кесәсен актарганнан соң, аннан төсле яңа шар тартып чыгара. Урындыгы белән тавыш чыгарып әйләнә һәм уенчыгын артта утыручы күршесенә күрсәтә башлый. Үзенең уенчыгы турында мактау ишетмәгәч, ул урыныннан тора, портфелен актара һәм аннан карандаш ала. Урынына дөрес куелмаган портфель тавыш белән идәнгә килеп төшә. Укытучының кисәтүеннән соң, Марат парта артына утыра, ләкин шунда ук урындыктан әкренләп «шуып төшә» башлый. Һәм тагын кисәтү, ә аның артыннан кыска вакытка игътибарны туплау чоры... Ниһаять, кыңгырау шалтырый, Марат, беренчеләрдән булып, сыйныфтан йөгереп чыга. 

Тасвирланган үз-үзен тотыш гиперкинетик, яки гиперактив синдром булган балалар өчен хас. Баланың чиктән тыш активлыгы, артык хәрәкәтчән, тынгысыз булуы, игътибар озак вакытка туплый алмавы аның үзенчәлекле сыйфаты булып тора.

Соңгы елларда белгечләр мондый балалардагы гиперактивлык – тулы бер комплекс тайпылышларның бер чагылышы дигән фикергә киләләр. Төп дефект исә игътибар механизмы җитмәү һәм тоткарлаучы контроль белән бәйле. Шуңа күрә мондый тайпылышны, төгәлрәк, «игътибар дефициты синдромы» төркеменә кертеп карыйлар
. 

Игътибар дефициты синдромы кече яшьтәге мәктәп укучылары арасында үз-үзен тотыштагы иң киң таралган тайпылышларның формасы булып тора, шуны да әйтергә кирәк: малайларда мондый тайпылышлар, кызлар белән чагыштырганда, ешрак күзәтелә. 

Гиперактивлык һәм игътибар җитмәү белән бәйле тайпылышлар баланың үз-үзен тотышында мәктәпкәчә яшьтә үк барлыкка килергә мөмкин. Ләкин бу чорда проблемалар сизелми, чөнки ул интеллектуаль һәм социаль үсешнең нормаль дәрәҗәсе белән өлешчә компенсацияләнә. Мәктәпкә керү игътибар җитмәгән бала өчен авырлыклар тудыра, чөнки уку эшчәнлеге үсешнең бу функциясенә югары таләпләр куя. Шуңа күрә нәкъ менә игътибар дефициты синдромының билгеләре булган балалар мәктәп таләпләрен уңышлы башкарып чыга алмый. 

Кагыйдә буларак, мондый балаларда яшүсмер чорында игътибардагы тайпылышлар сакланып кала, ләкин гиперактивлык, гадәттә, юкка чыга һәм еш кына, киресенчә, түбән активлык, психик эшчәнлекнең инертлыгы һәм теләк булмау белән алмашына
.  

Белгечләр балаларда игътибар дефициты синдромының клиник чагылышлары буларак түбәндәгеләрне аерып чыгаралар: 

1. Чуклар һәм табаннарның тынычсыз хәрәкәтләре. Урындыкта утырганда, бала боргалана. 

2. Таләп ителгәндә, урында тыныч утыра белмәү.

3. Читтәге стимулларга игътибарны җиңел юнәлтү. 

4. Сабырсызлык, уеннар вакытында һәм коллективта (мәктәптәге шөгыльләр, экскурсияләр һ.б.) төрле ситуацияләрдә үз чиратыңны көтә белмәү.

5. Игътибарны туплый белмәү: сорауларга уйламыйча һәм ахырына кадәр тыңлап бетермичә җавап бирү. 

6. Тәкъдим ителгән биремнәрне башкарганда авырлыклар туу (аңлый алмау яки негатив кушу белән бәйле булмаган).

7. Биремне башкарганда яки уен вакытында игътибарлылыкны авырлык белән саклап калу. 

8. Еш кына бер эш-гамәлне тәмамламыйча икенчесенә күчү.

9. Тыныч кына уйный белмәү.

10. Күп сөйләшү.

11. Башкаларга комачаулый, тирә-юньдәгеләргә бәйләнә (мәсәлән, башка балаларның уенына кысыла). 

12. Еш кына бала үзенә әйткәннәрне ишетми кебек дигән тәэсир кала.

13. Өйдә һәм мәктәптә кирәкле әйберләрне еш югалту (мәсәлән, уенчыклар, карандашлар, китаплар һ.б.).

14. Куркыныч гамәлләр кылуга сәләтле булу, аның ахыргы нәтиҗәсе турында уйламау. Шул ук вакытта бала ниндидер көчле тойгылар яки маҗаралар эзләми (мәсәлән, як-ягына карамыйча, урамга йөгереп чыга).  

Югарыда санап кителгән 14 симптом арасыннан соңгы 6 ай дәвамында балада ким дигәндә 8 генә булса да даими күзәтелсә, игътибар дефициты синдромы диагнозын кую өчен нигез була. Бу синдромның бөтен чагылышын 3 төркемгә берләштереп карап була: гиперактивлык билгесе (1, 2, 9, 10 нчы симптомнар), игътибарсызлык һәм читкә юнәлү (3, 6-8, 12 нче симптомнар) һәм импульсивлык (4, 5, 11, 14 нче симптомнар). 

Үз-үзен тотышындагы бу төп тайпылышлар икенчел җитди тайпылышларның сәбәбе булып тора, моңа иң элек мәктәптә начар өлгереш булу һәм башка кешеләр белән аралашуда  кыенлыклар туу керә.  

Начар өлгереш – гиперактив балалар өчен типик күренеш. Ул аларның тәртип үзенчәлегеннән чыгып барлыкка килә, яшь нормасына туры килми һәм баланың уку эшчәнлегенә тулысынча кушылуына җитди киртә булып тора. Бу балаларга дәрес вакытында биремнәрне үтәү җиңел түгел, чөнки аларга эшне оештыру һәм тәмамлау кыен, биремне үтәү процессыннан да бик тиз төшеп калалар. Башка яшьтәшләре белән чагыштырганда, бу балаларның уку һәм язу күнекмәләре күпкә түбәнрәк. Аларның язма эшләре пөхтә эшләнмәгәнлеге һәм хаталар күп булуы белән характерлана, бу исә игътибарсызлык, укытучы күрсәтмәләрен үтәмәү яки уйлап табу нәтиҗәсе булып тора.

Гиперактив балалар тәртибендәге тайпылышлар мәктәптә өлгерешкә генә тәэсир итеп калмый, шулай ук күпчелек очракта әйләнә-тирәдәге кешеләр белән үзара мөнәсәбәтләрнең характерын да билгели. Күпчелек очракта мондый балаларның аралашуда проблемалары була: алар яшьтәшләре белән озак уйный алмыйлар, дуслык мөнәсәбәтләрен урнаштыру һәм дәвам итүгә сәләтле булмыйлар. Балалар арасында алар даими конфликтлар китереп чыгара һәм шул сәбәпле бик тиз читкә кагыла.  

Гаиләдә бу балалар, гадәттә, укуы һәм тәртибе аларга үрнәк итеп куелган  абый һәм апалары белән бертуктаусыз чагыштырудан газаплана. Алар тәртипсез, тыңлаусыз, кисәтүләргә колак салмыйлар, бу исә бик еш, ләкин нәтиҗәсез җәза бирергә мәҗбүр булган әти-әнинең ачуын чыгара. Мондый балаларның күпчелегенә түбән үзбәя хас. Аларда еш кына деструктив тәртип, агрессия, кирелек, алдалау, урлауга омтылыш булу һәм асоциаль тәртипнең башка формалары күзәтелә
. 

 Гиперактив балалар белән эшләгәндә, үз-үзен тотышында күзәтелә торган бозылышларның сәбәпләрен белү дә зур әһәмияткә ия. Хәзерге вакытта игътибар дефициты синдромының патогенезы һәм этимологиясе ачыкланып бетмәгән, ләкин күпчелек белгечләр күп факторларның бәйләнешен билгеләп үтә, алар арасында түбәндәгеләр дә бар:

 – минең органик зарарлануы (баш сөягенең җәрәхәте, нейроинфекция һ.б.); 

– перинаталь патология (ананың йөклелек чоры вакытындагы өзлегү-катлауланулар, яңа туган баланың асфиксиясе);

– генетик фактор (игътибар дефициты синдромының табигате гаилә белән бәйлелеге турында күп кенә мәгълүматлар бар);

– нейрофизиология һәм нейроанатомия үзенчәлекләре (үзәк нерв системасының активлаштыручы системалары дисфункциясе);

– азык факторы (ризыкта углеводлар күп булу игътибар күрсәткечләренең түбәнәюенә китерә);

– социаль факторлар (тәрбияви чараларның системалылыгы һәм эзлеклелеге һ.б.). 

Димәк, гиперактив балалар белән эш төрле профильдәге белгечләр катнашында һәм һәрвакыт, ата-аналар, укытучылар, психологларны бу процесска тартып, комплекслы оештырылырга тиеш.

Гиперактив балалар белән эшләгәндә, шуны онытмаска кирәк, игътибар дефициты синдромын җиңү өчен, медикаментоз терапияне куллану да мөһим. Шуңа күрә мондый баланың табиб күзәтүе астында булуын ачыкларга кирәк. 

Гиперактив балаларга шөгыльләр оештыруда махсус коррекцион-үстерешле программалар белән эш итә белгән мәктәп психологының ярдәме кирәк
.   

Гиперактив балаларга психологик ярдәм күрсәткәндә, аларның ата-аналары белән эшләү хәлиткеч нәтиҗәгә ия. Өлкәннәр шуны аңларга тиеш: баланың гамәле аңлы рәвештә эшләнми һәм, бары тик аларның ярдәме һәм булышлыгы белән генә, мондый бала үз авырлыкларын җиңеп чыгарга мөмкин. 

Гиперактив баланың әти-әниләренә тәрбияви тәэсир итүнең билгеле бер тактикасына таянырга кирәк. Алар баланың хәле яхшыру «махсус билгеләнгән дәвалаудан гына түгел, шулай ук, аңа карата тыныч, яхшы мөгаләмәдән дә торганын истә тотарга тиеш. Гиперактив баланы тәрбияләгәндә, ата-аналар ике каршылыктан сакланырга тиеш: бер яктан, чиктән тыш кызгану һәм бөтен нәрсәне рөхсәт итү, икенче яктан, бала алдына ул үти алмастай югары таләпләр кую һәм аны кирәгеннән артык төгәллек, катылык һәм җәза бирү кушылмасы аша тәрбияләү. Ата-аналарының күрсәтмәләре еш үзгәреп тору һәм кәефләре алмашынуның игътибар дефициты синдромы булган балага, сәләмәт балага караганда, негатив тәэсире көчлерәк була»
. Ата-аналар шулай ук бала тәртибендәге бу тайпылышларны төзәтеп булганын белергә тиешләр, ләкин бу – бик озак процесс һәм алардан зур тырышлык һәм сабырлык таләп итә. 

Алда искә алынган авторларның хезмәтләрендә игътибар дефициты синдромы булган балаларның әти-әниләренә конкрет тәкъдимнәр күрсәтелгән:  

1. Бала белән мөнәсәбәтләрдә «позитив модель»не саклагыз. Аны лаеклы булган һәрбер очрак өчен мактагыз, уңышларына басым ясагыз. Бу – балада үз-үзенә ышаныч көчен арттырачак. 

2. «Юк» һәм «ярамый» сүзләрен кабатлаудан сакланыгыз.

3. Бала белән тыелып кына, тыныч һәм йомшак сөйләшегез. 

4. Билгеле бер вакыт аралагында балага бары тик бер эш кенә кушыгыз, ул башлаган эшен тәмамлап өлгерсен.

5. Телдән инструкцияләрне ныгыту өчен, күрү стимуляциясен кулланыгыз. 

6. Игътибарлылык таләп итә торган эшчәнлекнең бөтен төрләрен (шакмаклар белән эшләү, буяу, уку) кулланган өчен, баланы мактагыз.

7. Өйдә көн тәртибен төгәл саклагыз. Ашау, өй эшләрен үтәү һәм йокы вакыты бу тәртипкә туры килергә тиеш. 

8. Кеше күп җыелган урыннардан мөмкин кадәр качарга тырышыгыз. Эре кибетләрдә, базарларда, рестораннарда һ.б. булу балага чиктән тыш  стимул буларак тәэсир итә. 

9. Уйнаган вакытта баланы бары тик бер партнер белән чикләгез. Тынычсыз, шау-шулы иптәшләре белән аралаштырмагыз.

10. Баланы арытудан сакланыгыз, чөнки бу үзконтрольнең кимүенә һәм гиперактивлыкның артуына китерә.

11. Балага артык энергияне чыгарырга мөмкинлек бирегез. Саф һавада көндәлек физик активлык файдалы: җәяү йөреп кайту, йөгерү, спорт белән шөгыльләнү. 

12. Бала тәртибендәге кимчелекләрне һәрвакыт исәпкә алып барыгыз. Игътибар дефициты синдромы булган балаларга гиперактивлык хас һәм аннан качып котылып булмый, ләкин аны төпле контроль астында тотып һәм саналган чаралар ярдәмендә көйләргә була. 

Гиперактив балалар белән эшләү укытучыга да җаваплылык өсти. Еш кына педагоглар мондый укучылар белән эшли алмыйча, төрле сәбәпләр табып, аларны башка мәктәпкә күчерү өчен тырышалар. Ләкин бу чара баланың проблемасын хәл итми.

Шул ук вакытта кайбер тәкъдимнәрне үтәү укытучының тынычсыз бала белән үзара мөнәсәбәтләренең җайлашуына һәм укучыга укудагы йөкләмәләрне яхшырак башкарырга ярдәм итәчәк
.  

 Укытучыга тәкъдимнәр:

– гиперактив бала белән эшне индивидуаль оештырырга, бу вакытта эшчәнлекне оештыруның йомшак булуына һәм башка әйбергә бүленүгә төп игътибарны бирергә кирәк;

– игътибар дефициты синдромы булган баланың ачу китерә торган гамәлләренә мөмкин булганча әһәмият бирмәскә һәм аны яхшы тәртибе өчен мактарга;

– дәрес вакытында игътибарны читкә юнәлтә торган факторларны минимумга кадәр чикләргә. Моңа, өлешчә, парта артына утырту урынын дөрес сайлау белән ирешергә мөмкин: гиперактив баланы сыйныф үзәгенә такта каршына утырту отышлы;

– балага, авырлык туганда, тиз генә, ярдәм сорап, укытучыга мөрәҗәгать итү мөмкинлеге бирү;

– дәресләрне төгәл планлаштырылган тәртип буенча төзү;

– гиперактив укучыны махсус көндәлек яки календарьдан файдаланырга өйрәтү;

– дәрестә тәкъдим ителә торган биремнәрне тактага язу;

– билгеле бер вакыт аралыгына бары бер биремне генә эшләтү;

– укучыга зур биремне эзлекле өлешләргә бүлеп башкарырга тәкъдим итү һәм һәр өлешнең эшләнешен вакыт-вакыт контрольгә алу, аңа кирәкле төзәтмәләр кертү;

– уку көне дәвамында хәрәкәтле «бушану» өчен мөмкинлекләр табу: физик хезмәт белән шөгыльләнү, спорт күнегүләре һ.б.

Гиперактив балалар – «еш кына әти-әниләрне генә түгел, шулай ук, укытучыны да өметсезлеккә төшерә торган бик авыр балалар»
. Мондый балаларның алга таба үсешенә мөнәсәбәттә бертөрле генә фараз биреп булмый. Аларның күпчелегендә җитди проблемалар яшүсмер чорында да очрарга мөмкин. Шуңа күрә, мондый баланың мәктәптәге беренче көненнән башлап, психолог һәм аның әти-әниләре бәйләнештә булып, психолог һәм укытучыларның бергә эшләвенә ирешергә кирәк. 

9.2. Сулагай баланың мәктәптәге тормышы

Якынча 10℅ кеше сулагай булып санала, шуны да билгеләп үтәргә кирәк: чит ил һәм Россия белгечләренең мәгълүматлары буенча, сулагай кешеләрнең саны арту тенденциясе күзәтелә. Башлангыч мәктәпнең һәр сыйныфында диярлек, язу, рәсем ясау һәм башка төр эшчәнлекне башкараганда, уң кул урынына сул кул белән актив эшләүче 1-2 (ә кайчак аннан да күбрәк) баланы очратырга мөмкин.

Сулагайлык – ул патология һәм үсеш булмау түгел. Һәм, шулай ук, баланың башкалар шикелле уң кул белән эшләргә теләмәве белән бәйле көйсезлеге һәм үзсүзлеләнүе дә түгел (кайбер ата-аналар һәм укытучылар шулай дип уйлый). Сулагайлык – баланың бик мөһим индивидуаль үзенчәлеге, аны уку һәм тәрбия процессында исәпкә алырга кирәк. 

Куллар асимметриясе, ягъни уң яки сул кулның өстенлеге, яки нинди кулга өстенлек бирү ачыктан-ачык булмау (амбидекстрия) баш мие ярымшарларының үзенчәлекләре белән аңлатыла. Унагайларның, кагыйдә буларак, баш миенең сул як ярымшарлары өстенлек итә, ул вербаль мәгълүматны эшкәртүгә көйләнгән (унагайларның 95℅ында сөйләм үзәге сул як ярымшарда урнашкан).  

Сулагайларда ярымшарлар арасында төп функцияләрнең бүленеше катлаулырак, һәм ул уңагайлардагы баш мие асимметриясенең көзгеле чагылышы булып тормый. Күпсанлы тикшеренүләр шуны күрсәтә: сулагайларда функциональ асимметрия ачык чагылмый, сөйләм үзәкләре сул ярымшарда да, шул ук вакытта уң ярымшарда да урнашкан булырга мөмкин, ә гадәттә уң ярымшар башкара торган пространстволы күрү функцияләре шулай ук сул ярымшар тарафыннан контрольгә алынырга мөмкин. Шулай итеп, сулагайларда баш мие ярымшарлары эшендә төгәл махсуслашу юк. 

Сулагайларның ми функцияләренең латерализация үзенчәлеге аларның танып белү эшчәнлеге үзенчәлеген билгели, аңа түбәндәгеләр керә: мәгълүматны эшкәртүнең аналитик ысулы, материал белән элементлап (өлешләп) эшләү; вербаль булмаган стимулларга караганда вербаль стимулларны яхшырак тану; пространстволы күрү биремнәрен башкару мөмкинлеге кимү
.

Күптән түгел сулагайлык җитди педагогик проблема булып санала иде. Сулагай балаларны яңадан өйрәтергә кирәк дип уйлыйлар иде, бу исә аларга, нинди кул белән язарга икәнлеген  сайлаганда, альтернатива калдырмый, бөтен кеше дә уң кул белән язарга тиеш була. Яңадан өйрәткәндә, кайчак бик кырыс чаралар (җәзага тарту, «сул кулга бияләй кидерү» һ.б.) кулланыла, бу вакытта баланың индивидуаль үзенчәлекләре һәм мөмкинлекләре исәпкә алынмый һәм аның сәламәтлеге дә корбан ителә. Күпсанлы мәгълүматлар сулагай балаларда невротик халәт һәм неврозлар уңагай балаларга караганда ешрак очравын дәлилли. Сулагайларда неврозлар үсешенең төп сәбәбе – мәктәптә беренче уку елында яки бала тормышының беренче елларында көчләп уң кул белән эшләргә өйрәтү. Моны ми асимметриясенең функциональ үзенчәлегеннән чыгып билгеләп була: яңадан өйрәтү табигый рәвештә барлыкка килгән латерализациянең индивидуаль профилен ватуга китерә, бу исә көчле стрессоген фактор булып тора. Асылда, көчләп яңадан өйрәтү уң куллы тирәлеккә басым ясау формасы булып тора, бу сул куллы баланы тигезләү һәм аның индивидуальлегенә әһәмият бирмәү булып санала. Моның белән бәйләнештә декстрастресс – уң куллы тирәлеккә басым ясау турында әйтелә.

Соңгы елларда мәктәп сулагай балаларны яңадан өйрәтү практикасыннан баш тартты һәм алар үзләренә уңайлы булган кул белән язалар.

Ләкин моның белән генә мәктәп өчен сулагайлык проблемасы юкка чыкмый, чөнки яшерен сулагайлык очраклары ачыклана. Сүз мәктәпкәчә яшьтә сулагайны яңадан өйрәтү очраклары турында бара. Мондый өйрәтү максатчан булырга мөмкин: ата-аналар баланың сул кул белән эшләүгә өстенлек биргәнен сизеп, бу «кимчелекне» төзәтергә һәм алга таба моның белән бәйле булган кыенлыкларны алдан кисәтергә ашыга. Еш кына бу хәл нәселдән сул куллы гаиләләрдә очрый, анда бер яки ике ата-ана да яки якын туганнары сулагай була. Мондый гаиләләрдә өлкәннәр бала үсешенең бу үзенчәлегенә аеруча игътибарлы, чөнки үзләре сулагай кешенең уң куллы тирәлектә яшәү проблемалары белән таныш булалар.

Мәктәпкәчә яшьтә көчләмичә дә  өйрәтеп булырга мөмкин. Мәктәпкәчә яшьнең башлангыч чорында ата-аналар һәм тәрбиячеләр баланың нинди кулы әйдәп барганына игътибар итмиләр, баланың кул юнәлеше 3-5 яшьтә генә аерымачык сизелә башлый. Яңа хәрәкәтләргә өйрәтү барышында, балалар олы кеше әйткәнчә эшләргә тырыша: кашыкны уң кулга алырга, карандашны уң кул белән тотарга һ.б. Һәм сулагай бала, өлкәннәрнең таләпләрен үтәп, бу хәрәкәтне эшләү бик уңайлы булмаса да, ничек кушсалар, шул рәвешле эшләргә тырыша. Моның нәтиҗәсендә күпчелек ата-аналар көчләмичә яңадан өйрәткәннәрен һәм балаларының сулагай булуын белмичә дә калырга мөмкин.  

Баланың яшерен сулагайлыгы көнкүреш күнекмәләрен үзләштергәндә, кагыйдә буларак, бу гамәлне башкару уңышлылыгында чагылыш тапмый, ләкин мәктәптә системалы укуга күчү белән, бигрәк тә уку һәм язу күнекмәләрен үзләштергәндә, мондый балалар көтелмәгән авырлыклар белән очрашырга мөмкин. 

Шуңа күрә балалар бакчасында яки мәктәпкә кабул итү чорында, өйрәтә башлаганчы, баланың кул юнәлешен билгеләү мөһим. 

Балаларда, 5-6 яшьтән башлап, әйдәп баручы кул тибын билгеләү өчен, төрле функциональ сынаулар кулланырга мөмкин: бармаклар үрелеше, «алкышлар», кулларны күкрәккә аркылы кую тесты («Наполеон позасы») һ.б.

Балалар белән эшләү практикасында төрле хәрәкәтләр башкару процессында куллар катнашын бәяләү методы киң кулланыла. Бу төрле символик хәрәкәтләр булырга мөмкин, мәсәлән, балага аның ничек су сипкәнен, ипи кискәнен, теш щеткасын ничек тотканын, кайчыны ничек тотканын һ.б. күрсәтергә кушалар. Махсус сайлап алынган биремнәрдәбашкарыла торган хәрәкәтләр манипуляция таләп итәргә һәм реаль булырга мөмкин. 

 Мондый тестларга түбәндәге уен биремнәре кертелә ала: уң һәм сул куллар белән рәсем ясау, тартмачыкларны ачу, рәсемнең контуры буенча кисү, сәйлән киертү,  төеннәрне чишү һ.б.
  Һәрбер биремдә уң һәм сул кулның активлык дәрәҗәсе бәяләнә. Шуның нигезендә, баланың өстенлек итүче кулы турында нәтиҗә ясала һәм аны нинди кул белән язарга өйрәтү турында күрсәтмәләр бирелә.

«Сул кул» графасында күбрәк билге җыйган бала сулагай дип санала. Авторлар фикеренчә, әгәр мондый бала ручканы сул кулына ала һәм аның белән язарга тырыша икән, аны уң кул белән язарга мәҗбүр итү дөрес түгел. Ләкин «Уң кул» графасында күпчелек билге җыйган бала рәсемне сул кул белән ясый һәм рәсемнең сыйфаты уң кул белән ясаганга караганда яхшырак булса, аны да уң кул белән язарга мәҗбүр итәргә кирәкми (сул кул белән язу омтылышы булган очракта).

Амбидекстрларда, ягъни уң һәм сул кул белән бер дәрәҗәдә яхшы эшләгән балаларда, әйдәп баручы кулны билгеләгәндә авырлыклар килеп чыгарга мөмкин. Бу очракта түбәндәге вариантлар булырга мөмкин:

1. Көнкүрештә ачык чагылган сулагайлар, ләкин график яктан амбидекстлар, ягъни сул һәм уң кул белән бер дәрәҗәдә яхшы язучы һәм рәсем ясаучы. Кагыйдә буларак, бу балалар – сулагайлар, ләкин өйдә яки балалар бакчасында аларны кече яшьтән яңадан өйрәткәннәр, рәсем ясаганда уң кул белән эшләүне мактаганнар. Әгәр сул кул белән язарга өйрәтсәң, бу балаларда язуга өйрәтү процессы җиңелрәк бара, ләкин язуның сыйфаты канәгатьләнерлек булмаска мөмкин (ямьсез язу, «тавык аягы белән» язган кебек). 

2. Көнкүрештә ачык чагылган уңагайлар, ләкин сул кул белән язалар һәм ясыйлар яки уң һәм сул кулдан бер дәрәҗәдә файдаланалар. Практикада, язу һәм рәсем ясаганда уң кулны кулланмыйча сул кул белән эшләүнең сәбәбе уң кулның кайчандыр имгәнүе нәтиҗәсендә, аның мотор функциясе бозылу белән бәйле булырга мөмкин.  

Баланың әйдәп баручы кулын билгеләү аның табигый үзенчәлекләрен тулырак куллану мөмкинлеген бирә һәм сулагай балалар мәктәп системасында укуга күчкәч барлыкка килгән авырлыкларны киметү өчен кирәк. Шулай да, сулагайны уң кул белән язарга өйрәткәндә бу авырлыкларны кисәтергә омтылганда, шуны истән чыгармаска кирәк: әйдәп баручы кулны ачыклау һәм шуның нигезендә язу кулын билгеләү – бик җаваплы адым. 

Дөрестән дә, сулагай балаларны яңадан өйрәтү күпчелек очракта кирәксез генә түгел, ә тыелган эш булып санала. Мондый балалар белән эшләү тәҗрибәсе шуны күрсәтә: бала системалы рәвештә язарга өйрәнүгә керешкәч (1 сыйныфның уртасы – ахыры), аны яңадан өйрәтү ситуацияне катлауландырачак кына. Шуңа күрә сулагайны яңадан өйрәтү мәсьәләсе бары тик язуга өйрәтү чорының башында хәл ителә ала. 

Ләкин, моның белән беррәттән, сулагай балаларны яңадан өйрәтүнең уңышлы очраклары да билгеле. Шулай итеп, сулагай баланы яңадан өйрәтү мәсьәләсе һәр очракта баланың индивидуаль физиологик һәм психологик үзенчәлекләрен, организмның җайлашу мөмкинлекләрен һәм аның шәхси теләген исәпкә алып, индивидуаль хәл ителергә тиеш. Бу вакытта сулагайлыкка туры килә торган бөтен латераль билгеләр диагностикасын исәпкә алу зарур: күз, колак, түбән очлыкларның доминантлыгы. 

Алда билгеләп кителгәнчә, сулагай балалар танып белү эшчәнлегенең билгеле бер спецификасына ия. Бу чын һәм, шулай ук, өйрәтелгән сулагайларга да хас, аларда баш мие ярымшарлары үзләренә хас булмаган функцияләрне үтиләр. 

Сулагай баланың эшчәнлегендә аның танып белү өлкәсенең оештырылу үзенчәлеге түбәндәгеләрдә чагыла:

1. Күрү-хәрәкәт координациясе сәләте түбәнәю: балалар график сурәтләрне карап ясау, бигрәк тә, аларның эзлеклелеге белән бәйле мәсьәләләрне начар башкара; язу, уку вакытында юл буенча авырдан бара; кагыйдә буларак, язулары ямьсез була.

2. Пространстволы кабул итү һәм күреп хәтерләү җитешмәү, пространство чагыштырмасын анализлаганда кыенлыклар булу: сулагайлар еш кына график сурәттәге форманың пропорцияләрен һәм формаларын дөрес күрми; көзгелеязу; язганда хәрефләрнең урынын алмаштыру һәм төшереп калдыру; язуда охшаш хәрефләрнең (т-п, м-л, н-к, и-н) конфигурациясен бутау белән бәйле оптик хаталар; предметларның пространствода урнашуын билгеләү вакытында, уң һәм сул якны ялгыш билгеләү тора.

3. Мәгълүматны үзенчәлекле эшкәртү, танып белүнең аналитик стиле булу: сулагайларга материал белән элементлап, аны «тәртип буенча урнаштырып» эшләү хас, мондый анализ нигезендә эшчәнлекнең объекты турында тулы күзаллау барлыкка килә. Сулагай балаларның ни өчен әкрен эшләүләре дә шуның белән аңлашыла: аларга, тулысынча үзләштерү яки аңлау өчен, материалны озак уйлап, этаплап эшкәртү кирәк
. 

4. Игътибар начар булу, башка әйбергә күчү һәм бер урында туплауда кыенлыклар булу.

5. Сөйләм хаталары: аваз-хәреф анализында хаталар.

Санап кителгәннәр уку күнекмәләрен уңышлы үзләштерүгә турыдан-туры тәэсир итә, беренче чиратта, ул язуга (азрак дәрәҗәдә – укуга) кагыла, аны үзләштерүдә сулагай балаларда иң зур кыенлыклар туа. 

Сулагай балаларның иң мөһим үзенчәлекләре – аларның эмоциональ хискә бирелүчәнлеге, борчылучанлык, тиз хәтер калу, кызып китү һәм шулай ук эшләү сәләте түбән булу һәм тиз ару. Бу – ярымшарлар арасында асимметрия спецификасы нәтиҗәсе генә түгел, ә шулай ук, күпчелек сулагайларны читләтеп үтмәгән яңадан өйрәтү омтылышы белән дә бәйле (декстрастресс). Тагын шуны да әйтергә кирәк: 20 % сулагайларның анамнезында йөклелек һәм бала табу вакытындагы өзлегүләр билгеләп үтелә (кайбер мәгълүматлардан чыгып, бала табу вакытында туган авырлыклар сулагайлыкны китереп чыгаручы сәбәп булырга мөмкин, уңайсыз шартларда уң ярымшар зарар килгән сул ярымшар функциясен өлешчә үзенә алырга мөмкин).

Сулагай балаларның эмоциональ хискә бирелүчәнлеге югары булу мәктәпкә адаптация процессын катлауландыра. Яшьтәшләре белән чагыштырганда, сулагайларда мәктәп тормышына керү күпкә әкренрәк һәм авыррак бара. Шуңа күрә сулагай беренче сыйныф укучылары укытучы, ата-аналар һәм мәктәп психологларының игътибарын таләп итә. 

Баланың сулагай булуы мәктәпкә керү барышында ачыкланырга мөмкин. Мондый балалар буенча аларның психологик үзенчәлекләрен ачыклау максатыннан диагностик тикшеренүләр үткәрү өчен, мәктәп психологына мөрәҗәгать итү урынлы булачак. 

Беренче сыйныф дәвамында (кайбер очракта озаккарак та сузылырга мөмкин) сулагай балалар түбәндәгеләрнең үсешенә юнәлтелгән махсус шөгыльләр комплексына мохтаҗ:

– күрү-моторика координациясе;

– пространстволы кабул итүнең төгәллеге;

– күреп истә калдыру;

– күрсәтмәле-образлы фикерләү;

– моторика, мәгълүматны тулы эшкәртү сәләте;

– фонематик ишетү;

– сөйләм.

Үстерешле эшчәнлекне оештырганда логопед һәм балалар нейропсихологын җәлеп итү дә кирәк буларга мөмкин. 

Сулагай балалар белән эшләгәндә, аларда уку күнекмәләрен үзләштерүдә билгеле бер үзенчәлекләрне, беренче чиратта, язу күнекмәсен исәпкә алырга кирәк.

Сулагайларда язу техникасын кую үзенчәлекле: мондый бала өчен уң якка авыштырып та, шулай ук сул якка авыштырып та язу уңайлы түгел, чөнки язу вакытында алар үзләренә юлны эшче кул белән каплап торачаклар. Шуңа күрә кулны юл ачык калырлык итеп куярга кирәк. Дәфтәрне уң якка авыштырып бору һәм туры (авышлыксыз) язу тәкъдим ителә
. Бу вакытта каләмне төрлечә тотарга мөмкин: унагайлар шикелле гадәти тоту яки инвертив, бу очракта кул юл өстендә һәм кармак рәвешендә бөгелгән була.

Язуны үзләштергәндә, сулагай бала үзе өчен уңайлы булган хәрефләр язылышын сайларга тиеш (еш кына сулагайлар овалны сулдан уңга һәм өстән аска таба ясыйлар; аларның язуында өзелгән урыннар күбрәк, бик бәйләнмәгән, хәрефләр кыска туры линияләр белән тоташтырылган). Сулагай баладан өзексез язуны таләп итәргә ярамый. Сыйныфта сулагай балаларны тәрәзә янына, партаның сул ягына утыртырга кирәк. Шулай утырганда, бала үзенең күршесенә комачауламый, һәм аның эш урынына да яктылык тиешенчә төшә. 

Сулагай баланың уку эшчәнлеген җиңеләйтә торган тагын бер факторга игътибар итәргә кирәк: ул укучы эш урынын сайлаганда өстенлек бирелә торган күз белән бәйле. Баланың партасы шул рәвешле урнаштырылырга тиеш: анда мәгълүмати кыр бала өстенлек бирүче күз белән бер дәрәҗәдә, бер биеклектә булсын. Мәсәлән, бала сул күзгә өстенлек бирә ди, ул очракта сыйныф тактасы да, укытучының эш урыны да укучының сул күрү зонасында булырга тиеш
. Ләкин санап үтелгәннәр арасыннан соңгы таләп беренчесе белән туры килеп бетмәскә дә мөмкин, чөнки, гадәттә, сулагайлар өчен эш урыны тәрәзә янында һәм сул рәттә урнашкан була, моны уң күзгә өстенлек биргәндә үтәү отышлы. Шулай да сыйныфта балаларны урнаштырганда өстенлек бирелә торган күзне исәпкә алу сулагайлар өчен генә түгел, ә башка балалар өчен дә мөһим. 

Димәк, сулагай баланың мәктәптә проблемалары аз түгел. Ләкин шуны онытмаска кирәк: сулагайлык үзе генә куркыныч фактор булып саналмый, ә бәлки ул конкрет бала үсешендәге билгеле бер тайпылышлар һәм бозылышлар белән бәйләнештә проблемалар тудыра. Әгәр мәктәпкәчә яшьтә баланың тулы психологик үсешенә тиешле игътибар бирелгән булса, уку эшчәнлеген үзләштерү барышында аларда җитди кыенлыклар тумаска да мөмкин. 

Шуны да искәртеп китәргә кирәк: мәктәптә заманча программалар, беренче чиратта, логик-тамгалы үсешкә, ягъни фикерләүнең сул ярымшарлы компонентларына ориентлашкан, бу исә уң ярымшарлы ориентация булган сулагай балага үз потенциалын тормышка ашырырга мөмкинлек бирми. Моның белән бергә, махсус тикшеренүләр, проблемалы укыту һәм сәнгатькә, иҗатка тарту нәтиҗәсендә, сулагайларның иҗади потенциалы күпкә югары булуы турында дәлилли
.

9.3. Кече мәктәп яшендә эмоциональ тайпылышлар

Мәктәпкә психологик әзерлекнең әһәмиятле компоненты булып эмоциональ-ихтыяри сфераның үсеше тора. Билгеле булганча, 6-7 яшьтә бала инде мотивларны буйсындыра белә, үзенең эмоцияләре белән идарә итә, үзенең гамәл һәм теләкләрен башкаларның гамәлләре һәм теләкләре белән үзара бәйләргә тырыша. Капма-каршы мотивлар белән очрашканда, бала ихтыярына аерым таләпләр куела. Иң авыры – сайлау моменты, бу вакытта социаль нормалар белән импульсив теләкләр арасында эчке көрәш бара. 

Бер яктан, укучы мәктәпкә керү белән, аңа карата таләпләр, өметләр саны арта, укучы «тиеш» дигәнгә басым ясала, ә аның «телим» дигәне исәпкә алынмый. Икенче яктан, беренче сыйныф укучысына үзен өлкәнрәк, җаваплырак булуын хис итү, әйләнә-тирәдәгеләрнең аны укучы буларак кабул итүен күрү рәхәт. Табигый ки, мондый халәт амбивалент кичерешләр китереп чыгара: бу – көтелгән өметләрне акларга теләү омтылышы һәм начар укучы булудан курку хисе. Бу каршылыклар фрустация тудырырга мөмкин. «Омтылышны канәгатьләндерә алмау тискәре аффектив кичерешләр китереп чыгара, алар омтылышлар һәм балага канәгатьләнү бирә ала торган сәләтләре арасындагы аермалыктан килеп чыга. Баланың омтылышы, ягъни ул бернигә дә карамыйча ирешергә теләгән уңышлары, аның алдагы тәҗрибәсе белән бәйле үз мөмкинлекләрен бәяләүгә, ягъни үзбәягә нигезләнгән. Бу үзбәя аның өчен гадәти була, моның нигезендә балада аны  саклау һәм шулай ук аның омтылыш дәрәҗәсен саклау ихтыяҗы туа. Ләкин бу омтылыш канәгатьләндерелмәгән очракларда конфликт барлыкка килә. Үзенең булдыра алмавын тану – бала өчен моңа кадәр анда булган гадәти үзбәяне саклау ихтыяҗы белән каршылыкка керү дигәнне аңлата, ә бала моны теләми һәм аңа ирек куймаячак»
. Мондый очракта бала мәктәптә уңышсызлык ситуациясенә эләгә һәм аның бу уңышсызлыкка реакциясе, кагыйдә буларак, адекват булмаган характерда була: ул йә үзенең уңышсызлыгын кире кагачак, йә аның сәбәпләрен тышкы шартлардан эзләячәк, ләкин бер очракта да ул гаепне үзеннән эзләмәячәк. Без укучының бу реакциясе саклану характерында булуын һәм аның үзбәясен шик астына куя торган нәрсә дә булса турында уйларга да теләмәвен күрәбез. Шуңа күрә, мәсәлән, аффектив тәртипнең бер формасы буларак кирәгеннән артык үпкәчел булуы укучының килеп туган хәлне дәрес бәяләмәве нигезендә барлыкка килә: ул түбән билге куйган укытучы, аңа бер гаепсезгә җәза биргән ата-ана, аннан көлеп йөргән сыйныфташлары һ.б. гаепле дип саный. 

Кече яшьтәге мәктәп яшендәге укучылар белән эшләүдә иң еш очрый торган авырлыкларның берсе – аларның эмоциональ яктан тотрыксызлыгы, холыксыз булулары. Кайвакыт өлкәннәр чиктән тыш кире, үпкәчел, сугышырга яратучы яки борчулы, елак, һәрбер кисәтүне авырдан кичерүче балалар белән үзләрен ничек тотарга да белми. Һәрбер килеп туган ситуациядә укытучыга эмоциональ кичерешләрнең сәбәпләрен ачыклауда мәктәп психологы ярдәмгә килә. 

Эмоциональ сферада проблемалары булган балаларны шартлы рәвештә 3 төркемгә берләштерергә мөмкин.

Агрессив балалар. Әлбәттә, һәр баланың тормышта агрессия күрсәткән очраклары булырга мөмкин, ләкин без, бу төркемгә аерганда, иң элек агрессия реакциясенең чагылыш дәрәҗәсенә, аның дәвамлылыгына һәм аффектив халәтне барлыкка китергән, кайчак ачык-ачык булмаган сәбәпләрнең характерына игътибар итәбез. 

Эмоциональ яктан тотрыклы булмаган балалар. Бу типка караучы балалар бөтен нәрсәгә артык көчле реакция күрсәтәләр: әгәр дә алар шатланалар икән, үзләрнең экспрессив тотышлары белән бөтен сыйныфны кабызып җибәрәләр; әгәр кайгыралар икән, аларның елаулары бөтен кешегә ишетелерлек була. 

Артык оялчан, үпкәчел, кыюсыз, борчылучан балалар. Алар үз эмоцияләрен кычкырып һәм ачык рәвештә белдерергә ояла, мондый балалар, үзләренә игътибар җәлеп итүдән куркып, үз проблемалары турында беркемгә сөйләмәячәк. 

Һичшиксез, эмоциональ реакцияләрнең чагылыш характеры темперамент тибы белән бәйле. Икенче төркемгә караучы балаларның  күпчелек очракта холерик, ә өченче группа вәкилләренең меланхолик яки флегматик булуын күрәбез. 

Югарыда билгеләп үтелгәнчә, мондый бүленеш коры фикерләүгә нигезләнгән: практикада еш кына үзендә истерикага бирелү сыйфатларын да туплаган (икенче төркемдә аерылып бирелгән) һәм шул ук вакытта агрессив тенденцияләргә ия балаларны; яки агрессив, ләкин шул ук вакытта эчке яктан кыюсыз, үпкәчел һәм көчсез укучыларны күрергә мөмкин. Шулай да билгеләп үтелгән төркемнәр өчен уртак сыйфат булып адекват булмаган аффектив реакцияләрнең (төрле типтагы балаларда төрлечә чагыла) саклану, компенсатор характерда булуы тора.  

Психолог Э.Ле Шан тарафыннан сурәтләргән очракны карап үтик: «Минем янымда гына кечкенә матур кызны алдына утырткан ир-ат туры килде. Аның янында бертуктаусыз шыңшып торган малай басып тора. Ул дерелдәп торса да, тагын суга керәсем килә, дип зарлана; ул әтисеннән аңа туп алуын сорап йөдәтә. Аның сукрану тавышы минем нервларымны тырнап үтте һәм түзә алмыйча торып киттем. Киткәндә мин борылдым һәм кечкенә зарланучыга карадым. Аның карашы әтисенең алдына, тезләренә юнәлгән иде»
. Ахырда автор малайны бассейн да, яңа уенчык та кызыксындырмавын, ә бары тик әтисенең игътибарын җәлеп итәсе, сеңлесе кебек, әтисенең алдында утырасы килгәнен, аның да, нәкъ сеңлесе шикелле, мәхәббәткә, назга хакы булуы турында искә төшергәне (әлбәттә, ул моны аңлап эшләми) нәтиҗә ясый. Бу очракның мондый интерпретация белән килешергә яки килешмәскә мөмкин, ләкин шунысы ачыктан-ачык: канәгатьләндерелмәгән ихтыяҗ, бастырылган эмоция һәрвакыт, иртәме яки соңмы, адекват аффектив реакция формасында килеп чыгарга мөмкин. Бирелгән ситуациядә без бу малайда ни өчен мондый ихтыяҗ барлыкка килгәнен белмибез, бәлки аны балачакта җитәрлек яратмаганнар, ата-анадан җылылык һәм иркәләү җитмәгәндер, бәлки алар аның белән бик кырыс булган, һәм ул аларга үз мөнәсәбәтен белдерә алмагандыр? Ни өчен нәкъ менә бу ситуациягә ул шул рәвешле реакция күрсәткән? Без, беренче карашка шундый гадәти һәм гади проблеманы хәл итү өчен, бик күп сорауларга җавап бирергә кирәклеген күрәбез. 

Эмоциональ сфераның үсешендә кыенлыклар гаиләдәге тәрбия үзенчәлекләре, әйләнә-тирәдәгеләрнең балага булган мөнәсәбәте белән дә аңлатылырга мөмкин. Гаиләдәге тәрбия үзенчәлекләрен, ата-аналарның  улына яки кызына булган йогынтысын белү баладагы эмоциональ тайпылышларның спецификасын аңларга мөмкинлек бирә. 

Психологик әдәбиятта дөрес булмаган тәрбиянең төрле типлары аерып чыгарыла
. Дөрес булмаган тәрбиянең иң еш таралган типларына тукталып үтик.

1. Кабул итмәү. Ул ачыктан-ачык һәм ачыктан-ачык булмаган булырга мөмкин. Ачыктан-ачык кабул итмәү, мәсәлән, башта ук баланың тууын теләмәгән очракта яки кыз бала тууын планлаштырып, малай туган очракта, ягъни бала ата-ананың башлангыч өметләрен акламаган вакытта күзәтелергә мөмкин. Ачыктан-ачык булмаган кабул итмәүне ачыклау катлаулырак. Беренче карашка, мондый гаиләләрдә балага игътибарлы мөгаләмәдә була, аның турында кайгырталар, ләкин алар арасында рухи контакт булмый. Моның сәбәбе булып үзеңне реализацияли алмау хисе тора, мәсәлән, әни кеше өчен бала карьера үсеше өчен киртә булып тора торырга мөмкин, ул киртә беркайчан да юкка чыкмый һәм шуңа күрә әни кеше аның белән килешергә мәҗбүр була. Үз проблемаларын балага юнәлтеп, ул аның тирәсендә эмоциональ вакуум барлыкка китерә, үз баласының да кабул итмәвенә китерә. Кагыйдә буларак, гаиләдә мондый төр мөнәсәбәтләр өстенлек иткәндә, балалар йә бик агрессив (ягъни без аларны эмоциональ тайпылышлар формасының чагылышы буенча беренче төркемгә кертә алабыз), йә артык боек, йомык, кыюсыз, үпкәчел булалар (ягъни безнең классификация буенча өченче төркем). Кабул итә алмау балада протест хисе тудыра. Характерда өлкәннәргә карата негативлык, тотрыклы булмау сыйфатлары барлыкка килә. Кабул итә алмау үз-үзеңә, үз көчеңә ышанмауга китерә.

2.  Гиперсоциаль тәрбия. Аның сәбәбе – ата-ананың дөрес булмаган  ориентациясендә. Бу – «идеаль» тәрбия буенча бөтен күрсәтмәләрне җиренә җиткереп башкарырга  омтылучы артык «дөрес» кешеләр. «Кирәк» абсолют дәрәҗәсенә җиткерелгән. Гиперсоциаль ата-аналарның баласы программалаштырылган кебек була. Ул кирәгеннән артык дисциплиналы һәм эшне төгәл үтәүчән. Гиперсоциаль бала бертуктаусыз үз хисләрен басарга  һәм үз теләкләреннән тыелып торырга мәҗбүр. Мондый тип тәрбия нәтиҗәсендә берничә төр үсеш юлы булырга мөмкин: ул көчле протест белдерү, көчле агрессив реакция күрсәтү, кайвакыт психотравматик хәл аркасында килеп чыккан үзагрессия дә яки, киресенчә, үз эчеңә йомылу, читләшү, эмоциональ салкынлык. 

3. Борчулы-шикләнүчән тәрбия. Бала туу белән, аның өчен, аның сәламәтлеге һәм иминлеге өчен бертуктаусыз борчылу барлыкка килгән очракларда күзәтелә. Мондый төр тәрбия гаиләдә бердәнбер бала һәм, шулай ук, көчсез яки соңга калып туган бала булганда еш очрый. Моның нәтиҗәсендә бала табигый авырлыкларны да борчылып кабул итә, әйләнә-тирәдәгеләргә шикләнеп карый. Бу очракта бала мөстәкыйль түгел, кыюсыз, үпкәчел, үз-үзенә ышанмый торган була. Күргәнебезчә, бу үзенчәлекләр безгә өченче төркемне хәтерләтә.

4. Эгоцентрик төр тәрбия. Бердәнбер һәм озак көтелгән балага еш кына үзенең башкалардан өстен булуы турында күзаллау булдыралар: ул – кумир, ата-ананың «тормыш мәгънәсе». Бу очракта әйләнә-тирәдәгеләрнең теләкләре еш кына исәпкә алынмый, бала хакына корбан ителә. Моның нәтиҗәсендә ул башкаларның теләкләрен аңлый белми һәм игътибарга алмый, югалтуларны кичерүгә сәләтсез, юлында очраган һәр киртәне агрессив кабул итә. Мондый бала тотрыксыз, көйсез, кире була. Аның аффектив чагылышлары икенче төркемгә караучы балаларның тәртипләре белән охшаш. 

Без гаиләдә шәхес буларак үсешкә зур игътибар бирдек (шулай да бу вакытта гаиләдәге бөтен мөнәсәбәтләргә дә тукталмадык), чөнки, безнең фикеребезчә, гаилә эмоциональ сферага тәэсир итә торган иң мөһим факторларның берсе булып тора.

Ләкин шуны да истән чыгармаска кирәк: кайчак балаларда эмоциональ стрессны, үзләре дә теләмәстән һәм аңламыйча, педагоглар үзләре китереп чыгаралар. Алар үзләренең укучыларыннан шундый тәртип һәм өлгереш таләп итәләр ки, ул таләпләр укучының көченнән килмәслек була. «Кечкенә принц» әкиятендәге эпизодны хәтерлисезме?

«Әгәр дә мин нинди дә булса генералга, күбәләк кебек, чәчәктән чәчәккә кунарга, яки трагедия язарга, яки диңгез акчарлагына әйләнергә кушсам, һәм генерал минем фәрманны үтәмәсә, монда кем гаепле була – улмы яки минме?

– Сез, галиҗәнабегез, – дип җавап бирде Кечкенә принц, бер минут та шикләмичә.

– Һичшиксез дөрес, диде король. Һәр кешедән ул эшли алган әйберне генә сорарга кирәк». 

Укытучы тарафыннан һәр баланың индивидуаль һәм яшь үзенчәлекләрен исәпкә алырга теләмәү төрле төр дидактония сәбәбе булырга мөмкин, ягъни укучыларда укытучының дөрес булмаган мөнәсәбәтеннән килеп чыккан негатив психик халәт; мәктәптә килеп чыккан фобия (бу вакытта бала мәктәпкә барырга, такта янында җавап бирергә курка һ.б.). 

Психологик ярдәмгә мохтаҗ булган укучылар белән эшне ничек оештырырга мөмкин соң? 

Эмоциональ авырлыклар кичерә торган балалар белән аралашканда, ата-аналар һәм педагогларга түбәндәгеләрне тәкъдим итәргә мөмкин: 

1. Баланы үз эмоцияләрен тыярга өйрәтергә ярамый, өлкәннәрнең бурычы – балаларга үз хисләренә дөрес юнәлеш бирергә һәм белдерергә өйрәтергә кирәк. 

2. Әйләнә-тирә дөнья белән үзара мөнәсәбәтләр процессында эмоцияләр барлыкка килә. Балага тышкы тирәлек күренешләренә һәм теге яки бу ситуациягә реакция белдерүнең адекват формаларын үзләштерергә ярдәм итәргә кирәк.

3. Авыр балалар белән шөгыльләнү процессында баланы тулысынча тискәре кичерешләрдән сакларга тырышырга кирәкми. Бу көндәлек тормышта мөмкин түгел һәм ясалма рәвештә  «теплица шартлары» тудыру проблеманы вакытлыча гына хәл итә һәм берникадәр вакыттан ук ул тагын да кискенләшәчәк. Монда эмоцияләрнең модальлеген генә түгел (тискәре һәм уңай), ә иң элек аларның интенсивлыгын исәпкә алырга кирәк. Балага эмоцияләр динамикасы, аларның күптөрлелеге кирәк булуын онытмаска кирәк, чөнки бер типтагы уңай эмоцияләрнең күп булуы да иртәме, соңмы ялыктырачак.  

4. Баланың хисләрен бәяләргә ярамый, бала кичергән хисләрдән баш тартуны таләп итәргә ярамый. Кагыйдә буларак, көчле аффектив реакцияләр – эмоцияләрне озак вакыт басып тору нәтиҗәсе. 

Сүзне йомгаклап шуны әйтергә мөмкин: эмоцияләрнең начары яки әйбәте булмый, һәм өлкәннәр һәрвакыт бала белән үзара мөнәсәбәттә бала өчен аңлаешлы эмоциональ сфераның оештыру дәрәҗәсенә мөрәҗәгать итәргә, социальләшүнең оптималь алымнары ярдәмендә баланың аффектив регуляциясенә ярдәм итәргә тиеш. 

Сораулар һәм биремнәр
1. Нинди балаларга мәктәптә уку авыр һәм ни өчен? 

2. Дәрестә һәм тәнәфес вакытында гиперактив баланы күзәтегез. Аның тәртибен җентекләп тасвирлагыз. Бу укучыга карата укытучының гамәлләрен анализлагыз. 

3. Сулагай балаларның психологик үзенчәлекләре нинди? Өлгерешнең түбән булуына сулагайлык кына сәбәп була аламы?

4. Кече мәктәп яшендәге балаларда эмоциональ тайпылышлар китереп чыгара торган иң киң таралган сәбәпләр нинди? 

5. «Дидактогения» нәрсә ул? Дидактогенияне булдырмау максатыннан укытучы нинди чаралар куллана ала һәм кулланырга тиеш? 

